
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Хянан тохиолдуулсан: Жамичой Совдын Баатар

	 


УГТАЛ

	Социалист нийгэмд улс төрийн хэлмэгдэлд өртсөн хүмүүст Хувьсгалт нам хэмээх дарангуйлагч төрөөс оноосон "албан ёсны" буюу олны өмнө ил цагаан нэрлэж, оноосон ялаас гадна хүний санаанд багтах багтахгүй олон олон гачаал зовлонг тулган хүлээлгэж, эдлүүлж байлаа. Хэдийгээр энэ тухай өөрсдөө хэлэхдээ “Цэдэнбалын хорин нэгэн ял” хэмээн нэрлэдэг ч (А. Дашнамжил “Эх орончид ба Цэдэнбал” УБ-2005 номд нэрлэн хэвлүүлсэн) амьдрал дээр хавьгүй олон "шинэ санаачилгууд” төрөн цэцэглэж байсан байдаг. 

	Тэр бүхнийг нь тоймлон багцалбал, “сэтгэлээр үхүүлэх, амьдаар үхүүлэх” буюу амьдрах орчин нөхцөлөөр нь хяхан хавчих, үүний тулд нийгэм, ойр тойрныхныг нь тэдний болон гэр бүлийнхний нь эсрэг турхиран босгох явдал байв. 

	Энэ тухайг Дарамын Төмөр-Очирын халуун хамсаатан - өдгөө ная гаруй насыг зооглон яваа Данзаны Юмжав гуай өөрийн туулсан амьдралын жишээгээр өгүүлжээ. 

	Гэхдээ номын хамгийн үнэ цэнтэй хэсэг нь түүний "эсэргүү”-гээр тодрох болон өмнөх үеийн монголын төрийн бодлого, нийгмийн төлөв, тухайлан удирдлагын түвшнээс эхлээд сэхээтний тэргүүлэх хүрээний амьдралын дүр төрхийг харуулсан баримтууд юм. 

	Д. Юмжав гуай шударга иргэн - түүхийн амьд гэрчийн төдийгүй нягт шургуу эрдэмтэн судлаачийн хувьд болж өнгөрсөн үйл явдлуудыг олон талаас харьцуулан, баримт нотолгоо, логик дүгнэлтүүдээр гарцаагүй батлан өгүүлсэнд энэ номын онцлог оршино. Д. Төмөр-Очир, Б. Ринчен нарын тухай нэн сонирхолтой тодорхой баримтууд бий. 

	Магадгүй уншигч абугай нарт зарим талаар нуршуу санагдахыг үгүйсгэхгүй бүлгээ. Нөгөө талаар өвгөн эрдэмтний хандлага, дүгнэлт зэрэгтэй заавал санаl нийлэх албагүй. Өөрийнхөөрөө болгоох буй за. Би бээр номын зарим бүлэг хэсгүүдэд тайлбар сэлтийг чухамхүү өөрийнхөөрөө хийсэн буй. 

	 

	Жамичой С. Баатар

	Монголын Үндэсний хувьсгалыг Зөвлөлтийн загварт оруулахын тулд улс төрийн зүтгэлтнүүдийг толгой дараалан улс төрийн тавцангаас зайлуулж, Коминтерны заавар, зөвлөмж, шийдвэрээр зохиомол хэргүүд тулгаж, Онцгой Бүрэн Эрхт Комисс, Тусгай комиссыг байгуулж, аймшигт цуст яргаллаар эхэлсэн хядлага - хэлмэгдүүлэлт аажмаар дүр төрхөө өөрчлөн, Монголын шинэ үеийн сэхээтнүүдийн эх оронч үзлийг нь мохооход чиглэгдэж байв. Нэг намын дарангуйлал ноёрхлын хэмжээлшгүй эрх мэдлийн хүрээнд хилс хэрэгт холбогдуулан хүчээр ял шийтгэл хүлээлгэн шийтгэх, нэр төр, эрхэм чанарыг гутаах, гүтгэн доромжлох, үзэл бодлоор нь хавчин гадуурхах, хүний эрх, эрх чөлөөг хязгаарлах, нийгмээс тусгаарлах, нэр хоч өгөх, нутаг заан цөлөх зэргээр үргэлжилж байв. Зохиомол хэргүүдээ тулган хүлээлгэхэд тэднийг нойр хоолгүй зовоох, жижүүрлэн байцаах, айлган сүрдүүлэх зэрэг хүний ёсонд байж боломгүй хууль бус аргуудыг ашиглаж байсныг хэн хүнгүй ойлгодог, мэддэг болжээ. Шинэ цагийн өнөө үед ч хэлмэгдүүлэлт гарсаар байна. Хүний эрх, эрх чөлөөг улс төрийн аргаар хавчих, боомилох, нухчин дарах хүсэл эрмэлзэлтэй улс төрийн хүчин амь бөхтэй оршиж байгааг бид харсаар, ойлгосоор байна. Үзэл бодлоо чөлөөтэй илэрхийлэх, эвлэлдэн нэгдэх нь хүний үндсэн эрх бөгөөд, олон улсын эрх зүйн баримт бичгүүдээр баталгаажуулсан байдаг. Монгол Улс хүний эрхийг хамгаалах талаар олон улсын өмнө гэрээгээр хүлээсэн үүрэгтэй. Гэтэл 2008 оны 7 дугаар сарын 1-ны жагсаал, цуглааныг онц байдал тогтоосон Ерөнхийлөгчийн зарлиг гарган, хүч хэрэглэн тарааж, таван эрдэнэт хүний амийг хохироож, 800 орчим иргэнийг хоморголон баривчилж, 270 гаруй иргэнийг эрүүгийн хэрэгтэн болгохдоо хүн бүрийн хийсэн буруутай үйлдлийг олж тогтоосны дараа бус харин баривчилж, эрүүдэн байцааж байгаад урьдаас төлөвлөн хэрэг хүлээлгэсэн нь Монгол Улсын Үндсэн хууль, Онцгой байдлын тухай хууль, Эрүүгийн байцаан шийтгэх хууль зөрчиж, Монгол Улсад ТӨРИЙН ДАРАНГУЙЛАЛ хүчтэй хэвээр байгааг харуулсан бодит жишээ болсон. Монголын төрд тоталитар сэтгэлгээтэй удирдагчид, нөхөд байгааг ард иргэд “мах цусаараа" мэдэрсээр байна. Хүний амьд явах эрх, мэдээлэл олж авах, эрх зүйн туслалцаа авах зэрэг олон эрхүүдийг ноцтой зөрчсөн, өмгөөллийн үйлчилгээ авах боломж олгоогүй, саатуулагдсан иргэдтэй хүнлэг бус харьцаж хүчирхийлсэн, цагдаа хүчний байгууллагууд иргэдийн төлөө ажиллаж болох өөрт байгаа боломжуудыг ашиглаагүй, зохион байгуулалттай үйлдэл, эс үйлдэл гаргасныг дотоод, гадаадын мэргэжлийн байгууллагуудын шинжээч, судлаачид санал нэгтэй дүгнэжээ. Монголын төр - Ерөнхийлөгч биш, Ерөнхий сайд биш, УИХ, Засгийн газар ч биш, тэр тусмаа цагдаа, хүчний байгууллага бүүр ч биш. Монголын төр бол иргэдээ дээдэлдэг үнэ цэнэ, зарчим, бодлого бүхий төрийн тогтолцоо бөгөөд хүний эрх, эрх чөлөөг жинхэнэ утгаар нь эдэлж, эдлүүлэхийг хэлнэ гэж би ойлгож байна.

	 

	Монголын улс төрийн хэлмэгдэгсдийн холбооны тэргүүн Д. Цогтбаатар

I. УДМЫН ХЭЛХЭЭГ УРСАН ТҮҮХ БУЮУ ТӨРСӨН ДҮҮГИЙН МУНХАГЛАЛ

	 

	Чамайг юу ч гэж бодно вэ, хамаагүй шударга гэж үзсэн зүйлээ хий, зэмлэл магтаал аль алинд нь адилхан хэнэггүй яв

	Пифагор

	 

	Төрийн мэдээллийн бүх хэрэгслээр дамжуулан Д. Төмөр-Очир, түүний хамсаатан нарын тухай өдөр шөнөгүй худал хуурмаг зүйлээ сурталчилж, бас зарим хүмүүс зориуд өдөөн турхирч байсныг миний төрсөн дүү Д. Цогт болон түүний найз нар хэрхэн тусгаж авсныг өгүүлье. 1965 оны эхээр буюу намын эсрэг бүлэг гэгчийн асуудал ид яригдаж эхлэхэд Д. Төмөр-Очирын тухай ч дахин шуугьж байсан үед миний төрсөн дүү Цогт намайг “эсэргүү” гэж загнан, хутга тулган дайрах болов. Энэ нь “ХУ” намын өгсөн “эсэргүү” гэдэг хочийг хэрэглэн намайг хэлмэгдүүлснийг зөвтгөж буй хэрэг байв. Гэхдээ үнэн хэрэг дээрээ “ХУ” нам, “эсэргүү” ахыг минь дарж өглөө гэж баярласан нь үнэн хэдий ч түүнийг ашиглан орон байрыг минь булааж авахаар шийдсэн хэрэг байлаа. 

	 

	 

	Би юу бодож явав?

	Ер нь дүү Цогт Алтанбулаг хотын эмнэлэгт төрсөн бөгөөд эмнэлгийн орос эмч түүнд Мишка гэж нэр өгсөн юм. Нэлээд сүүлийн үе хүртэл тэр нэрээрээ явсан, сүүлд Цогт гэж нэрээ сольсон билээ. Чухам ийм учраас бид түүнийг Мишка гэж байлаа. Дүү Цогт 1938 онд төрсөн. Би түүнээс арваад насаар ахын хувьд эцэг эхийнхээ хамт түүнийг өсгөж бойжуулахад гар бие оролцсон юм. Дүүтэй болов гэж баярлаж, чацгыг нь арчиж, энхрийлэн саатуулах зэргээр гэр зуурын ажил хийж явлаа. Манайх 1949 онд Улаанбаатар хотноо нүүж ирсний дараа тэр сургуульд орсон бөгөөд 10 жилийн сургуулийг арай гэж төгссөн билээ. Цогттой нэгэн ангид сурч, сургуулиа төгссөний дараа түүнтэй суусан Пэлдээ гэгч хичээлийг нь ойлгуулах гэж их л оролддог байсан гэж ээж ярьдаг байсан юм. Би хөөцөлдөж, түүнийг ХАА-н дээд сургуульд оруулсан боловч ээж болон миний хэлж сануулсныг ойшоохгүй биеийн тамир зэргийг хөөцөлдсөөр сурлагаар тэнцэхгүй сургуулиасаа хасагдсан билээ. Ингээд ажилгүй байж байгаад ажилд орсон хойно нь би бас хөөцөлдөж 2 дахь удаагаа мөн сургуульд оруулж өгсөн юм. Тэр бас л сурлагаар тэнцэхгүй сургуулиасаа хасагдсан юм. Тэр хичээлээ уншихын ихээр уншиж очоод л шалгалтад унадаг байлаа. Ингэж их уншиж бэлтгэсэн хүн яагаад ойчих билээ гэж дүү Чимиддорж хэлдэг байсан. Гэвч оюуны чадавхаар дорой учраас л тэр шалгалтдаа унадаг байсан юм. Тус сургуульд миний шавь ч багшилж байлаа. Мөн сайн таних багш нар ч байсан боловч би ар өврийн хаалгаар дүн тавиулах гэж хөөцөлддөггүй байв. Би тэмдэглэл хөтөлдөггүй байсан учраас хэдийд анх ХАА-н дээд сургуульд орсон, хэдийд сургуулиасаа хасагдаад ямар ажилд орж байсныг одоо санахгүй байгаа юм. 

	Цогт миний үгүй байхад эцэг эхээ харж хамгаалж байсан гэж бусдад их л ярьдаг байсан гэдэг. Гэтэл миний 10 жилийн сургууль төгсөж Эрхүү хотын дээд сургуульд орж байсан 1945—1946 онд Цогт цэцэрлэгт явж байсан. Түүнийг өөрийг нь харж хамгаалах шаардлагатай байлаа. 1958 онд эцгийнхээ нас барахад Цогт дөнгөж 10 дугаар ангид суралцаж байлаа. 1963 онд эхийнхээ нас барахад сургуулиасаа хасагдчихсан ажилгүй байв. 1938 онд төрсөн Цогт сургуулийн өмнөх болон 10 жилийн сургуульд суралцаж байх үедээ түүний дотор миний Зөвлөлт улсад суралцаж төгсөөд ирэх үед эцэг эхийн гар дээр хүмүүжин бусдаар тэжээлгэн амьдарч байлаа. Энэ үед аливаа жирийн хүүхэд тэжээлгэн хувцаслаад зүгээр суудаггүй эцэг, эх, ах дүү нартаа гэр зуурын туслалцаа үзүүлдгийн адил эцэг эхдээ тусалж байсан билээ. Энэ үед эцэг эхээ харж хамгаалж байлаа гэх үндэс Цогтод байгаагүй. Намайг 1949 онд Эрхүүгийн дээд сургууль төгсөж ирснээс хойш эцэг эх хоёр ажил хийгээгүй, ээж маань ажил хийх байтугай хүнд өвчтэй байсан. Эцэг эх болон Цогтоог өөрийг нь би харж хамгаалж тэжээж байв. Цогт ажил хийсэн болж байхдаа ч цөөхөн хэдэн төгрөгийн цалин авч бидэнд юун их тус хүргэж чадах билээ дээ. Тухайлбал эхийн нас барсны дараа Шаазан ваарын үйлдвэрт лаборант хийж байхдаа цалингаа аваад хэдхэн хоногийн дараа мөнгө байхгүй боллоо гээд үлдсэн хэдэн төгрөгөө хуримтлуулан хувьдаа юм авах болсон юм. Эхийн нас барахаас өмнө эцэг эхийн эдэлж байсан эд хогшлыг хувьдаа өмчилж авах шунал нь илэрч эхэлсэн юм. Дамбадаржаад эхийг асарч байх үед эсгий гэрт байсан оёдлын машиныг шалан дээр тавилаа гэж уурлан дүвчигнэж байсан. Чухам ийм учраас орон сууцаа сольж нүүхдээ түүнд үлдээсэн захидалдаа би бичихдээ: “Бүр ээжийг оршуулж амжаагүй байхад эцэг эхийн хэрэглэж байсан эсгий гэр, хувцас хунар, оёдлын машин, авдар сав, амбаар гэх зэрэг бүх зүйлийг чи аваарай гээд чиний мэдэлд өгсөн шүү дээ! Тийм биз дээ? Энэ ёсоор чи эсгий гэрийг зарж хэрэглэсэн биз дээ? Одоо бидний эцэг эхийн надад авч өгсөн өвлийн пальто, хивс, ор гэх мэт бүх зүйлийг чамд өгөхөөр шийдлээ. Үүнд өөрийн хэрэглэж байсан ор болон хойд хашаанд байгаа ор, сүх, усны лааз, хөрөө зэрэг зүйлийг дараа авчирч өгнө. 

	Бусад зүйлийг үлдээгээд явав. Харин коридорт буй хувцасны шүүгээг түр хэрэглүүлэхээр үлдээв. “Шкода” машин болон мебель шүүгээг би ихээхэн өр хийж, өөрийн цалингаар худалдаж авсныг чи мартаагүй биз дээ. Мөн бидний эцэг эх банканд буюу бидэнд мөнгө үлдээж орхиогүй гэдгийг чи дотроо туйлын сайн мэдэж байгаа шүү дээ. Өөр мартсан аар саар зүйл байж болох юм. Хэрэв тийм зүйл байвал чи ичиж зоволгүй бичээрэй! Би чамд дуртайяа өгнө” гэсэн бий. Бусад зүйлийг үлдээгээд явав гэдгийн дотор хоолны шүүгээ, сандал, ширээ гэх мэтийн зүйл байв. Миний бичсэн зүйлүүдээс үзэхэд дүү Цогтын шуналыг харгалзан, эцэг эхийн хэрэглэж байсан бүх зүйлийг түүнд өгөхөөр шийдсэн ба зарим зүйлийг Цогт зарж хэрэглэсэн байна. 

	Цогт нь эцэг эхийн хэрэглэж байсан бүх зүйлийг авах болсноор шунал нь ханасангүй, миний хөөцөлдөж олж аваад сууж байсан орон сууцыг булааж авахаар шийдсэн юм. Би түүнд бичсэн захидалдаа: “Нялх нойтон чиний чацгыг чинь арчин, энхрийлэн бүүвэйлж байхдаа, дээд боловсолтой болгоё хэмээн хөөцөлдөж, дээд сургуульд чамайг оруулж байхдаа, эцэг эхийн хамт асран тэжээж байхдаа эрийн цээнд хүрч, хүний зэрэгтэй болсон хойноо миний өөдөөс мэс барьж, ална хядна хэмээн давшлах буюу зодох хүн болно хэмээн зүүдэнд минь ч орохгүй байсан юм. Харин ядрах цагт тус болох дүүтэй болно доо гэж бодож байв гэж бичсэн билээ. 

	Орон байрыг маань булааж авахын тулд дүвчигнэхийг тэсвэрлэхийн аргагүй болоод 1965 оны 11 сард болов уу, эхнэр бид хоёр байшингаасаа гарч хадам ээжийн амьдарч байсан, 5 буудлын эсгий гэрт очиж, хамт суух болсон юм. Цогт ингэж биднийг хөөснөө зөвтгөхийн тулд хадам ээжийг харахаар бид тэнд очсон мэтээр ярьж байлаа. Үүнийг илчилж, дээрх захидалдаа би бичихдээ: “Бид байшингаасаа гарч хадам ээжийнд очсоор бүтэн өвлийг өнгөрүүлэв. (бүтэн 4 сар боллоо шүү дээ) Ямар учраас тэнд очиж олон сар ядарсныг чи дотроо сайн мэдэж байгаа билээ. Ганц хөгшнийг сахиж тэнд байх хэрэгцээ бидэнд байгаагүй. “Та нар ээжийнхээ хамт байшиндаа очвол эсгий гэртээ биднийг байлгаарай” хэмээн гуйсан хүн ч бий... Гэрээ цоожлоод машинаа өөр айлын хашаанд тавиад ч байшиндаа хадмын хамт очиж болох байв. Тийм биз дээ? Ганц хөгшнийг байшиндаа авчраад цуг байдаггүй тэндээс зовж явах хэрэг юу байна гэж хүмүүс зүй ёсоор гайхан асууж байв. Юмны учир сайн мэдэх хүн ганц хөгшнийг харахаар тэндээс ядарч явна гэхэд яаж үнэмших бил ээ? Үүнээс гадна 5 буудлаас явахад хэчнээн их чирэгдэлтэй билээ. 

	Би рашаан ууж ирсний дараа гам хийх ёстой байсан шүү дээ! Өвлийн хүйтэн цаг тул автобусыг удаан хугацаагаар хүлээн, бид маш их даарч ядрав. Даарснаасаа болж бид хоёрын аль алин нь эрүүл мэндийн талаар сул тул ханиад хүрэх, гэдэс өвдөх, нойр хүрэхгүй болох зэргээр олонтоо өвчилж байлаа. Мөн миний зүрх ч өвддөг боллоо. Миний зүрх уушги хэчнээн сайн байсныг чи мэдэх билээ. Сүүлийн үед Долгоржав ядарснаас болж нойргүй шахам болов. Ихээхэн ядаргаа болсон байна. Хотод орж ирээд олигтой хөөцөлдөхгүй бол айхтар байдалд орж магадгүй байна. Чи бодоод үз. 

	Хэрэв чи ингэж явсан бол юу гэж бодож явах вэ? Орой үдэш хурал цуглаан, лекц зэрэг болж гэртээ харьж чадахгүй явдал олонтоо тохиолдож бид айл хунараар царайчлан хонож байлаа. Үүнд өөрөө орон байшинтай байтлаа айлаар хонож байхад таних хүмүүс гайхаж учрыг асуухад бидэнд хариулах юм даан ч олдохгүй байв. Бидний сууж байсан орон сууц нь надад олгосон сууц шүү дээ! Тийм биз дээ? Хэрэв чи сууцны эзэн атлаа ингэж айл хунараар хонож явахад чинь ингэж асуусан бол чи юу хэлэх байсан бэ? Бид нийтийн халуун усанд орж явахад таних хүн тааралдаж “Танай байр чинь халуун устай шүү дээ. Та нар яагаад энд яваа юм.” хэмээн гайхан асууж байв. Тэр асуултад хариулж чадахгүй бид их л зовж байсан. Худал хэлж сураагүй явдал ч мөн нөлөөлсөн биз. Үнэхээр халуун ус бүхий байшинтай атлаа нийтийн халуун усанд оочирлон орж байлаа. Хувьд ноогдсон тохилог дулаан сууцтай атлаа өвлийн хүйтнийг ингэж л ядарч өнгөрүүлсэн дээ. Ингэж зовж буй хүмүүс сэтгэл санааны талаар хэр зэрэг тайван байх вэ? Бид амьдралдаа ингэж ядарч зутрахыг үзсэнгүй. Чи ингэж явсан бол яах байсан бэ? Бодоод үз. Биднийг ингэж явахыг харсан өрөвдөх сэтгэлтэй хүн их л өрөвдөж байв" гэсэн билээ. 

	“Ахын зурвасан боть” гэж Цогтын нэрлэсэн тэр захидалдаа би улсаас Юмжав надад олгосон орон сууцнаас хөөгдөн гарч, 5 буудалд байгаа хадам ээжийн гэрт очиж зутарч өвөлжсөн, яагаад уул сууцаа солих болсон, Цогтод би хэрхэн хандаж тусалж байсан, дүү Чимиддорж бидэнд хэрхэн хандаж тусалж байсан, мөн би Чимиддоржид хэрхэн хандаж тусалж байсан зэрэг хэд хэдэн асуудлыг Цогтын дургүйг хүргэхгүйгээр бичихийг оролдсон юм. 

	“Ху" намд ашиглагдаж дүвчигнэх вий гэж болгоомжилж намайг "эсэргүү" гэж загнаж байсныг нь бичээгүй, мөн бидний орон сууцыг булаан авч хамт суухыг оролдож байсан түүний найз Цэвээний тухай ч бичээгүй, зөвхөн “төрсөн ахдаа чам шиг ханддаг хүнийг дэмжигч этгээд нь жинхэнэ сайн нөхөр биш юм шүү” гэж Цогтоод сануулаад өнгөрсөн билээ. Гэтэл Цогт миний бичсэн зүйлийг огт ойлгосонгүй, Чимиддоржид бичсэн захидалдаа: “ахын үлдээсэн зурвасыг уншаад галзуурахад лав нэг хуруу дутсан байх", “Юмжавын бичсэн зурвасыг гүйцэт уншиж чадаагүй", "Юмжавын зурвасан боть авсан 1966. 3. 26-ны өдрийн 8 цагаас эхлэн ах дүүгийн холбоо тасрав" гэж бичсэн байна. Ингэж тэнэг толгойд юу ч хэлсэн тусгүй гэдэг нь харагдсан юм. 

	 

	Ингээд би Цогтод бичсэн захидалдаа: 

	Дээд сургуульд орно гэдэг бол хүний амьдралын нэг чухал үйл явдал мөн юм. Чи хэдийгээр олон нөхөдтэй боловч тэдний аль нь ч хөөцөлдөж дээд сургуульд чамайг оруулаагүй, харин одоо чамд зэмлэгдэж буй би л оруулсан шүү дээ. Тийм биз дээ? Энэ нь ах дүү хүмүүсийн бие биедээ үзүүлдэг гэр зуурын туслалцаа мөн үү? Үгүй гэдэг нь тодорхой биз дээ? Гэтэл бас л сурлагаар тэнцэхгүй хэмээн хоёр дахь удаагаа уул сургуулиас хасагдсан шүү дээ. Үүний бурууг чи өөрөө хүлээх юм байгаа биз дээ? Чи ээждээ их л сайн, хайртай байсан гэдэг... Хайрт ээж чинь “Юмжав хүү маань биднийг асран тэжээж байна” гэж их л бахархан хүмүүст ярьдаг байсныг чи сайн мэднэ шүү дээ. Ээжийн маань хэлж байснаар би чамайг асран тэжээхэд мөн оролцож байв. Чи ажил үгүй бүтэн жил ч болж байсан шүү дээ. 

	Чи эцэг эхийн нэрийг их боддог хүн хэмээдэг. Гэтэл эцэг эхийнхээ нэрийг төрсөн ахынхаа өмнөөс ална хядна гэж мэс барин давшлах буюу ахаа зодож жанчих зэргээр хамгаалдаггүй юм шүү. Би чамтай адил дулаан байшинд элбэг дэлбэг идэж уух юмтай суралцаж байгаагүй, харин хүнд нөхцөлийн дотор суралцаж дээд боловсролтой болсон. Намайг дуудуулж хичээлд минь саад болохгүй гэж өрөвдөж, энэрэнгүй сэтгэл гаргасан хүмүүс бол зөвхөн бидний эцэг эх хоёр юм. Бидний эцэг, эх намайг өсгөн бойжуулахдаа асарч харах хүн болно гэж бодож байсан нь маргаангүй. Энэ бодол нь талаар өнгөрөөгүй гэдгийг, биднийг сайн мэдэх танил хүмүүс цөм мэдэж буй хэрэг. Эцэг эхээ асран харж байсан гол хүн хэн байсан болох тухай биднийг сайн мэдэх бүдүүн томоотой хүнээс чи асууж үзээрэй. Эцэг эхийн маань хэлж байсанчлан намайг гэж хэлнэ гэдэгт би өчүүхэн ч эргэлзэхгүй байна. 

	Эцгийн нас барахад чи дөнгөж 10 дугаар ангид суралцаж байв. Эхийн нас барахад чи дээд сургуулиас хасагдаж гараад ажилгүй байсан шүү дээ. Миний дээд сургууль төгсөөд ирэхэд ээж маань огт явж чадахгүй байсан шүү дээ. Хэн хөөцөлдөж түүнийг эхлээд хоёр таягтай, дараа нь нэг таягтай явж чаддаг болгосон бэ? Би хөөцөлдөж эмчлүүлсээр ийм болгоогүй гэж үү? Үүнийг чи мартаагүй биз дээ? Энэ бол хүүхдийн үзүүлж болох гэр зуурын туслалцаа мөн үү? Ээжид өмөн үү өвчин туссан нь мэдэгдсэн цагт хэн уйгагүй хөөцөлдөж цацраг туяа эмнэлэгт шаруулж түүний бие сайжралыг олж байсан бэ? Би тэгж явж байсан биш үү? Чи үүнийг мартаагүй биз дээ? Эмчлүүлэн сувилуулж сайжралыг олж байсан ээж маань яагаад 1963 онд нас барсан бэ? Би хөдөө Дашбалбарт ажиллаж байх үед цацраг туяа шарлага нь тасарсан учраас ээжийн өмөн үү өвчин нь газар авч 4 дүгээр шатандаа орж, эмчилгээ авахаа больсон байлаа шүү дээ! Үүнийг чи ээжийгээ харж үлдсэний хувьд хэнээс ч дутуугүй сайн мэдэж байгаа. Үүнийг чи мартаагүй биз дээ?

	Ээжийн биеийн эрүүл мэндийг сайжруулах буюу хэвийн байлгахын тулд зөвхөн гэр зуурын үйлчилгээ биш харин аливаа хүн тэр бүр үзүүлж чадахгүй тийм үйлчилгээ шаардлагатай байсан юм. Би эцэг эхдээ хүүхдийн үзүүлдэг гэр зуурын туслалцаа төдийгүй насанд хүрсэн хүний тэр бүр үзүүлж чаддаггүй тийм туслалцааг үзүүлж байсан нь дээрх баримтуудаас харагдаж байгаа биз дээ? Үүнийг би өөрийнхөө гавьяа хэмээн гайхуулж явдаггүй, харин зөвхөн хүү болон төрсний хувьд эцэг эхийн өмнө хүлээсэн үүргээ биелүүлж байгаа зүйл гэж үздэг. Хэрэв би хөдөө яваагүй байсан бол бидний ээж бас ч амьдарч байх байлаа. Миний бичсэн эдгээр зүйлийг уншиж сайтар эргэцүүлэн бодож үзнэ биз дээ? Нутгийн сайн танил буюу биднийг сайн мэдэх шударга хүнд чи өөрийнхөө хэрхэн аашилсан болон бидний тухай нэгд нэгэнгүй үнэн зөвөөр эр зориг гаргаж ярьж өгөөд хэн нь буруутай болохыг асуугаарай! Тэгвэл хэн нь буруутай болох тухай хэлж өгөх болно. Чиний элдвээр дүвчигнэснийг зөвтгөх хүн олдохгүй биз дээ? Долгорыг сайн муу хүн хэмээн чамтай маргах хэрэгцээ алга. Ямар ч байлаа намайг зэмлэгдэж буй үед надтай сууж, ээжийн маань баас шээстэй хүртэл ноцолдож, бидний хамт асралцаж байсан хүн. 

	 

	Дүү Чимиддорж хэлэхдээ: 

	“Эгч бол зовлон үзсэн хүн бөгөөд өөр хүн бол ээжтэй ингэж ноцолдохгүй” байсан гэж байна билээ! За тэр ч яахвэ. Чи өөрөө сайн хүүхэн олж авбал барлаа биз. Нэгэнт бид хоёр нэгэн сууцанд тохирон амьдарч чадахгүй болсон тул тус тусдаа амьдрахаас өөр зам байхгүй. Тийм биз дээ? Чиний хүссэн бүх зүйлийг би чамд өгсөн гэж бодож байна. Үүний өмнө ч би чамд гай тотгор болж яваагүй бөгөөд хойшид ч гай тотгор болохгүйгээр бие даан амьдарч чадна гэж бодож байна. Чи одоо 28 нас хүрч бие дааж амьдрах цаг болжээ. Нэгэнт хавар гарна гэсэн болохоороо будилалгүй өөр сууцанд орох юм байгаа биз дээ. Бид нар аргагүйн эрхэнд засвар орсон шинэ сууцаа, засвар ороогүй хуучин сууцаар солилоо шүү дээ. Харин бидэнд ямар нэгэн хэлбэрээр урьдын адил аашлах аваас бид одоо огтхон ч тэвчин өнгөрүүлж чадахгүйг анхааруулъя. Аливаа юманд хэмжээ байдаг юм шүү дээ! Эцэг эхийн нэрийг хэрэг дээрээ хамгаалж яваарай! “Уур биеийг зовооно, уул морийг зовооно” гэж хайрт ээжийнхээ чамд хандан дахин дахин хэлж байсныг үргэлж санаж яваарай! Нөхрийн сайныг шилэн олж нөхөрлөж яваарай! Хүний сайн сайхан чанарыг дуурайж яваарай! “Эдээр биеэ чимснээс эрдмээр биеэ чимсэн нь дээр” гэсэн үгсийг санаж мэдлэг мэргэжлээ байнга дээшлүүлэхийг оролдож яваарай! гэж бичсэн билээ. 

	 

	Миний захидлыг хүлээж аваад тэр захидлын тухай Чимиддоржид юу гэж бичсэнийг авч үзье. 

	 

	Чимиддоржид бичсэн захидалдаа Цогт: 

	“Та бид хоёр багадаа нэг гэрт өсөөгүй ч гэсэн зовлон жаргалаа ярилцаж бие биедээ тусалдаг байснаа мартаагүй биз дээ? Хамгийн наад захын жишээ авъя. Таныг эхнэр авна гэж өвөл энд ирэхэд чинь өрөнд орсон муу дүү чинь өөрийнхөө чадлаараа танд тусалсныг мартаагүй биз дээ... Гэтэл та найз нарынхаа хамт Юмжавын төлөө маш их санаа тавьж байсан нь Юмжавын надад үлдээсэн маш зузаан боть захидлаас тодорхой байна. Дүү Чимиддорж бидний төлөө маш их зовниж санаа тавьж байна даа, “Чимиддоржийн найз нар ч бидэнд аль болохоор тусалж байна”, “Дүү Чимид... хэлэхдээ: Эгч бол зовлон үзсэн хүн бөгөөд өөр хүн бол ээжтэй ингэж ноцолдохгүй” байсан гэж байна билээ шүү!”

	Нэг эцэг эхээс гарчхаад та хоёр надыг дэмжих ертөнцийн жамтай мөртөө хоёулаа дуу хоолойгоо нэгтгэн надыг сэтгэл санаагаар унагахдаа: ядарсан цагт нөхрийн чанар танигдана гэдэг үгээ яасан амархан мартсан юм бэ?” 

	 

	гэжээ. 

	Чимиддорж эхнэр авна гэж Улаанбаатарт ирж байсныг бид мэдэхгүй юм. Чимиддорж Улаанбаатараас эхнэр авсан удаагүй. Чимиддоржийн ирэхэд юугаар тусалснаа бичээгүй байна. Цогт юу тусалж базаах билээ дээ. Аав ээжийн үлдээсэн хөрөнгөнөөс өөр түүнд юу байх билээ дээ. Миний өмсөж байсан нэхий дээлийг өгсөн байсан. Тэр түүнийг хэлж байгаа юм бол уу? Ядарсан цагт нь Чимиддорж бид хоёр түүнийг дэмжээгүй гэж Цогт биднийг буруутгажээ! Цогт яаж ядарсан юм бэ? Би хөөцөлдөж хоёр удаа дээд сургуульд оруулсан нь багадаад ядрав уу? Сурлагаар тэнцэхгүй сургуулиас хасагдаад бүтэн жил ч ажилгүй байхад нь хооллож, хувцаслаж байсан минь багадаад ядрав уу? Эцэг эхийн хэрэглэж байсан бүх зүйлийг авсан нь багадаад ядрав уу? Энэ үед үнэхээр ядарсан бид хоёрт Цогт туслаад бид хоёр жаргаж байсан гэж үү? Чимиддорж намайг дэмжиж байсан нь худлаа юм уу? Чимиддорж намайг хэрхэн дэмжиж байсан юм бэ? 

	Тэр бээр:

	1. 1966 оны 1 дүгээр сарын 12-ны захидалдаа: “Нөгөө Мишка чинь та нараа зовоосон хэвээрээ байшингаа эзэлсээр л байна уу? Та хоёр яаж тэр холоос явж байна даа" гэжээ. 

	2. 1966 оны 1 дүгээр сарын 20-нд бичсэн захидалдаа... Та нар яаж тэр хол газраас ажилдаа явж байна вэ? Нөгөө золиг чинь байшиндаа байна уу? санаа тавьж байгаа явдалд чинь та нарт бид нар их баярлаж байцгаана аа” гэжээ. 

	3. 1966 оны 1 дүгээр сарын 14-нд бичсэн захидалдаа: "Нөгөө гайхал Мишкагаас чинь ийм захидал ирсэн, үүнийг та нарт явууллаа! Та нар үзээд хариу захиа өгнө үү?" гэжээ. Ингэж Мишкаг “Нөгөө гайхал”, “нөгөө золиг" гэж нэрлэн, сууж байсан байшингаас маань хөөн гаргаж холоос ажилд явуулан зовоож байгаад санаа зовж биднийг дэмжиж Мишкагаас түүнд ирүүлсэн захидлыг бидэнд илгээж байсан юм. 

	4. Байшингаасаа хөөгдөн 5 буудалд амьдарч байсан хүнд үед дүү Чимиддорж бүхэл хонины мах бидэнд авчирч өгч баярлуулж байсан юм. 

	5. Би Дорнод аймагт цөлөгдөж ар гэрийн гачигдлаар арай чарай гэж Улаанбаатар хотноо шилжин ирж гуанзны даргаар ажиллаж, эхнэр Долгоржав багшийн дээд сургуульд суралцаж байсан хүнд үед ээж маань нас барсан билээ. Энэ үед бид хоёр ээжийг оршуулах мөнгө санга ч үгүй шахам байсан бөгөөд дүү Чимиддоржийн ажиллаж байсан Дамбадаржаад очиж ээжийн амьдралын сүүлчийн өдрүүдэд Чимиддорж бидэнтэй хамт ээжийг асралцаж байсан билээ. Чимиддоржийн ажиллаж байсан хөдөлмөр сургууль ээжийг оршуулахад их тусалсан юм. 

	6. Төрсөн ахыгаа ядарсан цагт нь туслах байтугай эцэг эхийн үлдээсэн бүх хөрөнгийг ганцаар аваад зогссонгүй, надад улсаас олгосон орон сууцыг булаан авч найзтайгаа хамт суухыг оролдож байсныг Чимиддорж бүрэн ойлгож, эрс буруушааж байсан юм. Энэ бол сэтгэл санааны их дэмжлэг байсан юм. 

	7. Чимиддорж Заамар болон Архустайн тэжээлийн аж ахуйд ажиллаж байхдаа Улаанбаатарт байсан Долгоржавын ээжийг аваачиж цэвэр агаарт хамт суух зэргээр тусалж байв. Нэгдүгээр цахилгаан станцад ажиллаж байсан Чимиддоржийн найз Нямаа гэрт амьдарч байсан бидэнд нүүрс олж өгч тусалж байв. Мөн найз Дорждагва нь хямд үнэтэй хүнсний зүйл олж өгөх зэргээр тусалж байлаа. 

	Чимиддорж Юмжавын талд орж түүнтэй “дуу хоолойгоо нэгтгэж намайг сэтгэл санаагаар унагасан” гэсэн атлаа "Юмжавын талд ороод төрсөн дүүгээ нэгэн адил ад үзэх юм бол нэгэн адил ах дүүгийнхээ холбоогоо тасална. Таныг Юмжавын талд орсон гэж итгэхгүй байна. Төрсөн ах таныхаа хэлэх үг бичгийг үзэж дотроо дүгнэлт хийгээд, дээр дурдсанаар болно" гэж Чимиддоржид бичиж байв. 

	 

	“Над шиг ажилчны дунд 220 гаруй төгрөгийн цалинтай ноосон нэхмэлийн үйлдвэрт ажиллаж байхад Юмжав их сургуульд багшлаад 1700 төгрөг авч байхдаа таны мотортой дугуй авахад хэдэн төгрөг өгч тусалсан бэ? Танаас асууя! Юмжав бид хоёрын хэн нь эдийн шуналтай болох ба хүнд хэн нь хэр зэрэг тусархаг вэ? гэдэг асуултад та бүрэн хариулж чадна гэдэгт итгэж байна аа” 

	 

	гэж Цогт, Чимиддоржид бичжээ. 

	Чимиддорж миний их сургуульд багшилж байхад мотортой дугуй аваагүй, геологи уул уурхайн яаманд ажиллаж 700 төгрөгийн цалин авч байхад минь авсан билээ. Энэ үед Чимиддорж миний хөөцөлдөж оруулж өгсөн шувуу фабрикт нягтлан бодогчоор ажиллаж нийтийн халаалттай тохилог сайхан байранд тухтай амьдарч байхдаа мотортой дугуй болон бусад зүйлийг худалдан авч чадах мөнгө хуримтлуулаад зогсоогүй үлдсэн мөнгөө бид хоёрт хадгалуулж байв. Олон хүүхэдтэй эхнэр авч амьдрах болсон хүнд үедээ хадгалуулсан мөнгөө биднээс буцааж авсан юм. Би тэгэхэд нь амьдрахад хүнд байна уу? гэж асуухад минь Чимиддорж тийм гэж хариулж байсан юм. Олон жил үерхэж байсан бидний сайн танил Бандийн Дамбийнямынд Чимиддорж очиж амьдралынхаа хүнд байдлыг ярьж нэгэн зүйлийг аминчлан хүссэн тухай Дамбийням надад ярьж байв. Тэр хүсэлтийг нь Дамбийням хүлээж аваагүй байна. Чимиддорж Дамбийнямтай уулзахдаа Цогт нь ах Юмжаваа хэрхэн зовоож байгаа тухай ярьсан бололтой байсан. 

	Цогт намайг “эсэргүү” гэж загнан, хутга мэс барьж, ална хядна гэж дайрсан, эцэг эхийн эдэлж байсан эд хогшлыг бүгдийг ганцаар авсан, түүгээр барахгүй надад улсаас олгосон орон сууцыг булаан авч найзтайгаа хамт суухыг оролдсон зэрэг бохир явдлуудаараа намайг хэлмэгдүүлсэн “ХУ” намаас давсан юм. Яагаад вэ? гэвэл “ХУ” нам намайг ална хядна гэж заналхийлээгүй билээ.

	 

	Би Чимиддоржид хэрхэн тусалж байснаа бичье:

	1. Чимиддоржийнхон Улаанбаатарт шилжин ирснээс хойш үрчилж авсан аав нь аваарт орж нас барсны дараа түүнийг гэртээ авчирч нэгэн курст оруулж төгсгөн ажил хийлгэж эхэлсэн

	2. Урьд надад багшилж байсан Нанзад гэдэг хүнийг гуйж төмөр замын нэгэн курст Чимиддоржийг оруулсан бөгөөд тэрээр сурагчдын байранд сууж байхдаа хэдэн хүүхдийн хамт гүтгэгдэн шоронд орсны дараа би хөөцөлдөж тэднийг цагаатгуулан суллуулсан билээ. 

	3. Чимиддоржийг Улаанбаатарт ирэхээс өмнө би хөөцөлдөж эмчид үзүүлэн, хөлийг нь эдгэрүүлж байсан бөгөөд сүүлд нүдийг нь буруу эмчилж, нүд нь сохорч магадгүй болсон байхад би хөөцөлдөж сайн эмчээр үзүүлэн эмнэлэгт хэвтүүлэн эдгэрүүлсэн. 

	4. Чимиддорж зүтгэсээр байгаад Ерөөгийн сангийн аж ахуйд очиж нягтлан бодогчоор ажиллаж байгаад хотод шилжин ирэхийг хүссэн боловч ирүүлэхгүй байсан учир би ихэд хөөцөлдөж хотод шилжүүлэн ирүүлж улмаар түүнийг шувуу фабрикт ажилд оруулан тохилог сайхан байранд орсон билээ. 

	5. Чимиддоржийн эхнэр Рэгзэдмааг мэдрэлийн эмчээр үзүүлж эмчлүүлсний үр дүнд тэр ухаан алдаж унахаа больсон зэрэг олон зүйлийг дурдаж болно. 

	 

	Чимиддоржид бичсэн захидалдаа Цогт:

	“Юмжав аав, ээж, нам засгийнхаа буянд дээд сургууль төгссөнөө эрийн сайнд төгссөн юм шиг, үүнийгээ өөрийнхөө гавьяа хэмээн гайхуулж бичсэн өгүүлбэрээс дор дурдъя: “Бидний эцэг эхийн аль алин нь төрүүлж бойжуулсан гавьяаг, нам засгийн ачаар эрдмийн зэрэг хүртсэнээ мартсан нь маш их харамсмаар байна. Хэрэв Зөвлөлт улсад явж суралцах бололцоогүй байсан бол өөрийн их сургуульд суралцах бүрэн бололцоо байсан шүү дээ. Ямар ч мэргэжлийн ангид орвол ямар ч мадаггүй төгсөж чадах байсан" гэж биеэ магтаад, “Чи тэгэхэд 2 дахин их сургуульд ороод чадаагүй гэж үг хэлээр дайруулж доромжилсон нь өөрийнхөө хэр зэрэг мэдлэгтэйгээ харуулсан баримт шүү дээ" 

	 

	гэж бичжээ. Цогт дээрх зүйлийг эш татаж бичихдээ үүний өмнө зүйлтэй холбоотой байсан зүйлийг тасалж хаяад эш татсан байна. 

	Өмнө нь юу гэж бичсэн байв? Үүнд: 

	“Бидний эцэг, эх хоёр бол биднийг төрүүлж бойжуулсан их ачтай хүмүүс. Эцэг эхийн аль алин нь төрсөн хөвгүүдээ мэдлэг боловсролтой болгоё гэж оролдож байлаа". Үүний гэрч нь миний Эрхүү хотноо суралцаж байхад ээжийн бие маш хүнд өвчилсөн боловч миний сурлага хичээлд саад хийхгүйн тулд намайг дуудуулаагүй явдал билээ. Хэрэв дуудуулсан бол сургууль төгсөх явдал ямар нэгэн тодорхой хугацаагаар хойшилж болох байсан юм. Энэ бол ар гэрийн гачигдлаар сургуулиас чөлөөлөгдөж буй хэрэг бөгөөд ихэдвэл зохих дээд сургууль төгсгөх хугацаагаа хойшлуулах байсан юм шүү дээ гэж бичсэн бий. 

	Чухам үүнтэй холбож, хэрэв Зөвлөлт улсад явж суралцах бололцоогүй байсан бол өөрийн их сургуульд суралцах бололцоотой байсан шүү дээ. Ямар ч мэргэжлийн ангид орвол ямар ч мадаггүй төгсөж чадна гэдэгт чи эргэлзэхгүй байгаа биз дээ гэж Цогтоос асуусан байна. Энд ямар буруу байна. Бидний эцэг эх хоёр бол биднийг төрүүлж бойжуулсан ачтай хүмүүс. Эцэг эхийн аль алин нь төрсөн хөвгүүдээ мэдлэг боловсролтой болгоё гэж оролдож байлаа гэж хэдхэн мөрийн өмнө миний бичсэнийг Цогт уншсан нь маргаангүй. Тэр уншсан атлаа бидний эцэг эхийн аль алин нь төрүүлж бойжуулсан гавьяаг нам засгийн ачаар эрдмийн зэрэг хүртсэнээ тэр мартсан нь маш их харамсмаар байна гэж дүгнэжээ. 

	Миний болон Цогтын сургууль соёл төгсөж эрдэм мэдлэг эзэмшихэд эцэг эх ямар үүрэг гүйцэтгэж байсныг бичсэнээс биш нам засаг ямар үүрэг гүйцэтгэснийг авч үзээгүй билээ. 

	Тэр тухай миний бичсэн олон тооны материалд тодорхой байна. Төрүүлж бойжуулсан эцэг эхийнхээ гавьяаг мартсан байна гэж зэмлээд үүнд маш их харамсмаар байна гэж бичсэн Цогт хэр зэрэг ухаантай хүн бэ? гэдгийг тодоос тод харуулж байна. Ийм хүн дээд сургуулийн лекцийг хэчнээн ч уншаад яаж ойлгох билээ дээ. “Чи тэгэхэд дахин их сургуульд ороод чадаагүй гэж үг хэлээр дайруулж доромжилсон нь өөрийгөө хэр зэрэг мэдлэгтэйгээ харуулах нь баримт шүү дээ" гэж Цогт бичжээ. 

	Хоёр дахин дээд сургуульд ороод сурч чадаагүй гэж үнэн зүйлийг Цогтод өөрт нь бичсэн явдал яагаад дайран доромжилсон болдог байна. Ингэж бичсэнээрээ хэр зэрэг мэдлэгтэйгээ харуулж байгаа юм бэ? Мунхаг ухаандаа Цогт намайг мэдлэгийн хувьд дорой болохыг харуулсан гэх гэсэн биз! Энэ зөв үү? Хоёр удаа дээд сургуульд орж сурч тэнцээгүй хүн хэр зэрэг мэдлэгтэй байдаг юм бэ? “Чи тэгэхэд 2 дахин их сургуульд ороод чадаагүй” гэж миний захидалд огт байхгүй зүйлийг бичээд үүнийгээ “үг хэлээр дайруулан доромжилсон нь өөрийгөө хэр зэрэг мэдлэгтэйгээ харуулсан баримт шүү дээ” гэжээ. “Тэгэхэд” гэж хаалт нээж бичсэн нь урьдах зүйлтэй холбож бичсэнийг харуулж байна. Бичээгүй зүйлийг бичсэн болгож гүтгэдэг нь Цэдэнбалтны хийдэг зүйл "чи тэгэхэд 2 дахин их сургуульд ороод чадаагүй” гэж намайг бичсэн гэж үзье. Хоёр дахин их сургуульд ороод тэнцээгүй хасагдсан Цогтын тухай үнэн байдлыг хэлсэн хүн яагаад түүнийг дайран доромжилсон болдог байна вэ? Ингэхлээр Цогтын дутагдлыг үнэнээр шүүмжилсэн хэн боловч түүнийг дайран доромжилсон болж таарна шүү дээ. Ямар ухаантай хүн ингэж хэлдэг байна вэ? Өөрийнхөө тухай үнэнийг хэллээ гэж ямар хүн маш их харамсах билээ дээ?

	“Ах дүү улс гэдэг чинь ядарсан цагт бие биедээ тусалдаг ариун сэтгэлтэй хүмүүс байдаг гэж төрсөн муу дүү чинь бодож явдаг” гэж Цогт Чимиддоржид бичжээ. “ХУ” намд гүтгэгдэн ядарч явахад нь төрсөн ахаа “эсэргүү” гэж “ХУ” намын өгсөн хочоор дуудан хутга мэс барьж ална хядна гэж сүр бадруулан ахынхаа олж авсан орон сууцнаас түүнийг хөөж найз нөхрийнхөө хамт булаан авч эзэмшихийг оролдсон, эцэг эхийнхээ эдэлж байсан бүх эд хөрөнгийг ганцаар авсан зэрэг нь ядарсан цагт нь ахдаа тусалж буй ариун сэтгэлтэй хүн дүү Цогт мөн гэдгийг баталж байна уу? Цогт миний захидлыг хүлээн аваад Чимиддоржид иймэрхүү зүйлийг бичсэн байна. 

	 

	"Өрөөсөн гутал" гэж мэргэн үг байдаг. 1966 оны 1 дүгээр сард болов уу биднийг хадам ээжийнд сууж байхад Цогт найз Цэвээнийхээ хамт бидэн дээр очсон юм. Хадам ээж, Долгоржав бид гурав байсан. Цогтын найз Цэвээн шууд та нар байраа шийдэж орхи гэж хэлсэн юм. Энэ нь улсаас надад олгосон байрыг Цогтод өгөх юм уу, үгүй юм уу гэдгийг шийдэж орхи гэсэн үг байлаа. Бид Цогтод байраа өгөхийг зөвшөөрөөгүй юм. Тэгэхэд маань Цогт уурлан орон дээр сууж байсан намайг дайрч хацар луу минь цохисон. Хацар минь шалбарсан байлаа. Үүнийгээ Цогт эр зориг гаргасан гэж бодож байсан байх. 

	 

	“Эр зоригийг эрээ цээргүй, бүдүүлэг зантай хольж хутгах хэрэггүй: эх үүсвэрээрээ ч эцсийн үр дүнгээрээ ч тэдгээрт адил төстэй зүйл юм үгүй” 

	 

	гэж Жан-Жак Руссо хэлсэн байдаг. Монголчууд хүнд хамаагүй гар хүрэх байтугай муухай харахыг цээрлэдэг байжээ. 

	Цогт юм л бол бол хүнийг тэгнэ, ингэнэ гэж заналхийлдэг байв. Үүнд нэгэн жишээг аваад үзье. Арван жилийн сургуулиа төгсөөд Цогт өөрийн ангийнхаа охин Пэлдээтэй гэр бүл болсон юм. Тэд Чимгээ гэдэг охинтой болсон. Пэлдээ Цогтыг бодвол ухаантай хүн байв. Арван жилийн сургуулиа төгсөөд тэр Зөвлөлт улсад суралцахаар явсан. Би түүнийг онгоцны буудал хүргэх зэргээр үйлчилж ч байсан удаатай. Эхнэрийнхээ Зөвлөлтөд суралцах үед охиноо харж хамгаалах тухайд Пэлдээгийн эцэг эхэд Цогт тусалж байсан. Цогт Пэлдээд бичсэн нэгэн захидалдаа ээждээ хайхрамжгүй хандаж байна гэж намайг муулж бичсэн бололтой юм. Пэлдээ хариу захидалдаа ухаантай хүний хувьд намайг зөвтгөж бичсэн байсныг би уншсан билээ. Пэлдээ тэр хоёр яасан ч юм бүү мэд, салсан юм. Цогтын тэнэг ухаанаас болж салсан ч байж бүрэн болох. Тэдний салсан явдал Пэлдээгийн эцэг эхээс болсон мэтээр Цогт үзэж түүний эцгийг заналхийлсэн сүржин үг ч бидэнд хэлж байсан. Тэр үгээ Пэлдээгийн эцэгт хэлсэн эсэхийг бид мэдэхгүй. Тэр Пэлдээгийн эцгээс хулчийгаад хэлээгүй ч байж бүрэн болох юм. 

	Долгоржав уурлаж, Цогт, Цэвээн хоёрыг хөөсөн. Цогт түлхүүрийг чинь өгөөд байрнаас гарна гээд явсан билээ. Ингэж Цогтыг хөөргөн магтаж, миний байрыг булаан авч хоёулаа суух гэж Цогтын найз Цэвээн оролдсон юм. 

	“Тэнэг хүмүүсийг магтаж алдаг” гэж Демокрит хэлсэн байдаг. Энэхүү Цэвээн гэдэг нь ямаршуухан хүн байсныг хэлье. Цогт ЗХУ-д сурч байгаа найз Цэвээнийхээ тухай, тэр хэрхэн сурч байгаа тухай надад их ярьдаг, түүний бичсэн захиаг үзүүлдэг байлаа. Бид 40 мянгатад байсан байраа сольж, 50 мянгатад шилжин ирэхэд Цэвээний Цогтод бичсэн зарим захидал бидний юмтай холилдон ирсэн байв. Түүний бичсэн захиануудад Цэвээн нь шалгалт шүүлэгт олонтоо унаж байсан бөгөөд сурлагын хувьд Цогтынхоо өрөөсөн дугуй юм шиг байсныг тэр захидлууд харуулж байна. Ороо нь ороогоо, жороо нь жороогоо гэгчээр тэр хоёр үерхэж байжээ. “Тэнэг хүний ойр орчинд ямагт зальхай завшигчид олддог” гэж Бальзак хэлжээ. 1960 оны 10 дугаар сарын 21-ний захидалдаа Цэвээн бичихдээ: “Буревестник” гэдэг гутлын үйлдвэрийн клубт москвагийн оюутнуудын тайлан сонгуулийн хурал боллоо: Москвагийн элчин яамны газраас төлөөлөгч, мөн туршлага солилцохоор алс холын Сибирь нутгаас, Ленинградаас, Харьков, Ташкент зэрэг хотуудаас эвлэлийн үүрийн төлөөлөгчид ирж оролцов. Хурал дээр муу сайнаа нууж далдлалгүй бүгдийг нь ярилцав. Дараа нь 10:30-аас “Коммунист” гэдэг кино гаргасан. Хурлын дотоод дүрэм ёсоор хурал эхэлснээс эхлээд 2 цаг болоод 10 минутын завсарлага болно гэснээр 2 цаг болж завсарлацгаалаа. Найз нь Дэндэвтэй, Жанцантайгаа Пэлдээгээ дундаа хийж сугадчихаад доошоо буутал дор сонин зургууд хадаастай байна. Очоод үзэж байтал том гэгчийн хар тушээр бичсэн “Сүүл баригчид” гэсэн нэг анхааралд миний нэр хоёрдугаарт, Пүрэвнанзадынх гуравдугаарт бичигдчихсэн байна. 

	Нөгөө их яруухан, цээж дүүрэн амьсгалж явсан найз чинь нүүрээ хийх газар олддоггүй, хүн бүхэн миний нүүрийг хараад байгаа юм шиг болохоор хурал таслаад явчих юм бил үү гэж бодоод Пэлдээгээсээ далимдуулаад гараа авчих гэхэд, чи хаачих гээд байна аа? гэхэд нь юу ч хэлэх үг олдох бүү хэл, дуу гарахгүй мунаар цохиулаад газар ойчих гэж байгаа юм шиг толгой мансуурчхаад нэг мэдсэн чинь кино үзчихсэн сууж байсан. Уг нь хурал тарангуут өлгүүрийн дэргэд хамгаас түрүүн очиж хувцаслаад явчих юм сан, эсвэл хамгийн сүүлд очно гэж бодсон юм сан. Тийм ч учраас юм уу нэг мэдэхэд, хуралд оролцсон 1000 гаруй оюутнуудаас 40-ийн хамт Пэлдээ, Маяа, Дэндэв, Жанцан, Оч бид зургуул үлдэж хамгийн сүүлд явцгаалаа. Пэлдээ минь надыг их л тайтгаруулав. 

	1961 оны 1 дүгээр сарын 23-нд бичсэн захидалдаа: “Манай зачёт 12 дугаар сарын 21-ээс 30 хүртэл үргэлжилсэн. Би энэ хугацаанд 8 зачёт өгөх байсны 6-г нь өгөөд зачётын хугацааг хаалгачихсан. 6-ний өдөр эхний шалгалт байсан. Би энэ шалгалтын зачёт өгөх гэж 3 удаа очоод өгч чадаагүй буцсан. Багш зачёт тавьж өгөөгүйгээс эхний шалгалтад ороогүй өнгөрсөн. Дараа нь 10-нд физик байлаа. Физикийн зачёт мөн өгч чадаагүй, зачётын хугацаа дуусчихсан юм” гэжээ. Захидлын 3 дахь тал дээр энэ өдөр манай барилгын оюутнуудын хурал болж байв. Би хоцорсон боловч яваад орлоо. Ортол надыг эхний хэсэг сандалд зай гаргаад суулгалаа. Элчин яамны газраас нэг хүн ирж хуралд бүрэн эрхтэйгээр оролцож байв. Энэ хүн миний ороход яриа ярьж байснаа таслаад, “за Цэвээн минь сонс! Одоо чиний хувь заяаг шийдвэрлэх гэж байна. Чамайг нөхдийн чинь олонх нь нутаг буцаая гэж байна. Нөгөө хэсэг нь 1 дүгээр ангид нь буцааж суулгая гэж байна. Одоо чиний үгийг сонсъё” гэхэд нь би ярьж эхэллээ. Цэвээн өөрийнхөө тухай бичихдээ: “Энэ хурлаас 2 чиглэлтэй шийдвэр гаргасан. Үүнд: Хэрэв эмнэлгээс акт гардаг юм бол 1 дүгээр курс. Мат шалгалтыг өгүүлээд нутаг юм уу? аль эсвэл энд санаторид1 явж амруулаад ирэх намар 2 дугаар курс... Хэрэв акт гараагүй бол амралт дуусаад хичээл эхлэхэд 1 дүгээр курсийн хаврын семестрт орж хичээллээд математикийнхаа шалгалтыг өгөөд ирэх намар 2 дугаар курст хичээллэх. Энэ хоёр асуудлыг элчин яамны сайд ба Оросын Гэгээрлийн Яамтай харилцан зөвшөөрөлцвөл аль нэг тал руу шилжин над үүрэг өгнө гэсэн. Хэрэв яриа тохиролцохгүй бол надыг хөөхөөр болоод байна” гэжээ. 

	1961 оны 5 дугаар сарын 26-ний захидалдаа Цэвээн бичихдээ: “Сургууль соёлоосоо нэлээд хоцорч байна. Юу болохыг хэрхэн би мэдэх билээ, миний эмнэлгээс гарсан үед хурал болно гэсэн. Тэр хурлаар надыг авч хэлэлцэх бололтой. Найз нь 10 зачётынхаа 8-г өгсөн. 5 шалгалтын нэгийг өгсөн. Ингээд авч үзэхэд над одоо шалгалтын хоёр хичээлийн зачёт, 4 шалгалт бас нөгөө хаврын 1 дүгээр курсийн математикийн өртэй нийлээд 5 шалгалт өгөх болж байна” гэжээ. 

	Цэвээн 1959 оны 7 дугаар сарын 1-нд бичсэн захидалдаа Москвагийн ойролцоох сангийн аж ахуйд очиж ажилласан тухайгаа бичсэн байна. Үүнд тэр бичихдээ: “Энэ сангийн аж ахуйн төвд 10 жилийн дунд сургууль байх бөгөөд энэ сургуулийн танхимд амьдарцгааж байна. Энд Монгол, Вьетнам, Хятад, Албани, Орос зэрэг 200 шахам оюутнууд ажиллаж байна. Хоол унд сайн. Энэ аж ахуй тариалан ба гахай шувуу өсгөдөг учир махаар гойд их дутагдахгүй юм.... найз нь тахиа, нугас, гахайн зэрэг махыг идсээр сүүлдээ дасаад амттай санагддаг болчихлоо. Бид өглөө 6 цагт босдог, 7 цагт хоолондоо ороод, хоолноос гарч ажлын талбай руугаа явж 8 цагт ажил эхэлдэг. Өдөр бүр 6 цагийн хөдөлмөр хийдэг. Хоёр цагт ажлаас бууж 3 цагт үдийн хоолонд ороод хоолны дараа унтаж амраад оройн 4 цагт оройн хоол орж, үүний дараа шугам жагсаал хийж бүртгэл явуулаад ажлын бүтээмж, маргаашийн хийх ажлыг танилцуулан ярих ба 15 минут үргэлжилж тарна. Ингээд 9-өөс 11:30 хүртэл зугаалах нэг нь зугаалж, кино үзэх нь үзэцгээж 12 цаг болоход бүгд унтахаар орондоо орсон байх нарийн хуваарьтай. Зарим үед найз нь хүүхнүүдтэй саадаар зугаалсаар явтал 1 цаг, 2 цаг болчихсон байдаг. Ингэж орой явахыг хориглохгүй ба өглөө цагтаа босож ажилдаа гарч байвал лагерийн дарга юу ч хэлдэггүй юм. Оросын бүсгүйчүүдтэй зугаалах сайхан юм... найз нь муухан танцалдаг болчихсон минь хүүхнүүдийг очиж урьж хийсээр муу ботинкийн минь ул тэсэхээ байлаа. Найзуудад гологдохгүй нэгэн бүсгүйтэй танилцсан, ажлын гадуур сул цагт зугаалдаг ба кино, танц зэрэгт цуг явдаг болчихсон. Найз нь иймэрхүү амьдралтай, энэ зуныхаа амралтыг өнгөрөөж байна” гэжээ. 

	Зөвхөн эдгээр 4 захидлаас авч үзвэл: найз Цэвээн нь хүний чанар, оюуны потенциалын хувьд Цогттойгоо тун ойролцоо хүн байжээ гэдэг нь тодорхой харагдаж байна. Ийм хүн яаж дээд сургууль төгссөн юм бол доо. Цогт чухам өөртэйгөө тохирсон хүнийг олж нөхөрлөжээ. 

	 

	 

	“Эсэргүү” гэгдсэн би болон бид хэрхэн суралцаж байв

	Цогт намайг хэрхэн үнэлж байсантай холбогдуулж би ямар нөхцөлд хэрхэн суралцаж байснаа товч авч үзье. 1945 оны намар Эрхүүгийн улсын багшийн дээд сургуульд орж суралцав. Эрхүү хот бол тунгалагхан устай Ангар мөрний эрэг дээр орших эртний хот байлаа. Куйбышевын завод зэрэг үйлдвэрийн газруудтай, Улсын их сургууль, Санхүү, эдийн засгийн дээд сургууль, Улсын багшийн дээд сургууль, Анагаах ухааны дээд сургууль зэрэг их дээд сургуультай. Москва зэрэг хотуудтай харьцуулбал түүх соёлын дурсгалын газар, музей зэрэг үзээд байх юу байх билээ дээ. Орон нутгийг судлах музей гэж байсан байх. Манай сургууль Желябов гэдэг гудамжинд хоёр давхар байшинд байрлаж байв. Энэхүү гудамж нь оросын шалгарсан хувьсгалч, хувьсгалт народник нарын нэрт төлөөлөгч, “Ардын зориг” намыг зохион байгуулагч, удирдагч, хоёрдугаар Александр хааны амь насанд халдсан хэрэгт холбогдож 1881 онд цаазлагдсан Андрей Иванович Желябовын нэрэмжит гудамж юм. Тус дээд сургуулийн захирал нь Николай Григориевич Прозоровский, орлогч захирал нь сибирийн зохиолч Кунгуров нар байлаа. Манай түүхийн факультетын декан нь Дулов гэдэг хүн байсан. Арван жилийн дунд сургууль төгссөн би ЗХУ-д хамаг юм сайхан гэсэн ойлголттой очсон билээ. Гэтэл дайн дөнгөж төгссөн учир идэх уух зүйл тун ховор бөгөөд их өндөр үнэтэй, картаар олгодог байв. Оюутны тэтгэвэр 500 рубль, юунд ч хүрэхгүй байсан юм. Ганц ширхэг хар талх 100 орчим рубль хүрч байв. Бид нутагтаа харихаараа бахиал гутал, бөс даавуу зэргийг авчирч худалдаад хоол унд авахдаа нэмэрлэдэг байв. Мөн талх, боорцог, борц зэрэг хүнсний зүйлийг авчирна. Гэвч энэ үед манайд ч хүнсний зүйл ховор байлаа шүү дээ. 

	Бид хүнсний зарим зүйлийг сайд дарга нарын зөвшөөрөлтэйгөөр авна. Үүнд: нэг ширхэг талхыг сайдын цохолтоор үйлдвэр дээр очиж авч байсан удаа бий. Бид эхний жил заримдаа түүхий хар талх идэж крантны ус уучхаад явж байсан удаа бий. Хоёр дахь хичээлийн жилээс эхлээд миний ходоод маш их муудаж, хоол шингээх нь муудсаар архагшиж одоог хүрч ирсэн билээ. Би доктор, профессор Мочалин захиралтай анагаах ухааны дээд сургуулийн клиникийн эмнэлэгт хэвтэж эмчлүүлээд тус болоогүй юм. Эрүүл мэндийн байдлаас болж шалгалтаа дутуу өгөөд намар гүйцээж өгөх явдал ч гарч байв. Манай сургуулийн оюутны байр Перовская гэдэг гудамжинд байв. Софья Львовна Перовская нь оросын хувьсгалч, “Ардын зориг” гэдэг нэртэй намын нэрт зүтгэлтнүүдийн нэг бөгөөд хоёрдугаар Александр хааны амь насанд халдах явдлыг бэлтгэхэд идэвхтэй оролцож 1881 онд цаазлагдсан билээ. Энэ хүний нэрэмжит гудамж юм. 

	Тэр үед ЗХУ-ын байдал тун хүнд байсан юм аа. Манай дотуур байр нь 2 давхар, 3 дүнзэн байшин байсан. Коридороосоо галлаж дулаацуулна. Улс орны байдал туйлын хүнд байсан учраас гэрэл чийдэн ч хүч хүрэхгүй улаан юм байх. Сайн галлахгүй учраас байр хүйтэн. Дотроо нийтийн бие засах газартай. Нэг өрөөнд гол төлөв гурвуул сууна. Нэг жил өвлийн амралтаар манай байрны монгол оюутан нутаг буцаж би ганцаар үлдсэн юм. Хүйтэн ч өвөл байлаа. Байр ч хүйтэн, байранд оготно олон. Оготно даарахлаараа гутал, хувцас, пальтоны халаасанд орчихно. Шөнө нүүрэн дээгүүр гүйнэ. 

	Би суралцаж байсан сүүлийн жилүүддээ айлын хувийн орон сууцанд сууж байлаа. Энэ нь манай сургуульд ойр, дулаан бөгөөд бие муутай надад хоол ундаа тохируулан хийж идэх бололцоотой ба надад их тус болсон юм. Тэр айлд санхүү эдийн засгийн дээд сургуульд сурч байсан Д. Моломжамц, Б. Дүгэрсүрэн, Түмэн-Өлзий, Тоодой нар сууж байсан юм. Нэгэн үе Б. Дүгэрсүрэн бид хоёр нэгэн өрөөнд нь сууж байлаа. Бидний сурч байх үед Улаанбаатар, Наушка хоёрын хооронд төмөр зам байгаагүй. 

	Дээр үед Наушкийг монголчууд Уушгийн тосгон гэдэг байлаа. Бид Улаанбаатар Наушка хоёрын хооронд унаа олдохгүй үйл тамаа үздэг байлаа. Замын машинд дайгдана. 1946 онд ЗХУ-д их ган болж, байдал улам их хүндэрсэн бөгөөд оюутан бид тэсэхүйеэ бэрх болсон учир манай дээд сургуулийн оюутан Хишигтийн Гончигдоржийг оюутан бидний амьдралын хүнд байдлыг нам засгийн удирдах нөхдөд танилцуулахаар Улаанбаатар томилон явуулсан билээ. 

	Нөхөр Гончигдорж Намын Төв Хорооны нарийн бичгийн дарга С. Янжмаа зэрэг хүмүүст байдлыг танилцуулж оюутны тэтгэмжийг бага зэрэг нэмэгдүүлж, оюутан биднийг тус хотын удирдах хүмүүст үйлчилж байсан нэгэн гуанзанд оруулах болсон юм. Энэ нь оюутан бидний ахуй байдлыг их сайжруулсан билээ. 1946 оны намар манай сургуульд суралцахаар багшийн ажил хийж байсан Ц. Батмөнх, Х. Батсүх нар ирсэн юм. Цогтын Батмөнх нь Сэлэнгийн дунд сургуульд миний сурч байхад хичээлийн эрхлэгчээр ажиллаж, түүний эхнэр Валя гэгч бидэнд орос хэл зааж байсан юм. Ц. Батмөнх хижээл настай учир хүнд нөхцөлд амьдарч сурахад хэцүү байсан нь ойлгомжтой. Харин Х. Батсүх нь залуу багш байсан. Энэ үед манай гэгээрлийн яамны орлогч сайдаар тус дээд сургуулийг төгссөн Батын Түдэв гэдэг хүн ажиллаж байв. Түүний хэлж байснаар Батсүхийн ээж Хандсүрэн гэгч хүүг минь ирүүлж өгөөч гэж шоколад барьчихсан ирээд салдаггүй байсан гэдэг. Тэд өвлийн амралтаараа яваад буцаж ирээгүй билээ. 

	Ийм хүнд нөхцөлд зөвлөлтийн аль ч хотод сурч байсан монгол оюутан нар амьдарч сурч байсан юм. Лигүү бид хоёр тус сургуульд 1945 онд орж 1949 онд төгссөн билээ. Ийм нөхцөлд Цогт сурч байсан бол яах байсан бэ? Тэр нийтийн халаалттай тохилог сайхан байшинд сууж, идэх уух зүйлээр ямар ч дутагдалгүй байсан шүү дээ. Тэгсэн атлаа зовж зүдэрч байна гэж бичиж байв. ЗХУ-д байдал жил ирэх дутам сайжирсаар байсан юм. 1948 онд болов уу? Зөвлөлт улсад мөнгөний реформ явагдсан юм. Нууц юм гэж байдаггүй болохоор энэ тухай урьдчилан дуулсан юм. Орос оюутан нар мөнгөний реформ явагдана, та нарт мөнгө байвал юм аваарай гэж хэлж байв. Бидэнд юун их мөнгө байх билээ дээ. Тэр үед тус сургуулийн дотуур байрны нэг өрөөнд сууж байсан Б. Лигүү, Ц. Готов бид гурав байгаа хэдэн рублиэ нийлүүлж зургаа татуулж байсан билээ.

	Ц. Готов, Б. Лигүү, Д. Юмжав нар

	 

	Б. Лигүү бид хоёр нэг курст, Ц. Готов бидний доод курст суралцаж байсан юм. 

	Хэдэн онд гэдгийг мартжээ. Дөчин мянгатын сэргийлэхийн анги байрлаж байсан байранд Лигүү сууж байхдаа тэр зургийг ил тавьчихсан байдаг байсан. Сүүлдээ харагдахаа байсан. “Эсэргүү” Юмжавтай хамт авхуулсан зургийг ил тавих зүрх зориг Лигүү, Готов хоёрт байгаагүй биз дээ. Тэр зургийн хувь заяа юу болсныг мэдэхгүй юм. Эрдмийн зэрэг хамгаалахаар 1956 онд Москва очиход минь Зөвлөлт орны байдал шал өөр болсон байв, нэгэн үе гуанзанд талх үнэгүй өгч байв. Манай дээд сургуульд ЗСБНХУ-ын түүхийг Гудожников, эртний болон дундаж зууны түүхийг доцент Шостакович, шинэ үеийн түүхийг Потапов, сэтгэл зүйн хичээлийг доктор Беляев, марксизм - ленинизмийн үндэс гэдэг хичээлийг Севястьянов, улс төр эдийн засгийн ухааны хичээлийг доцент Н. Г. Прозоровский, утга зохиолын хичээлийг Кондратьев зэрэг багш нар зааж байлаа. Ялангуяа багш Гудожников лекцийг маш сайхан уншдаг байв. Манай курс 20-иод оюутантай. Олонх нь эмэгтэй оюутан. Эрэгтэйгээс цэргийн алба хашсан Кураков, Дамешек хоёр, мөн Попов болон Лигүү бид байв. Сүүлд дуулснаар Павел Кураков маань өөрийн сургуульдаа багшилж байна гэсэн.

	 

	[image: Image]

	Манай курсийн оюутан нар сургуулийн удирдлага, багш нарын хамт 

	 

	 

	Тус сургуулийн анхны монгол төгсөгч нь Базарын Ширэндэв түүхийн мэргэжлээр, дараа нь Дашийн Цэдэв, Нямын Лувсанчүлтэм, Батын Түдэв, Санжжавын Эрдэнээ, Бадамжавын Доржням, Хишигтын Гончигдорж, Умербекийн Камбар, Данзаны Юмжав, Балжирийн Лигүү, Цэдэндамбын Готов түүхийн мэргэжлээр; Дэнзэний Гомбосүрэн, Лувсанцэрэнгийн Шагдарсүрэн нар тооны мэргэжлээр, Балданы Гунгаадаш газар зүйн мэргэжлээр тус тус төгссөн байна. Лигүү, Готов бид гурваас хойш манай сургуульд олон хүн суралцаж төгссөн билээ. “Д. Төмөр-Очироос намын эсрэг үйлдсэн ажил явуулга” гэдэг хуурамч хэрэгт холбогдож, тус сургуулийг төгсөж эзэмшсэн түүхийн мэргэжлийн ажлаас хөөгдөж, “эсэргүү” нэр хоч зүүж, нутаг заагдан цөлөгдөж, нэр төрөө гутаан бузарлуулж, Дотоод Яамны байнгын хяналт, санаа сэтгэлийн байнгын дарамтад орж, эд материалын талаар их хохирч, ажил амьдралаараа тоглуулан 30 орчим жил хэлмэгдлийн гашуун зовлон эдэлсэн хүн Эрхүүгийн Улсын багшийн дээд сургууль төгссөн эдгээр монголчуудын дотор надаас өөр байхгүй билээ. Тус сургуулийн анхны монгол төгсөгч Базарын Ширэндэв нам төрийн өндөр албан тушаал хашиж, Чойбалсан, Цэдэнбал нарын дэглэмд үнэнчээр ажиллаж байсан боловч зарим хэлмэгдүүлэлтэд өртсөн явдал бий. Гэвч гэмгүй олон хүний амь насыг бүрэлгэхэд идэвхтэй оролцсон эрүүгийн гэмт хэрэг үйлдэж байсан тус сургуулийг төгсөгч Дашийн Цэдэвийн тухай зөнөг залгасан Юмжав миний бие чадан ядан бичсэн энэ номдоо тодорхой бичсэн билээ. 

	Лигүү бид хоёр 1949 онд төгссөн. Төгсөж ирээд би Улаанбаатар хотын багшийн сургуульд 1951 он хүртэл, Лигүү намын дээд сургуульд 1956 он хүртэл багшаар ажилласан. 1951 оноос би улсын их сургуульд шилжин ажилласан юм. 

	 

	 

	Дүүгийн тухай дахин өгүүлэхүй

	Сууж байсан орон сууцнаас маань дүү Цогт хөөж гарган өвлийн хүйтэнд 5 буудалд оршин сууж байсан хадам ээжийнд очиж бүтэн 4 сар хэрхэн зутарч өвөлжсөн, дүү Цогт, Чимиддорж болон ээждээ би хэрхэн хандаж тусалж байсан болон бидний амьдралын хүнд үед дүү Чимиддорж бидэнд хэрхэн тусалж байсан хийгээд Цогтод анхааруулах зарим зүйлийг тодорхой баримт түшиглэн өгүүлсэн миний захидлыг дүү Цогт уужуу тайван ухаантай уншиж, гэм буруугаа зөв ойлгон засах, ахынхаа үлгэр дуурайлаас суралцахын оронд ахын үлдээсэн зурвасыг уншаад “галзуурахад ганц хуруу дутсан байх, Юмжавын бичсэн зурвасыг гүйцэт уншиж чадаагүй, Юмжавын зурвасан боть авсан 1966 оны 3 дугаар сарын 26-ны 8 цагаас эхлээд, ах дүүгийн холбоо тасрав" гэх зэргээр бичжээ. Миний учирлан дэлгэрэнгүй бичсэн зүйлээс Цогт сайн зүйл олж огтхон ч үзээгүй байна. “Илжигний чихэнд ус ч хийсэн, алт ч хийсэн сэгсэрнэ” гэгч болжээ. Цогт сайн мууг ялгах чадваргүй хүн гэдэг нь харагдав. Цогтын мэддэг зүйл нь Чимиддорж, Юмжав тэр гурав ах дүү улс гэдгийг мэднэ. Ах дүү улс бие биеэ дэмжих ёстой гэнэ. Гэхдээ Цогтыг дэмжсэн зүйл бол сайн зүйл, Цогтыг дэмжсэн хүн бол сайн хүн. Цогтыг дэмжээгүй зүйл бол муу зүйл, Цогтыг дэмжээгүй хүн бол муу хүн болно. Юмжав бол муу хүн. Яагаад вэ? гэвэл тэр Цогтод хөөгдөөд, өвлийн хүйтэнд 5 буудалд очиж элдвээр зутарч явснаа зөв зүйтэй зүйл гэж үзээгүй, улсаас Юмжавт олгосон байранд нь найз Цэвээнтэйгээ хамтран суухад нь зориулан тэр байрыг Цогтод өмчлүүлэхийг зөвшөөрөөгүй зэрэг нь төрсөн дүү Цогтынхоо хүсэл зоригийг дэмжээгүй муу хүн болж байна. Харин Цогтын үйлдсэн дээрх бүх зүйл сайн зүйл, түүнийг үйлдсэн Цогт сайн хүн. Чимиддорж муу хүн. Яагаад вэ гэвэл тэр найз нарынхаа хамт Юмжавын төлөө маш их санаа тавьсан. Ингэхлээр Юмжав, Чимиддорж хоёр төрсөн дүү Цогтыгоо дэмжээгүй муу улс болж байна. 

	Чухам ийм учраас тэдэнтэй ах дүүгийн холбоогоо таслах нь зүйтэй. Ингэхлээр Юмжавын захидлын дотор бичсэн зүйл нь Цогтыг дэмжээгүй учраас муу зүйлс. Юмжавыг сонсох хэрэггүй, түүний үгэнд орж хэлснийг нь биелүүлэх, түүнээс үлгэр дуурайл авах зүйл огт байхгүй. Цогт төрсөн ахаа хүндэтгэхийн оронд түүнийг “эсэргүү” гэж загнаж хутга мэс барин дайрч, зодох нь зүйтэй гэж үзээд түүнийг элдвээр гүтгэн нэр төрийг нь гутаах нь зүйтэй гэж үзнэ. Миний төрсөн дүү Цогт бусдыг хайрлан хүндэтгэх, бусдаар хайрлуулан хүндэтгүүлэх монголын сайхан заншлыг ойлгон ойшоодоггүй, хүн ахтай дээл захтай, ахмадын сургаал алт, буурлын сургаал буян, ах нь сургадаг дүү нь сонсдог гэдэг амьдралын бичигдээгүй хуулийг бүдүүлгээр зөрчдөг нэгэн байсан бөгөөд түүнийг өсгөн хүмүүжүүлэх, тэжээн хувцаслах, дээд боловсролтой болгохын төлөө ахынхаа ихээхэн хүчин зүтгэснийг үнэлэн талархах соёл түүнд огтхон ч байгаагүй юм. 

	Эцэг эх, ялангуяа хүнд өвчтэй байсан эхээ эмчлүүлэн эдгэрүүлэх талаар ахынхаа гаргасан их зүтгэлийг дурдаагүй атлаа аливаа жирийн хүүхэд тэжээлгэж хувцаслуулаад зүгээр суудаггүй эцэг эх, ах, дүү нартаа үзүүлдэг гэр зуурын туслалцааг эцэг эхээ харж хамгаалж байсан мэтээр Цогт үзэж байлаа. “Мууд тус хийвэл мэдэхгүй, сайнд гэм хийвэл мартахгүй" гэгчээр Юмжавт улсаас олгосон дулаан байранд идэх уух, хувцаслах, сурах талаар дутагдсан зүйлгүй сууж байсан атлаа өчүүхэн ч бэрхшээлийг туулан давах сэтгэлийн тэнхээгүй Цогт ядарч, зовж байсан гэж үзнэ. Ах Юмжав нь түүнийг дээд сургуульд оруулахад нь Цогт сурлагаар тэнцэхгүй хасагдсан үнэн байдлыг нь бичихэд түүнийг дайран доромжилсон гэнэ. “Хөл нь доголон хүн бидний бухимдлыг төрүүлдэггүй атал ухаан нь доголон хүн яагаад тэвчихийн аргагүй байдаг бил ээ? Учир нь гэвэл, доголон хүн биднийг тэгшхэн алхаж байна гэж ухамсарладаг, харин ухаан доголон хүн өөрийгөө биш, биднийг доголон байна, хэмээн зүтгээд байдаг" гэсэн байдаг. "Мунхаг хүнтэй үнэн голоосоо шударга маргаж болдоггүй. Яагаад Платон өөрийнхөө улсын дотор бурангуй хүмүүстэй маргалдах эрхгүй явсны учир тэр” гэж нэгэн ухаантан хэлсэн байна. 

	1990 оны 5 дугаар сард МАХН-ын ТХ-ны тэргүүлэгчдийн тогтоолоор Д. Төмөр-Очирын хамсаатан гэж буруутгагдсан хүмүүс, түүний дотор намайг хилсээр хэлмэгдсэнийг тогтоон цагаатгасан билээ. Үүнийг ард олон сонсож талархан хүлээн авсан юм. Үүнийг мөн миний төрсөн дүү Цогт, түүний танил найз нөхөд мэдсэн байж таарна. Нэгэн өдөр Цогт шил архи өвөртлөөд манайд иржээ. Бид гэртээ байгаагүй учраас хаалгыг хэчнээн тогшивч орж чадсангүй буцсан байна. Нэгэн өдөр Чимиддоржийн найз Нямаа явж байгаад Цогттой тааралджээ. Тэгэхэд нь Цогт шил архи өвөртлөөд ахынд очсон чинь хүн байгаагүй гэж ярьсан байна. Тэгэхэд нь Нямаа нэг шил архиар чинь яах юм бэ? гэсэн байна. Энэ тухай Нямаа бидэнд ярьсан юм. Мөн дараа нь Цогтын нас барсныг дуулаагүй байхад маань энэ тухай Нямаа дуулж бидэнд хэлж байсан юм. Цогт эелдэг эвсэг занг эрхэмлэхгүй, уурлах уцаарлах байдлыг олонтоо гаргаж байлаа. Энэ талаар бидний ээж түүнд нэг бус удаа сануулж байсан юм. Ууртай хүний ажил бүтэмж муутай байдаг. Иймээс ч “Уурын ихээр аргыг олдоггүй, ухааны ихээр учрыг олдог” гэсэн сайхан үг бий. “Мунхаг хилэнгээс илүү муу нөхөр гэж үгүй. Саруул ухаанаас илүү сайн нөхөр үгүй" гэж эзэн Чингис сургасан байдаг. 

	Цогт ямар ч үед саад бэрхшээлийг даван туулах сэтгэлийн тэнхээгүй, хатуужил тэвчээргүй нэгэн байлаа. Хамт олны сонирхлыг үл хэрэгсэн, зөвхөн өөрийнхөө хэрэгцээ сонирхлыг хангахад чиглэсэн хувиа хэт хичээсэн үзэл түүний ажиллагаанд ноёрхсон хар амиа хоохойлогч байлаа. “Зөвхөн өөрийгөө бодож, бүх зүйлээс ашиг завшаан хайдаг хүн жаргалтай байж чадахгүй. Өөрийнхөө төлөө амьдаръя гэвэл, бусдын төлөө амьдар” (Сенема) гэж нэгэн мэргэн хэлсэн байдаг. Нэр төрөө эрхэмлэн хүндэтгэх заншлыг мөрдлөг болгохын оронд шуналдаа хөтлөгдөн юунаас ч буцахгүй гутамшигт байдалд орж байлаа. 

	“Дуудах нэрийг эцэг эх өгдөг. Дуурьсах алдрыг өөрөө олдог” гэсэн сайхан үг бий. “Ичгүүртэй хэрэг тарьсныхаа гэмийг хүлээнэ гэдэг амь насаа аварна гэсэн үг” гэж Демокрит хэлжээ. Ийм хэрэг хийсэн Цогт надтай уулзахаас ичих ёстой байсан биз. Гэвч “Тэнэг хүн юунаас ч ичдэггүй” гэж Жан-Жак Руссо хэлсэн байдаг. “Эсэргүү” гэж намайг загнаж, ална хядна гэж хутга мэс барин намайг дайрч байсан Цогт яагаад ингэж нэг шил архи өвөртлөн манайд ирж надад хандах хандлагаа эрс өөрчлөх болов? Тэр ална хядна гэж манайд ирээгүй, буруугаа хүлээх гэж ирсэн нь лавтай. Тэр өөрөө санаачилж ирсэн үү? Эс бөгөөс хүний амаар ирэв үү? Тэр өөрийн алдаа дутагдлыг юу гэж үзэв? Бидэнд эд хөрөнгийг өвлүүлэгч нь иргэний хууль ёсоор бидний ээж билээ. Эцэг эхийн маань аль нэгэн бид хоёрт эд хөрөнгийг ямар хэмжээгээр өвлүүлэх тухай гэрээслээгүй учраас бид эцэг эхийн үлдээсэн хөрөнгийг адил тэгш хэмжээгээр хуваан авах ёстой байлаа. Би өөрт ногдох эд хөрөнгийг хүлээн аваад түүнийг өөрийн үзэмжээр чөлөөтэй эзэмшиж, ашиглаж захиран зарцуулах бөгөөд аливаа халдлагаас хамгаалах эрхтэй байв. Эцэг эхийн үлдээсэн бүх эд хөрөнгийг шунахай зорилгоор ганцаар авсан Цогт энэ бүгдийг ойлгож байсан гэж үү? Эцэг эхийн үлдээсэн бүх хөрөнгийг би ганцаар авах ёстой гэж ойлгож байв уу? Юмжав “эсэргүү” болсон учраас би ганцаар авах ёстой гэж үзэж байсан уу?

	Нэг шил архи өвөртлөн надтай уулзахаар манайд ирэхдээ эцэг эхийн үлдээсэн бүх эд хөрөнгийг ганцаар өвлөөд зогсохгүй, надад улсаас олгосон орон сууцыг булаан авч өвлөхийг оролдсон явдал минь иргэний хуулийг зөрчсөн ноцтой гэмт хэрэг байжээ гэдгийг Цогт ойлгож байсан гэж үү? Энэ хэргийг би ганцаар үйлдээгүй, найз Цэвээнийхээ хамт үйлдсэн учраас найз Цэвээн минь бас хамтран үйлдсэн гэмт хэрэгтэй болно гэдгийг ойлгож байсан гэж үү? Энэ бүгдээс үзэхэд дүү Цогт нь эрүүгийн ба иргэний хууль зөрчсөн гэмт хэрэгтэн болсон байна. Үерхэл бол хүмүүсийн харилцааны нэг чухал хэлбэр юм. Үерхэл гэдэг нь нэг нэгнийхээ сайхан ааш, сайн үйлс бүхнийг дэмжиж, муу зан ааш, муу явдлыг арилгахад тусалж, бие биедээ хувиршгүй итгэж явахыг хэлнэ. Цогт, Цэвээн хоёрт сурлага, хөдөлмөр, амьдралд бие биеэ үлгэрлэж дагуулах нандин сайхан чанар байсан гэж үү? Юуны өмнө Цогт, Цэвээн хоёр оюутны хувьд амжилттай сайн сурч хүмүүжих нь тэдний гол хөдөлмөр байлаа. Гэтэл тэр хоёрт бие биеэ үлгэрлэн дагуулах зүйл юу байсан бэ? Юу ч байгаагүй гэдгийг дээр дурдсан баримтууд тод харуулсан билээ. Цогт сургуулиас хасагдаад бүтэн жил ч ажилгүй байсан. Бидний хэрэглэдэг хоол, унд, хувцас, хунар, ер нь бүхий л зүйл хөдөлмөрөөр бүтдэг гэдгийг Цогт ойлгож байсан гэж үү? Бүтэн жил ажилгүй байхад нь хоол унд, хувцас, хунар хаанаас гарч, хэний хүчинд амьдарч байсныг тунгаан бодох ухаантай байсан гэж үү? Түүгээр барахгүй Эрхүүгийн улсын багшийн дээд сургуулийг төгсөж ирээд Улаанбаатарын багшийн сургуульд багшилж байсан 1949 онд болов уу Цогт хүндээр өвчилж онош нь тогтоогдохгүй байхад нь би ажлаасаа чөлөө авч нэгдүгээр эмнэлэгт хэвтүүлэн сахиж, тэр үеийн нэрт эмч нараар үзүүлэн арай чарай гэж оношийг тогтоолгон амийг нь аварч байсан удаатай. 

	Сургуулиас хасагдаад хааяа цөөн төгрөгийн ажил хийж бидэнтэй хамт байхдаа хэдхэн хоног талх зэргийг авчраад мөнгө дууслаа гээд мөнгөө хурааж байгаад хүлээн авагч зэргийг авч байсныг юу гэж үзэх ёстой вэ? Хүний хөдөлмөрийг үнэлдэггүй хэт амиа хичээж байсныг харуулж байнам бус уу? Төрсөн ахыгаа хилс хэрэгт холбогдон ядарч явахад нь “эсэргүү” гэж загнаж, ална хядна гэж хутга мэс барин дайрч орон байрнаас нь хөөж, эцэг эхийн үлдээсэн бүх эд хогшлыг ганцаар эзэмшихийг Цогтын оролдож байхад нь энэ муухай явдлыг нь арилгахад Цогтод туслах ёстой байсан Цэвээн энэ бүгдийг дэмжээд зогсоогүй, ах Юмжавт нь улсаас олгосон орон сууцыг нь сүрдүүлэн авч, Цогттой хамт суухыг оролдож эрүүгийн ба иргэний гэмт хэргийг хамтран үйлдэж байв. "Мунхаг хэрэг үйлдэх нь сайн үйлс бүтээхээс хавьгүй амархан. Гэхдээ л бид “Нэгэн цагт сайн нь муугаа ялна” гэж боддогийнхоо хүчинд л маргаашдаа найдан амьдарсаар яваа юм гэж Оросын нэгэн зохиолч хэлсэн байна. Үүнийг Цогт Цэвээн нарын үйлдсэн хэрэг харуулж байгаа бөгөөд харамсалтай нь тэд нэгэн цагт сайн нь мууг ялна гэдгийг ойлгоогүй билээ. 

	“Бүх муу юмны үндэс шунал, шуналтай хүн амжилтад хүрдэггүй. Үнэн амжилтад хүрч чадах сэтгэлийг адгуу хүсэл нь хорон муу санаагаар дүүргээд хаячихдаг”, “Шуналд ёроолгүй, энэ ангал руу унах зам эцэс төгсгөлгүй. Шунахай хүн юу хүсээд байгаагаа ч тэр бүр мэддэггүй. Түүнийг хүлээж буй цорын ганц зүйл бол золгүй явдал” гэж бичсэн байдаг. Энэ бүхэн миний мунхаг дүү Цогтын үйл ажиллагаагаар нотлогдсон. Миний энэ өгүүллийг минь уншсан зарим хүн нас барсан төрсөн дүүгийнхээ муу муухай явдлыг гаргаж бичлээ гэж намайг буруушаах хүн гарах нь лавтай. Гэвч би энэ зэмлэлээс айсангүй, хүмүүс юу ч гэж бодог, хамаагүй, худал хуурмагийг илчилж нэр төрөө сэргээх нь шударга зүйл гэж үзээд үүнийг бичлээ. 

	“Ху” намын байнгын дарамтад ядарч явахад минь мунхаг дүү Цогтын хүн чанар танигдаж намайг бас давхар дарамталж миний толгойн үс бууралтсан билээ. “Сэтгэлийн зовлон биеийн зовлонгоос илүү аюултай” (Платон) гэдгийг харуулсан юм. Цогт миний зовлонгоор жаргалаа хийж байлаа. “Бусдын зовлонгоор бах таваа хангагчийг өршөөж болохгүй” гэж Антон Чехов хэлсэн байдаг. "Ертөнцөд олон муу бий боловч түүнээс адгийн муу нь ухааны мунхаг” гэж Л. Н. Толстой хэлсэн байдаг. Энэ адгийн муу нь миний төрсөн дүүгийн тэнэг ухаан байжээ. Энэ нь өтлөхийн тэнэг биш төрөлхийн тэнэг байлаа. Г. Чимиддорж, Д. Цогт бид гурав төрсөн ах дүү нар билээ. Чимиддоржийн нялх байхад нь түүнийг айлд үрчлүүлсэн. Би 1927 онд, Чимиддорж 1930 онд, Цогт 1938 онд төрсөн. 

	Би 1962 онд “Д. Төмөр-Очироос намын эсрэг үйлдсэн ажил явуулга” гэгч хэрэгт холбогдож, хэлмэгдлийн гашуун зовлонг биеэр амссан билээ. Дүү Цогт үүнийг өөрийн шунахай сэтгэлд ашиглан миний эсрэг хэрхэн тэмцсэн тухай би тодорхой бичлээ. Харин дүү Чимиддорж намайг бүрэн дэмжиж байв. Үүнээс болоод Цогт бид хоёртой ах дүүгийн холбоогоо тасалсан билээ. Ингээд бид ямар ч харилцаа холбоогүй болсон. Хэдэн онд болохыг мэдэхгүй, Цогт нас барсан гэж хүнээс дууллаа. Үүнээс хойш олон жилийн дараа 2011 оны 6 дугаар сард дүү Чимиддорж нас барсан. Чимиддоржийн талаас ганц төрсөн ах Юмжав би байв. Миний бие эрүүл мэндийн хувьд муу байсан боловч оршуулгад нь оролцохоор очсон билээ. Миний эхнэрийн шавь Болдоо, Зоригоо (Зоригтбаатар) хоёр намайг хөнгөн тэргээр хүргэж очоод оршуулгад нь оролцоод бид буцаж ирсэн. Зоригийн ээж нь Чимиддоржийн эхнэртэй Ховдын нэг сумын улс байжээ. Чимиддоржийн эхнэр, хүүхэд маш баяртай намайг хүлээн авсан. Чимиддоржийнхон бүгд цугларсан. Чимиддоржийн гэргий Оролгор, түүний хүү Болороо болон бусад хүүхдүүд, алс хол Чита хотод байсан ахмад хүү Төрөө нь их хүч чармайлт гарган хүрэлцэн ирсэн байна. Хол ойр оршиж байсан олон танил хүн ирж байв. Энэ бүгд нь миний дүү, эхнэр хүүхэд, танил нөхдийнхөө хүндэтгэлийг хүлээж байсныг харуулж, ах миний бахархлыг төрүүлж байв. 

	Чимиддорж эдийн шуналгүй, бусдад гэм хор хийдэггүй, шулуун шударга нэгэн байлаа. Дүү Чимиддоржийг маш хүндэтгэлтэй оршуулав. Хурал ном уншуулж, 80 хүнийг гуанзанд хүлээн авч, талийгаачийн оршуулгад нь оролцсонд нь талархлаа илэрхийлж байв. Дүү Цогтыг хэдийд хэрхэн яагаад нас барсныг бид мэдэхгүй. Түүнийг нас барсан гэж бид бусдаас дуулсан. Бидний хувьд жигшүүртэй муухай авирлаж байсан учраас хүмүүс түүний нас барсан тухай бидэнд мэдэгдээгүй биз ээ. Юу ч гэсэн түүний оршуулгад нь төрсөн хоёр ах нь болох Чимиддорж бид хоёр оролцоогүй билээ. Төрсөн дүү Цогт иймэрхүү байдалтай нас барсан байхад энэ завсар би улс төрийн талаар цагаадаж “Алтан гадас” одон, “МОАХ”-ны дээд шагнал “Эрх чөлөөний одон”, “Монгол улсын тэргүүний геологич” цол тэмдэг, ардчилсан хувьсгалын 20 жилийн ойн медаль болон хувьсгалын ойн медалиудаар энгэрээ мялаачихсан, ядарсан цагт минь намайг тууштай дэмжиж байсан талийгаач дүүгийнхээ оршуулгад оролцов. Төрсөн ах дүү гурвын хувь тавилан ийм байлаа. 

	Нас барсан төрсөн дүү Цогтын жигшүүртэй үйл ажиллагааг дэлгэж тавихдаа "чамайг юу ч гэж бодно вэ, хамаагүй шударга гэж үзсэн зүйлээ хий" гэж Пифагорын хэлснийг үндэс болгон ах дүү хүмүүсийн дотор Цогтынх шиг муухай явдал битгий гараасай, ах дүү хамаатан садандаа тус хийхийг боддоггүй, тэдний хийсэн тусыг ухааран ойлгодоггүй, зөвхөн тэднээс авч ууж идэхийг боддог тийм хүмүүст сургамж болоосой, ядарсан ах дүү нартаа туслахыг боддоггүй, харин өндөр алба тушаалтай, чадалтай, тэнхээтэй хүмүүсийг бараадан тэдэнтэй нөхөрлөхийг зорьдог, нэр төр, гавьяа шагналыг хөөцөлддөг хүмүүст сануулга болоосой гэж би бичсэн юм.

	Д. Юмжав

	Цогт, эцэг Данзан, ээж Цэрэнцоо нарын хамт

	Д. Юмжав, эхнэр Долгоржав, дүү Чимиддоржийн хамт

	 


II. “ЭСЭРГҮҮ”-ГИЙН БОЛОН “ИВЭЭЛИЙНХЭН”-ИЙ АМЬДРАЛЫН ДҮР ТӨРХ

	 

	"Албан ёсны" эсэргүү

	1962 онд “Д. Төмөр-Очироос намын эсрэг үйлдсэн ажил явуулга" гэдэг зохиомол хэрэгт би холбогдон гүтгэгдэж их сургуулиас хөөгдөн хөдөө цөлөгдөж МААМ станцын дарга, гуанз, рестораны дарга, орчуулагч зэрэг мэргэжлийн бус ажил хийж өндөр насны тэтгэвэртээ гарах хүртлээ надад янз бүрийн бэрхшээл зовлон тохиолдож байв. Хэлмэгдлийн эхний үед миний аж амьдрал тун ч хэцүү байв. Би бага цалин авч эхнэр Долгоржав оюутан байлаа. Бид хувцас хунараар муу, би дотоод үйлдвэрийн солжир ботинк, зах нь цоорчихсон пиджактай баяр ёслолыг өнгөрөөж байлаа. Их сургуулиас халагдсаныхаа дараахан би бараг бүх номоо багшийн дээд сургуульд зарж эхнэртээ пальто, гутал авч өгч байв. Зөвлөлт улсад эрдмийн зэрэг хамгаалах гэж байсан тэр үед аав минь нас барсан билээ. Эх Цэрэнцоо өмөн үү өвчтэй байхад хөдөө намайг цөлж явуулснаас эмчилгээ нь тасарч эмчилгээ авахаа больсон юм. Иймээс Дашбалбарын МААМ станцын даргын үүрэгт ажлаас чөлөөлж, үхэх гэж буй эхээ амьдралынх нь сүүлийн үед нь асарч харах бололцоо олгож өгөөч гэж би маш их хөөцөлдсөн билээ. Үүний үр дүнд ар гэрийн гачигдлаар Улаанбаатар шилжин ирэх зөвшөөрөл олсон билээ. 

	Энэ хугацаанд миний бие өөрөө өвчилж суга таягт хүртэл орж түүнийг эмчлүүлэх гэж их зовж байв. Би 1987 онд, эхнэр 1988 онд тус тус тэтгэвэрт гарсан бөгөөд бид тус бүр 300 гаруйхан төгрөгийн тэтгэвэр тогтоолгосон билээ. Бид хоёрын тэтгэвэр амьдрал залгуулахад огтхон ч хүрэлцэхгүй байсан учраас нэмэгдэл орлого олох хэрэгтэй байв. Энэ үед “Зөвлөлт Холбоот Улс" гэдэг сэтгүүл монгол хэлнээ хэвлэгдэн гарч байв. Би тус сэтгүүлээс орчуулах материал авч өглөө орой зав чөлөөгөөрөө орчуулан нэлээд орлого олж байсан юм. Тус сэтгүүлийн эрхлэгчээр Чехословак улсад боловсрол эзэмшсэн Сүндэв, багшийн сургуульд суралцаж байсан миний шавь Л. Хуушаан нар надад их тус хүргэсэн юм. Тэд бас намайг орчуулагчаар авч тус сэтгүүлд ажиллуулахыг оролдож байсан боловч дээд байгууллага зөвшөөрөхгүй байсан юм. Эхнэр маань нэгэн үе нисэхийн тэнд ажиллаж байсан хурандаа Самбуу даргатай оёдлын үйлдвэрээс материал авч бээлий болон бусад зарим зүйлийг оёж нэлээд төгрөг олж байлаа. Мөн тэр ундаа, сонин зэргийг зарж өрхийн орлогыг нэмэгдүүлж байв. Бас миний бие цахилгаан хэмнэхийн тулд энд тэндээс цаасан хайрцаг олж гал түлж цай хоолоо хийж байв. Бид Чингэлтэйд зусдаг байсан бөгөөд тэндхийн уулнаас модны мөчир түүж, зусланд байхдаа гал түлээд зогсохгүй, зуслангаас орохдоо өдий төдий шуудай мөчир түүж хотод авчирч түлшинд хэрэглэж байв. Энэ үед Чингэлтэй уулын мод ургамал сүйтгэгдээгүй маш сайхан байж билээ. Одоо хөөрхийлөлтэй байдалд оржээ. 

	Эхнэр Долгоржав багшийн дээд сургуулийн сурганы ангид 4 жил суралцан 1965 онд төгссөн юм. Бага сургуулийн дээд боловсролтой багш, бага сургуулийн заах аргын мэргэжилтэн - байцаагч мэргэжил эзэмшсэн юм. Сургуулиа төгсөөд нийслэлийн 10 жилийн 1 дүгээр дунд сургуульд хуваарилагдаад 3 жил бага ангийн багшаар ажиллаж байгаад “эсэргүү”-ний гэр бүл учраас орон тоо хэтэрсэн нэрийдлээр тэндээс халагдаж нийслэлийн 10 жилийн 5 дугаар дунд сургуульд шилжин багшилж байгаад өндөр насны тэтгэвэртээ гарсан билээ. Улсын багшийн дээд сургуульд 4 жил суралцаж төгссөн боловч цалингийн хувьд дээд боловсролгүй бага ангийн багшаас ялимгүй өндөр цалин авч байсан бөгөөд дунд ангид багшлах эрхгүй байлаа. 

	Хэрэв дунд сургуульд бага анги хариуцсан хичээлийн эрхлэгч хийвэл цалин нэмэгдэх байв. Багшийн дээд сургуулийг гэрээр суралцан арай чарай гэж төгссөн хүн дунд сургуульд хичээл заах эрхтэй байв. “Эсэргүү”-ний гэр бүл байсан учраас Долгоржавыг бага анги хариуцсан хичээлийн эрхлэгчээр ажиллуулахгүй байсан бөгөөд 5 дугаар дунд сургуульд бага анги хариуцсан хичээлийн эрхлэгчийн орон тоо гарахад бага сургуулийн дээд боловсролтой багш Долгоржав тус сургуульд байсаар байхад түүнийг уг ажилд тавихгүй түүнтэй нэг жил төгссөн бага ангийн дээд боловсролтой Бүжээг өөр газар ажиллаж байхад нь шилжүүлэн авчирч тавьж байсан юм. Энэ үед тус сургуулийн захирал нь Баатар гэдэг хүн байсан юм. Их сургуульд түүний суралцаж байх үед би түүнд багшилж байсан юм. Энд шинээр ирсэн Бүжээ нь багшийн сургуулийн миний шавь байв. Тэр нь Багшийн дээд сургуулийн сурганы ангийг миний эхнэрийн хамт төгссөн юм. Ингэхлээр Баатар, Бүжээ хоёр миний шавь нар байсан юм. Намайг “эсэргүү” болсон учраас тэд надад хүйтэн сэтгэлээр хандаж ялангуяа эхнэрийг минь ихээхэн хавчиж дарамталж байлаа. 

	Ингэж би “Д. Төмөр-Очироос намын эсрэг үйлдсэн ажил явуулга" гэдэг хуурамч хэрэгт холбогдон гүтгэгдэж, улсын их сургуулийн тэнхимийн эрхлэгчийн ажлаас чөлөөлөгдөж, МААМ станц, гуанз, рестораны дарга, орчуулагч зэрэг 700-аад хан төгрөгийн цалинтай ажил хийж байсан бөгөөд миний “эсэргүү” болсон явдал миний гэр бүлийн хүний ажилд муугаар нөлөөлж байсан юм. НТХ-ны үзэл суртлын хэлтэст ажиллаж байсан, энэ бүх байдлыг сайн мэдэх “найз" Лигүүдээ Долгоржавын талаар надад туслахыг хүсэж байлаа. Гэвч Лигүү бидэнд туслах талаар юу ч хийгээгүй юм. 

	1972 оны эхээр бол уу, би тэр үед Боловсролын Яамны сайд байсан Ишцэрэнд энэ бүх байдлаа хэлээд амралтад явсан юм. Ишцэрэн миний гэргийг дуудаж уулзаад цаадах Юмжав чинь яаж байна, та нар яаж амьдарч байна гэх зэргээр маш найрсгаар асууж танилцаад зохих хүмүүст үүрэг даалгавар өгсөн юм билээ. Ингээд Долгоржавыг улсын багшийн дээд сургуулийн дэргэдэх 60 хоногийн курст 1972 онд оруулсан юм. Тэр курсийг төгсөөд 4, 5 дугаар ангид монгол хэл, уран зохиолын хичээл заах эрхийн үнэмлэх авсан юм. Ингэж бүтэн 4 жил суралцаад дунд ангид хичээл заах эрхгүй байсан хүн 60 хоногийн курс төгсөөд тэр эрхийг олж авсан байна. Ишцэрэн бид хоёр нэгэн үе улсын их сургуульд багшилж байсан танилууд юм. Тэрнээс биш Лигүү бид хоёр шиг олон жил үерхсэн танилууд биш байлаа. Лигүү бол энэ үед Ишцэрэнг захирах албыг НТХ-нд хашиж байсан хүн. Ишцэрэнгийн адил тусыг надад үзүүлж чадах байсан нь тодорхой. Ядарч явахад нь Юмжавт туслах гэсэн сэтгэл Лигүүд байгаагүй учраас надад туслаагүй билээ. “Хэрэв бусдын зовлонд хайхрамжгүй хандаж байсан бол “хүн” хэмээх нэрийг даах эрхгүй" гэж нэгэн яруу найрагч, сэтгүүлч хэлсэн байдаг. Багшийн дээд сургуулийн сурганы анги төгсөгчдийн авах цалинг хянан үзэх шийдвэр гаргуулж чадахгүй гэхэд надад өөр байдлаар Лигүү тусалж болох байсан юм. Наад зах нь зохих хүмүүстэй нь ярилцаж дунд сургуулийн бага анги хариуцсан хичээлийн эрхлэгчээр томилуулж болох байсан биз. Зүгээр нэг Долгоржавын ажиллаж байсан сургуулийн захиралтай нь Долгоржав яаж ажиллаж байгаа тухай ярилцаад түүнд тусалж байгаарай гэхэд дээд дарга нарын хэлсэн барьсныг ихэд хүндэтгэн сонсдог байсан тэр үеийн сургуулийн захирлын Долгоржавт хандах хандлага өөрчлөгдөж болох цаг байлаа. 

	Ийм хүнд нөхцөлд амьдарч байхад минь бидний танил нөхөд бидэнд сэтгэл санааны болон эд материалын тус хүргэж байсан юм. Миний эцгийн нас барахад бидний найз Мягмаржав зэрэг нөхөд оршуулах ажилд нь оролцож тус хүргэсэн байна. Миний төрсөн эхийн хүнд өвчтэй, өдрөө хүлээж байхад зарим танил хүмүүс түүнийг эргэж байв. Түүнийг нас барахад хөдөлмөр сургууль, түүний зарим ажилтан нар их тусалж байсан. Хадам ээжийн нас барахад геологи уул уурхайн үйлдвэрийн яамны хамт олон мөнгөн тусламж үзүүлсэн юм. Мягмаржав нарын зэрэг нөхөд өвчтэй эхийг минь эргэн ирээд бидний хүнд байдлыг нүдээр үзээд надаар өргөдөл бичүүлэн Ю. Цэдэнбалын нарийн бичгийн даргад хүргэн өгч хүнд байдалтай байгааг маань учирлан тайлбарлаж өгсөн явдал намайг Дашбалбарын МААМ станцын даргын үүрэгт ажлаас чөлөөлж, үхэх гэж байгаа эхийгээ асрахад их тус болсон юм. 

	Гэтэл миний эртний “найз” Лигүү миний хүнд байдлыг мэдсээр байж ямар нэгэн тус хүргээгүй юм. “Д. Төмөр-Очироос намын эсрэг үйлдсэн ажил явуулга” гэдэг хуурамч хэрэгт холбогдон ядарч явахад минь төрсөн дүү Цогт яаж намайг зовоож байсан тухай дээр тодорхой бичсэн билээ. Орон байрнаас маань биднийг хөөж зовоосноо хадам ээжээ харж хандахаар биднийг очсон мэтээр олон түмэнд тайлбарлан, аргагүйн эрхэнд хавчигдаж орон сууцаа өөр айлтай сольсныг маань дамжуулан орон гэрээсээ түүнийг хөөсөн учир орох оронгүй гудамжинд унтаж байгаа мэтээр хүмүүст ухуулах зэргээр миний нэр төрийг гутаахыг аль болохоор оролдож байсан юм. 

	Олон жил надтай үерхсэн Лигүү, Цогттой нэгэн удаа тааралдахад нь тэр орон гэргүй гадаа унтаж байна гэжээ. Үүнийг сонсоод биднийг Цогт хэрхэн зовоож байсныг надаас дуулан сайн мэдэж байсан Лигүү маань ингэж зовж яваа дүүгээ татаж ав гэж надад шаардлага тавих болсон юм. Бидний зовж явахад санаа тавьж огтхон ч туслаагүй Лигүү Цогтын төлөө ингэж санаа зовох болсон юм. Энэ нь юу гэсэн үг вэ? гэвэл улсаас надад олгосон байрнаас биднийг хөөчхөөд эцэг эхийн эдэлж байсан эд хөрөнгийг булаан авсан Цогтыг бусадтай сольж арай чарай гэж олж авсан байранд маань оруулж урьдын адил хамтран суу гэсэн хэрэг байлаа. Бид нэгэнт нэгэн байранд цуг амьдарч чадахгүй байсан учраас 28 нас хүрсэн Цогт бие даан амьдрах ёстой байлаа. Эцэг эхийн бүх эд хогшил, түүний дотор эдэлж байсан эсгий гэрийг авсан хүн нийтийн халаалттай биш ч гэсэн галладаг байшин буюу гэр олоод суучих бүрэн бололцоотой байсан нь тодорхой. Бидний эцэг эхийн сууж байсан эсгий гэр бүрэн тавилгатай дулаан суух бололцоотой гэр байсан. Түүнд суухгүй зарчхаад ингэж байв. Гэрт суухгүй. Ахынхаа олж авсан сууцыг булаан аваад суучихна гэж бодсон юм болов уу? Цогт найз Цэвээнийхээ хамт байрныхаа асуудлыг шийдчих гэж тулган шаардахад нь бид зөвшөөрөөгүй учир Цогт, би байрнаас чинь гарч түлхүүрийг чинь өгнө гэж байсан. Тэр ёсоор бид Цогтын байр олтол нь байгаа өрөөнд нь үнэ төлбөргүй байлгах тухай байраа сольсон хүнтэй тохиролцсон билээ. Лигүү өөрийн дээрх санал бодлыг энэ үед манай яамны сайд байсан М. Пэлжээд хэлсэн биз. Асуудалд бодитой ханддаг Пэлжээ Лигүүг дэмжээгүй биз. 

	 

	 

	“Зовох цагт нөхрийн чанар” гэдэг ч... 

	 

	“Нөхөрлөл бол үнэлж баршгүй, тун сайхан зүйл. Бид найз нөхдөө хайрладаг хүнийг бахдан хэлэлцдэг. Олон найзтай байх нь яагаад ч юм бэ сайхан санагддаг. Зарим хүнд бол сайн хүн байх, хэн нэгний найз нөхөр байх хоёр нэг л зүйл мэт санагддаг”

	Аристотель

	 

	 

	Миний ядарч явахад надад ингэж хандаж байсан Лигүү чухам ямар хүн байсныг аваад үзье. 

	Хүмүүсийн нөхөрлөл бол мөн чанартаа хоёр талын ашиг, харилцан тус дэм бололцох зорилготой холбоо бөгөөд голчлон зовлон бэрхшээл тохиолдсон үед л хүний чанар танигддаг. Лигүү бол найз нөхдөдөө туслахад харам сэтгэл гаргадаг, бусдаас авч завшихыг хичээдэг нэгэн байлаа. Лигүү бид хоёр Улаанбаатар хотын 10 жилийн дунд сургуульд нэгэн ангид 3 жил хамт суралцаж төгсөөд Эрхүүгийн улсын багшийн дээд сургуульд нэгэн курст 4 жил хамт суралцаж төгссөн улс. Би Москвад эрдмийн зэрэг хамгаалахаар очоод эцгийнхээ нас барсны дараа эхээ эргэхээр Улаанбаатар ирээд буцахынхаа өмнө Лигүүгийн эхийг эргэж очиход минь нэлээд хэдэн кг мах хүүд минь хүргэж өгнө үү гэж надад өгсөн юм. Би өөрөө мах, бусад идэх уух юм авч явах байлаа. Нэгэнт онгоцоор явахад ачаа хэтэрсэн учраас би нормоос хэтэрсэн ачааныхаа төлөө мөнгө төлж билээ. 

	Би буцаж Москва хот очихынхоо өмнө намайг тосож аваарай гэж Лигүүд цахилгаан утас явуулсан юм. Гэтэл Лигүү уг утсыг хүлээн авсан мөртөө намайг тосож аваагүй билээ. Би хүнд ачаатай, суудаг байрандаа ядарч хүрч билээ. Лигүү маргааш нь ирж юмаа авсан юм. Лигүү бид хоёр 1956 онд эрдмийн зэрэг хамгаалахаар Москва орсон юм. Лигүү Нийгмийн ухааны Академид, би Дорно дахиныг судлах хүрээлэнд хуваарилагдаж очсон. Би 1958 онд, Лигүү 1960 онд эрдмийн зэрэг хамгаалсан билээ. 1958 онд эрдмийн зэргээ хамгаалчхаад би Ленинград хотыг үзэхээр шийдсэн юм. Тэр үед Лигүү Ленинград хотноо диссертацтайгаа холбоотой материалыг цуглуулж байсан юм. Би Ленинград очиж үзээгүй, анх очих гэж байгаа нь энэ. Би найз нөхөртөө хайнга ханддаг Лигүүгийн хүн чанарыг мэдсээр байж хашрахгүй бас л намайг тосож аваарай гэж цахилгаан утас явуулж билээ. Тэр утсыг Лигүү авсан боловч мөн л тосож аваагүй юм. Маргааш нь миний буусан зочид буудалд тэр ирсэн юм. 

	Эдгээр нь миний хэлмэгдээд зовж явсан үед биш, түүнээс өмнө болсон хэрэг билээ. Ингэхлээр хүний чанар нь зөвхөн ядарсан цагт ч бус угаасаа л уг нь танигддаг нь харагдаж байна. Үнэнийг хэлдэг найзтай байх нь сайхан хэрэг билээ. Лигүү найз нөхдөдөө ингэж хандахдаа ичих зовохыг мэдэхгүй нэгэн байлаа. 

	“Хүн бол нүүр нь улайдаг, тодорхой нөхцөлд улайх ч ёстой ганц амьтан" гэж Марк Твен хэлжээ. 

	“Хулчгар бөгөөд ичих нүүрээ барсан хүн ямар ч бохир зүйлийг зөвшөөрч чаддаг” гэж хүний хамгийн сайхан хүсэл болох “Ичих" тухай Францын нэгэн зохиолч, сэтгэгч, ёс зүйч хэлсэн байдаг. Энэ үед бидэнтэй Эрхүүгийн багшийн дээд сургуулийн нэгэн курст суралцаж төгссөн Аня Макарова гэдэг эмэгтэй Ленинград хотноо хүрэлцэн ирэв. Тэр алс Дорно нутгийн Балей гэдэг хотноо багшилж байсан. Лигүү тэр хоёр гэр бүл болохоор тохиролцон энд уулзахаар ирсэн юм байжээ. Манай курсийн эмэгтэй оюутнаас царайлаг нь Аня байсан юм. Лигүү Аня бид гурав миний сууж байсан зочид буудлын өрөөнд цай хоол идэж уув. Тэгээд бүтэн өдөр Ленинградыг үзэж танилцсан юм. Би зургийн аппараттай явсан тул маш олон зураг авсан билээ. Харамсалтай нь би зургийн пленкоо гэрэлд цохиулсан учир ганц хоёрхон зураг бүтэн үлдсэн юм. 

	Хэрэв Лигүү Анятай суусан бол албан тушаалын хувьд их дэвшиж болох байсан бөгөөд учир нь тэр үед орос эхнэртэй хүн өндөр албан тушаал хашиж байсныг Лигүү овжин ашиглаж чадах хүн байсан юм. Дараа нь лигүү Балей очиж Анятай уулзсан, Аня жирэмсэн болсон гэж байсан. Тэгээд сүүлд нь Анягийн ээж Монголд очихгүй гэсэн учраас тэр хоёр гэрлэхээ больсон гэж байсан. Чухам ямар шалтгаанаар суухаа больсныг мэдэхгүй юм. Анягийн ээж Монгол явахаас татгалзсан учраас тэр хоёр гэрлэхээ больсон гэдгийг үнэмшихэд бэрхтэй. Хоёр өөр орны харьяат нар гэр бүл болох тухай шийдэхэд юуны өмнө аль улсад амьдрах тухайгаа тохиролцох нь зайлшгүй. Ингэхлээр Аня би монгол хүнтэй суухаар шийдээд Ленинград явлаа гэхэд нь тэгээд та хоёр хаана амьдрах юм бэ? гэж ээж нь асуух нь зайлшгүй. Тэгэхэд нь Аня Монголд амьдарна гэвэл би яах болж байна гэж ээж нь асууна. Таныг аваад явна гэвэл ээж нь би явахгүй гэж хэлэх байлаа. Лигүү би танай энд амьдарна гэж хэлээгүй нь тодорхой. Тэгвэл Аня Ленинград явж цаг зардал гарздах ямар ч хэрэгцээгүй болно биз дээ. Суухгүй байтлаа жирэмслэх нь Анягийн хувьд бүр хүсэшгүй зүйл байсан биз. Ленинградаас нутагтаа буцаж ирснээс хойш Лигүүгийн тар нь танигдаж Анягийн тал, гэр бүл болохгүй нь зүйтэй гэж шийдээд, үүндээ ээж Монгол явахгүй гээд байна гэж шалтаг болгосон байж болох юм. 

	Намайг хилс хэрэгт гүтгэгдэн ядарч явахад минь Лигүү мөн л харам сэтгэл гаргаж байсан юм. Үүнд:

	1. Засгийн ордны номын мухлагт профессор В. К. Мюллерийн “Англи орос хэлний толь” гарахад нь Лигүүг гуйж, уул толь бичгийг авхуулсанд түүний үнэ 19 төгрөгийг тэр надаас авч байсан юм даа. Хэрэв би байсан бол ядарч яваа найзаасаа арван есхөн төгрөг аваад яах вэ гээд, авахгүй байсан юм. 

	2. 1967 онд Улаанбаатарт телевиз ажиллаж эхэлсэн. Би телевиз авах хүсэлтэй тухайгаа түүнд ярихад минь телевиз шиг хэрэггүй юм байхгүй гэж ятгаж байсан бөгөөд би телевиз авахаар шийдээд хэдэн төгрөг зээлдүүлээч гэж гуйхад минь 400 төгрөг зээлдүүлэхдээ “Чи буцааж өгөх юм байгаа биз дээ?” гээд их л дургүй өгч байсан юм. Манай сайд байсан Пэлжээг мөнгө зээлдүүлээч гэж гуйхад минь сейфээсээ 700 төгрөг гаргаж ямар ч хэл амгүй зээлдүүлж байсан билээ. Би тэр зээлдэж авсан мөнгөө огт шаардуулалгүй Пэлжээд өгч талархлаа илэрхийлж байсан. Мөн Лигүүд 400 төгрөгийг нь өгч санааг нь амраасан билээ. 

	3. 1963 онд миний төрсөн ээж нас барсан. Бид эхээ оршуулчхаад байсан тэр орой Лигүү хүргэн ахтайгаа мотоцикл унаатай манайд ирсэн юм. Тэр ядарсан найз Юмжавтаа хандив өгч, буян үйлдэх гээгүй, харам сэтгэл өвөрлөн гуяа ганзагалаад ирж билээ. Гэтэл миний танил Мягмаржав, Сүхбаатар нар 100 гаруй төгрөг хандивлаж байсан. Москвагийн аспирантурт Лигүүгийн сурч байхад комбинатын районд сууж байсан түүний ээж Балжирыг би эргэж очдог байсан бөгөөд автобус ч явдаггүй тэр газар явган очиж нэгэн удаад 100 төгрөг ч өгч байсан удаатай. Анягаас хойш Лигүү Ю. Цэдэнбалын дүү Цэндийн эхнэр Намсрайжавыг салгаж суусан тухай дуулдсан. Цэдэнбал даргын дүүгийн эхнэрийг салгаж суусан их зоригтой хүн гэж Лигүүг дооглон ярьдаг байсан юм. Намсрайжавтай суух гэж байгаагаа үерхдэг хүмүүстээ ч хэлдэггүй байсан билээ. Лигүү бусдын эхнэрийг салгаж суусан гэж намын хурлаар орж, арга хэмжээ авагдах гэж байна гэдэг яриа ч гарч байсан. Энэ үед:

	“Хэн гэр бүлийн талаар тогтворгүй бол тэр улс төрийн талаар тогтворгүй байдаг” гэсэн В. И. Лениний сургаалыг хатуу мөрддөг цаг байлаа. Бусдын гэр бүлийг салгаж суулаа гэж намын гишүүнээс хөөгдөх явдал ч гарч байсан үе юм. Найз нөхөр нь сайн санааны үүднээс чи хүний эхнэрийг салгаж суусан юм уу? Намын хурлаар хэлэлцэх бололтой байна гэхэд нь ч Намсрайжавтай суух болсноо хүлээхгүй байсан гэдэг. Намсрайжав нь хүний ханийн хувьд тааруухан хүн байсныг хүмүүс мэддэг байсан учраас Лигүү гайгүй өнгөрсөн болов уу. Ю. Цэдэнбал ч үүнийг мэдэж байсан байх. Тэгээд дүү Цэнд, Намсрайжаваас салсан нь дээр гэж байсан болов уу. Намсрайжав багшийн дээд сургуульд ороод тааруухан суралцаж байсан бөгөөд Лигүүгийн нэрээр төгссөн гэдэг яриа байдаг. 

	Ядарсан цагт хүний чанар танигдана гэдэг туйлын үнэн. Энэ нь намын эсрэг этгээд гэдэг нэр хоч зүүсэн хүмүүстэй харьцаж байсан харьцаанаас туйлын тодорхой харагддаг. Би “эсэргүү” нэр зүүснээс болж үерхэж байсан нөхдийн зарим нь албан тушаалд минь муугаар нөлөөлж орхих вий гэж айн манайхаар орж гарахаа больж, харьцаагаа өөрчилж байсан явдал бий. Хамгийн найдвартай айдаггүй улс бол алдаж орхих вий гэх албан тушаал байхгүй жолооч, нярав мэтийн хүмүүс байдаг. Намайг байнга тагнан мөрдөж, ярьдаг утсыг минь хүртэл чагнах зэргээр байнга хянаж байсан учраас би ч найз нөхдөдөө гай тарьж орхих вий гэж болгоомжилж тэр бүр найз нөхдийнхөөрөө орохоо байсан юм. 

	“Эсэргүү” болж ажлаас халагдан мэргэжлийн бус ажилд шилжсэнийг минь далимдуулан надтай харьцах харьцаагаа шившигтэйгээр өөрчилсөн хүн бол миний төрсөн дүү Цогт байсныг би дээр тодорхойлон бичсэн билээ. Тун дотно үерхэж байсан нэгэн найз байлаа. Тэр манайд орж гарахаа больчихсон юм. Хэдийд болохыг мартжээ. Нэгэн бүгд хурлын өмнө шиг санагдана. Тэр гэнэт эхнэртэйгээ хамт манайд орж ирдэг юм байна. Бид хуучин танилын хувьд найрсгаар угтаж авсан юм. Гэтэл тэр найз маань “Ху” намыг муулах зэргээр дотоод яамны мэдээлэгч нарын ярьдаг зүйлийг ярьж, тавьдаг асуултыг нь тавьсан юм. Үүний учрыг ойлгосон миний бие юу ч яриагүй, юу ч дуугаралгүй гаргасан юм. Үүнээс хойш тэр хүн надтай тааралдахдаа мэнд ч үгүй зөрдөг болсон юм. 

	Гэтэл нэгэн өдөр би их дэлгүүрт юм үзээд зогсож байхад минь инээмсэглэн ирж, надтай мэндэлж, түүнээс хойш мэнд устай болсон юм. Ардчиллын ачаар би цагаадсан билээ. Тэр бас хэлмэгдсэн хүн байсан юм. Ингээд бид хоёр их тааралдах болов. Би түүнд манайхаар ирсэн тухайг нь ярьж, чи бусдын даалгавартай ирсэн шүү дээ гэхэд минь түүнийг огт хүлээхгүй, би зүгээр л эхнэртэйгээ очсон шүү дээ гэж зүтгээд байв. Тэгэхлээр нь чи тэгэхэд зүгээр л очсон юм бол түүнээс хойш яах гэж мэндлэхээ больсон юм бэ? Хуучин байдлаараа мэндлээд явж байхгүй яасан юм бэ? гэхэд минь юу ч хэлж чадахгүй байсан юм. Тэр найз маань “Ху” нам буюу дотоод яамны даалгавартай ирсэн үү? Эс бөгөөс өөрийн санаачилгаар намайг туршиж оноо авах гэж ирсэн үү?» бүү мэд. Тэр “Ху” намыг найдвартай хамгаалагч болсноо сүүлд харуулсан юм. Биднийг зөвхөн тагнаад зогсоогүй, дотоод яамны мэдээлэгчээр элсүүлэхийг оролдож байсан юм. Лигүүгийнхээр би олон удаа очиж, юм гуйх зэргээр түүнийг хашраагаагүй билээ. Гуйсан зүйл гэвэл Засгийн газрын номын мухлагаас толь бичиг авч өгөх, телевиз авахад зориулан мөнгө зээлэх, Долгоржавтай холбогдсон дээр дурдсан туслалцаа үзүүлэхийг хүссэнээс өөр зүйл санагдахгүй байна.

	Гэтэл нэгэн өдөр Лигүү надтай тааралдаад, “Чи урихаас нааш манайхаар битгий очоорой” гэж хэлж билээ. Яагаад ингэж хэлсэн нь тодорхой. Хэрэв би тэднийхээр очиж үзэгдэх юм бол Юмжавтай харьцаатай, түүнийг дэмждэг хүн болж албан тушаалд минь муугаар нөлөөлөх вий гэж айсан явдал байлаа. Чухам хэдий болтол намайг гэртээ оруулахгүй байхыг хүссэн юм бол? Би энэ явдлын тухай манай сайд байсан М. Пэлжээд хэлж байсан юм. Пэлжээ Лигүүгийн нас барахаас өмнө Москва очихдоо энэ тухай Лигүүд хэлж буруушаасан бололтой байсан. Тэгэхэд нь Лигүү, би Монголдоо очоод Юмжавтай уулзаж учраа олно гэсэн утгатай зүйлийг хэлсэн гэж Пэлжээ надад хэлж билээ. Учраа олно гэдэг нь намайг дайлж, цайлж буруугаа цагаатгана гэсэн хэрэг биз! Надтай үерхэж байсан нөхдийн дотор “Урихаас нааш манайхаар битгий очоорой” гэсэн хүн Лигүүгээс өөр байгаагүй билээ. 

	Лигүү 1960—1973 онд НТХ-ны тасгийн эрхлэгч, хэлтсийн орлогч эрхлэгчээр ажиллаж байв. Эрх тушаал дэвшиж байсан байна. Энэ нь "эрх тушаал дэвшсэн найзаа нэгэнт алдсанд тооц” гэж Хэнри Адамс хэлснийг батлах баримт болж байгаа юм шиг санагдана. 

	 

	* * *

	 

	Д. Төмөр-Очир олон сэхээтнийг дайчилж, үзэл суртлын улсын зөвлөгөөний материалыг бэлтгүүлж байсан юм. Дайчлагдсан хүмүүсийг онолын, түүхийн, урлагийн, үзэл суртлын хэсэг гэх зэргээр хуваан зохион байгуулж байсан. НТХ-ны суртлын хэлтэст ажиллаж байсан Б. Лигүү мөн л дайчлагдан ажиллаж байсан юм. Тэр үзэл суртлын хэсгийн хурал дээр 1962 оны 4 дүгээр сарын 3-нд дэлгэрэнгүй үг хэлж билээ. Б. Лигүү Монгол орноо Сталин, Чойбалсан нарыг тахин шүтэж байсан тухай дэлгэрэнгүй ярьсан юм. 1949 онд “Ардын унших бичгийн тухай”, Янжмаагийн тухай тогтоол гарсан, “Сургуулиудад түүх ба утга зохиолыг зааж байгаа байдлын тухай ТХ-ны тогтоол гарсан тухай Лигүү ярьж байсан. Зөвлөлтийн жишээгээр Чингисийн тухай ярих болов. Эх орон гэдэг үгийг дуугарахаасаа айх болжээ. Чойбалсан, Цэдэнбал хоёрын захидлын тухай ярьсан. Янжмаа 1924 он хүртэл намын гишүүн байгаагүй, Янжмаа бол эхнэр л байлаа гэж Чойбалсан хэлж байжээ. УТТ-ны хурал дээр Бумцэнд үг хэлэв. Тэр хурал дээр Чойбалсан өөрийнхөө тухай үг дуугарахгүй байв. Янжмаа мэтийн хүмүүсийг дарах хандлага байсан болов уу гэж бодогдмоор. XX их хурлын үед нигилизм гэдэг үг гарч ирсэн. 1956 онд “сэхээтний төөрөгдөл” гэдэг гарч ирсэн. Эдгээр онд марксизмыг сурталчлах тухай ярьдаг, бичдэг байсан боловч амьдралтай ямар ч холбоогүй байв. Ленин, Сталины зохиолууд, брошюруудыг2 орчуулан гаргаж байв. Манай улс хөгжлийн ямар шатанд ороод байгааг зааж өгөөгүй байв. Социализм гэдэг үгийг МАХН-ын 12 дугаар их хурал хүртэл яриагүй. Суртал нэвтрүүлэгчийн тэргүүний өгүүлэлд социализмыг алс ирээдүйн зүйл гэж бичжээ. Суртал нэвтрүүлэгт зөвлөлтийн тусламжийг өргөж бичиж байлаа. Хөдөлмөрчдийн өөрсдийн хүчээр бүтээснийг тайлбарлах явдал үгүй байв. Нэгдсэн үндэсний байгууллагад зөвлөлтийн тусламжаар орсон гэж Цэгмэд бичсэн байна. Зөвлөлт улс тууштай дэмжээгүй шүү дээ гэх зэргээр Лигүү ярьж байсан юм. 

	НТХ-ны үзэл суртлын хэлтэст ажиллаж байсан Лигүү, түүхийн хүрээлэнгийн захирал Д. Цэдэвийн хамт Чингисийн мэндэлсний 800 жилийн ойг тэмдэглэн өнгөрүүлэх тухай НТХ-ны УТТ-ны тогтоолын төслийг боловсруулж уг асуудлыг УТТ-ны хуралдаанаар хэлэлцэхэд Лигүү үг хэлж байсан юм. Гэтэл Д. Төмөр-Очирын хянан үзэж, хүчингүй болгохыг оролдсон гэж буруушаагдсан “Ардын унших бичгийн тухай”, “БНМАУ-ын түүх ба утга зохиолыг сургуулиудад зааж байгаа байдлын тухай” тогтоолуудыг шүүмжлэлтэй хандаж, ярьж байсан, мөн тус улс нэгдсэн үндэсний байгууллагад элсэхэд Зөвлөлт Холбоот Улс тууштай дэмжээгүй гэж байсан болон Чингисийн мэндэлсний 800 жилийн ойг тэмдэглэн өнгөрүүлэх тухай тогтоолын төслийг боловсруулж уг асуудлыг УТТ-гоор хэлэлцэхэд үг хэлж байсан Лигүү огт зэмлэгдээгүй өнгөрсөн билээ. Ээж Балжираараа овоглосон Лигүү гэгч ийм л хүн байсан юм. 

	Д. Төмөр-Очир болон түүний хамсаатан нарын адил утга санаа бүхий зүйл ярьсан, бичсэн мөртөө зэмлэгдээгүй өнгөрсөн хүмүүс Лигүүгээс гадна олон бий. Үүнд юуны өмнө надтай хамт “БНМАУ-ын түүх ба утга зохиолыг сургуулиудад зааж байгаа байдлын тухай”, “Ардын унших бичгийн тухай”, “Манай намын бодлогод харш үзэл санаа, үг өгүүлэл гарч байгаа тухай” тогтоолуудын талаар саналаа боловсруулсан Б. Балдоо ямар ч зэмлэлгүй дэвшсэн байхад түүнтэй хамт санал боловсруулсан Юмжав миний бие “Д. Төмөр-Очироос намын эсрэг үйлдсэн ажил явуулга” гэдэг хэрэгт холбогдож, мэргэжлийн ажлаасаа халагдан хөдөө цөлөгдөж байв. Дээрх тогтоолуудын талаар Балдоотой хамт боловсруулсан саналаа НТХ-ны УТТ-нд танилцуулахад минь УТТ-ны гишүүн Жагварал “БНМАУ-ын түүх ба утга зохиолыг сургуулиудад зааж байгаа байдлын тухай” тогтоолыг хянан үзэх нь зүйтэй гэж санал тавьж байсан, мөн тэр хурал дээр сууж байсан СнЗ-ийн орлогч дарга Б. Лхамсүрэн дээрх тогтоолуудыг хянан үзэх нь зүйтэй гэж байв. Үзэл суртлын хэлтсийн эрхлэгч Ж. Цэдэнжав хүмүүсийн хэлсэн үгийг тэмдэглэн авч байсан бөгөөд дээрх тогтоолуудыг хянан үзэх нь зүйтэй гэж байв. 

	Биднийг дайчлагдан ажиллаж байхад Д. Цэдэв, Дэрдэв, Б. Түдэв зэрэг хүмүүс өөрсдийн бичсэн зүйлүүддээ дээрх тогтоолууд, түүнчлэн бусад зарим тогтоолын талаар шүүмжлэлтэй хандаж Балдоо бид хоёроос өмнө саналаа машиндуулан, дайчлагдан ажиллаж байсан хүмүүст танилцуулж байсан юм. Үүнд: жишээлбэл “БНМАУ-ын түүх ба утга зохиолыг сургуулиудад зааж байгаа байдлын тухай” тогтоолын тухай Б. Түдэв бичихдээ: “Сэхээтний дотор үндэсний национализм байгаагаас үзэл суртлын асуудал, марксист боловсрол дорой, багш нарын мэдлэг, заах арга муу байгаа мэтээр үнэлж дахиад үзэл санаанд байгаа “ангийн дайсантай” тэмцэх зохиомол аргаа хэрэглэжээ” гэх мэтээр шүүмжилсэн, мөн 1947 оны улсын бага хурлын “улсын ба олон нийт, хоршооллын байгууллагуудын өмчийг хамгаалах тухай” тогтоолыг шүүмжилж бичихдээ, “хувьсгалын эсэргүү”, “ардын дайсныг” аж ахуй, санхүүгийн дутагдал гаргагчдын дотроос олж авч дайсныг дарах гэсэн зохиомол аргаа үргэлжлүүлэн хэрэглэсэн нь илт байна” гээд уг тогтоолыг “чанар агуулгын хувьд нэлээд харгис цуст тогтоол болжээ” гэж бичсэн юм. 

	Д. Төмөр-Очирын хянан үзэхийг оролдсон гэж зэмлэгдсэн тогтоолуудыг хянан үзэх нь зүйтэй гэж байсан хүмүүс Д. Төмөр-Очирыг дэмжигчид болж таарна. “Д. Төмөр-Очиртой гудамжинд тааралдаад гэртээ оруулж цай уулгасан гэж Галсан-Ишийг Д. Төмөр-Очирын хамсаатан болгож эрхэлж байсан ажлаас нь халж, аж ахуйн ажил хийлгэж байсан. “Д. Төмөр-Очироос намын эсрэг явуулсан үйл ажиллагаа нь эцэстээ очиж намын ТХ-ны интернационалист удирдлагыг өөрийгөө дэмжигч үндсэрхэг удирдлагаар сольж, НТХ, засгийн газрын удирдах ажилд өөрийн үндсэрхэх этгээдүүдийг дэвшүүлэхэд чиглэсэн ажгуу” гэж байсан Ю. Цэдэнбал, түүнтэй шадарлагчид яагаад Д. Төмөр-Очирыг дэмжиж байсан Б. Лхамсүрэнг НТХ-ны үзэл суртал эрхэлсэн нарийн бичгийн даргаар сонгож, Б. Балдоог Намын түүхийн институтийн захирлаар томилж, Н. Жагваралыг УТТ-ны гишүүн, нарийн бичгийн даргаар, Ж. Цэдэнжавыг үзэл суртлын хэлтсийн эрхлэгчээр, Б. Лигүүг мөн хэлтэст ажиллуулахаар үлдээсэн юм бэ? 

	Ав адилхан байр суурьтай байсан хүмүүсийн зарим нь "эсэргүү" болж зарим нь "ивээл"-ийн болчихдог нь хөгийн юм шүү. 

	 

	 

	"Эсэргүү" болох суурь хэрхэн тавигдсан бэ?

	Улсын их сургуульд миний багшлахаар очих үед тус сургуулийн ректор нь Б. Ширэндэв байлаа. Намайг багшаар авахаас өмнө Б. Ширэндэв надтай уулзаж ярилцсан бөгөөд марксизм - ленинизмийн үндэс гэдэг хичээл заалгана, энэ хичээл заадаг хүн МАХН-ын гишүүн байх ёстой. Чи намд элсэх юм байгаа биз дээ гэж билээ. Би, тэгнэ гэж хэлсэн юм. Тэгээд ч МУИС-д очоод намд элсэх өргөдлөө өгсөн юм. Тэр үед их сургуульд багшилж байсан Чойжилын Чимид бид хоёр нэг өдөр намд элссэн шиг санагдана. Энэ үед их сургуульд марксизм - ленинизмийн тэнхимд ердөө хоёрхон багш байв. Үүнд: зөвлөлтийн мэргэжилтэн Савильев, багш Төртогтох нар байлаа. Дараагийн жилүүдэд манай тэнхимд Лувсангийн Санжаа, Жодовын Төмөрбаатар, Аюурын Маамуу, Дамдинсүрэн, Сүрэнхорлоо, Дашжамц, Ч. Сэрээтэр, Сунгавай, Зандан нарыг авч ажиллуулсан билээ. Тус тэнхимд ажиллаж байсан мальчик хэмээх Самдан НТХ-нд ажиллахаар шилжсэн учир намайг авах болсон билээ. Ингээд би марксизм - ленинизмийн үндэс гэдэг хичээлийг заах болсон юм. Доцент Савильев лекцийг маш сайхан уншдаг чадалтай лектор байж билээ. Үүний дараа Юрчук, Асеев гэдэг хоёр мэргэжилтэн ирж манай тэнхимийг удирдаж байв. Юрчук нутаг буцаад Киевын их сургуульд багшилж байсан юм. Би түүнтэй захидлаар харилцаж байлаа. 

	Энэ үед марксизм - ленинизмийн хичээлийг бүх мэргэжлийн оюутан нарт зааж байлаа. Маркс, Энгельс, Ленин, Сталин нарын зохиолыг уншиж тэмдэглэл хийлгэхээр оюутан нараас шаардаж уг зохиолуудыг уншсан эсэхийг үндэслэн сурлагыг нь дүгнэдэг байлаа. 1956 онд хуралдсан ЗХУКН-ын 20 дугаар их хурал хүртэл Маркс, Энгельс, Лениний зохиолын адил Сталины зохиолыг судлуулдаг байв. Тэдгээр зохиол нь тэр бүр монгол хэлээр байхгүй учраас зарим зохиолыг орос хэлээр уншихыг шаардаж байлаа. Энэ үед орос хэл сурахыг маш чухалчилж байсан учир лекцийг орос хэлээр уншихыг ч зүйтэй гэж үзэж байлаа. "Орос хэл бол зөвхөн ЗСБНХУ-ын олон үндэстний төдийгүй, социалист орнуудын ард түмний харилцаа, хамтын ажиллагааны нийтлэг хэл боллоо. Орос хэл, Лениний хэл нь монголчуудын хоёрдугаар хэл болох ёстой" гэж Ю. Цэдэнбал хэлж байлаа. (“Үнэн. 1991. 12. 19”) Би марксизм - ленинизмийн лекцийг оросоор ч уншиж байсан удаатай. Марксизм - ленинизмийн үндэс гэдэг хичээлийг ЗХУКН-ын түүхийг үндэслэн заадаг байлаа. ЗХУКН-ын товч түүхийн сурах бичгийн дотор “Диалектик ба түүхийн материализм” гэдэг нэг бүлэг байлаа. 

	Би улсын их сургуульд багшилж байхдаа шударга үнэний төлөө тэмцэж байлаа. Удирдах дээд тушаалын хүмүүсийн хэлсэн үгийг үг дуугүй дагаж олон ургалч үзлийг үгүйсгэж нэгэн намын үзэл бодол дангаар ноёрхож байсан цаг байлаа. Ялангуяа зөвлөлтийн мэргэжилтний үгийг үг дуугүй зөвшөөрч хүлээн авах ёстой, эс зөвшөөрвөл монгол зөвлөлтийн ард түмний найрамдалд хор хохирол учруулсан явдал гэж үзэж байлаа. Үүнд: улсын их сургуулийн нам, захиргааны удирдах хүмүүсийн санал, бодол, үйл ажиллагааг тэр бүр дэмжихгүй явдал надад олон тохиолдож байсан юм. Ялангуяа нийгмийн ухааны бус салбарын оюутны дотор марксизм - ленинизмийн үндэс гэдэг хичээлийн эх зохиолын товчлол хийхгүй дутагдал их байсантай тэмцэж шалгалт шүүлгийн үеэр оюутан нарт хатуу шаардлага тавьж, шаардлага хангаагүй оюутан нарт хангалтгүй дүн тавьж байсан минь тус сургуулийн зарим удирдах хүмүүсийн таалалд нийцэхгүй явдал олонтоо гарч байлаа. 

	Марксизм - ленинизмийн хичээлээр бүх мэргэжлийн оюутан нараас улсын шалгалт авдаг байсан бөгөөд тэр шалгалт дээр сургуулийн захиргааны зарим нөхөд бөөнөөрөө орж ирээд олонхын санал нэрийдлээр хангалтгүй хариулсан оюутныг ч хамгаалан дунд дүн тавих явдал ч гарч байсан удаатай. Шалгалт шүүлгийн дүрэм ёсоор тэдэн хичээлд хангалтгүй дүн үзүүлсэн буюу нэг хичээлд тэдэн удаа унасан оюутныг сургуулиас хасах тухай заасан байдаг боловч түүнийгээ хэрэгжүүлэхгүй явдал олонтоо гардаг байлаа. Ийм явдалтай хатуу тэмцэж байсан учраас сургуулийн захиргаа, деканы удирдлагын зүгээс надад дургүйцэх явдал нэг бус удаа гарч байсан билээ. 

	Оюутнуудад нийт багш нар жигд шаардлага тавихгүй, ганц нэг багш тийм шаардлага тавих нь дургүйцлийг төрүүлэх нь зайлшгүй билээ. Энэ нь миний нэр хүндэд ч муугаар нөлөөлж байсан нь лавтай. Ер нь ингэж дургүйцсэн хүмүүс аятайхан цаг ирвэл тэр цагийг ашиглан сөрөг этгээдээ бут цохихоор гарч ирдэг юм. 

	1955 оны 12 дугаар сард улсын их сургуулийн багш нарын намын үүрийн хурлаар миний тухай асуудлыг авч хэлэлцсэн юм. Үүнд намын үүрийн дарга Чүлтэм сонсгол тавьж түүндээ намайг дутагдлаа хүлээдэггүй, хичээлтэй нь холбогдож гарсан шүүмжлэлийг хүлээж авахгүй хөсөрдүүлж байсан, тухайлбал н. Санжаагийн зөв шүүмжлэлийг хүлээж аваагүй, зөвлөлтийн мэргэжилтний хэлсэн үгийг авахгүй явдал гаргасан, оюутны асуултад хариулдаггүй, биеэ тоосон явдлаа засахгүй байна гэх зэргээр зэмлээд зөвлөлтийн мэргэжилтний үгийг хүлээн авахгүй байгааг улс төрийн асуудал гэж дүгнэсэн билээ. 

	Би тус хурал дээр хэлсэн үгэндээ тэнхимийн 3 удаагийн хурал дээр юу болсон тухай дэлгэрэнгүй ярьсан юм. Миний ярих зүйлийн тэмдэглэл хадгалагдан үлдсэн байх бөгөөд тэмдэглэсэн зүйлийнхээ заримыг товчлон ярьсан байж болох юм. Миний ярьж байх үед биеэ өмөөрч байна гэж дургүйцэн хашхирах явдал ч гарсан санагдана. 

	1955 оны 9 дүгээр сарын тэнхимийн хурал дээр “Интервенц хүчтэй болсон нь. Колчак ба Деникиний аян дайнуудыг бут цохисон нь” гэдэг сэдвээр миний уншсан лекцийн тухай, хоёрдугаар хурлаар “Өнгөрсөн жил явуулсан ажлын дүн ба хойшид тавих зорилтын тухай" тэнхимийн эрхлэгч Асеевын илтгэл, гуравдугаар хурлаар “Социалист үйлдвэржүүлэлтийн тухай" миний удирдаж явуулсан семинарын хичээлийн тухай асуудлыг тус тус авч хэлэлцсэн юм. Хоёрдугаар хурал дээр тус сургуулийн ректор Д. Цэвэгмэд, намын хорооны дарга Бямбаноров нар суусан билээ. Нэгдүгээр хурал дээр тэнхимийн эрхлэгч Асеев миний уншсан лекцийн талаар зарим нэгэн санал хэлсний дотор Деникинийг бут цохисон Сталины төлөвлөгөөг “Троцкистская оппозиция прежде и теперь” гэдэг зохиолоос нь эш татаж ярив. Үүнд 1919 оны 10 дугаар сарын 15-нд Сталинаас Ленинд бичсэн захидлаас нь авах ёстой байсан гэж байв. “К вопросу о стратегии и тактике русских коммунистов” гэдэг 1923 оны 3 дугаар сарын 14-нд “Правда” сонинд хэвлэгдэн гарсан Сталины өгүүлэлд миний эш татсан эшлэл байгаа юм. Үүнд: энэхүү эшлэлд гол гол зүйлийг оруулж чадсан гэж өөрийн авсан эшлэлийг хамгаалсан билээ. Харин Асеевын бусад саналын заримыг хүлээн авсан юм. 

	Тус тэнхимийн гишүүн Л. Санжаа шүүмжлэхдээ: Асеевын хэлж буй эшлэлийг заавал авах ёстой байсан гэв. Орос хэлээр хичээл зааж байгааг буруушаахын хамт тэнхимийн ажилд оролцохгүй байна гэх зэргээр Санжаа намайг шүүмжилсэн юм. 

	 

	Тэмдэглэхүй:

	Юмжав гуайн энэ тэмдэглэлээс бидэнд их л танил дүр зураг тодрох ажээ. Уг нь хоёр багшийн хооронд онолын асуудлаар санал зөрөлдөөн гарсан юм байна. Чингэхдээ Сталины хоёр өөр өгүүллээс эшлэл авахад аль нь илүү оновчтой байсан бэ? гэдэг л асуудал байж. Гэтэл Санжаа гэгч нэгэн эрхэм Оросын талд орж монголоо лантуудсан аж. Яг л 1950―1960-аад оны зааг үед Орос, Хятад хоёр гүрэн муудалцахад манай Цэдэнбал Хятадыг тас дайрч Оросын бүр өвөрт нь орчихсон шиг л юм болж. Гэвч энд тодруулбал зохих хоёр зүйл байх ёстой байна. 

	а. Энэ Санжаа эрхэм дээрх хоёр өгүүллийн аль алийг нь уншсан байх, аль нь илүү оновчтойг нь нотолсон байх учиртай. Гэвч тэгсэн эсэх,

	б. Сургалтын онол, арга зүйн асуудал бүтээлч эрэл, "мэргэжлийн" хүрээнээсээ хальж улс төр, "карьер"-ийн сонирхолтой орооцолдсон эсэх нь сонин. 

	Жич: Надад тохиолдож л байсан дүр зураг. - С. Б. 

	 

	Хоёрдугаар хурал дээр тэнхимийн эрхлэгч Асеевын илтгэл тавьсны дараа ректор Д. Цэвэгмид тэнхимийнхээ эрхлэгчийн тавьсан илтгэлийг юу гэж үзэж байна гэж надаас асуухад нь би гол гол зүйлүүдийг нь зөвшөөрч байна. Оюутнуудын муу сурч байгаа явдал зөвхөн багш нарын буруу гэж үзэж болохгүй. Марксизм - ленинизмийн хичээлд бэлтгэдэггүй, уншвал зохих эх зохиолыг огт уншилгүй ирээд уншсан гэдэг. Орос хэлийг оролддоггүй, хамгийн энгийн зүйлийг ч мэддэггүй явдал гардаг. Оросоор хичээл заах явдал чухал. Гэхдээ би бүх багш нар оросоор заах хэрэгтэй гэхгүй. Би дураараа оросоор заагаагүй, тэнхимийн шийдвэр ёсоор заасан” гэж хариулав. Миний үг хэлсний дараа тэнхимийн гишүүн Л. Санжаа шүүмжлэхдээ Юмжав залуу багш нарын дотроос сайн багш мөн. Оросоор цэвэр ярьдаг. Гэхдээ манайхан нэг хүнийг сайшаахдаа түүнд муу юм үгүй мэт үздэг. Тус сургуулийн ректорат Юмжавыг сайн багш гэдэг учраас биеэ тоосон. Орос хэлээр заах шаардлагагүй, тэнхимийн ажилд оролцдоггүй. Оюутнууд худлаа хэлдэг гэж байна. Багш өөрсдөө ажиллахгүй байна гэв. Манай тэнхимийн багш Г. Сүхбаатар хэлэхдээ: хичээлийг оросоор зааж болох юм гэв. Намын хорооны дарга Бямбаноров хэлэхдээ багш Санжаагийн шүүмжлэлийг зөвшөөрч байна. Оюутан нарын дунд ажиллах хэрэгтэй. Оюутан худлаа хэлдэг гэж болохгүй. Хичээлийг оросоор заах хэрэгтэй. Манайд оросоор зааж чадахгүй багш алга гэв. 

	Ректор Д. Цэвэгмэд хэлэхдээ оюутан нарын дунд ажиллахгүй байна. Тэгээд оюутан муу гэдэг. Оюутан нарын муу байгаа нь зөвхөн багшаас болно. Намын Төв Хороо бидэнд даалгаж байна. Бид оюутныг хүмүүжүүлэх хэрэгтэй. Юмжав гүн алдаа гаргаж байна. 

	Юмжав өөрийгөө орос хэлийг муу мэднэ гэж байгаа нь даруу зантайн тэмдэг биш. Асеевын хичээлд суудаггүй байна гэв. 

	Доктор, профессор Б. Ринчен гуай бичихдээ: 

	 

	“Урьдын даруу заншлаар “бичиг мэддэг нь ч... бүртгэл тоо явуулахад “төсөөлдөг, дунд зэрэг мэддэг" гэж бичдэг заншилтай байжээ. Наад захын нэгэн жишээ дурдахад монгол үсгийн хэдэн цагаан толгой хийсэн бөгөөд хулсан үзгээр сүрхий бичдэг сургуультай, судар бичгийн хүрээлэнгийн тэргүүлсэн сайд Жамъян авгай “монгол бичиг төсөөлнө" гэж бичдэг байсан. Мөн дэргэд нь сууж, манжаас маш чухал бичгийг орчуулдаг байсан Бат-Очир шадар гуай ч “манж монгол төсөөлнө” гэж бичдэг байсан... монгол ховор ном сийрүүлэн хуулж суудаг бичээч нар “монгол муу мэднэ” гэж бичиж суудаг асан" (Б. Ринчен. Монгол хэлний бичгийн хэлний зүй. Тэргүүн дэвтэр. 33-34 дахь тал) 

	 

	гэснийг Дондогийн Цэвэгмэд мөн даруу зантайн тэмдэг биш гэж хэлэх байсан болов уу?

	Д. Цэвэгмэдийн үг хэлсний дараа бүх оюутан худал хэлдэг гэж би хэлээгүй, биеэ тоосон гэдэг нь худлаа, гэхдээ надад дутагдал бий гэв. 

	Тэнхимийн гуравдугаар хурал дээр социалист үйлдвэржүүлэлтийн тухай миний удирдаж явуулсан семинарын хичээлийн талаар тэнхимийн гишүүн Сунгавай хэлэхдээ семинарт оюутан нар идэвхтэй оролцож байна, сайн хариулж байна, багш нэр цохож асууж байна, энэ нь багшийн сайн тал. Зарим дутагдал байна. Энэ нь хүнд үйлдвэрийн темпийн тухай онол, одоогийн байдалтай холбосонгүй гэв. Багш Маамуу хэлэхдээ оюутан нар сайн хариулж байна гэлээ. Тэнхимийн эрхлэгч Асеев хэлэхдээ оюутны идэвх сайн байна. 12 хүн босов. Багш муу бус удирдав. Дутагдал гэвэл хүнд үйлдвэржүүлэх явдлын хурдан темпийн тухай ярьсангүй, тэгэхдээ дараагийн хичээлд ярьж болно. Багшаас асуулт байна уу? гэхэд асуулт гарсангүй, маргаан явуулахгүй байна гэв. 

	Дээрх зүйлүүдээс үндэслэн би бүх гишүүдийн хурал дээр бусдаас илүү юм мэддэг, хамгийн сайн багш гэж өөрийгөө үзэж биеэ тоож байсан удаагүй, бусдын хэлсэн зүйлийн заримыг хүлээн авдаггүй гэдэг нь үнэн. Ямар ч хүн байлаа гэсэн өөрийн санаанд тохирохгүй зүйл хэлбэл түүнийг зөвшөөрөхгүйгээ хэлдэг, үүнд би өөрийн дургүй байгааг эвгүй хэлбэрээр илэрхийлдэг байж болох юм, багш ректор, хэн ч байлаа гэсэн зусардан бялдуучлах явдалд би дургүй, энэ нь зарим хүний дургүйг хүргэдэг байх. Тэнхимийн хурал, багш нарын хичээлд суух, оюутны дотор ажиллах зэрэг ажлуудад дутагдалтай оролцож байсан нь миний буруу. Энэ буруугаа намч ёсоор хүлээнэ. Тэнхимийн гишүүдийн үг, шүүмжлэлийг огт хүлээж авдаггүй гэдгийг хүлээхгүй. Үүнд тэнхимийн гишүүдээс, Санжаагаас өөр хүн, чи тийм дутагдалтай гэж намайг шүүмжилж байсан удаа үгүй, миний лекц, удирдан явуулж байсан семинарын хичээлийг муу байна гэж дүгнэж байсан удаагүй, тэнхимийн гишүүдээс ч сууж байсан. намын хорооны дарга ч сууж байсан, санал бодлоо чөлөөтэй илэрхийлж байх нь зүйтэй гэж үздэг, хатуу шаардлагатай байхын төлөө байдаг, сайн муу сурдаг оюутан миний тухай өөр өөрөөр хэлж болох, би гишүүдийн шүүмжлэлийг үндэслэн дутагдлаа засаж чадна, дутагдал хүнд байвал заавал биеэ тоосноос болдоггүй биз ээ. Үүнд миний хэлсэн зүйлд буруу зүйл байж болох юм. Иймээс, гишүүдээс миний дутагдлын талаар тодорхой шүүмжилж өгөх нь чухал бөгөөд хурал дээр миний тухай хэлэлцэж байгаа явдал нь миний цаашдын ажилд сургамж болох юм. Намын гишүүд ялангуяа тэнхимийн гишүүдээс маш тодорхой шүүмжлэхийг хүснэ гэдгээ хэлсэн билээ. 

	Миний үг хэлсний дараа намын үүрийн гишүүдээс санал шүүмжлэл тавьсан юм. Тус хурал дээр гишүүн Г. Сүхбаатар, намын хорооны дарга Бямбаноров, гишүүн Пүрэвжав (малын эмч), Сунгавай, Маамуу, Моёбуу, Чойням, Пүрэвжав (түүхийн), Л. Санжаа, Ш. Лувсанвандан, Э. Чимидцэрэн, Сүрэнхорлоо, Аюушжав, ректор Д. Цэвэгмэд зэрэг 14 гишүүн санал шүүмжлэл тавьсан болно. Манай тэнхимийн багш Г. Сүхбаатар 3 удаагийн тэнхимийн хуралд оролцсоны хувьд шүүмжлэхдээ, Юмжавыг шүүмжилж байсан зүйл нь түүний нэрийг гутаах гэсэн зүйлгүй, гэхдээ ташаа зүйлүүд байсан. Юмжав хуралдааны зарчмыг алдсан, биеэ тоосон хандлага байна гэж үзнэ гээд бүх гишүүдийн хурлаар сануулах санал тавьсан байна. Дараа нь намын хорооны дарга Бямбаноров шүүмжлэхдээ намын гишүүний хувь заяатай холбоотой асуудал. Манай нийт ажиллагаанд хортой нөлөөлж байна. Манай намын бодлого нь ЗХУ ба монголын ард түмний найрамдалтай холбоотой юм. Намын үүрийн сонсгол нь зүйтэй. Юмжавын энэ байдал нь эхэлж байгаа бус, хүчтэй болоод байгаа юм... Энд индэр дээрээс биеэ өмөөрч байна. Тайлбаргүй юм алга. Оюутны бурууг олон тооны баримтаар гаргаж байна. Өөрийн буруугийн хувьд тодорхой юм яагаад ярихгүй байна вэ? Шүүмжилсэн хүнд хорсдог юм. Санжаатай яагаад дуугарахаа больсон бэ? Тэнхимийн эрхлэгчтэйгээ дуугарахаа болиход хүрээд байна. Юмжав өөрийгөө зөвтгөх гэсэн. Намын Төв Хороо, Засгийн газарт анхаарагдсан асуудал байна. Асеевыг байлгах эсэх тухай асуудал тавигджээ. Намын орлогч гишүүн болгох, намаас хөөх хүртэл арга хэмжээ авч болох юм. Юмжавын асуудал бол Тойвгоогийн асуудалтай нэг юм. Үзэл санаа нь ч нэг юм. Тэнхимийн бусад гишүүд Юмжавт тал өгдөг, хурц шүүмжлэхгүй байна. Ректор хүртэл биеэ тоосон байдлаа засах тухай сануулж байсан гэх зэргээр шүүмжлэв. 

	Мал эмнэлгийн факультетын багш Пүрэвжав шүүмжлэхдээ биеэ тоосон гэж үзэх нь дутагдалтай байна. Зөвлөлтийн мэргэжилтнийг хялайн үздэг. Консультац3 өгөхдөө оюутны асуултад хариулдаггүй. Юмжавын консультацад очихоо больсон. Оюутны дунд багшийн алдрыг бууруулсан. Юмжавын дутагдлыг энэ удаа бөөгнөрүүлэн хэлж байгаа юм биш. Дутагдлаа намч ёсоор засахыг оролддоггүй. Олон түмнээс тасархай. Юмжавыг нэг жилийн орлогч болгож цааш нь харах саналтай байна гэв. Манай тэнхимийн гишүүн Сунгавай шүүмжлэхдээ зөвлөлтийн мэргэжилтний ноцтой асуудалд намч бусаар хандаж байна. Ямар учраас түүний зөвлөгөөг авахгүй байна вэ? Хатуу донгодож арга хэмжээ авъя гэж байв. 

	Тэнхимийн гишүүн Маамуу шүүмжлэхдээ: шүүмжлэлийг эсэргүүцэх олон янзын хэлбэр бий. Тэнхимийн 3 удаагийн хурал дээр гаргаж байсан Юмжавын дутагдлыг намын хуралд тавьсан нь зөв. Юмжав нь дуугүй байдаг. Хамгийн сүүлчийн хурал дээр дуугай байж байгаад гарахыг хүссэн. Дуугүй байсан нь шүүмжлэлийг эсэргүүцсэн явдал мөн. Биеэ тоох явдал нь өнгөрсөн үеийн үлдэгдэл мөн. Намаас хатуу донгодож арга хэмжээ авъя гэв. 

	Гишүүн Моёобуу хэлэхдээ: монгол зөвлөлтийн нөхөрлөлөөр бид бахархдаг. Мэргэжилтэн нарыг ирүүлж байгааг дуртай хүлээн авдаг. Нөхөр Юмжав нь Асеевтай тохьгүй харьцдаг байна. Сүхбаатарын шүүмжлэл бол бөөрөнхий шүүмжлэл байна. Намын орлогч болгоё гэв. 

	Гишүүн Чойням шүүмжлэхдээ: Юмжав нь дутагдалдаа дүгнэлт хийдэггүй байжээ. Дүгнэлт хийнэ биз дээ. Сунгавай бол Юмжавыг хамгаалж байна. Шүүмжлэлийн дагуу арга хэмжээ аваагүй байна гэв. 

	Түүхийн тэнхимийн багш Р. Пүрэвжав шүүмжлэхдээ: Юмжав дутагдал гаргажээ. Асеев манай багш нарыг идэвхгүй гэсэн. Тэнхимийн гишүүдийн ажиллагаа муу. Нийт оюутан Юмжавыг муу хэлдэг. Манай орон нь жижиг таваарын орон. Жижиг хөрөнгөтний аминчлах үзэл гарч байна. Эгоист4 хүн юм. Оюутнуудыг дандаа доромжилдог. Иймэрхүү үзэл ганц хүнд гарч байгаа гэвэл эргэлзээтэй. Багш нарын дотор шүүмжлэлийг эсэргүүцэх явдал байгаа. Намын орлогч болгоё гэв. 

	Манай тэнхимийн гишүүн Лувсангийн Санжаа шүүмжлэхдээ: Юмжав бол залуу багш, чадвартай багш, түүний дутагдал архаг болжээ. Биеэ тоосон байдал нь энэ жил гарч ирсэн. Юмжавыг гомдоохгүй магтсан. Намын байгууллагын удирдлага, сургуулийн удирдлага Юмжавыг сайн багш гэдэг. Сайн хэлүүлж сурсан. Буруу ч юм байлаа гэсэн. Тэнхимийн 7―8 хүн хэлэхэд түүнийг хүлээн авдаггүй. Орос хэл дээр ярихын сайн талыг ярилаа. Муу талыг яриагүй, хамт олныг үнэлдэггүй. Зөвлөлтийн мэргэжилтний гараар ороогүй хүн байхгүй. Дутагдлаа хүлээх юм бол 6 сарын орлогчоор үлдээе гэв. 

	Гишүүн Ш. Лувсанвандан хэлэхдээ: Юмжавын алдаа нь илэрхий байна. Бусдын гаргасан алдаанаас сургамж аваагүй байна. Оросын ард түмний туршлагаар бид явж байна. Санжаагийн саналтай нэг байна гэв. 

	Гишүүн Чимидцэрэн шүүмжлэхдээ: Юмжавын дутагдал бол том дутагдал. Зөвлөлт монголын найрамдалтай холбоотой. 6 сарын орлогч болгоё гэв. 

	Манай тэнхимийн багш Сүрэнхорлоо шүүмжлэхдээ: Юмжавын дутагдлыг шүүмжилсэн нь зүйтэй. Оюутны марксист боловсрол доройтож байна. Шалгалтад унасан оюутны тоо нэмэгдэж байна. 1954―1955 онд 20 хувь болов. Шаардлага өндөр болсноос Юмжавын эсэргүүцэх нь их болсон. Шаардлага тавихгүй явдлыг сайн гэж үздэг. Юмжав марксизмын тэнхимийн ажлын эсрэг хандаж байна. Юмжавыг сайн багш гэж байна. Энэ зүйтэй. Марксизмыг бүтээлчээр эзэмших хэрэгтэй. Хувиа хичээх явдал байна. Зөвлөлтийн хүмүүсийн үйл ажиллагаанд саад болж байна. Тэнхимийн хүмүүсийн эвлэрэнгүй байдлаас болсон. Жилийн орлогч болгох буюу намаас хөөх хэрэгтэй гэлээ. 

	Гишүүн Аюушжав шүүмжлэхдээ: намын үүрийн товчооны тодорхойлолтыг зүйтэй гэж үзэж байна. Юмжавыг оюутны дотор ширүүн ааштай гэдэг. Хатуу шийтгэх хэрэгтэй юм. Дутагдлаа хүлээвэл 6 сарын орлогч болгоё гэв. 

	Хамгийн сүүлд ректор Дондогийн Цэвэгмэд шүүмжлэхдээ: зөвлөлтийн нөхдийн туршлагыг авах хэрэгтэй. Асеев бол хүндтэй хүн. Юмжавын хэлж байгаагаас үзэхэд чамламаар байна. Алдаагаа буруу ойлгож байна. Гол гэм нь зөвлөлтийн мэргэжилтнийг үл тоомсорлосон, хувиа хичээсэнд оршино. Үндэсний явцуу үзэлд автагдсан. Юмжавын дутагдлыг засах талаар хэлсэн явдал буй. Зөвлөлтийн мэргэжилтэнтэй тохирдоггүй хүн Монгол Ардын Хувьсгалт Намд байх гавьяагүй. Нөхөр Юмжав эрдэмтний зөвлөлийн гишүүд, Асеевын өмнө буруугаа хүлээх хэрэгтэй. Намд байх гавьяа алга гэв. 

	Ингээд бүх гишүүдийн хурлаас гарах тогтоолыг уншиж баталсан юм. Намын орлогч гишүүн болгохоор тогтсон. 

	Намайг багш нарын намын үүрийн хурлаар хэлэлцэхийн өмнө 1955 оны эхээр болов уу, тус их сургуулийн эрдмийн зөвлөлийн хуралдаанаар дэд эрдэмтэн Ц. Тойвгоогийн эрдэм шинжилгээний ажлын сэдвийн тухай асуудал хэлэлцсэн билээ. Тэр үед тус сургуулийн ректор байсан Д. Цэвэгмэд намайг дуудаж, тэр эрдмийн зөвлөлийн хуралдаан ч бил үү, багш нарын хурал ч бил үү, хурал дээр Ц. Тойвгоог шүүмжлэх үүрэг өгсөн юм. Энэ үед би марксизм - ленинизмийн тэнхимийн эрхлэгчийн үүрэг гүйцэтгэж байсан билээ. Тэр хурал дээр эрдмийн зөвлөлийн гишүүд, зөвлөлтийн мэргэжилтэн нар, монгол багш нар байсан юм. Миний бие ректорын даалгавраар тус хурал дээр н. Тойвгоог шүүмжилсэн юм. Шүүмжлэлийг оросоор тавьсан юм. Тэр хурал дээр үг хэлсэн хүмүүс бүгдээр оросоор ярьсан байх. Би хэлсэн үгэндээ: 

	 

	“Утверждение темы диссертации или научной работы требуют тщательного обсуждения, высказывания мнений и принятия правильного решения. Каждый из нас может высказать свое мнение. Могут возникнуть различные, даже противоположные мнения. Одни мнения могут быть правильны, а другие неправильны. Так, например: получилось в отношении темы тов. Тойвго. Товарищ Тойвго защитил актуальность и важность своей темы, а некоторые другие отрицали этого. Конечно, каждый мог высказать свое мнение в отношении темы тов. Тойвго. И так высказал тов. Шубин свое мнение в отрицательном духе. За это тов. Тойвго нападает на Шубина, что он будто убивает инициативу, уверенность в свои силы у молодых национальных кадров и т. д. Я не могу сказать, что прав или нет тов. Шубин в отношении актуальности и важности темы тов. Тойвго. Но могу сказать одну правду, что если даже тов. Шубин не прав в оценке темы тов. Тойвго, обвинение товарища Тойвго не может стать обоснованным и состоятельным” 

	 

	гэж хэлсэн юм. 

	Нам, засгийн “Үнэн” сонинд Тойвгоогийн диссертацийн сэдвийг шүүмжилсэн шүүмжлэл гарсан билээ. Уг тэргүүн өгүүлэлд Тойвгоогийн диссертацийн сэдвийн улс ардын аж ахуйн ач холбогдлыг үгүйсгэсэн юм. Үүнээс өмнө тус сургуулийн эрдмийн зөвлөлийн хуралдаанаас н. Тойвгоогийн диссертацийн сэдвийг батлаагүй явдлыг Шубин, Пунцагноров нарын шахалт хавчилтаас болсон гэж үзээд Н. Тойвгоо өөрийн сэдвийг хамгаалан тэр хоёрыг буруушаасан юм. 1950 онд “Монгол орны үхэр оготнын биеийн бүтцийн экологи, морфологийн талаар харьцуулсан шинжилгээ” гэдэг сэдвээр дэд эрдэмтний зэрэг хамгаалсан Дондогийн Цэвэгмэд нь, "Үхрийн дагзны яс, эврийн түрэлтүүд эхийн хэвлийд байхдаа ба эхээс гарснаас хойших өсөлтийн үед даган өөрчлөгдөх нь” гэдэг сэдвээр 1954 онд дэд эрдэмтний зэрэг хамгаалсан Ц. Тойвгоог докторын зэрэг хамгаалж орхих вий гэж атаархаж байсан биз ээ. Иймээс докторын диссертацийн сэдвийн практик ач холбогдлыг үгүйсгэж Шубиний талаар хэлсэн үгийг нь далимдуулан уул асуудлыг монгол зөвлөлтийн найрамдалтай холбон н. Тойвгоог зад илчлэхээр эрдмийн зөвлөлийн хуралдаанаар түүний тухай асуудлыг авч хэлэлцүүлэхээр шийдэж, түүнийг шүүмжлэх хүмүүсийг томилон бэлтгүүлсэн билээ. Үг хэлэх хүмүүс “Үнэн" сонины тэргүүн өгүүллийг дэмжиж Н. Тойвгоогийн сэдвийн практик ач холбогдлыг үгүйсгэх ёстой байлаа. Гэтэл би Тойвгоог шүүмжилсэн боловч түүний сэдвийн талаар Шубиний зөв үү, үгүй юу? гэдгийг мэдэхгүй гэж хэлсэн минь Д. Цэвэгмэдийн уур хилэнг бадраан энэ тухай хуралдааны төгсгөлд хэлсэн үгэндээ намайг хатуу буруушаасан юм. 

	Энэ үед зөвлөлтийн мэргэжилтэнтэй ам зөрвөл хувь хүний хооронд ам зөрсөн явдлыг хоёр ард түмний найрамдалтай холбон үздэг байлаа. Чухам ийм учраас тэнхимийн эрхлэгч Асеевтай миний ам мурийсан явдлыг хоёр ард түмний найрамдалтай холбон их сургуулийн намын үүрийн хурлаар авч хэлэлцсэн юм. Энэ хурал дээр тус сургуулийн намын хорооны дарга байсан Бямбаноров миний тухай асуудлыг “Тойвгоогийн асуудалтай нэг юм. Үзэл санаа нь ч нэг юм” гэж, ректор Д. Цэвэгмэд “зөвлөлтийн нөхдийн туршлагыг авах хэрэгтэй. Асеев бол хүндтэй хүн. Юмжавын хэлж байгаагаас үзэхэд чамламаар байна. Алдаагаа буруу ойлгож байна. Гол гэм нь зөвлөлтийн мэргэжилтнийг үл тоомсорлосон, хувиа хичээсэнд оршино. Үндэсний явцуу үзэлд автагдсан, зөвлөлтийн мэргэжилтэнтэй тохирдоггүй хүн Монгол Ардын Хувьсгалт Намд байх гавьяагүй” гэж хэлсэн билээ. 

	МАХН-ын ТХ-ны УТТ-ны 1948 оны нэгэн тогтоолоор Б. Ширэндэвийг НТХ-ны нарийн бичгийн даргаас халсан байна. Уг тогтоолд: 

	 

	“Улсын их сургуулийн эрдэмтэн нарын зөвлөл дээр багш Ренчинээс зөвлөлтийн мэргэжилтэн нарыг дайрсан зэрэг бусад хүмүүсээс тийм явдал гаргахад н. Ширэндэв түүнийг тэвчин өнгөрүүлж байсан ба мөн сүүлийн үед Ширэндэв засгийн газрын зөвлөх н. Воложаниковыг дайран загнаж “миний зам ондоо” гэх зэрэг хэлсэн. Энэ явдлууд нь Ширэндэв энэ байдлыг гадаад улс төрийн түшиглэлийн асуудал дээр намын шугамаас ухрах болсон эхлэлтэй юм гэж үзэх үндсийг өгөв.

	Ширэндэв өөрийн шүүмжлэлийг үл тоодог, шинэ хүчнийг шилж авахад намч бусаар ханддаг, намын 11 дүгээр их хурлаас гаргасан тогтоолыг биелүүлэх зүтгэлгүй байна гэж үзжээ. Цааш нь улс төрийн товчооны гишүүн н. Сүрэнжавыг НТХ-ны эсрэг ажиллаж байна гэж үндэслэлгүй зэмлэсэн нь үл зохилдох хэрэг гэж улс төрийн товчоо үзнэ” 

	 

	гээд ажлаас нь халж өөрийн ажил байдлын шугамыг өөрчлөн үзэхгүй бол үүнээс илүү хатуу арга хэмжээ авахыг Б. Ширэндэвт анхааруулан сануулжээ. н. Ширэндэвийг бусад ажлуудаас чөлөөлж, улсын их сургуулийн захирлаар батлан үүрэг даалгавар өгсөн байна. “Тэр үед та зөвлөлтийн мэргэжилтнүүдтэй хэрэлдэн маргадаг, улс төрийн талаар тогтворгүй гэгдэж, дээрх тогтоолд тэмдэглэжээ. Энэ талаар одоо юу гэмээр байна” гэж сурвалжлагчийн асуусан асуултад н. Ширэндэв хариулахдаа: 

	 

	“Воложаников гэж хүн байв. Засгийн газрын зөвлөхтэй ам мурийсан удаа бий, харин их сургуульд би мэргэжилтнүүдтэй ам зөрөөгүй ээ. Тэр үед зөвлөлтийн мэргэжилтнүүдтэй ам зөрөх л юм бол эсэргүүцлээ гэж үзнэ. Би тэдэнтэй ам зөрж саналаа хэлээд л эсэргүүцэгч болж байв. Архи дарс уугаад ам мурийсан юм ч бий. Нөгөө зөвлөх Воложаников намайг сүүлдээ зөвөөр ойлгож Ерөнхий сайдын нэгдүгээр орлогчоор томилогдохыг дэмжин, хамтран ажиллаж надад их тусалж байлаа. 1952 онд Чойбалсан “Чи одоо ажил дээрээ засарч байна” гээд Гэгээрлийн Яамны сайдаар тавьсан. Энэ завсар Улс төрийн Товчооны орлогч гишүүнээр бол байж л байсан. Чойбалсангаас хойш ерөнхий сайдын соёл эрхэлсэн орлогч, товчооны гишүүн болсон. МЗНН-ийн анхны даргаар ч сонгогдож байлаа. МЭТНХ-ны даргаар ч ажилласан” 

	 

	гэсэн бий. Манай тэнхимийн эрхлэгч байсан Асеев нь эрүүл мэндийн хувьд сул, мэдлэгийн хувьд ч тааруухан хүн байлаа. Миний тухай асуудлыг дэвэргэсэн хүн бол ректор Д. Цэгмэд, манай тэнхимийн багш Л. Санжаа нар байсан юм. Ц. Тойвгоогийн сэдвийн практик ач холбогдлыг үгүйсгэж шүүмжлээгүй явдал Д. Цэгмэдийн дургүйцлийг нэн ч их хүргэсэн бөгөөд түүнээс хойш ректор байх хугацаандаа надад өс хонзон санаж харьцаж байсан юм. Манай тэнхимд багшилж байсан Л. Санжаа бол монгол хэл бичгийн анги төгссөн хүн юм. Тийм учраас марксизм - ленинизмийн хичээл заахад мэдлэг их л дутаж байсан бөгөөд надтай үерхэж, марксизм - ленинизмийн хичээлийн талаар надаас байнга асууж лавладаг байсан юм. Түүнийг их сургууль төгсөхөд нь тэнхимээс авч ажиллуулах талаар би бас хөөцөлдсөн юм. Би түүхийн мэргэжлийн хүн болохоор тэр талаар түүнээс илүү байсан биз. Намайг сургуулийн захиргаа ч үнэлж магтдаг байсан нь үнэн. Зөвлөлтийн мэргэжилтэн байхгүй үед надаар марксизм - ленинизмын тэнхимийн эрхлэгчийн ажлыг хийлгэдэг байв. 1952 онд тус сургуулийн 10 жилийн ойгоор намайг сайшаалын үнэмлэхээр шагнасан явдал үүнийг гэрчилнэ. Иймээс ч манай тэнхимийн багш Сүрэнхорлоо шүүмжлэхдээ: "Юмжав бол сайн багш гэж байна... энэ зүйтэй гэж, намайг үзэж чадахгүй шүүмжилж байсан Л. Санжаа ч “Юмжав бол залуу багш, чадалтай багш” гэсэн хэрэг биз ээ. 

	Энэ үед Бямбаноров зөвлөлтийн мэргэжилтний талаар буруу ойлголттой байсан юм болов уу даа. Яагаад ингэж бодож байна вэ? гэвэл н. Бямбаноров үүний дараахан гарсан “сэхээтний төөрөгдөл” гэгчийн үед улсын их сургууль дээр санал бодлоо хэлж байсан багш нарыг идэвхтэй дэмжиж байсан билээ. Монголд ардчилсан хөдөлгөөн өрнөхөд н. Бямбаноров бас идэвхтэй дэмжиж байсан. Гэтэл зөвлөлтийн мэргэжилтэнтэй санаа бодлын хувьд зөрж байсан Тойвгоо болон намайг эрс буруушааж байлаа. Надтай санал зөрж байсан бөгөөд надад дургүй хүмүүс, оюутанд хатуу шаардлага тавихыг эсэргүүцэгчид, мөн ийм явдлыг далимдуулан нэр хүнд, ашиг хонжоо олохыг хүсэгчид миний эсрэг хуйлран шүүмжилж байлаа. 

	Энэ үед манай нам засгийн удирдлага, зөвлөлтийн мэргэжилтний үгийг үг дуугүй зөвшөөрөн дагах, тэдэнд ямар нэгэн шаардлага тавихыг эсэргүүцэн зөвлөлтийн мэргэжилтэнтэй санал бодол зөрөх явдлыг тэвчдэггүй байсан юм. Энэ нь юунд хүргэдгийг амьдрал харуулсан бөгөөд мэргэжлийн хувьд хангалттай бэлтгэгдээгүй хүмүүс манайд олонтоо ирэх, жишээ нь сая сургууль төгссөн хүмүүсийг олноор орос хэлний багшаар манай дунд сургуулиудад ирүүлж тэд мэдлэг, заах аргын хувьд манай олонх багш нараас дутуу байсан боловч тэдний туршлагыг эзэмшихийг шаардаж байв. Манайд ажиллаж байсан зөвлөлтийн удирдах ажилтны дотор ч мэдлэг, ёс суртахууны хувьд доголдолтой хүмүүс ч ирж байсан юм. 

	Монгол зөвлөлтийн хамтарсан “Эрдэнэт үйлдвэрийн захирлаар, архи уудаг, үйлдвэрийг удирдах мэдлэг чадвараар дутагдалтай нэгэн хүн ирсэн бөгөөд манай ажилтан Дамдинсүрэн гэгч мэргэжлийн хувьд тун ч чадалтай нэгэн залуу мэргэжилтэн түүнтэй санал бодол зөрсөн учир түүнийг монгол зөвлөлтийн найрамдалтай холбон геологи уул уурхайн үйлдвэрийн яамны намын үүрийн хурлаар хэлэлцэж тэр үед яамны сайд байсан М. Пэлжээгийн буурьтай байр суурины ачаар бага шиг арга хэмжээтэй салж байсныг би санаж байна. Энэ үед гадаадын мэргэжилтний талаар тавих шаардлага сул байгааг ойлгон хоорондоо сэм ярилцдаг сэхээтэн нэлээд байсан бөгөөд тэд Хятад, Вьетнам зэрэг улс гадаадын мэргэжилтний хувьд хатуу шаардлага тавьж тэдний хүч бололцоог сайн ашиглаж байна гэлцдэг байсан юм. 

	Тэр үед бий болсон байдлыг харгалзан би буруугаа олигтойхон хүлээж сургуульдаа үлдэхээс өөр аргагүй байсан юм. Би мэргэжилтэн Асеевийнд очиж буруугаа хүлээсэн ба өөрийн “алдаа дутагдлын” талаар Улаанбаатар хотын намын хороонд өргөдөл бичээд хотын намын хороонд ажилтай байсан намын ахмад ажилтан партизан Пунцаг гуайд хандаж уул өргөдлийг үзэж засаж өгөхийг хүссэн юм. Марксизм - ленинизмийн оройн их сургуульд Пунцаг гуайн сурч байхад би хичээл зааж байсан учраас бид танил болсон юм. Энэ хашир өвгөн миний өргөдлийг үзээд тэр үеийн уур амьсгалд тохируулан “миний дутагдлын талаар хүч оруулан дүгнэж зассан бөгөөд үүний үр дүнд миний өргөдөл ёстой л 75 хуваарь буусан өргөдөл болсныг би хуулан Улаанбаатар хотын намын хороонд өгсөн билээ. Намайг намын үүрийн хурлаар хэлэлцэн шийтгэсэн явдал миний “нэг дэх том хэлмэгдүүлэлт” байсан юм. 

	Тэгээд байж байтал 1956 онд ЗХУКН-ын 20 дугаар их хурал хуралдаж нэг хүнийг тахин шүтэх явдал ба түүний үр дагаврыг арилгах тухай асуудал авч хэлэлцээд Сталиныг тахин шүтэж байх үед гарсан алдаа завхралыг зарчмын үүднээс шударгаар шүүмжилсэн билээ. ЗХУКН-ын их хурлын шийдвэрүүд нь коммунист, ажилчны намууд, түүний дотор манай намын үйл ажиллагаанд үлэмж сургамжтай үйл явдал болсон юм. Улаанбаатар хотын намын хорооны улаан буланд хотын намын гишүүдийг хэсэг хэсгээр нь цуглуулан ЗХУКН-ын 20 дугаар их хурал дээр Н. Хрущевийн тавьсан нууц илтгэлийг бүрэн эхээр нь уншин сонсгож байсан юм. Тус их хурлын шийдвэр, тэр үеийн уур амьсгалыг өөрчилсөн юм. Үүнд: Жишээлбэл “Юмжавын дутагдал бол том дутагдал. Зөвлөлт монголын найрамдалтай холбоотой юм. Зургаан сарын орлогч болгоё” гэж намын үүрийн хурал дээр намайг шүүмжилж олон оноо авч байсан намын гишүүн Э. Чимидцэрэн 20 дугаар их хурлын дараа надтай уулзахдаа: “Тэр үеийн нөхцөл байдалд таныг ингэж шүүмжлэхээс өөр аргагүй байсан юм” гэж нэг ёсны уучлалыг надаас гуйж байсан юм. 20 дугаар их хурал хуралдаж тухайн үеийн уур амьсгалыг зөөлрүүлсэн үед Улаанбаатар хотын намын хорооны товчооны хурлаар намайг оруулж хэлэлцээд донгодож шийтгэсэн болоод өнгөрсөн юм. 

	Би монгол улсын их сургуульд багшилж байхдаа дэд эрдэмтний зэргийг хамгаалах зорилгоор “МАХН-ын 10 дугаар их хурал, түүний түүхэн ач холбогдол” гэдэг сэдвийг сонгон авч уул их хурлын талаар МАХН-ын ТХ-ны архивд байгаа материалуудтай танилцан зохих тэмдэглэл хийж авсан юм. Ингээд 1956 онд ЗХУ-д явуулж аспирантурт суралцуулах хүсэлтийг тус сургуулийн захиргаагаар дамжуулан НТХ-нд тавьсан юм. МАХН-ын ТХ-ны дарга нарын зөвлөгөөний 1956 оны 8 дугаар сарын 7-ны 484 дүгээр тогтоолоор Ломоносовын нэрэмжит их сургуулийн түүхийн салбарт 6 сарын хугацаатай томилолтоор явж, түүхийн ухааны дэд эрдэмтний зэргийг хамгаалж ирэхийг зөвшөөрсөн билээ. Би НТХ-ны тогтоол гарахаас өмнө зургаан сарын дотор диссертацийг бичээд хамгаалж чадахгүй шүү дээ. Үүнээс удаан хугацааны томилолтоор явуулахыг НТХ-ны соёлын хэлтэст хүссэнд минь тус хэлтэс “н. Алтан” миний хүсэлтийг улсын их сургуульд уламжлан саналыг асуусанд ректор н. Цэгмэдээс хэрэв энэ хугацаанд хамгаалж багтахгүй бол хугацааг сунгуулна биз дээ гэж утсаар хариулсныг үндэслэн энэ ёсоор болгохоор тогтож зургаан сарын хугацаанд томилолтоор явуулахаар соёлын хэлтэс тогтоолын төслийг боловсруулан төлөвлөж НТХ-ны дарга нарын зөвлөгөөнөөр оруулсан гэж байсан. Зургаан сарын дотор диссертаци бичиж хамгаалж чадахгүй гэдгийг ректор Д. Цэгмэд сайн мэдэх боловч надад хонзогнон ийм шийдвэр гаргуулахад хүргэсэн юм. 

	 

	Жич: 

	Д. Цэгмэд гээд байгааг МАХН-ын түүх болон бусад бичиг баримт, нийтлэлүүдэд Д. Цэвэгмид гэдэг. С. Б.

III. ХҮМҮҮНИЙ ГИШГЭСЭН МӨРИЙГ ЦАГ ТҮҮХ ДҮГНЭДЭГ

	 

	Бусдын зовлонгоор жаргалаа хийдэг нүгэлтний хамсаатан болоогүйдээ баярлаж явдаг, булавч бултайх, даравч дардайх гавьяатныг хамсаатан болсондоо бахархаж явдаг. 

	Д. Юмжав

	 

	НТХ-ноос гаргаж нийт намын хэмжээгээр хэлэлцүүлсэн нууц захидалд дурдахдаа: “Төмөр-Очир үндсэрхэх үзлийн илрэлтэй тууштай тэмцэхгүй байснаар барахгүй харин өөрөө уул үзлийг идэвхтэйгээр хөхиүлэн дэмжих болж, үнэн хэрэг дээрээ үндсэрхэх үзэлтэй этгээдүүдийн туг болсныг 3-р бүгд хурал илрүүлж тодорхой баримтаар нотлон харуулав”, “Чингисийн төрсний 800 жилийн ойг хэт өргөмжлөн тэмдэглэхийг Д. Төмөр-Очир чармайсан бөгөөд УТТ-ны өгсөн заалтыг гуйвуулж, бусдыг өдөөн Чингисийн хөшөөг Улаанбаатар хотноо байгуулах, Ардын Их хурлын танхимд ойн хурал хийлгэх, хуралд МАХН-ын ТХ-ны УТТ-г оролцуулах, нэрэмжит газар байгууллагуудыг бий болгох зэрэг шаардлага санал тавиулан түүнийг ТХ-ны УТТ-оор дэмжүүлэх гэж биечлэн хөөцөлдөж байв. “Энэ нь монголын түүхэнд Чингисийн эзлэх байр суурийг хэт өргөмжлөн магтаж, түүний харгис ролийг далдлан бүрхэгдүүлэх гэсэн үндсэрхэх үзэл санааг шууд тэтгэн дэмжсэн явдал байв” гэжээ. Үзэл суртлын ажилтны улсын зөвлөгөөн дээр Ю. Цэдэнбал хэлэхдээ: “Үндсэрхэх үзлийн хор нэвт шингэсэн Д. Төмөр-Очир түүхэн дэх олон түмний ролийг идеалист байр сууринаас үнэлж, Чингис хааныг тэнгэрт тултал өргөөд, цус урсгасан тэр байлдан дагуулагчийг тахин шүтүүлэх гэж оролдсон юм. Төмөр-Очир ангийн зарчмаа алдаж монголын дундад зууны үеийг элдвээр магтан хэрэг дээрээ монголын ард түмний түүхэн дэх нийгмийн зөрчлийг бүрхэгдүүлж байв. Төмөр-Очирын үндсэрхэх өнгөлзлөг бол төөрөгдөл биш, харин намын нэгдлийг задалж, улс түмний ах дүүгийн найрамдал, юуны өмнө монгол зөвлөлтийн найрамдлыг сулруулахад үнэн хэрэг дээрээ чиглэгдсэн тодорхой зорилготой ажиллагаа байсныг ТХ-ны бүгд хурал, намын байгууллагын хурлуудаар нотлов" гэжээ. 

	Ю. Цэдэнбалын дарангуйллын үед өөрөөр сэтгэгчийг үзэл бодлын нь хувьд мөрдөн хавчиж “үндсэрхэх үзэлтэн”, “зөвлөлтийн эсрэг үзэлтэн", "үгүйсгэх үзэлтэн", “намын эсрэг этгээд” гэх зэрэг нэр хоч зүүж төрөл садан, эхнэр хүүхдийнх нь хамт харгислан хүний нь хувьд гутаан доромжилж нийгмээс бүрэн тусгаарлан тарчлааж чадаж байлаа. 

	Ю. Цэдэнбал тэр үед Хэнтийн Гурван нуурт болгосон Чингисийн хөшөөг үндсэрхэх үзлийг дэвэргэх гол үүр уурхай гэж үзэж өндөр албан тушаалаасаа огцорсон 1984 он хүртлээ хөшөөг устгах даалгаврыг хоёр ч удаа өгсөн байна. 1949 онд “БНМАУ-ын түүх ба утга зохиолыг сургуулиудад зааж байгаа байдлын тухай”, “Ардын унших бичгийн тухай” тогтоолуудыг гаргаснаараа тэр үед өсөж өндийж байсан ардынхаа сэхээтнийг хэлмэгдүүлснээр барахгүй эзэн Чингис хаанаа Гитлертэй адилтган хэлмэгдүүлсэн бол 1962 онд “Д. Төмөр-Очироос намын эсрэг үйлдсэн ажил явуулга” гэдэг зохиомол хэргийг дэглэснээрээ монголчуудын үндэсний мэдрэмж сэргэн мандсаны үр дүнд Чингисийн мэндэлсний 800 жилийн ойг тэмдэглэж түүний гэрэлт хөшөөг босгосныг үгүйсгэж Чингис хаанаа “цус урсгасан байлдан дагуулагч” гэж дүгнэв. Шинэ нийгэм байгуулагчдын зан чанарыг тогтооход Чингис хаан дуурайл болохгүй, дэлхийг ноёрхохыг санаархсан Наполеон, Гитлер мэтийн этгээдийг л Чингис хааны дүр зоригжуулж байсан гэж тунхаглан Чингис хааны нэрийг ч дурсахыг цээрлэн гутаав. Гэвч цаг түүх хэн нь хэн байв гэдгийг нэгэнт нотлон харуулсан билээ. 

	1990 оны 3 дугаар сард хуралдсан МАХН-ын ТХ-ны бүгд хурал Д. Төмөр-Очирыг улс төрийн талаар цагаатгасан, мөн оны 5 дугаар сард МАХН-ын ТХ-ны тэргүүлэгчдийн тогтоолоор Д. Төмөр-Очирын хамсаатан гэж хэлмэгдсэн хүмүүс түүний дотор Юмжав намайг цагаатгасан билээ. Тус орны түүхэнд болсон гунигт явдалд үнэн зөв дүгнэлт өгч түүхийн үнэн, шударга ёсыг сэргээх, хөдөлмөрчин олон түмнийг, нэг хүнийг тахин шүтэж байсны хүлээснээс ангижруулж, тэдний улс төр, үзэл санааны идэвхийг өрнүүлэхийн тулд нэг хүнийг тахин шүтэж байсны хор уршгийг арилгах талаар эрс шийдвэртэй тэмцэл явуулах хэрэгтэй гэж Д. Төмөр-Очир үзэж байлаа.

	“Нэг хүнийг тахин шүтэж байсны хор уршгийг үзэл суртлын фронтын салаа мөчир бүрээс хэрхэн арилгах тухай асуудлыг намч зарчмын үндсэн дээр авч хэлэлцэх ёстой. Энэ асуудлыг дутуу зэмдэглэн орхивол манай одоо явуулж байгаа төрөл бүрийн ажил үргэлжлэн хохирсоор байхаас гадна ирээдүйн үйлс үүнтэй нэгэн адил хохироход хүрнэ. Чухамдаа хилс хэрэгт хэлмэгдсэн хүмүүсийн өс хонзонгийн юм уу, зарга заалхайн хэрэг төдий биш ээ. Энэ бол нийт намын ашиг болоод монголын ард түмний хувь заяатай холбоотой асуудал мөн” гэж Д. Төмөр-Очир үзэж байжээ. 

	Ю. Цэдэнбал 1956 оны бүгд хурал болон 1962 оны бүгд хурлуудын шийдвэрийг хэрэгжүүлэх талаар ёстой л дургүйд хүчгүйн үлгэрээр туйлын хангалтгүй ажиллаж байсан бөгөөд 1962 оны II бүгд хурал дээр хэлсэн үгэндээ: “Нэг хүнийг тахин шүтэх тухай асуудлыг Д. Төмөр-Очир хэтрүүлж байна. Чойбалсангийн дутагдлыг бүгд хурал дээр ярьж, намын байгууллагуудад захидал илгээсэн, муу талуудыг товч бичсэн бөгөөд цаашдаа гарах түүх сударт зохих байрыг нь эзлүүлэн тавих юм, хөдөлмөрчдийн дунд түүний тухай нэг хэсэг байж байгаад дахин хашхираад байх шаардлагагүй” гэж хилэгнэн зэвүүрхэж байв. Энэ үеэс Цэдэнбалыг шүтэх явдал газар авсаар Цэдэнбал бол нам, нам бол Цэдэнбал, Цэдэнбалыг шүүмжлэх явдал бол намыг шүүмжилж буй явдал гэх болсон билээ. 

	НТХ-ны 1962 оны 3 дугаар бүгд хурлын тогтоолд: “Д. Төмөр-Очир нэг хүнийг тахин шүтэх явдлын хор уршгийн эсрэг намаас явуулсан тэмцлийг эрх тушаал ахихыг оролдон хичээсэн холын бодлого санаагаа биелүүлэх хийгээд намын удирдлагын нэр хүндийг гутаах зорилгоор ашиглахыг” оролдсон гэж бичсэн бөгөөд Намын Төв Хорооны нууц захидалд: “Нам улсын эрхийг гартаа авах гэсэн холын бодлого бүхий Д. Төмөр-Очирын явуулга” гэсэн бий. Д. Төмөр-Очирыг “эрх тушаалд ахихыг оролдон хичээсэн холын бодлого санаагаа биелүүлэхийг оролдсон” байсан гэдэг зэмлэлүүд үнэн гэж үү? Баримт юуг харуулж байна вэ?

	НТХ-ны 1962 оны 1 дүгээр сарын бүгд хурал дээр Д. Төмөр-Очир хэлсэн үгэндээ: “Би өөрийгөө хэзээ ч улс төрийн зүтгэлтэн болно гэж бодоогүй явлаа. МАХН-ын 13 дугаар их хурал тармагц хуралдсан Төв Хорооны бүгд хурал дээр үнэн учраа гаргаж нарийн бичгийн даргаар өөр хүнийг сонговол дээр биш үү гэдэг саналаа хэлж байсан шүү дээ! Тэгэхэд олон нөхөд мөн л өнөөдрийнх шиг шахан тулгаж байгаад тавьж орхисон юм.” “Би өглөө УТТ-ны хурал дээр намайг нэгэнт халчихсан хойно бас дахин эргүүлж хуучин тушаалд нь тавих нь зохисгүй мэт санагдана. Энэ бол надад ч эвгүй, та нөхдөд ч эвгүй байлтай юм” гэсэн билээ. Мөн тэр үгээ энд одоо бүгд хурал дээр давтан хэлэлгүй болохгүй байна”, “Нөхөр Цэдэнбал намайг чөлөөлөх тухай асуудал тавьж хэлэлцүүлсэн цөөн хүмүүсийн бүрэлдэхүүнтэй зөвлөгөөн дээр нөхөр Д. Төмөр-Очир бол марксист хатуужилгүй хүн гэх зэргээр ярьж байсан бололтой. Сая энд Н. Хурметбек хэллээ. Гэтэл өнөөдөр болох дээр намайг бараг онолч гэх шиг овойлгон маш их магтаж, цаасан малгай өмсгөж байна. Энэ бол хэнд ч хэрэггүй юм даа. Би ер тийм хүн биш, тэр үнэлэлт надад ер хэрэггүй. Миний хамгийн их эрхэмлэдэг нэг зүйл бол намайг хүн битгий үнэн бодит байдлаас хэтрүүлж үнэлээсэй, надад бүү хуурагдаж намайг бүү магтаасай гэж боддог. Би бол ердийн нэг сэхээтэн хүн, бусад нөхдөөс гоц гарамгай юу ч надад байхгүй. Мөн энд н. Цэдэнбалаас миний 1953 онд бичсэн диссертацийг дурсан ярьж байна. Энэ бол мөн л энд тэнд бичсэн эрдэмтэн хүний номоос олж уншсанаа эвлүүлж, дэвлүүлж бичээд гаргасан зүйлийн нэг” гэж байв. 

	Т. Гэндэн бичихдээ: “Дарамын Төмөр-Очир эрдэм номтой, хурц сэргэлэн залуу байв. 1958 оны 3 дугаар сард эрх баригч намын 13 дугаар их хурал Төмөр-Очирыг Намын Төв Хорооны үзэл суртал эрхэлсэн нарийн бичгийн дарга болгох гэж нэг шөнийг барсан юм. Тэрээр би зан араншин муутай, бүдүүлэг үг яриатай, гөжүүд муйхар хүн, бусдын үг сонсох тэвчээргүй, өөрийнхөөрөө тэнэглэн зүтгэдэг, давтиргүй хүн. Улсын хөрөнгөөр олон жил сургууль хийсэн, их өртэй, тэр өрийг чадах тэнцэх ажил хийж байгаад төлье. Над шиг авиртай хүн удирдах ажил хийж чаддаггүй, улсад тус болдоггүй, нийгэмд хор хохирол хүргэдэг гэхчлэн үнэн байдлаа хэлж, дарга болохгүй гэж учирлан гуйж байж билээ. Төмөр-Очирын саналыг хүлээн авсангүй, дарга болгов” гэж байв. (Т. Гэндэн. Гурван түмэн хүний амь. 1999 он, 179-180 дахь тал)

	Гэтэл “Нам засгийн эрхийг гартаа авах гэсэн холын бодлого бүхий Д. Төмөр-Очирын энэ явуулга нь манай улсын гадаад дотоодын дайснуудын эсрэг тэмцэлд хатуужил олсон бөгөөд монгол зөвлөлтийн ард түмний эвдэршгүй найрамдалд үнэнч, практик ажлын ихээхэн туршлагатай нам төрийн удирдах боловсон хүчнүүдийг толгой дараалан халж зайлуулахад чиглэж байв" гэж гүжирдсэн байдаг. Цааш нь "Д. Төмөр-Очироос намын эсрэг явуулсан үйл ажиллагаа нь эцэстээ очиж намын Төв Хорооны интернационалист удирдлагыг өөрийгөө дэмжигч үндсэрхэг үзэлтний удирдлагаар сольж, НТХ, засгийн газрын удирдах ажилд өөрийн үндсэрхэх үзэлтэй этгээдүүдийг дэвшүүлэхэд чиглэсэн байна. Д. Төмөр-Очирын эдгээр бүх хорт ажил явуулга хэрэгжин биелбэл манай намын амьдралын үндэс болсон намын эгнээний нэгдэл нягтрал эвдрэн бусних төдийгүй, монголын ард түмний шилдэг хань их зөвлөлтийн ард түмэн, дэлхийн коммунист хөдөлгөөн болон түүний магнай ЗХУКН- аас манай нам, ард түмнийг салгах аюулд оруулж БНМАУ-ыг империалистүүдийн шунахай эрмэлзлийн бай болгоход шууд хүргэж байв.” гэж намын Төв Хорооны захидалд тодорхойлжээ. “МАХН-ын ТХ-ноос үндсэрхэх үзлийг буруушааж хөдөлмөрчдийн интернационалист хүмүүжлийг хүчтэй болгоход чиглүүлж, үүний урьд удаа дараа гаргасан тогтоол шийдвэрийг Д. Төмөр-Очир хянан үзэхийг илт оролдож байв. Тухайлбал: “Манай намын бодлогод харш үзэл санаа, үг өгүүлэл гарч байгаа тухай” (1956 он), “БНМАУ-ын түүх ба утга зохиолыг сургуулиудад зааж байгаа байдлын тухай”, (1949 он), “Ардын унших бичгийн тухай” (1949 он) Профессор Б. Ринчений “Сүүлийн үеийн зохиолууд дахь зарим харш үзэл санааны тухай” (1959 он) намын ТХ-ноос гаргасан тогтоолыг өөрчлөх буюу хүчингүй болгох гэсэн асуудлыг Д. Төмөр-Очир нэг биш удаа НТХ-ны УТТ-нд тавьж байсан явдал үүнийг тодорхой харуулсан юм” гэж бий. 

	1990 оны 1 дүгээр сард МАХН-ын УТТ үзэл суртлын талаар үүний урьд гаргасан хэд хэдэн тогтоол, түүний дотор “БНМАУ-ын түүх ба утга зохиолыг сургуулиудад зааж байгаа байдлын тухай”, "Ардын унших бичгийн тухай”, “Манай намын бодлогод харш үзэл санаа, үг өгүүлэл гарч байгаа тухай”, “Профессор Б. Ринчений сүүлийн үеийн зохиолууд дахь зарим харш үзэл санааны тухай” тогтоолуудаа хянан үзсэн билээ. 

	Мөн “Д. Төмөр-Очир марксист ленинист онолыг практик дээр хэрэглэж чадаагүй, догматик ёсоор хандаж марксизм - ленинизмийн зарим үндэслэлийг үгчлэн цээжлэхээс хэтэрдэггүй байсан учир амьдралаас гүнзгий хөндийрөн тасарч, манай ард түмний амьдралд хэрэглэсэн марксист - ленинист сургаалын амьд биеллийг олж харах чадваргүй болжээ. Бас тэгээд Д. Төмөр-Очир өөрийгөө манай намын доторх цорын ганц марксист гэж овойлгон үнэлж, тахин шүтүүлэх гэж оролдож байна. “Надад жишээ болох, дуурайл авах хүн манайд алга” гэж Төмөр-Очир байн байн хэлдэг байсан нь түүний даруу биш, биеэ тоосон зан чанарыг нь харуулж нам, ард түмнээ тоомсорлон үздэггүй байсныг нь гэрчилж байна” гэж НТХ-ны захидалд дурдсан байна. 

	Гэтэл Д. Төмөр-Очир “Би бол ердийн нэг сэхээтэн хүн. Бусад нөхдөөс гоц гарамгай юу ч надад байхгүй”, “Амьдрал мэдэхгүй, ард түмний юу хүсэж мөрөөдөж, юугаар дутагдаж байгааг мэдэхгүй, ард түмнийхээ дотор гүнзгий орж ажиллаж үзээгүй, зөвхөн номоор номлоод сурчихсан өрөөсгөл тал бий. Сурсан жаал юм маань нэг хүнийг тахин шүтэх үеийн уур амьсгал шингэсэн, бүтээлч биш, яах аргагүй догматик ёсоор эзэмшсэн зүйл байгаа юм шүү. Марксизм ленинизмийг өөрийн орны онцлог байдалд бүтээлчээр хэрэглэж сурах явдал бол миний хувьд их л өдий байна. Энд намайг зарим нөхдөөс ер үндэсгүй овойлгон магтаж ярив” гэж хэлж байсан нь юуг харуулж байна вэ?

	Хэрэв Төмөр-Очир үнэхээр тийм муу хүн байсан юм бол 1962 оны НТХ-ны бүгд хурал дээр Ю. Цэдэнбал бараг онолч гэх зэргээр овойлгон магтаж, “Төмөр-Очир бол манай үзэл суртлын бэлтгэгдсэн хүн, чадалтай хүн” гэж байгаад, НТХ-ны УТТ-ны гишүүн, нарийн бичгийн даргаар яах гэж тавьсан юм бэ? НТХ-ны 1962 оны 1 дүгээр сард хуралдсан бүгд хурлаас хойш НТХ-ны 9 дүгээр сарын бүгд хурал хүртэлх хэдхэн сарын хугацаанд Д. Төмөр-Очир ийм хүн болж хувирсан хэрэг болж байна уу? Тэгж хувираагүй гэдэг нь эрүүл ухаантай хүнд тодорхой. Уг нь энэ бүхэн нийт намын өмнө ил л байсан зүйл. 

	“Д. Төмөр-Очир намын түүхийн сурах бичгийн төслийг боловсруулахдаа өөрийн марксист бус үзэлд тулгуурлан, тэр үзлийнхээ үүднээс сурах бичгээ зохиосон учраас намын түүх боловсрогдон гарах ажил саатаж, энэ нь намын гишүүд, хөдөлмөрчин олныг МАХН-ын тэмцлийн туршлагаар зэвсэглэх явдалд багагүй хохирол учруулсан юм. Намын түүх боловсруулах явцад Д. Төмөр-Очир болоод түүнийг дэмжигч тус институтийн хэсэг этгээд манай хувьсгалын мөн чанар, түүний хөдлөх хүч, октябрийн социалист хувьсгалын нөлөөний тухай асуудлыг юуны өмнө өөрсдийн марксист бус, догматик үзлийн үүднээс тайлбарлахыг зорьж байв. Ялангуяа ардын хувьсгалт нам, төрийг үндэслэн байгуулагч Д. Сүхбаатарын гүйцэтгэсэн үүргийг бууруулах, түүний шадар зүтгэгч Х. Чойбалсангийн үйл ажиллагааг дан ганц хар толбо болгон баллаж, намын жанжин шугамыг эсэргүүцэж байсан оппортунист үндсэрхэх үзэлтэн нарыг улс төрийн гарамгай зүтгэлтэн гэж магтан өргөмжлөхийг эрмэлзэж байв” гэх зэрэг намын түүхэнд холбогдолтой зэмлэлүүдийг тулгаж байлаа. 

	“Монгол Ардын Хувьсгалт намын товч түүх” (гурав дахь удаагийн хэвлэл) нь ямаршуу бүтээл болсон юм бэ? 1967 онд хэвлэгдсэн гурав дахь удаагийн хэвлэлийн тухай эрдэм шинжилгээний “шинжээч” нэгдлийн ажилтан түүхийн ухааны дэд эрдэмтэн Ч. Дашдаваа бичихдээ: “МАХН-ын товч түүх” бүтээлийн 20 дугаар зууны эхэн үеэс 1960 он хүртэлх үеийн түүхийн хэсэг нь 1963-1964 онд “Намын амьдрал” сэтгүүлд нийтлэгдсэн эхээс нэг их ялгаагүй байна. Өөрөөр хэлбэл Д. Төмөр-Очирын удирдсан зохиогчдын хамтлагаас олон жилийн турш нөр их хөдөлмөрийн үр дүнд боловсруулж бичсэн МАХН-ын түүхийн сурах бичгийг хэдхэн сарын дотор л “МАХН-ын товч түүх” хэмээх “Эрдэм шинжилгээний бүтээл” болгож хувиргажээ. Сурах бичиг болон “МАХН-ын товч түүх” зохиолыг хооронд нь харьцуулан үзэхэд сурах бичгийг засварлаж редакторлах явцад бүлэг зүйлийг наана цаана нь оруулах, хэл найруулга, учир шалтгааны холбоо, зарим дүгнэлтийг сайжруулсан нь харагдаж байна. Гэвч эдгээр засвар нь алив бүтээлийг хянан тохиолдуулах үед хийдэг ерийн нэг ажил байжээ гэж хэлж болмоор байна. Намын түүхийн сурах бичигт дурдсан түүхэн баримт, тоо баримтуудыг бараг хэвээр нь товч түүхэнд оруулжээ. Өөрөөр хэлбэл “МАХН-ын товч түүх” гэдэг том нэр өгснөөс биш уг бүтээл нь “МАХН-ын түүхийн сурах бичгээс” ялгагдах зүйл тун бага байгааг тухайн бүтээлүүдэд хийсэн бидний харьцуулсан судалгаа харуулж байна. Ялгаатай тал нь гэвэл сурах бичгийг зохиогчдоос түүхийн үнэнийг тогтоохыг эрмэлзсэн оролдлогыг захиргаадан няцаасан төдийгүй олон асуудлаар шинжлэх ухааны хөгжлийн хувьд ухралт хийсэнд оршино. (Үнэн. 1990, 11, 20) гэжээ. 

	Ю. Цэдэнбал хувийн тэмдэглэлдээ: “Төмөр-Очир тэргүүтэй үндсэрхэх үзэлтнүүд 1962 онд манай их ололт болсон монгол - зөвлөлтийн найрамдал, ЗХУКН-тай тогтоосон нөхөрлөлийг эрээ цээргүй дайрсан юм. Нам энэ дайралтыг няцаасан билээ. Энэ дайралтад бүр эрт барагцаалбал 1954-1955 оноос, тухайлбал Хятадын элчин сайдын Яам Төмөр-Очирыг марксизм - ленинизмийн багшаар урьсан цагаас бэлтгэж эхэлсэн юм. (600 сая хүнээс ямар л, багш олдохгүй байв гэж дээ). Тэд Төмөр-Очирыг судалж “Судсанд нь” өөрсдийнхөө үзэл санаа, үндсэрхэг үзлийн хорыг тарьж, дөвийлгөн магтаж байв. (Үнэн. 1991. 12. 19) гэжээ. Ингэж Төмөр-Очирыг өөрсдөө Хятадын Элчин сайдын Яаманд хичээл заалгахаар явуулсан мөртөө Хятадын Элчин сайдын Яам Төмөр-Очирыг марксизм - ленинизмийн хичээл заалгахаар урьсан. Тэд Төмөр-Очирыг судалж “Судсанд нь" өөрийнхөө үзэл санаа, үндсэрхэг үзлийн хорыг тарьж дөвийлгөн магтаж байв гэх зэргээр гүтгэж, өөрсдөө тогтоол шийдвэр гаргаж Хятад Улсад эмчлүүлэхээр явуулсан атлаа Төмөр-Очир Хятадын урхинд орж эх орноосоо урваж, Хятадын тагнуул болсон гэх шахсан байна. 

	Цааш нь “Төмөр-Очир бас л Цэндийн өрөөсөн дугуй байгаа юм... Одоо Төмөр-Очир хотод ялаа цуглуулсан улайтай адил байгаад байна. Үнэрээр нь ялаа бужигнаад байдаг тийм зүйлийг үгүй хийж арилгах хэрэгтэй” гэж хэлж байжээ. (1984 оны 10 дугаар сард Д. Төмөр-Очир сэжигтэйгээр алагдсан явдал энэнтэй холбоогүй гэж үү.)

	1982 онд Сүхбаатарын нэрэмжит намын дээд сургуулиас гаргасан “МАХН-ын түүхийн лекц" гэдэг номын 3 дугаар дэвтэрт “Д. Төмөр-Очирын намын эсрэг үйлдсэн ажил явууллага нь МАХН-ын эгнээнд хагарал гаргаж, БНМАУ-ыг ЗХУ-аас хөндийрүүлж, Бээжингийн жанжлах үзэлтний зууш болгож, нам, ард түмний эрх ашигт ноцтой хохирол учруулах аюултай учраас намын Төв Хорооны 3 дугаар бүгд хурал түүнд хатуу цохилт өгөөд намын удирдлагаас зайлуулж, дараа нь намаас хөөсөн юм" гээд цааш нь, “БНМАУ-д сууж байсан элчин сайдын Яамны ажилтнууд Д. Төмөр-Очирын үндсэрхэг үзлийг ашиглан дэвэргэж, их гүрний жанжлах үзэлдээ ашиглахын тулд урьж уулзах, эмчлүүлэх нэрээр Хятадад олонтоо аваачиж зулгуйдан хүлээн авч Мао болон маогийн талын дэмжигчидтэй зориуд уулзуулдаг байсан нь талаар өнгөрсөнгүй. 

	Түүнийг намын эсрэг ажил явуулга үйлдэхэд түлхэц болсон юм” (58 дахь тал) гэж огт үндэсгүй гүтгэсэн байна. 

	1962 оны 10 дугаар сарын 10-нд МАХН-ын УТТ “Ш. Бат-Очир, Д. Доржсүрэн, Д. Юмжав, Ж. Төмөрбаатар, Г. Чогсом нарыг ажилд томилох тухай" тогтоол гаргасан билээ. Тэр тогтоолд Бат-Очир, Доржсүрэн, Юмжав ба бусад зарим хүмүүс ард түмнийхээ олсон түүхэн амжилтыг үгүйсгэсэн, намаас явуулж ирсэн мэргэн бодлого шугамыг хянан засамжлах оролдлого хийсэн, манай нам, ард түмнээс ЗХУКН, зөвлөлтийн ард түмэнтэй байгуулсан найрамдалт холбоо, ЗХУ-аас манай улсад үзүүлж ирсэн ах дүүгийн сэтгэл харамгүй тусламжийн интернационалист чанарт эргэлзэж, үндсэрхэх үзлийг дэлгэрүүлж байна гэх зэрэг олон тооны зэмлэлийг бидэнд тулгаж ялласан юм. Баримтаар нотлоогүй эдгээр зэмлэлийн юу нь Бат-Очирт, юу нь Доржсүрэнд, юу нь Юмжавт холбогдох вэ? гэдгийг хэн ч мэдэхгүй. Ю. Цэдэнбал, түүнтэй шадарлагчид Д. Төмөр-Очирын хамсаатан гэж биднийг ор үндэсгүй гүтгэж эрхэлсэн мэргэжлийн ажлаас маань халснаар сэтгэл нь ханасангүй, дээрх тогтоолоороо хөдөө цөлж, мэргэжлийн бус ажил хийлгэсэн билээ. Эрдэм шинжилгээний болон багшлах ажлыг хийж байсан сэхээтэн нараа хайрлан хамгаалахын оронд өөрөөр сэтгэсэн буюу тэдэнд таалагдаагүй учир эрх мэдлээ хортойгоор ашиглан эрүүгийн гэмт хэрэгтэнд оногдуулах ял болох нутаг зааж суулгах ялыг намын гишүүддээ хэрэглэн биднийг хөдөө цөлсөн юм. Намын гишүүдэд авах дүрэмд заасан арга хэмжээний дотор нутаг зааж суулгах шийтгэл байхгүй билээ. 

	Ю. Цэдэнбал, түүнтэй шадарлагчид Д. Төмөр-Очир болон түүний хань хамсаатан нартай зөвхөн илээр тэмцээд зогсоогүй, мөн биднийг алхам тутамд тагнан мөрдөх зэргээр их цаг хүч зарцуулан тэмцэж байв. НТХ-ны 1962 оны 3 дугаар бүгд хурлын шийдвэр ба түүний дараа явуулсан суртал ухуулга нь Д. Төмөр-Очир болон түүний хэрэгт холбогдсон хүмүүс бол 1937 оны хувьсгалын эсэргүү гэгчидтэй адил юм гэдэг ойлголтыг олон түмэнд өгч байв. 

	Дашбалбарын МААМ станцад миний очихоос өмнө тэнд ажиллаж байсан зөвлөлтийн мэргэжилтэнтэй хэл нэвтрэлцэхийн тулд урьд 1937 оны үед хувьсгалын эсэргүү, ардын дайсан гэж баривчлагдан Зөвлөлт улсад цөлөгдөж байгаад буцаж ирсэн нэгэн буриад өвгөнийг мужааны орон тоон дээр авч ажиллуулан хэлмэрчлүүлж байв. Гэтэл намайг станцын даргаар томилогдсон тухай чимээ гарахлаар тэр мэргэжилтэн ямар хүн даргаар ирэх нь вэ? гэж өнөөх өвгөнөөс асуухад нь “Один контрреволюционер приедет" “Хувьсгалын эсэргүү нэгэн этгээд ирнэ” гэж хэлсэн гэж тэр мэргэжилтэн надад хэлж билээ. Энэ нь Д. Төмөр-Очирын хэрэг бол 1930-аад оны Гэндэн, Дэмидийн хувьсгалын эсэргүү явдалтай адил зүйл болж байна гэж ойлгосон явдал билээ. Энэ бол өөрийн ойлгосныг чин үнэнээр хэлсэн хэрэг юм. Марксизм - ленинизмийг үндэслэгчдийн нэг В. И. Ленин бичихдээ: “Үзэл санааны хувьд коммунизмд эрс харш боловч ажлаа мэддэг, түүндээ дуртай, чин үнэнчээр ажилладаг аливаа мэргэжилтнийг манай удирдах бүх байгууллага өөрөөр хэлбэл коммунист нам, зөвлөлт засаг, үйлдвэрчний эвлэлийн аль аль нь нүдний цэцгий мэт хайрлан хамгаалдаг болохгүй юм бол социалист байгуулалтын үйл хэрэгт ямар нэгэн дорвитой амжилт гаргана гэж ярьсны ч хэрэг алга” гэжээ. (В. И. Ленин, Зохиолын 33 дугаар боть. Эдийн засгийн шинэ бодлогын нөхцөлд үйлдвэрчний эвлэлийн гүйцэтгэх үүрэг, зорилтын тухай сэдвийн төсөл)

	“Д. Төмөр-Очироос намын эсрэг үйлдсэн ажил явуулга” гэдэг зохиомол хэрэгт холбогдсон Д. Төмөр-Очир, Ш. Бат-Очир, Ж. Төмөрбаатар, Д. Доржсүрэн, Д. Юмжав, С. Авирмэд, Г. Чогсом бид коммунизмд эрс харш үзлийг хэзээ ч баримталж байгаагүй, хувьсгалын үед сурч хүмүүжсэн коммунизмын үзэл санааг оюутан сэхээтэнд сурталчилж байсан ардын сэхээтэн нар байлаа. Бид Монголын ард түмний хөрөнгөөр гадаад дотоодын сургуулиудад суралцаж бага, дунд, дээд боловсрол эзэмшсэн, зарим нь эрдмийн зэрэг хамгаалсан хүмүүс байлаа. Д. Төмөр-Очир академич, профессор, Ш. Бат-Очир, Д. Юмжав, Ж. Төмөрбаатар нар дэд эрдэмтний зэрэгтэй, С. Авирмэд аспирантурт суралцаж байв. Ю. Цэдэнбал, түүнтэй шадарлагчид Төмөр-Очир, түүний хамсаатан гэгчдийг үзэн ядаж зэвүүцэн жигшиж улс даяараа сурталчлаад зогсоогүй юм. 

	“МАХН ТХ-ны 3 дугаар бүгд хурлын дайчин шийдвэр бол пролетарийн интернациолизмын зарчмын биелэл мөн” гэдэг “Үнэн” сонины редакцын өгүүллээ оросоор орчуулан дэлхий даяар тардаг “Правда” сонины 1962 оны 11 дүгээр сарын дугаарт “За торжество марксизма - ленинизма, за пролетарский интернационализм” гэдэг нэртэйгээр хэвлүүлэн зөвхөн зөвлөлтийн хөдөлмөрчид, коммунистууд төдийгүй дэлхийн үй олон хөдөлмөрчид, коммунистуудыг хууран мэхэлж байлаа. Энэхүү өгүүлэлд Д. Төмөр-Очирын хамсаатан гэгчдийн тухай бичихдээ:”... аман дээрээ хий донгосож, хоосон цэцэрхэвч жинхэнэ хэрэг дээрээ ард түмний өмнө хүлээсэн үүргээ умартан амьдралаас арчаагүй тасарсан бөгөөд улс төрийн талаар тогтворгүй зарим нэгэн этгээд л марксизмд харш Д. Төмөр-Очирын үзэл санааг хуваалцаж, намын эсрэг түүний ажил явуулгыг дэмжиж байсан. Тэдгээр цөөхөн зожиг этгээдийн тоонд намын түүхийн институтийн ажилтан агсан Ш. Бат-Очир, Д. Доржсүрэн, Ж. Төмөрбаатар, С. Авирмэд, улсын их сургуулийн багш агсан Д. Юмжав нарын зэрэг бусад хүмүүс орж байна” гэжээ. 

	“Д. Төмөр-Очироос намын эсрэг үйлдсэн ажил явуулга” гэдэг зохиомол хэрэг нь Монголд 1922 оноос эхлэн удаа дараа гарч байсан бөгөөд 1922 онд Бодоогийн хэрэг, 1924 онд “Данзантны хэрэг”, 1933 онд “Лхүмбийн хэрэг”, 1937 онд “Гэндэн, Дэмидийн хувьсгалын эсэргүү хэрэг”, түүнтэй холбоотой олон хэргүүд, 1943 онд “Германы тагнуулын хувьсгалын эсэргүү хэрэг”, “Наваан- Юндэн, Намдаг зэрэг сэхээтний”, 1947 онд “Порт-Артурын хэрэг”, 1956 онд “Сэхээтний төөрөгдөл” зэрэг олон мянган хүнийг хэлмэгдүүлсэн зохиомол хэргүүдийн үргэлжлэл байлаа. Нэгэнт НТХ-ны бүгд хурал “Д. Төмөр-Очироос намын эсрэг үйлдсэн ажил явуулга” гэдэг зохиомол хэргийг зөвшөөрөн баталгаажуулсан учраас буруутан нь НТХ-ны бүгд хурал болж байна. Бүгд хурлын шийдвэрийг шүү. Тэгэх тусмаа намын бүх байгууллагаар хэлэлцүүлж баталгаажуулсан бүгд хурлын шийдвэрийг намын шийдвэр гэхээс яах вэ? НТХ-ны бүгд хурал шийдвэр гаргаж биднийг хэлмэгдүүлсэн учраас хэлмэгдүүлэгч нь МАХН болж байна шүү дээ. Ингэхлээр биднийг нам хэлмэгдүүлээгүй, зөвхөн намын удирдлагад байсан Ю. Цэдэнбал, түүнтэй шадарлагчид хэлмэгдүүлсэн гэх нь учир дутагдалтай болж байна. Бусдын зовлонгоор жаргалаа хийдэг нүгэлтний хамсаатан болоогүйдээ баярлаж явдаг, булавч бултайх, даравч дардайх гавьяатны хамсаатан болсондоо бахархаж явдаг.

	 


IV. ИХ ЭРДЭМТЭН Б. РИНЧЕНИЙГ ДАРАХАД “ОРОЛЦСОН” МИНЬ

	“Үнэн" сонины 1993 оны 2 дугаар сарын 9―10-ны дугаарт Д. Төмөр-Очирын хамсаатан гэж буруушаагдсан Дамбын Доржсүрэнгийн хэвлэлд бэлтгэсэн “Дахин дэвшсэн бүгд хурал дээрээ Д. Төмөр-Очирын хэлсэн үг” гэсэн материал нийтлэгдсэн билээ. Уг хэлсэн үгэнд: 

	 

	“Төмөр-Очир бол буриадуудыг үзэн яддаг хүн гэдэг томьёоллыг надад зарим нөхөд зүүсэн бололтой. Лхагвасүрэнгийн (жанжныг хэлжээ С. Б.) ярьснаас энэ бүр ч тодорхой боллоо. Нөхөд минь энэ чинь яах аргагүй гүтгэсэн чанартай худал юм шүү. Ринчений тухай статьяаг5 би үүрэг өгч Дэлэг, Лодойдамба, Юмжав гурваар “Үнэн” сонинд бичүүлсэн юм. Түүнийг бичих гол чиглэлийг би зааж өгсөн нь үнэн. Тэр гурав эх ноорог гаргаад надад 3 дахин уншин өгч хянуулсан юм. Би хамгийн эцэст нь нөхөр Цэдэнбалд үзүүлээд тэр “цагаачин” гэдэг үгийг хасаад гаргаж болох юм даа гэж н. Дэлэгт хэлсэн юм. Дэлэг ч энд байж л байна. Үүнийг лав санаж байгаа биз. Гэтэл нөхөр Лодойдамба “цагаачин” гэдэг үгээ заавал оруулна гэж зүтгэсээр байгаад хэвээр нь гаргачихсан байна билээ. Яг үнэнээр нь хэлбэл ийм л юм байгаа юм” 

	 

	гэсэн байна. 

	Д. Төмөр-Очирын үүрэг даалгавраар бичсэн “Бидний эгнээнд хөрөнгөтний үзэлтэнд байр байхгүй" гэдэг өгүүлэл “Үнэн” сонины 1959 оны 12 дугаар сарын 9-ний дугаарт гарсан билээ. Д. Төмөр-Очир гуай намайг дуудаж уулзаад “Үнэн" сонины газар хэдэн хүн доктор Ринчений тухай НТХ-ны УТТ-ны тогтоолыг үндэслэн өгүүлэл бичиж байгаа. Чи тэнд очиж уг өгүүллийг бичихэд оролц гэсэн. Ингэхдээ ЗХУ-д Пастернакийг шүүмжилж байгааг анхаарч үзэх нь зүйтэй гэсэн утгатай зүйлийг хэлж байсан юм. Өөр юм надад яриагүй. Ингэхлээр өгүүлэл бичихтэй холбогдсон тодорхой чиглэлийг надтай уулзахаас өмнө Г. Дэлэг нарт өгсөн байж таарлаа. Миний очиход Г. Дэлэг, Ч. Лодойдамба, Ц. Гайтав нар байсан бөгөөд өгүүллийн нэг хувилбар бэлэн болсон байлаа. Чухам хэд дэх хувилбар болохыг би мэдэхгүй. Үүнийгээ хянан засаж байсан.

	Энэ нь лав Д. Төмөр-Очир гуайд үзүүлээд түүний заавар зөвлөгөөний дагуу засаж байсан хэрэг биз ээ. Нөхөр Лодойдамба засаад бидэнд үзүүлж байлаа. Тэгээд бид үзээд түүнд нэмэлт засвар хийсэн хүн ч бараг байхгүй байх. Үүний дараа машиндуулж эцсийн хувилбар гэж нэг нэг хувь аваад тарцгаасан. 

	"Үнэн" сонины эрхлэгч Г. Дэлэг дарга нарт танилцуулна гээд хоцорсон билээ. Д. Төмөр-Очирт хэдийд 3 удаа хянуулсныг би мэдэхгүй. "Үнэн” сонины газарт бидний байхад Ю. Цэдэнбал утасдаж Г. Дэлэгтэй ярьсан бөгөөд “Б. Ринчений эцэг нь улаантантай байлдаж байгаад алуулсан юм шүү” гэж байна гэж Дэлэг бидэнд хэлж байсан юм. Энд би “Доктор Ринчений сүүлийн үеийн зохиолууд дахь зарим харш үзэл санааны тухай” НТХ-ны УТТ-ны тогтоол, мөн асуудлыг УТТ-ны хурлаар хэлэлцсэн протоколыг анх бүрэн эхээр нь үзэж танилцсан билээ. Уг протоколд Ю. Цэдэнбал болон бусад гишүүд, түүний дотор Н. Жагварал Ринчен гуайг шүүмжилсэн шүүмжлэл байсан юм. Чухам энэхүү протоколыг үзээд ямар сэтгэгдэл төрсөн тухайгаа 1990 оны 3 дугаар сарын 6-нд “Хөдөлмөр” сонинд гарсан “Эсэргүү нэр зүүсээр 28 дахь жилдээ” гэдэг өгүүлэлдээ би бичсэн билээ. 

	Тэнд би “БНМАУ-ын түүх ба утга зохиолыг сургуулиудад зааж байгаа байдлын тухай” тогтоолыг хянан үзэх нь зүйтэй гэсэн Н. Жагваралын саналыг сонсоод Ю. Цэдэнбал ихэд дургүйцэж “тогтоолыг бид хамтран гаргадаг шүү дээ. Жишээлбэл: “Доктор Ринчений сүүлийн үеийн зохиолууд дахь зарим харш үзэл санааны тухай” тогтоолыг гаргахад Н. Жагварал оролцсон шүү дээ” гэж хэлж байсан билээ. (“Нээнтэг”, “Шантааж” гэж бидний яриад байдаг юм энд л жинхэнэ “Орги”-оороо байх агаад нэлээд гаршсан арга нь бололтой. С. Б.)

	Үүнийг худлаа гэх аргагүй бөгөөд уул асуудлыг УТТ-ны хурлаар хэлэлцэхэд Н. Жагварал “нөхөр Ринчен" гэж байгаад хадам ааваа шүүмжилсэн материал байдаг. Үүнийг би үзээд “хүргэн хүү нь ингэж шүүмжилж байхад хөөрхий тэр их эрдэмтнийг хэн хамгаалах бил ээ дээ гэж санагдаж билээ” гэж бичсэн юм. Надад хадгалагдаж байгаа дээрх өгүүллийн хоёр хувилбарт Б. Ринчен гуайн тухай бичихдээ: 

	 

	“... монголын ард түмний дунд үргэлж цагаачнаар амьдарч”, “... ачийг бачаар хариулж манай нийгэмд цагаачин болон гүтгэх муулахаар мэргэжиж байгаа хүн" 

	 

	гэсэн байх юм. Гэтэл “Үнэн” сонинд гарахдаа 

	 

	“Олон жилийн турш тэжээж, хувцаслаж, сургаж хүний зэрэгт хүргэсэн манай орон ард түмнийг эргэж өшиглөн, “цагаачныг цагаа хатгана, цагаан морийг ногоо хатгана" гэгчээр тусыг усаар хариулж байдаг”. (Үнэн. 1959, № 289) 

	 

	болж засварлагдсан байна. 

	Уг өгүүллийг Ю. Цэдэнбалд танилцуулаад “цагаачин” гэдэг үгийг хасаж гаргах үүргийг Д. Төмөр-Очир “Үнэн” сонины эрхлэгч Г. Дэлэгт өгсөн юм байжээ! Гэтэл Ч. Лодойдамба “цагаачин” гэдэг үгийг заавал оруулна гэж байгаад хэвээр гаргасан юм гэж Ч. Лодойдамбын амьд сэрүүн байхад бүгд хурал дээр Г. Дэлэгийн улаан нүүрэн дээр Д. Төмөр-Очир хэлжээ. 

	Би НТХ-ын бүгд хурал дээр миний нэрийг гаргаж дээрх зүйлийг Д. Төмөр-Очир хэлсэн тухай огт дуулаагүй явсан билээ. Нэгэн удаа эрдэмтэн зохиолч Ш. Гаадамбатай элдвийн юм ярьж байгаад Б. Ринчен, Д. Төмөр-Очир хоёрын харьцааны тухай ярьж байтал Ш. Гаадамба, Д. Төмөр-Очир Б. Ринчен гуайд сайн байсан шүү дээ. Нэгэн удаа НТХ-ын УТТ-ны гишүүдтэй зохиолчид уулзахад Ринчен гуайн тухай өгүүллээс “цагаачин” гэдэг үгийг хасаж гарга гэснийг хасаагүй гаргасан гэж Г. Дэлэгийг загнаж байсан гэж хэлсэн юм. 

	Үүний дараа би Г. Дэлэгтэй уулзаад Д. Төмөр-Очир гуай чамд тэгж хэлсэн нь үнэн юм уу? гэж асуухад үнэн гэсэн. Тэгэхлээр нь чи яагаад тэр “цагаачин” гэдэг үгийг нь хасаагүй юм бэ? гэхэд, Уул өгүүллийг зохиогч Ч. Лодойдамба, Ц. Гайтав нар хасахыг татгалзсан учир хэвээр гаргасан гэж байсан билээ. 

	Ингэхлээр тэр “цагаачин” гэдэг үгийг хасаж гарга гэдэг үүрэг Д. Төмөр-Очир өгсөн нь үнэн болж байна. Энэ өгүүллийг бичихэд би нэг ч өгүүлбэр бичиж нэмэрлээгүй билээ. Чухам ийм учир өгүүлэл бичсэний шагнал олгохоор “Үнэн” сонины газраас намайг дуудахад нь би юм бичээгүй учир мөнгө авахгүй гээд очоогүй билээ. 

	“Доктор Ринчений сүүлийн үеийн зохиолууд дахь зарим харш үзэл санааны тухай” МАХН-ын УТТ-ны тогтоол гарснаас хойш монголын зохиолчдын хороо, шинжлэх ухаан дээд боловсролын хороо уншигчдын бага хурал хийлгэж хэвлэлээр дамжуулан Б. Ринчений зохиолуудын тухай олон нийтээр шүүмжлүүлэн хэлэлцүүлэх ажлыг зохиосон юм. Үүнд С. Дашдэндэв, Ш. Нацагдорж, Т. Пагва, Ж. Пүрэв, Г. Чимид нарын бичсэн “Үндэсний явцуу үзлийн элдэв илрэлтэй эвлэршгүй тэмцье” гэдэг өгүүлэл “Үнэн” сонинд 1959 оны 8 дугаар сарын 19-ний өдрийн дугаарт хэвлэгдсэн билээ. Энэхүү өгүүлэл хэвлэгдсэнээс хойш 4 сар өнгөрсөн хойно “Бидний эгнээнд хөрөнгөтний үзэлтэнд байр байхгүй” гэдэг өгүүлэл 1959 оны 12 дугаар сарын 9-ний өдрийн “Үнэн” сонины дугаарт гарсан юм. Энэ өгүүлэлд 

	 

	“Б. Ринчен бол аугаа их Октябрийн хувьсгалаас цочин дүрвэсэн хөрөнгөтний сэхээтний гаралтай бөгөөд шинэ нийгэм байгуулж байгаа монголын ард түмний дунд хар элэгтэй, харийн цэвдэг сэтгэлээр амьдран, хийж бүтээж байгаа юм, олсон амжилтыг нь ил далд хэлбэрээр дайран басамжилж байлаа. Б. Ринчений хөрөнгөтний, үндэсний явцуу үзэл, шинэ нийгмийг үзэн ядах харгис бодол улам гүнзгийрсээр байгаа нь түүний сүүлийн үед бичсэн “Өмнө этгээдэд зорчсон тэмдэглэл”, “Баруун этгээдэд зорчсон тэмдэглэл”, “Бэр цэцэг” гэдэг зохиолуудад нь бүр ч тод гарсан юм. 

	Б. Ринчен... түүнийг олон жилийн турш тэжээж, хувцаслаж, сургаж хүний зэрэгт хүргэсэн манай орон, ард түмнийг эргэж өшиглөн “цагаачийг цагаа хатгана, цагаан морийг ногоо хатгана” гэгчээр тусыг усаар хариулж байдаг байна” 

	 

	гэжээ. 

	“Бидний эгнээнд хөрөнгөтний үзэлтэнд байр байхгүй” гэдэг өгүүллийг бичихэд манай нэрт зохиолч Ч. Лодойдамба, нэрт яруу найрагч Ц. Гайтав, ахмад сэтгүүлч Г. Дэлэг нарын зэрэг хүмүүс оролцсон билээ. 

	 

	“Ч. Лодойдамба гарамгай зохиолч төдийгүй марксист - ленинист гуйвшгүй үзэл баримтлалтай, намч, ардач бат байр суурьтай, утга зохиол, урлагийн онол, түүх, практикийн тал бүрийн өргөн их мэдлэгтэй, шинжлэн судлаачийн хурц гярхай хараатай, нэгтгэн дүгнэх гүн бодлоготой судлаач, шүүмжлэгч хүн байлаа” 

	 

	гэж “Үнэн” сонинд бичсэн нь буй. (Магадгүй энэ том үнэлгээнд дээрх "гавьяа" бас нэгэн түлхэц болсон байж болох. Гэвч зохиолч хожим нь өөрөө хорлогдож насан эцэслэсэн тухай өдгөө яригдах болсон. Нэн эмгэнэлтэй нь энэ үнэлэлт хорлогдсоных нь халуун мөрөөр "Үнэн"-д гарсан байж болох. С. Б.)

	Уг өгүүллийг бичихэд оролцох үүрэг авсан миний хувьд бол зөвхөн Ринчен гуайн зохиосон “Цогт тайж” киног үзэж зарим нэг зохиолыг нь уншсан бөгөөд олон гадаад хэл мэддэг эрдэмтэн хүн гэж үздэг байснаас бус НТХ-ны тогтоолд шүүмжлэгдсэн “Өмнө этгээдэд зорчсон тэмдэглэл”, “Баруун этгээдэд зорчсон тэмдэглэл”, “Бэр цэцэг” зэрэг Ринчен гуайн зохиолуудыг уншиж үзээгүй, түүний нийгмийн гарал, түүх намтрыг огт мэдэхгүй нэгэн байлаа. 

	“Доктор Ринчений сүүлийн үеийн зохиолууд дахь зарим харш үзэл санааны тухай” тогтоол, уул асуудлыг НТХ-ны УТТ-ны хуралд хэлэлцсэн тухай протокол, “Үнэн” сонины газар миний очиход бэлэн болоод байсан “Бидний эгнээнд хөрөнгөтний үзэлтэнд байр байхгүй” гэдэг өгүүллийн нэгэн хувилбар, мөн тэр хувилбарт нэмэлт өөрчлөлт оруулсан хувилбарыг унших явцад надад ямар сэтгэгдэл төрсөн бэ? гэвэл:

	 

	Ринчен гуайн үзэл бодлыг шүүмжлэхийн тулд үнэн зөв баримтыг сонгон авч, бичиж буй зүйлээ бүх талаар батлахын оронд ямар ч баримтгүй нэлээд “үндэслэл” дэвшүүлсэн нь үнэмшил муутай байсан, урьд Бямбын Ринчен гэж бичиж ярьж байсан атлаа одоо болохоор Ринчен Бямбаев гэсэн нь МАХН-ын Төв Хорооны 1937 оны өргөтгөсөн бүгд хурал дээр Х. Чойбалсан тавьсан илтгэлдээ сүүлийн өдөр хүртэл Монгол дахь Японы тагнуулын хэргийг удирдаж байсан хүмүүсийг дурдахдаа Ринчен Бямбаев гэснийг эргэн сэргээжээ гэсэн сэтгэгдэл төрсөн юм. 

	 

	“Б. Ринчен” Аврорын буудлагаар эхэлсэн октябрийн хувьсгалаас үхтлээ айсан хөрөнгөтний сэхээтний гаралтай, шинэ нийгэм байгуулж байгаа монголын ард түмний дунд үргэлж цагаачнаар амьдарч, хийж бүтээж байгаа юм, олсон амжилтын эсрэг ил далд хэлбэрээр дайран довтолж байсан юм.", “Үнэндээ Ринченд эх орон байхгүй”, “... ачийг бачаар хариулж, манай нийгэмд цагаачин болон гүтгэх муулахаар дагнан мэргэжиж байгаа хүн” 

	 

	гэсэн мөрүүдийг уншихад буриад нартай холбогдуулан дээрх бүгд хурал дээр тавьсан илтгэлдээ Х. Чойбалсан 

	 

	“хуучин цагаан намын этгээдүүдийг бид ямагт хянан сэргийлж энэ нь Японы тагнуул биш биз? хэмээн бодож явах хэрэгтэй” 

	 

	гэснийг тэр үед аргагүй санагдуулж байсан боловч өгүүллийн дотор гарч буй зарим зүйл тухайлбал, 

	 

	“Манай сайн сайхан сэтгэл, хүч хөдөлмөр, манай социалист байгуулалтыг хор санан өөчилж байдаг хөрөнгөтний зарим төлөөлөгчидтэй дотнын сүлбээ барьж биднийг гүтгэхэд нэгэн мөрийн тусламж болж байдгаас түүний бичсэн зарим зүйл манай орныг хялайдаг хүмүүсээс үнэлэлт олж бузар хэрэгт зоог болдог байна” 

	 

	гэсэн зэрэг нь аливаа асуудалд анги, намын үүднээс хандах ёстой гэдэг марксизмын үндэслэлийг бусдын адил баримталж байсан надад ямар нэгэн хэмжээгээр үндэстэй мэт санагдаж байсныг нуух юун. 

	“Бидний эгнээнд хөрөнгөтний үзэлтэнд байр байхгүй” гэдэг өгүүлэлд гарч буй зарим үндэслэл надад эргэлзээтэй мэт санагдаж байсан ч тэдгээрийг няцаахын тулд түүний буруу болохыг батлах хэрэгтэй болно. Гэтэл би энэ сэдвийн хувьд ямар ч мэдлэггүй учир тодорхой баримт материалыг үндэслэн өөрийн санаа бодлыг огтхон ч баталж чадахгүй байсан нь мэдээж. 

	Ямар нэгэн асуудлын хувьд тодорхой мэдлэггүй атлаа өөрийн санаа бодлыг хамгаалах нь ямар инээдэмтэй байдалд хүргэдгийг би бүр 1950-иад оны эхээр монгол улсын их сургуульд багшилж байхдаа мэдэж авсан юм. Тус сургуулийн эрдмийн зөвлөлийн нэгэн хурал болж багш нарын эрдэм шинжилгээний ажлын сэдвийн тухай хэлэлцэж байлаа. Үүнд: тус сургуулийн багш дэд эрдэмтэн Тойвгоогийн “Монгол үхрийн духны ясны эхийн хэвлий дэх ба эхээс төрснөөс хойших үеийн насны хувирал" гэдэг эрдэм шинжилгээний ажлын сэдвийг зарим хүн шүүмжилсний дотор түүхийн ухааны дэд эрдэмтэн Цэвэгжавын Пунцагноров шүүмжлэхдээ: “Нөхөр Тойвгоогийн сэдэв бол эрдэм шинжилгээний ач холбогдолтой болохоос биш практикийн ач холбогдолгүй" гэсэн билээ. Үүний хариу болгож н. Тойвгоо хэлэхдээ: “Ц. Пунцагноров миний эрдэм шинжилгээний ажлын сэдэв эрдэм шинжилгээний ямар ач холбогдолтой болохыг мэдэхгүй шүү дээ" гэж мад тавьж байсан нь ер мартагддаггүй юм. 

	Энгийн нэгэн түүхч хүн Тойвгоогийн ажлын буюу монгол малын онцлогийн тухай эрдэм шинжилгээний ач холбогдол юу болохыг яахин мэдэх бил ээ дээ. Мэдэхгүй хүнээр мэдэхгүй юмных нь тухай үг хэлэх үүрэг даалгавар өгч үг хэлүүлэх явдал олонтоо гарч байсан үе билээ. 

	УТТ-ны тогтоолыг үндэслэн бичсэн тул “Бидний эгнээнд хөрөнгөтний үзэлтэнд байр байхгүй” гэдэг өгүүллийн гол гол санаа нь НТХ-ны УТТ-ны тогтоолынхтой яв цав тохирч байгаа билээ. Ингэхлээр өгүүллийн ямар нэгэн үндэслэлийг няцаахын тулд НТХ-ны УТТ-ны тогтоолын үндэслэлийг няцаахад хүргэх байлаа. Дээрх өгүүллийг бичих чигийг хэлж өгч бичүүлсэн Д. Төмөр-Очир өөрөө 3 удаа хянаж улмаар Ю. Цэдэнбалд танилцуулан зөвхөн “цагаачин" гэдэг үгийг хасаад хэвлүүлэхийг зөвшөөрсөн болохоор Д. Төмөр-Очир, Ю. Цэдэнбал нар уул өгүүллийн бусад хэсгийг зөвшөөрч байсныг харуулж байна. 

	“Доктор Ринчений сүүлийн үеийн зохиолууд дахь зарим харш үзэл санааны тухай” тогтоолыг үндэслэн өгүүлэл бичих тодорхой чиг бүхий НТХ-ны УТТ-ны гишүүн, нарийн бичгийн даргын даалгавар бол намын даалгавар гэж үзэж намын гишүүн хүн биелүүлэх ёстой байлаа. Хэрэв энэхүү даалгаврыг зөвшөөрөхгүй эсэргүүцсэн бол намын гишүүн миний бие 1962 онд бус, харин 1959 онд буруушаагдан хэлмэгдэж ч болох байсан биз ээ. 

	Ринчен гуайг “хэлмэгдүүлсэн” хүн мэтээр таны талаар ярих бичих хүмүүс байна. Үнэхээр тэгсэн хэрэг үү? гэсэн асуултад Лодоны Түдэв хариулахдаа: 

	 

	“1959 онд Ринчен гуайг дахин “бороохойдож” байхад миний бие алс тэртээ хөдөө нутгийн нэгэн бяцхан багш явсан билээ. 1959 оны тэр “бороохойг” бэлтгэх комисст одоогийн МҮЧЗЭ-ийн (Монголын үндэсний чөлөөт зохиолчдын эвлэл) зүтгэлтэн ч орсон байсныг МАХН-ын ТХ-ны нарийн бичгийн дарга нарын зөвлөгөөний 1959 оны 260 дугаар тогтоол түүхийн өмнө гэрчлэх гэрч нь юм. “Ринчений сүүлийн үеийн зарим зохиолуудыг хянан үзэх комисс” гэгч 4 гишүүнтэй тэр комиссын 25 хоногийн дотор бүрдүүлж өгсөн “түүхий эдээр” “доктор Ринчений сүүлийн үеийн зохиолууд дахь зарим харш үзэл санааны тухай“ УТТ-ны тогтоол тэр оныхоо улсын баяр наадмын маргааш өдөр буюу комиссын ажил дууссанаас хойш хорь гаруй хоногийн дараа гарсан бөгөөд тэр тогтоолд долоон хүн гарын үсэг зурсны нэг нь Ринчен гуайн хүргэн байж билээ. Харин түүнээс хойш 18 жилийн дараа миний бичсэн номд орсон хэдэн өгүүлбэр бол үнэн хэрэгтээ намаас гаргасан тэрхүү тогтоолын санааг л тайлбарласан зүйл байв. Тэрнээс өөр хэлсэн үг бичсэн зүйлгүй болохоор Ринчен гуайн хэлмэгдүүлэлт надаас холуур өнгөрсөн ажээ. Далаад оны үед “Намын амьдрал” сэтгүүлд гарсан нэргүй өгүүллийг НАХЯ-ны сургагч Гармаев гэгч бичсэн хэмээдэг бөгөөд тэр нь ч үнэний талтай болохыг хэл найруулгаар нь задлан ялгахдаа Ринчен гуай өөрөө энэ бол гадаадын хүн гэдгийг нь онож тодорхойлжээ." (Үнэн. 1990. 12. 18) 

	 

	гэжээ. 

	“Бидний эгнээнд хөрөнгөтний үзэлтэнд байр байхгүй” гэдэг өгүүллийг бичихэд хэн хэн ямар хэмжээтэй оролцсоныг гэрчлэх хүн бол тэр үед “Үнэн” сонины эрхлэгч байсан Г. Дэлэг байлаа. Харамсалтай нь “Дахин дэвшсэн бүгд хурал дээр Д. Төмөр-Очирын хэлсэн үг” гэдэг материал Г. Дэлэгийн нас барснаас хойш нийтлэгдэв. Хэрэв “Дахин дэвшсэн бүгд хурал дээр Д. Төмөр-Очирын хэлсэн үг гэдэг материалыг хэвлэлд бэлтгэсэн Дамбын Доржсүрэн Д. Төмөр-Очир гуайн хэлсэн үгэнд чиний нэр ингэж орсон байна шүү дээ гэж нөхрийн ёсоор надад хэлсэн бол Г. Дэлэгийн амьд сэрүүн байхад дээрх асуудлыг тодруулах бүрэн бололцоотой байсан юм. Ингэж надад тус хийх хүсэл Доржсүрэнд огтхон ч байгаагүй билээ. Гэвч Г. Дэлэг энэ тухай бичиж үлдээсэн ч байж болох юм. Дээрх өгүүллийг бичихэд оролцсон хүмүүс хэдхэн хүн байсан бөгөөд уг өгүүллийн хувьд текстологи (сэдэв зүй)-н судалгаа хийвэл хэн хэн хэрхэн оролцсон нь тодорхой болох ч магадгүй. 

	НТХ-ны нууц захидлыг (Б. Ринчен, Д. Төмөр-Очир нарыг олон түмнээр баалан жигшүүлэх "нууц захидал" гэгч зохиолуудын нэг бололтой. С. Б.) ШУА-ийн намын хорооны бүх гишүүдийн хурлаар хэлэлцсэн тухай мэдээнд 

	 

	“Нам, ард түмэндээ хайрын сэтгэлээр нимгэн, улс түмний найрамдлыг ойшоон хүндэтгэдэггүй, дэвшилтэт бүхнийг хялайн суудаг, профессор Б. Ринчен мэтийн хүмүүсийн үзэл санаа, үг ажил, Д. Төмөр-Очирт туйлын их тус хүргэсэн нь мэдээж хэрэг. Орчин үеийнхээ шинжлэх ухааныг хөгжүүлж, эх орныхоо социалист байгуулалтад тус дөхөм үзүүлэхийг урьдал болгохын оронд Б. Ринчен хөрөнгөтний үндсэрхэг үзлийг ягштал баримтлан дан ганц хуучныг дөвийлгөн магтаж, ард түмнийхээ бүтээн босгож байгаа зүйлийг чамлан муучлах нь их байдгийг тус хурал дээр үг хэлсэн хүмүүс ч шүүмжлэв. Б. Ринчений тиймэрхүү бодол санаа гадаад орнуудад хэвлүүлсэн ном зохиолд нь ч тодорхой гардаг байна” 

	 

	гэжээ. 

	“Доктор Ринчений сүүлийн үеийн зохиолууд дахь зарим харш үзэл санааны тухай” тогтоол гарах болсон шалтгааныг сайтар судалж үзэх нь зүйтэй болов уу? Үүнд: энэхүү тогтоолыг гаргахад Л. Түдэвийн хэлснээр "түүхий эд" болж өгсөн дөрвөн хүний бүрэлдэхүүнтэй комиссын материалыг задлан шинжилж, уг асуудлыг НТХ-ын УТТ-ны хуралдаанаар хэлэлцэхэд УТТ-ны гишүүд орлогчдын хэлсэн үгийг юуны өмнө авч үзэх хэрэгтэй биз ээ. Манайд нэг нам ноёрхож байсан бөгөөд түүний жолоодогч нь Б. Ринченийг үзэн ядагч Ю. Цэдэнбал байлаа. 

	“Үндэсний явцуу үзлийн элдэв илрэлтэй эвлэршгүй тэмцье”, “Бидний эгнээнд хөрөнгөтний үзэлтэнд байр байхгүй” зэрэг өгүүллүүдийг “Доктор Ринчений сүүлийн үеийн зохиолууд дахь зарим харш үзэл санааны тухай” тогтоолыг үндэслэн бичих даалгавартай байсан билээ. Гэтэл даалгавар авсан хүмүүс бүгдээрээ Ринчен гуайн тухай тогтоолын заалтыг зөвшөөрч байгаагүй биз. Иймээс өгүүллэг бичихэд оролцсон хүн нэг бүр асуултад хэрхэн хандаж байсныг анхаарч үзэх нь зүйтэй байна. 

	“Бидний эгнээнд хөрөнгөтний үзэлтэнд байр байхгүй” гэдэг өгүүллийг үүрэг өгч бичүүлсэн явдал Д. Төмөр-Очирыг буриад нарыг үзэн ядагч гэж буруушаах нэг үндэс болж өгсөн билээ. Энэ нь түүний даалгавраар дээрх өгүүллийг бичихэд оролцсон гэгддэг Юмжав намайг ч буриад нарт дургүй хүн гэж сурталчлахад түлхэц болсон юм. 

	Д. Төмөр-Очир хэлэхдээ: 

	 

	“Буриад нарт намайг дургүй хүн гэж элдвийн өө сэвээр далимдуулан гүтгэгч этгээд бол өнөөх улигт Сандаг л даа. Сандагт дургүй хүн л буриад нөхдөд дургүй болдоггүй байх аа. Тэгж яривал миний дотнын найз нарын дотор ч буриад нөхөд бий л юм сан. Мөн тэрчлэн Сандагт дургүй буриад нар ч бишгүй л байдаг юм” 

	 

	гэжээ. (“Үнэн” 1993. 02. 9-10)

	Д. Төмөр-Очир хэлэхдээ: 

	 

	“Сандагийн тэр үед аашилж, загнаж явсныг үзэхдээ зөвхөн Д. Төмөр-Очирыг хүний хувьд нь дайрч доромжилж байгаа хэрэг биш, МАХН-ын Төв Хорооны нарийн бичгийн даргыг дайрч доромжилж байгаа хэрэг гэж үзсэн билээ. Тэгээд тэр хүн намын гишүүний нэр зүүсэн байтлаа, Төв Хорооныхоо нэрийг огтхон ч бодолгүй, гадуур гудамж, зээл дээгүүр ховын журмаар элдвийн үл бүтэх юм яриад явахад нь миний бие даанч тэсвэрлэж чадахгүй болов.” (мөн тэнд) 

	НТХ-ны 1962 оны 2 дугаар бүгд хурал дээр Д. Төмөр-Очир хэлэхдээ: 

	 

	“Намайг 1960 оны хавар цаг, өвчтэй хэвтэж байхад нэг эвгүй хүнд байдал тохиолдсон юм. Нөгөөх Сандаг гэдэг өөдгүй нөхөр бий шүү дээ. Түүнийг би урьд нь Цэндтэй яриад, нам ба захиргааны арга хэмжээ авсан байв. Цэнд ч өөрөө намаас арга хэмжээ ав! Шүүхэд шилжүүл! гэж үүрэг егсөн шүү дээ. Би ч бас тэгсэн юм. Гэтэл нөхөр Цэнд дээд шүүхийн дарга нөхөр Дамдинд үүрэг өгсөн байна билээ. Юу вэ? гэвэл “Сандагийг шийтгэсэн нь буруу болсон. Иймд хэргийг Ёндондүйчир та хоёр хянан үз" 

	 

	гэсэн байна. (Ш. Сандаг чухам ямар хэрэг өдүүлснийг хэн нь ч хэлсэнгүй. -С. Б.)

	Дамдин хүнд юу гэж ярьсан бэ? гэвэл “Сандагийн хэргийг хянаж үзэх үүргийг Цэнд даргаас авлаа. Энэ асуудал эргэж задарч байгаа чинь Төмөр-Очирыг л түлхэж унагаана гэсэн хэрэг юм” гэжээ. 

	Нөхөр Моломжамц ч яах вэ дээ. Сандаг түүний эхнэрийн садан сүлбээ юм гэнэ билээ. Үүнтэй эрхбиш холбож тэр асуудалд ханддаг биз. Мөнгө цохоод л хойш нь явуулдаг, энэ жил хүртэл Цэнд, Моломжамц хоёр шийдээд Сандагийг хэдэн сараар хойш нь явуулсан юм гэнэ билээ. Би бас л тэсгэлгүй амтай болохоор хуучин танилын хувьд та нар яах гээд л тэр хүнийг дахин дахин өөгшүүлж, хойш нь явуулаад байдаг юм бэ? гэж н. Цэндээс нэг удаа асуучихсан Үүнд н. Цэнд хариулахдаа: н. Цэдэнбал л ингээд болохгүй юм байна шүү дээ гэж байсан. Энэ жил чинь н. Сандаг 5 сар шахам улсын зардлаар Зөвлөлт улсад яваад ирэв. Гэтэл манай малчдын аж амьдрал ямар янзтай байна? Хөдөөгийн хөдсөн дээлт малчид хөхөө өвлийн хүйтэнд нүцгэн, хөнжил нь бөөстэй, сард хэдэн төгрөг авахтай үгүйтэй, өмсөх хувцасгүйн гадна гэр нь цоорхой, гэдэс нь өлсгөлөн, ихэд өрөвдөлтэй зовлонтой байна даа. Нэг талд ийм байтал, нөгөө талд дөнгөж сургууль хийгээд ирсэн хүн сургууль хийсний шан гэж улсын хөрөнгөөр гадаадад явж амарч байна шүү дээ. Нөхөр Балдоо энд байна. Бас л Сандаг шиг хоёр жил дараалан Холбоот Улсад амралтаар явав. Үүнийг хэн өөгшүүлж, тэтгээд байна? Үүний цаана лав нэг учир бий байх аа. Үүнтэй тэмцсэн хүн ердөө үнэн мөнийг олох гэж байхгүй, үргэлж нүд үзүүрлэгдэн цохигдож байдаг. Хэзээ үүнийг намч зарчмын дагуу шударга ёсоор шийдвэрлэхийг мэдэхгүй. Ер нь манайд хэзээ шударга ёс ялдаг юм бол доо? Энэ бол даанч харамсалтай бөгөөд ноцтой асуудал байгаа юм” гэжээ. (Түүхэн үнэнийг цаг үе шалгана. “Үнэн” 1991, 12, 05, №153) НТХ-ны архивд хадгалагдаж байгаа материалаас Д. Доржсүрэн хэвлэлд бэлтгэжээ. 

	Сандаг бид хоёр багын танил. Бид Алтанбулагийн бага сургуульд нэг жил, нэг ангид орж байсан. Балдоо бид хоёр Улаанбаатарын 1 дүгээр дунд сургуульд сурч байсан танилууд. Миний их сургуульд багшилж байхад Ж. Цэдэнжав намын дээд сургуульд багшилж байсан, мөн танилууд байв. Ингэхлээр Ж. Цэдэнжав, Б. Балдоо, Сандаг бид бие биеэ сайн мэдэх буриад нар байв. Биднийг ч тэр орчмын буриад айлууд сайн мэднэ. Д. Төмөр-Очир, Л. Цэнд хоёр ч сайн танилууд байжээ. Д. Төмөр-Очир хэлэхдээ: 

	 

	“Нөхөр Цэнд бид хоёр бие биеэ сайн мэднэ. Хориод жилийн найз нөхөд билээ. Туйлын дотно байсан цаг ч бий, нөхөр Цэндэд хар буруу санах юм миний хувьд даан ч юу ч байхгүй” 

	 

	гэж байв. 

	МАХН-ын ТХ-ны 1962 оны II бүгд хурал дээр Д. Төмөр-Очир дэлгэрэнгүй үг хэлсэн. Тэр хэлсэн үгэндээ тэр үеийн УТТ-ны бараг бүх гишүүд, түүний дотор Л. Цэндийг хурцаар шүүмжилсэн билээ. 1962 оны II бүгд хурал дээр хэлсэн үгэндээ Л. Цэнд: 

	 

	“нөхөр Төмөр-Очир намайг шүүмжилсэн, зүйтэй шүүмжлэл тавьсан, тэнд надад ярих юм алга аа. Харин надад юу хэцүү байсан бэ? гэвэл дүгнэлтүүд их хэцүү санагдаж байсан. Дүгнэлтийн дор дэвсгэр болж буй баримтууд бол үнэн баримтууд юм шүү” (“Үнэн” 1993, 01, 25)

	 

	гэсэн байдаг. 

	НТХ-ны УТТ-ны гишүүн Л. Цэнд, Д. Төмөр-Очир, Улаанбаатар хотын намын хорооны 1 дүгээр нарийн бичгийн дарга Н. Лувсанравдан, Сайд нарын Зөвлөлийн орлогч дарга Б. Лхамсүрэн нар Улсын их сургуулийн багш нартай уулзаж, санал хүсэлтийг маань сонсоход нь би Төмөр-Очироос гадна нөхөр Л. Цэндийг шүүмжилсэн юм. Д. Төмөр-Очир буруугаа хүлээж, харин Л. Цэнд миний шүүмжлэлийн талаар юу ч хэлээгүй атлаа НТХ-ны 1962 оны III бүгд хурал дээр тэр намайг шүүмжлэхдээ: “Улсын их сургууль дээр Д. Төмөр-Очирын үзэл санааг дэлгэрүүлэгч нь Юмжав юм” гэсэн билээ. 

	Нөхөр Д. Төмөр-Очир тус бүгд хурал дээр хэлэхдээ: 

	 

	“Цэнд бид хоёрын хооронд зөрчил байгаа бололтой, тэр нь цаашдын ажилд нөлөөлж мэднэ гэх зэргээр дээрх нөхөд ярив. Цэнд миний шүүмжлэлийн зүйл дээр яриад байх юмгүй гэв. Харин дээр ярьсан баримт нь цөм үнэн гээд дүгнэлт ч баахан хэцүү хүнд байна гэсэн. Би бодвол аливаа дүгнэлт баримтаас үүсвэрлэн гардаг байх. Иймд төдий л эргэлзээд байх хэрэг байна уу даа? Гэвч миний хэлсэн үнэн зөв үү, хилс ташаа юу? гэдгийг ирээдүйн үйл явдал аяндаа харуулна биз ээ” (“Үнэн” сонины 1993, 12, 9-10)

	 

	гэж байв. 

	Төмөр-Очир, Цэнд хоёрыг “нэг фронтод” нэгтгэж болохгүй гэж үзэж, тэднийг мөргөлдүүлж, харгалдуулах бодлого баримталж байсан Ю. Цэдэнбал, тэр хоёрын зөрчлийг овжин ашиглаж, “Д. Төмөр-Очироос намын эсрэг үйлдсэн ажил явуулга” гэдэг зохиомол хэргийг бүрдүүлэхэд Л. Цэндийг идэвхтэй оролцуулж чадсан юм. Д. Төмөр-Очирын туслах байсан Чогсом бичихдээ: 

	 

	“МАХН-ын ТХ-ны 1 дүгээр нарийн бичгийн дарга Ю. Цэдэнбал, мөн 2 дугаар нарийн бичгийн дарга Л. Цэнд, СнЗ-ийн 1 дүгээр орлогч дарга Д. Моломжамц, НАХЯ-ны сайд Б. Жамбалсүрэн нарын зэрэг нөхөд амралтын хэргээр Москвад очицгоож, тэнд уулзаж, нэгэн нууц зөвлөгөөн хийж, Д. Төмөр-Очирыг ажлаас нь зайлуулах тухай ярилцсан юм билээ. Ю. Цэдэнбал ЗХУКН-ын ТХ-ны дарга нартай уулзаж энэ асуудлыг танилцуулан зөвшилцсөн бололтой. Л. Цэнд тэргүүтэй хэсэг нөхөд яаравчлан эх орондоо ирж, НТХ-ны бүгд хурлын бэлтгэл хангах, Д. Төмөр-Очирын намын эсрэг ажил явуулгын тухай материал цуглуулах ажлыг шууд удирдан хийлгэснийг би сонссон юм”. (Түүхэнд үнэн ганц буюу Дарамын Төмөр-Очир. УБ. 2001. 71 дэх тал) 

	 

	гэсэн байдаг. 

	Миний бие НТХ-ны даалгавраар “БНМАУ-ын түүх ба утга зохиолыг сургуулиудад зааж байгаа байдлын тухай”, “Ардын унших бичгийн тухай”, “Манай намын бодлогод харш үзэл санаа, үг өгүүлэл гарч байгаа тухай” НТХ-ны тогтоолуудын талаар Б. Балдоогийн хамт боловсруулсан саналаа НТХ-ны УТТ-ны гишүүдэд танилцуулахад Ж. Цэдэнжав тогтоолыг хянан үзэх нь зүйтэй гэж байсан бөгөөд Чингисийн төрсний 800 жилийн ойг тэмдэглэх явдлыг ШУА-д зөвшөөрөх, уг ойг тэмдэглэх ажлын төлөвлөгөөг батлах гэсэн үндсэн хоёр заалттай тогтоолын төслийг үзээд, “БНМАУ-ын түүх ба утга зохиолыг сургуулиудад зааж байгаа байдлын тухай” тогтоолыг хянан өөрчлөх тухай заалт оруулахыг санал болгож байсан. (“Түүхийн хүрд” сонины 1991 оны 12 дугаар сар №1, туршилтын дугаар)

	 

	Тэгсэн атлаа НТХ-ны суртал ухуулгын хэлтсийн эрхлэгч Ж. Цэдэнжав НТХ-ны нууц тогтоолыг, намын түүхийн институтийн намын үүрийн бүх гишүүдийн хурлаар хэлэлцэхэд хэлсэн үгэндээ:

	 

	"Төмөр-Очирын тухай нам, та нарт үнэн үгээ хэлсэн, шийдвэрээ гаргасан байхад Төмөр-Очирын тухай та нар хангалтгүй ярьж байна. Бас зарим хүний яриа оновчтой бус, тогтоол гарсан байхад Камбар хаана байна гэж асуумаар байна. Төмөр-Очир надад тус хүргэсэн, би ч хариуд нь тус хүргэнэ гэж байна. Тэр юу гэсэн үг вэ? Нөхөр Камбар биеэ тоож, хэтэрхий овойж байгаа байдалтай байна шүү гэдгийг хэлэх хэрэгтэй” 

	 

	гэж байлаа. 1956 буюу 1957 онд болов уу. Тэр үед аспирантурт сурч байсан М. Пэлжээ, Б. Лигүү, Ц. Готов, Б. Лхамсүрэн, Б. Балдоо, Ж. Цэдэнжав, Д. Юмжав миний бие байсан. Бид октябрийн бил үү, шинэ жилийн баярын үеэр нэг удаа, нийгмийн ухааны академийн байранд уулзсан юм. Тэгэхэд Цэдэнжав намайг коридорт дуудаж гаргаад, чамд буриад гэх юу байна? гэж байсан юм. Би тэгэхэд нь юу байх ёстой юм бэ? гэсэнд минь тэр хариу хэлээгүй юм. Буриад нартай үерхэж явдаггүй, халх нөхөдтэй явдаг гэж хэлсэн хэрэг биз. Би энэ тэр ястан гэж үзэж цуг явдаггүй байв. Цуг явдаг хүмүүсийн дотор халх ч, дархад ч, буриад ч байдаг байсан. 

	Б. Балдоо “Д. Төмөр-Очироос намын эсрэг үйлдсэн ажил явуулга" гэгч хуурамч хэргийг зохиоход маш идэвхтэй оролцсон билээ. Үүнд: нийгмийн ухааны багш нарын зөвлөгөөн, улмаар улсын хэмжээний үзэл суртлын ажилтны зөвлөгөөний материал бэлтгэх ажилд дайчлагдан надтай хамт “БНМАУ-ын түүх ба утга зохиолыг сургуулиудад зааж байгаа байдлын тухай”, “Ардын унших бичгийн тухай”, Манай намын бодлогод харш үзэл санаа үг өгүүлэл гарч байгаа тогтоолуудын талаар санал боловсруулж би түүнийг УТГ-нд танилцуулсан боловч, би ганцаараа буруушаагдан ажлаасаа халагдаж, Б. Балдоо зэмлэгдэх байтугай институтийн захирал, элчин сайд зэрэг өндөр тушаалын албыг хаших болсон юм. Мөн Д. Төмөр-Очирын зэмлэгдсэн нэгэн асуудлаар надтай хамт санал боловсруулаад, НТХ-ны 1962 оны III бүгд хурал дээр тэр шүүмжлэхдээ: 

	 

	“Би үүнээс өмнө Төмөр-Очирыг их хүндэтгэдэг, их юм мэддэг, айхтар чадалтай хүн гэж үнэн санаанаасаа үздэг байсан. Хэргийн байдал яв явсаар миний итгэдэг тийм хүн биш нь мэдэгдсэн. Төмөр-Очир эцсийн эцэст нам засгийн удирдлагыг өөрийн гарт авах, болж өгвөл диктатураа тогтоох хэмээсэн зорилготой байсан нь тодорхой байна. Энэ зорилгоо биелүүлэхийн тулд шулуухан хийж болохгүй, олон шат дамжин хийх хэмээсэн байх. Энэ ухаантай, чадалтай хүн үүнийг ойлгож байгаа байх л даа... Төмөр-Очир профессор цол авлаа. Дараа нь академич цол олголоо. Төмөр-Очир эрдэм шинжилгээний талаар олон нийтэд хүртээлтэй сайн бүтээл гаргаж, шинжлэх ухаанд гавьяа байгуулаад тийм өндөр цол авсан биш, гагцхүү өндөр албан тушаалтай байсан болохоороо авсан юм. Одоогийн байдлаар ийм цолтой байх үндэс алга. Чадалтай хүн чадлаа гаргаад ажиллахад ирээдүйд авах л юм байгаа биз. Төмөр-Очир ард түмний ач гавьяагаар их юм сурчхаад амьдралаас хол тасархай байна. Тэгэхээр үйлдвэр, хөдөө аж ахуй дээр ажиллаад үзэг. Хүнд хүчир хөдөлмөр гэж юу байдгийг ойлгог. Тэгсний дараа шинжлэх ухааны ажлаа хийг. Тэгээд зохих ёсныхоо гавьяа шагналыг авдаг юм байгаа биз" 

	 

	гэх зэргээр гүтгэж шүүмжилсэн байдаг. 

	Балдоо нь Д. Төмөр-Очир, түүний хамсаатан гэгчдийг хэлмэгдүүлэхэд идэвхтэй оролцоод зогсоогүй, тэдний туурвисан бүтээлийг нь хэлмэгдүүлэхэд идэвхтэй оролцсон, нөгөө талаар тэднээс чамгүй хумслан хуулбарласан байдаг. ("Түүхэнд үнэн ганц буюу Дарамын Төмөр-Очир" номын 88 дахь талд үзэх) 

	Д. Төмөр-Очиртой олон жил хамт ажилласан Ц. Пунцагноров шүүмжлэхдээ: 

	 

	“Төмөр-Очир 1957, 1958 оноос эхлээд марксизмд харш үзэлд автагдаж ирсэн нь яриагүй үнэн. Намын түүх зохиож байгаа зарим нөхдийн дотор манай намын бодлогыг эргэж хянасан, эргэлзсэн явдал гарах болсон. Ийм талыг эсэргүүцээгүйгээр барахгүй, түүнийг хэрэг дээрээ дэмжиж байсан. Манай намын жанжин шугамд эргэлзсэн зүйл гарахад дор нь би шийдвэртэй цохилт өгдөг байсан. Тэгээд би “жанжин шугам” гэдэг нэр хоч авч байсан. Шүүмжилсэн хүнийг догматик гэдэг нэр хоч зүүлгэдэг байсан. Намын түүхийг зохиож байсан хүмүүс цөм нэг дуугаар Төмөр-Очирын саналуудыг дэмждэг байсан. Тэр үед би өөрийн үзлийг баримталдаг байсан, шүүмжлэгдэж байсан. Намайг энэ хүн бол шинжлэх ухааны ажлыг захиргааны аргаар ажиллуулах гэж байна гэдэг байсан. Пунцагноровыг Дотоод Яамны мөрдөн байцаагчаар ажиллуулах хэрэгтэй гэх мэтчилэн өөрийн бодолтой хүнийг тас цохих, чөлөөтэй шүүмжлэлтэй ажиллах хэрэгтэй гэдэг мөртөө өөр үзэл баримталсан хүнийг янз бүрийн аргаар тас цохих гэсэн хандлага байсан. Би Цэдэнбалд, энэ юу болоод байна аа, яах юм бэ? гэж ярьж байсан. Улс төрийн Товчооны гишүүдийг шүүмжилж болдог юм уу? гэхэд нүүр, нүдгүй шүүмжлэх хэрэгтэй, дутагдлыг бүрхэгдүүлж болохгүй гэдэг байсан” 

	 

	гэхчлэн ярьсан байна. 

	Цэдэнбалд Пунцагноров шиг хүн, ус агаар шиг хэрэгтэй байсан биз. Чухам ийм учраас НТХ-ны бүгд хурлаас хойш түүнийг СнЗ-ийн орлогч дарга болгосон билээ. Намын хянан шалгах хорооны орлогч дарга Зундуйн Цэнд гэдэг хүн байсан. З. Цэнд бид хоёр Сэлэнгийн дунд сургуульд суралцаж байсан. Тэр манай доод ангид, бид хоёр гэр гэртээ ордог гардаг улс байсан: Би “Д. Төмөр-Очироос намын эсрэг үйлдсэн ажил явуулга” гэдэг хэрэгт холбогдсон хойноо ч тэднийхээр орж байсан. Би өөрийнхөө хэрэгт холбогдсон тухайгаа ярьж байхад минь “чи дэлгэрэнгүй өргөдөл бичиж өгмөөр юм даа" гэж надад зөвлөдөг байлаа. Бид хоёр нэг нутгийн Шагдарын Сандагийг сайн мэднэ. Түүний хэрэг намын хянан шалгах хороогоор орсон юм билээ. З. Цэнд, Ш. Сандагийн хэргийн тухай ярихдаа Төмөр-Очир Ш. Сандагийг зөв зүйтэй зэмлэж байсан бөгөөд хэргийг шалгаж үзэхэд, Ш. Сандагийн буруутай болох нь батлагдаад байдаг гэж хэлж байв. 

	Би Ш. Сандагийн тухай энд тэнд шүүмжилж яриагүй юм. Гэтэл намайг Дашбалбарын МААМ станцын даргаар томилогдсон тухай Ш. Сандаг ярихдаа: “намын хянан шалгах хорооны орлогч дарга З. Цэнд Юмжавыг ийм өндөр тушаалын албанд тавиулсан гэж ярьж байна гэдэг шүү гэж З. Цэнд надад ярьж байсан. Энэ нь юуг харуулж байна вэ? гэвэл буриад нарыг үздэггүй гэж бусдыг зэмлэдэг мөртөө Ш. Сандаг одоо нутгийн буриад Зундуйн Цэндийг ингэж гүтгэж байв. З. Цэнд бид хоёрын яриа юуг харуулж байна вэ? гэвэл Ш. Сандагт дургүй хүн буриад нарын дотор ч байдаг юм байна гэдгийг харуулж байна. 

	Б. Балдоо, Ш. Сандаг нар хамгийн дотно найз нар байсан бөгөөд Д. Төмөр-Очирыг үзэн яддаг хоёр байсан, тэд Д. Төмөр-Очир буриад нарыг үзэн яддаг хүн гэж олон түмний дунд, ялангуяа буриад нөхдөд өргөн сурталчилж тэднийг итгүүлж байсан юм. Д. Төмөр-Очирын даалгавраар Б. Ринчен гуайн тухай өгүүлэл бичихэд оролцсоноороо Юмжав буриад нарт дургүй гэдгээ харуулсан гэж тэд сурталчилж байсан нь ялангуяа буриад нөхдөд, түүний дотор миний дүү Цогтод нөлөөлсөн нь харагдаж байсан. Намайг буриад хүүхэн авахгүй яасан юм бэ? Чамд дүү хэрэгтэй юү, эхнэр хэрэгтэй юү? гэж байв. Буриад нарт дургүй учраас халх хүүхэн авсан хэрэг гэдэг ойлголтыг хүмүүст өгч байв. Бидний танил буриад айл надад нэг л ёозгүй хандах болсон нь илэрхий байв.

	Энэ үед манай Монголын буриад нар Зөвлөлтөд амьдарч байсан хамаатан садан нараа урьж авчран зочлох буюу өөрсдөө Зөвлөлтөд явж зочлуулах явдал олонтоо гарч байсан. Үүнд: Бидний эхийн хамаатан гэж ирсэн нэгэн буриадыг хүлээн авч уулзаач гэж бидний танил нэгэн эмэгтэй намайг ятган гуйж байлаа. Би зөвшөөрөөгүй юм. Яагаад тэр вэ? гэвэл би түүнийг хүлээн авч зочлох болбол урьд ямар ажил хийж байсан, одоо яагаад мэргэжлийн бус өөр ажил хийх болсон бэ? гэдэг яриа гарна биз дээ. Би энэ асуултад юу гэж хариулах вэ? Хэрэв намайг хэлмэгдүүлсэн үнэн байдлаа хэлбэл гадаадын хүнд нам, засгаа муулсан гэж матуулах хэрэг гарна биз дээ. Хэрэв тэгж үнэн байдлаа хэлээгүй ч хэлсэн болгож гүтгэх явдал гарч болох билээ. Тэр буриад хүнийг миний дүү Цогт хүлээн авч өнгөрөөсөн юм билээ. Цогт тэр хүнд миний тухай юу гэж танилцуулсныг бүү мэд. Юутай ч гэсэн сайн зүйл хэлээгүй нь мэдээж. Юмжав ээжийн хамаатныг хүлээн аваагүй, би хүлээн авч зочилсон гэж Цогт буриад нөхдөд сайрхан олон оноо авч байлаа. 

	1962 оны 9 дүгээр сард хуралдсан НТХ-ны III бүгд хурал Д. Төмөр-Очирыг эрхэлж байсан ажлаас нь халсан билээ. Д. Төмөр-Очир буриад нарыг үзэн яддаг гэсэн зарим хүмүүсийн зэмлэл бол түүнийг эрхэлсэн ажлаас нь авч хаях шалтгаан болоогүй, зөвхөн түүнийг авч хаяхад нэмэр болгох гэсэн гүтгэлэг байв. НТХ-ны бүгд хурлын шийдвэрүүдэд энэ тухай дурдсан зүйл огт байхгүй. Энэ тухай Ж. Цэдэнжав, Б. Балдоо, Ш. Сандаг нар ховын журмаар сурталчилж байв. Тэдний зэмлэлүүд нь үндэсгүй байсан учраас тэдгээрийг НТХ-ны бүгд хуралд тавихыг зүрхлээгүй билээ. Б. Балдоо бүгд хурал дээр үг хэлсэн боловч энэ тухай огт дурдаагүй. Төмөр-Очирыг өөр зүйлүүдийн талаар зэмлэсэн бөгөөд харин тэр шүүмжлэл нь гүтгэлэг байсан боловч бүгд хурлаас гарах шийдвэрт нөлөөлж билээ. 

	Д. Төмөр-Очирын эсрэг этгээдүүдийг өөгшүүлэн дэмжиж байсан Л. Цэнд, Д. Моломжамц мэтийн хүмүүс хэвээр үлдсэн учраас хийсэн хэргийн үнэн гэдэг нь батлагдаж байсан боловч Ш. Сандаг зохих шийтгэлийг хүлээгээгүй өнгөрсөн билээ. Ж. Цэдэнжав, Б. Балдоо нар нь Д. Төмөр-Очир буриад нарыг үзэн яддаг гэж хэлсэн Ш. Сандагийг дэмжиж байсан билээ. Тэд энэ хэрэгтээ буриад Л. Цэндийг татан оролцуулахыг оролдсон байж болох. Би буриад учраас Ш. Сандагийг дэмжиж байгаа, буриад нөхдөө дэмжих хэрэгтэй гэж үзээд Ш. Сандагт намын арга хэмжээ авах, шүүхэд шилжүүлэх үүрэг өгч байсан Л. Цэнд шийдвэрээсээ ухарч. Ш. Сандагийн хэргийг хянан үзэх үүргийг өгөх болсон бол Л. Цэнд, Ж. Цэдэнжав, Б. Балдоо зэрэг буриад нөхөд хавсайдан Ш. Сандагийг дэмжиж байсан болно. Юутай ч гэсэн Л. Цэнд нь Ж. Цэдэнжав, Б. Балдоо нартай хамт Төмөр-Очир буриад нарыг үзэн яддаг гэсэн цуурхлыг идэвхийлэн дэгдээсэн Ш. Сандагийг дэмжиж байсан байдаг. 

	Би Л. Цэнд буриад ястан гэдгийг сүүлд мэдсэн юм. Ш. Сандаг сүүлдээ гадаадад дүрвэж амьдрах болсон юм. Дүрвэх дүрвэхдээ иргэн Рупенийг нь элдвээр гүтгэж байсан Америкийн Нэгдсэн Улсад дүрвэсэн билээ. Магадгүй булхай ихтэй болохоороо жийрхдэг биз. Нэгэнт Ш. Сандагийн тухай энд их яриад байгаа болохоор түүний ямар хэргийн учир яаж буруутгагдсан, яаж ял зэм завшсан зэргийг тодруулах (товч боловч) нь зөв биз. 

	Ш. Сандаг нь 1928 онд Сэлэнгэ аймагт төрсөн. Тэр бид хоёр анх Алтанбулагийн бага сургуульд нэг жил элсэн орж, нэг ангид суралцаж байсан. Сандаг монгол улсын их сургуулийг монгол хэлний мэргэжлээр төгссөн. 1958 онд Москва хотноо оросын эрдэмтэн Илья Яковлевич Златкины удирдлагаар “Монголын феодалын шашны төр улсын бодлого” (доктор Б. Пунцагдуламын орчуулснаар) гэдэг сэдвээр түүхийн ухааны дэд эрдэмтний зэргийг хамгаалсан. Би мөн онд И. Я. Златкины удирдлагаар дэд эрдэмтний зэрэг хамгаалсан. Бид хоёулаа эрдэм шинжилгээний нэгэн удирдагчтай улс. И. Я. Златкин бол орос хэлээр гарч байсан “Орчин үеийн монгол” гэдэг сэтгүүлийг эрхлэн гаргаж байсан монголч эрдэмтэн хүн. Ш. Сандаг улмаар түүхийн шинжлэх ухааны докторын зэргийг хамгаалсан эрдэмтэн хүн байлаа. Ш. Сандаг, МАХН-ын Төв хороо, намын дээд сургууль, Гадаад явдлын Яам, ШУА-ийн Дорно дахины хүрээлэн зэрэг газруудад ажиллаж байхдаа Ю. Цэдэнбалтай ойртон шадарлаж Төмөр-Очирын бодлого, үйл ажиллагаа нь нэг хүнийг тахин шүтэх бурангуй явдал, хувьсгалт хууль ёсыг бүдүүлгээр зөрчих үйлдлийг үндсээр нь уудлан устгах, Монголд оршиж буй Цэдэнбализмын ёсыг халахад чиглэх болсныг эсэргүүцэн тэмцэхэд нь Ю. Цэдэнбалд туслах болсон юм. Д. Төмөр-Очирын нэр төрийг гутаахын тулд түүнийг буриад нарт дургүй хүн гэж Ш. Сандаг гүтгэж байлаа. Б. Балдоо НТХ-ны 3 дугаар бүгд хурал дээр хэрхэн гүтгэн Д. Төмөр-Очирыг шүүмжилж байсныг бид мэднэ. Д. Төмөр-Очир буриад нарт дургүй хүн гэж Ш. Сандагийн хэлж байсан зүйл худлаа байсан учраас Б. Балдоо бүгд хурал дээр хэлсэн үгэндээ энэ тухай дурдаагүй биз ээ. Б. Балдоо нь 1960 онд “Хөгжлийн капиталист шатыг алгасан социализмд шилжсэн орнуудын соёлын хувьсгалын асуудлууд” (БНМАУ-ын соёлын хувьсгалын туршлага дээр) гэдэг сэдвээр дэд эрдэмтний зэрэг хамгаалсан байна. Б. Балдоогийн энэхүү диссертацийн талаар Д. Төмөр-Очир шүүмж бичиж явуулсан нь эрдмийн зэрэг горилогч болон бусад хүмүүсийг ихээхэн сандаргасан гэж Б. Балдоотой цуг нийгмийн ухааны академид байсан Б. Лигүү надад хэлж байсан юм. Энэ шүүмж нь үнэн зүйлийг нотлон тэмдэглэж байсан учраас Д. Төмөр-Очирын хэрэг гарснаас хойш энэ тухай буруушаан дурдаагүй нь лавтай. 

	 

	 

	“Жич: 

	Энд нэлээд яригдаж байгаа болохоор Буриадуудын тухай товч боловч тэмдэглэх нь зөв болов уу!

	Буриад угсаатнуудын тухайд ярих юм бол асар баян түүх бий. Тэд бол 1730-аад оноос л Хаант орос, Манжийн хэлэлцээрээр хилийн дээсний 2 талд болгосноос биш бусдын л адил монгол туургатан. Гэвч улаан орос болон монгол дахь тэдний төлөөний хүмүүс, тухайлбал Ю. Цэдэнбалын хувьд ямагт онцгой анхаарлын төвд явж ирсэн хүмүүс. Цагаан хааны зөвлөх Бадмаев, Петроград дахь Буддын сүмээс эхлээд Өрнө Дорнын соёл иргэншлийг холбогчийн хувьд тэдний ач гавьяа асар их ч чухамхүү энэ нь их даргыг эмээлгэж, орос хэлний мэдлэгээс эхлээд олон талаар өөрөөс нь давж айлгаад болохгүй байсан. Тиймээс тэдэнд дуртай байх аргагүй. Гэтэл тэдний тус дэмгүйгээр оршин тогтноход бэрх гээд олон зөрчилтэй асуудал байсан байх. 

	Хооронд нь яс хаях, буруу бүхнээ Төмөр-Очирт тохох мэт бол төрийн бодлогын л асуудал байсан хэрэг. Ринчиногийн бүтэлгүй явдлуудыг ярихаас бус Ц. Жамсрангийн гавьяа зүтгэлийг ярьсан нь үгүй. Ер нь бол буриадуудыг Октябрийн хувьсгалын “оргодол - эсэргүү” нар гэж хандах, бас энэ далбааны дор эх орон улс үндсээ гэсэн үзэлтнүүдийг дарах гавьяагаараа хадам агаадаа үнэлэгдэх асар том бодлого хэрэгтэй. Дараад байгаа, дургүй байгаа нь олон нийтэд мэдэгдээд, мэдрэгдээд байгааг бас өөрөөс зайлуулах шаардлагатай байсан биз дээ” - С. Б.

	 


V. ПРОЛЕТАРЫН ИНТЕРНАЦИОНАЛИЗМ БА ДАРАМЫН ТӨМӨР-ОЧИР

	 

	МАХН-ын Төв Хорооны 3 дугаар бүгд хурлын дайчин шийдвэр бол пролетарийн интернационализмын зарчмын биелэл мөн

	(«Үнэн» сонины 1962. 10. 18-ны дугаарт нийтлэгдсэн редакцын өгүүлэл)

	 

	1921 оны ардын хувьсгалын ялалтаас хойших 40 гаруй жилийн дотор монголын ард түмэн марксизм - ленинизмээр удирдлага болгосон МАХН-ын жолоодлогоор түүхэн их ялалт хийлээ. 

	Пролетарийн диктатурын анхны орон аугаа их Зөвлөлт Холбоот Улсын ах дүүгийн тусламжтайгаар монголын ард түмэн гадаад дотоодын дайсантай хатуу ширүүн тэмцэлдэж байж эрх чөлөө, үндэсний тусгаар тогтнолоо хамгаалан, капиталист хөгжлийн шатыг алгасан феодализмаас социализмд хүрэх яруу алдарт замыг туулж ирлээ. 

	Манай оронд нийгэм - эдийн засгийн аугаа их өөрчлөлт гарч үндэсний аж үйлдвэр үүсэн хөгжиж, хөдөө аж ахуйг социалист ёсоор өөрчлөн зохион байгуулж соёлын хувьсгал өрнөсний үр дүнд БНМАУ, хөдөө аж ахуй - аж үйлдвэрийн орон болж, улс орны эдийн засагт үйлдвэрлэлийн социалист харилцаа бүрэн ялж, хүн хүнээ мөлжин дарлах үр үндэс үүрд устлаа. 

	Манай орон социализм бүрэн төгс байгуулах хөгжлийнхөө шинэ үед орлоо гэж МАХН-ын 14 дүгээр их хурал заагаад социализм төгс байгуулах программын чухал хэсэг болсон улс ардын аж ахуй, соёлыг хөгжүүлэх 3 дугаар таван жилийн төлөвлөгөө баталсан юм

	Эдийн засаг, соёлын байгуулалтын лут их заалтууд нь намын удирдан зохион байгуулах үйл ажиллагааг цаашид дээшлүүлж, намын бодлогыг хэрэгжүүлэн биелүүлэх тэмцэлд хөдөлмөрчин олон түмний улс төрийн ухамсрыг улам бүр өндөржүүлж, тэдний бүтээлч идэвх нэгдмэл санаа зориг хатуу чанд сахилга бат, зохион байгуулалтыг улам өрнүүлэхийг шаардаж байна. 

	Энэ оны нэгдүгээр сард хуралдсан МАХН-ын Төв Хорооны 2 дугаар бүгд хурал, аж ахуйн байгуулалт, ялангуяа хөдөө аж ахуйг удирдах удирдлагыг эрс сайжруулж, намын зохион байгуулалт, үзэл суртлын ажлын нэгдлийг шинэ шатанд гаргахыг намын байгууллагуудаас шаардсан юм. 

	... Гэтэл МАХН-ын 14 их хурал, намын ТХ-ны 2 дугаар бүгд хурлын шийдвэрийг биелүүлэх гэж манай нам, манай орны хөдөлмөрчид бүх хүч чармайлтаа зориулж байхад МАХН-ын Төв Хорооны Улстөрийн Товчооны гишүүн, намын Төв Хорооны нарийн бичгийн дарга байсан Д. Төмөр-Очир, улс төрийн зарчмын нэлээд асуудлын талаар намын жанжин шугамаас хазайж, марксизмын эсрэг, илт үндсэрхэх үзэл бодлого явуулахыг оролдож байв. Үнэн хэрэгтээ намын нэгдэл нягтралыг бутарган задлахад чиглэсэн намын эсрэг Д. Төмөр-Очирын үйл ажиллагааг 1962 оны оны 9 дүгээр сарын 10-нд хуралдсан МАХН-ын Төв Хорооны 3 дугаар бүгд хурал бүрэн дүүрэн илрүүлсэн юм. 

	Х. Чойбалсанг тахин шүтэх явдал манай орон болон намын дотор гарч байсныг марксизм - ленинизмд харш, манай нийгмийн байгуулалтын уг чанарт үл нийцэх үзэгдэл гэж Монгол Ардын Хувьсгалт Нам эрс буруушаагаад нэг хүнийг тахин шүтэх явдал гарах боломжийг эгнэгт арилгахын тулд нэг хүнийг тахин шүтэж байсны хор уршгийг арилгах талаар тууштай арга хэмжээ авсаар ирсэн, авсаар ч байна. Гэхдээ ардын ардчилсан төрийг үндэслэн байгуулагчдын нэг, улс түмний интернационалист нөхөрлөлийн төлөө цогтой тэмцэгч бөгөөд монголын ард түмний эрх чөлөө, тусгаар тогтнолын төлөө, манай оронд социализмын төгс ялалтыг хангахын төлөө тэмцэлд бүх хүч чадлаа зориулсан Х. Чойбалсангийн асар их хувьсгалч гавьяаг манай нам мартаагүй, хэзээ ч мартахгүй юм. 

	Гэтэл Д. Төмөр-Очир, нэг хүнийг тахиж шүтэж байсны хор уршгийг арилгах тэмцлийг хувийн ашиг завшаан горилсон холын бодлогоо биелүүлэхэд ашиглахыг оролдож байжээ. 

	Х. Чойбалсангаас ялангуяа 1937-1938 онд гаргасан зарим ноцтой алдааг намаас буруушаасныг далимдуулан, уг асуудлыг сүр бадруулан хөөргөж, Х. Чойбалсангийн хувьсгалт бүх үйл ажиллагааг хог буртагт хутгах замаар нөхөр Х. Чойбалсантай хамт ажиллаж байсан ахмад боловсон хүчнийг намын удирдлагаас ямар нэгэн аргаар зайлуулахыг Д. Төмөр-Очир зорьж байжээ. 

	Хорон санаат зорилгоо хэрэгжүүлэхийн тулд Д. Төмөр-Очир, нэг хүнийг тахиж шүтэх явдалтай тэмцэх тэмцэл идэвхгүй үлбэгэр байна гээд нэг хүнийг тахиж шүтэх явдлын тухай асуудлыг хот, хөдөөгийн хурал, зөвлөгөөн бүрд голлон хэлэлцүүлэхийг хичээж байлаа. 

	Х. Чойбалсанг тахиж шүтэж байсны хор уршгийн тухай үзэл суртлын ажилтны улсын зөвлөгөөний хэлэлцэх зүйлийн гол асуудал болгон дэвшүүлж тавихдаа Д. Төмөр-Очир уг зөвлөгөөнийг намын Төв Хороо, түүний удирдлагыг гүтгэн дайрах индэр болгон ашиглах гэж бодож байжээ. 

	Д. Төмөр-Очир, нэг хүнийг тахиж шүтэх явдалтай, “гав ганцаараа” тэмцэж байгаа дүр үзүүлэн, урьд нэг хүнийг тахиж шүтэж байх үед хэлмэгдсэн хүмүүсийн төрөл садан, ах дүүсийн сэтгэлийн шархыг хөндөж сэдрээх ажлыг хүчтэй явуулж, түүгээрээ олон нийтийн дотор эрүүл биш сэтгэл санааны үр цацаж, намын удирдлагыг сэжиглэж үл итгэх байдал бий болгохыг оролдож байна... 

	 

	(Үргэлжлэл нь хоёр баримтын араас орно)

	 

	Гэхчлэн Д. Төмөр-Очирыг намын удирдлагаас зайлуулах хамгийн гол үндэслэл бол тэр бээр “нэг хүнийг тахин шүтэх” явдлын буюу маршал Х. Чойбалсангийн үй олон хүнийг хилсээр хэлмэгдүүлэн хөнөөсний хор уршгийг арилгах асуудлыг сөхөн тависан гэм буруутан хэмээн хилэгнэн зэвүүцжээ. 

	Тэгвэл үнэн хэрэгтээ МАХН, маршал Чойбалсан хоёр юу үйлдэж байсныг харуулах хоёр баримтыг Юмжав гуайн тэмдэглэснээр энд оруулж байна. -С. Б. 

	 

	 

	1. Бас нэг аймшигт аллага

	Биднийг 10 жилийн сургуульд сурч байхад зүүн аймагт нэгэн мэргэн хүү гарчээ гэдэг яриа дэлгэрсэн юм. Тэр нь одоо яригдаад байгаа Ламаадан буюу Цэрэнпунцагийн тухай яриа байжээ. Ламаадан хүүтэй холбоотой асуудлаар “Утга зохиол” сонинд Саруулбуян “Урьдын гэмийг хожим эдэлнэ" (1989. 12. 15), "Хөдөлмөр” сонинд З. Батсүх “Мэргэн хүү мөн үү?” (1990. 5. 10), “Ардчилал” сонинд Л. Батсүрэн “Ламаадан хүүгийн ахтай...” (1993. 9. 12) “Маш нууц” сонинд Я. Батсуурь “Нүглийн мөр арилаагүй” (1994 №1), “Ил товчоо” сонинд С. Эрдэнэ “Мэргэн хүүгийн ясыг өндөлзүүлсээр” (1993. №5) гэх зэрэг олон тооны материал гарснаас гадна зохиолч Д. Дожоодорж удирдан энэ тухай телевизийн нэвтрүүлэг хийж түүнд нь ДЯЯ-ны сайд байсан Д. Цэдэв, 2-р хэлтсийн дарга байсан Б. Болд нар оролцон Чимиддорж гэдэг хүн бол Ламаадан мөн гэж баталж байлаа. Норов гэдэг лам Цэрэнпунцаг хүүг “Хүүхэн хутагтын хойд дүр эндээс төрлөө" гэж олонд зар тараажээ. 

	Хүүхэн хутагтын хойд дүр болон “тодорсон” хүүхэдтэй Гомбынх гэдэг айлаар хол ойрын хүмүүс бууж мордож хүүгээс ил далд элдвийг асуун шалгааж, сэмхнээр хүүхдийн дурладаг чихэр боов элдвийг өгөх нь жирийн үзэгдэл болов. Энэ дуулиан багаас сум, сумаас аймаг алгасан салхи мэт түргэн тарж зүүн аймгуудын сүсэгтэн бүрийн чихийг дэлсжээ. Олонд нөлөөлсөн энэ яриаг дарж, түүгээр мэргэлүүлэхээ болиулахыг ДЯЯ, Хэнтий аймгийн хэлтсээс эцэг Гомбод хэд хэдэн удаа сануулж хэлсэн боловч уг явдал даамжирсаар байв. Чухам ийм “хэрэг”-ийн учир Г. Гомбо дотоод яаманд баривчлагдаж, эрүүгийн хуулийн 134, 138 дугаар зүйлээр 1944 оны 11 дүгээр сарын 13-ны өдөр шийтгэгдэн, арван жил хорих ялд унажээ. Гомбо эхнэр Янжинлхамтайгаа уулзсаныг нууц задалсан их хэрэг болов гэж ДЯЯ-ны 2-р хэлтсийн дарга Болд, түүний хэлтсийн мэргэжилтэн Багаев нарын зэрэг хүмүүс үзэж ял эдэлж байсан хэрэгтэн Гомбо, эгэл жирийн сүсэгтэн малчин эмэгтэй Янжинлхам нарын амийг хөнөөн устгасан байна. 

	Энэ тухай тэр үед ДЯЯ-ны сайд байсан Д. Цэдэв хэлэхдээ: 

	 

	“Болд, эх эцэг хоёрыг алсан нь үнэн. Би гарын үсэг л зурсан. Хүү минь энд би нэг их буруугүй шүү дээ. Дээрээс шийдсэн хэрэг. Сэдэхийг нь бол Болд, Багаев хоёр л сэдсэн. Өвгөн ахыгаа нэг их шүүмжилж энэ тэрээ болоод хэрэггүй биз дээ” 

	 

	гэж хэлжээ. Энэ тухай “Утга зохиол урлаг” сонины 1989 оны 12 дугаар сарын 15-ны дугаарт Саруулбуяны бичсэн “Урьдын гэмийг хожим эдэлнэ” гэдэг өгүүлэлд дурджээ. 

	Хэнтий аймгийн төвийн бага сургуульд 1944 оны намар орж сар гаруйхан суулгасны дараа Улаанбаатар хотод сургуульд оруулна гэсэн нэрээр Цэрэнпунцагийг маш нууц овтой аргаар баривчлан хотод авчирчээ. Ард түмний дунд “мэргэн хүү”-г Болд гэдэг хүн өрөөндөө буудсан яриа тарсаар өнөөг хүрсэн билээ. (Утга зохиол. 1989. 12. 15) “Хөдөлмөр” сонины 1990 оны 5-р сарын 10-ны дугаарт “Мэргэн хүү мөн үү?” гэдэг өгүүлэлд Чимиддорж бол Ламаадан хүү мөн гэж батлахыг оролдоод сэтгүүлч З. Батсүх эцэст нь 

	 

	“Энэ намар Хэнтий нутагт очиж Амгаабазар ахтайгаа уулзана. Тэнд бас уулзах хүн, орох айл хэд хэд байгаа бололтой. Тэнэж төөрч яваад ах дүүстэйгээ уулзахаас сайхан юм хаа байх вэ. Харин очвоос аливаа түүхэн үнэнийг магадлан тодруулж байгаа энэ сайхан цаг үед миний эцэг Гомбо, эх Янжинлхам нарын ёс бусаар амь эрсэдсэн хэлмэгдлийг цагаатгах ёстой гэж бодож байна!” 

	 

	гэж Чимиддорж хэлсэн байна. 

	“Ардчилал” сонины 1993 оны 9-р сарын 12-ны өдрийн дугаарт А. Батсүрэнгийн хэлмэгдэгсдийн өдөрт зориулсан “Ламаадан хүүгийн ахтай...” гэдэг материалд анх дотоод яамны хурандаа Бадарч гэдэг хүн Хэнтий аймагт очиж Ламааданы ах Амгаабазартай уулзаж ярилцаад Улаанбаатар явах болсон тухай бичсэн байна. Тэр хурандаа, дүү чинь “Барилгын механизмын баазад засварчнаар ажилладаг юм. Дотоод Яаманд олон жил ажилласан Д. Самдан гэдэг хүнд өргөгдсөн юм байна. Чимиддорж гэдэг нэртэй болсон” гэхэд нь “Үнэхээр мөн юм уу?” гэж Амгаабазар асуусанд “Тантай уулзаж байж л шийднэ. Чимиддорж өөрөө бол би биш гээд байсан, яаманд хэд дахин уулзаад, “мөн” гэж зөвшөөрсөн юм” гээд хаягийг нь зааж өгсөн байна. 

	Ингээд 1989 оны 9 дүгээр сард Амгаабазар нийслэл хотод ирж Чимиддоржтой уулзсан байна. Амгаабазар “Би ч чамайг танихгүй байна, чи ч намайг танихгүй байна. Тийм болохоор хоёулаа 8 настай болтлоо өсөж өндийсөн үеэ, гэр орон бүх л юмаа, айл аймаг байсан хүн, орон нутгаа ярья" гээд “Чамайг сургуульд явахад чинь бужгар үсийг чинь хэн авсан бэ?”, “Багийн дарга хэн байсан бэ?”, “Ямар уулын өвөрт нутаглаж байлаа?”, “Ямар тоглоомоор тоглож байлаа?”, “Тоглоомоо хийдэг хайрцгаа мэдэх үү?” гэх зэргээр асуусанд Чимиддорж бүгдэд нь мэдэхгүй гэдэг хариулт өгчээ. Амгаабазар нөгөө хурандаа Бадарчтайгаа уулзаад буцахдаа Чимиддоржид хандаж: “За би явлаа, ирэх жил нутагтаа очоорой. Нутгийнхантайгаа нүүр учирч байж хэн хэнээ сайн танилцъя даа гэжээ. 

	Амгаабазар цааш нь ярихдаа: 

	 

	“Дараа жил манайд ирсэн. Тэр үеэр нь Ламаадан хүүгээс юм асууж байсан олон хүн цугларсан байв. Тэд “огт биш ээ” гэдэг юм. Мөн дүүгийнхээ тоглож байсан дамрыг үзүүлэхэд огт танихгүй байлаа. Сүүлд Чимиддорж 1991 онд нас барсан гэж хэл ирэв. Миний сэтгэлд нэг л сүжиг муу байсан болохоор бие нь муу байна, нас барлаа гэж хэл өгөхөд алинд нь ч очоогүй юм аа. Зарим хүмүүс над дээр "Би Ламаадан байна” гэж ирдэг байв. “Өвөр монгол” Чогсом, Баян Овоогийн Дүгэрсэд, ийм улс хэцүү шүү. Дүүгээ танихгүй байхад дүү чинь мөн гээд байх ч бас хэцүү л юм билээ” 

	 

	гэжээ. 

	УАБХБ-ын хэвлэл “Маш нууц” сонины 1994 оны 1 дүгээрт ДЯЯ-нд өндөр алба хашиж байсан Я. Батсуурийн бичсэн “Нүглийн мөр арилаагүй” гэдэг өгүүлэлд ДЯЯ-ны орлогч сайдад 1950 оны 11 дүгээр сарын 16-нд хоёрдугаар хэлтсийн нэгдүгээр тасгийн даргаас өргөсөн рапортдоо: 

	 

	“... хүүхдийг хотноо энгийн байдлаар ирүүлж, урьдаас боловсруулсан тусгай төлөвлөгөө ёсоор энэхүү Самданд өгч тэр хүүхдийн учир байдлыг үндсэнд нь танилцуулан, хүүхдийн нэрийг өөрчилсөн ба хэрэглэж байсан хувцас, хэл яриа, зан заншлыг хүртэл бүрмөсөн өөрчилж хүмүүжүүлэх даалгаврыг өгч дараа нь Самданыг эхнэр Гаамаагийн хамтаар ирүүлж хоёуланд нь товч учрыг танилцуулан шударга ардын хувьд тус газраас өгсөн үүрэг даалгаврыг найдварын ёсоор энэ хүүхдийг урьдах байдлаас нь эрс ангижруулан зөвөөр хүмүүжүүлэн өөрсдийн үр хүүхэд болгон авах ба энэ явдлын нууц учрыг онцлон хадгалж хамгаалах үүрэг зааврыг өгч хариуцуулан баталгаа авч гүйцэтгэсэн. Гэтэл 1947 оны эхээр Самдан нь хэрэгт дайчлагдаж бас хөрөнгө нь хураагджээ. Түүнээс хойш Самданы гэрт эхнэр Гаамаа нь их бага бүгд 3 хүүхэдтэй, амьдрах хөрөнгө ч үгүй шахам үлджээ. Иймээс эх нь амьдрахын эрхээр төв театрт оёдлын ажил хийдэг болсон учир хүүхдүүдийн жижиг нь гэртээ, түүний дотроос Чимиддорж нь хичээлийн бусад цагт бараг гадуур тэнүүчилдэг болсон байна. Иймд Самданыг хэрэгт холбогдсоноос хойш нэг үгээр хэлэхэд тэр хүүхэд нь хямгадаж хүмүүжүүлэх эзэнгүй болсноос сүүлийн үед нэлээд хулигаан байдалд орсон төдийгүй хуучин байдлаа санаж ярих зэргээр нууцыг задруулж байж болзошгүй болсон буюу задруулахад ч үнэндээ нөхцөл нь бүрдсэн байна. Учир иймд өмнө дурдсанаар Самданы хэрэгт холбогдсон явдал гүнзгий биш учир ялгавартайн дээр ялангуяа манай зохиосон нууц ажиллагаа задрах аюулд хүрэхийг завдан байгаа онцлог байдлыг харгалзан 10 жилээр хоригдох ял шийтгэгдэн барилгын газрын үйлдвэрт эсгүүрчнээр ажиллаж, хоригдож байгаа Онгоон овогтой Самданыг уг хэргээс нь бүрмөсөн суллан тавих талаар яаралтай арга хэмжээ авч өгөхийг хүсэн рапортлоё" 

	 

	гэж дурджээ. Бас ДЯЯ-ны сайд байгаад Улсын бага хурлын тэргүүлэгчдийн орлогч дарга болсон Цэдэвт ДЯЯ-ны орлогч сайд Батаагаас 1951 оны 6 дугаар сарын 22-нд бичсэн албан бичгийг эш татжээ. Үүнд: 

	 

	“... Хэнтий аймгийн Дундбаян суманд Хүүхэн хутагтын хойд дүрийг тодруулсан явдал гарч улмаар нэгэн ардын, насанд хүрээгүй бага хүүхдийг эсэргүүгээр нөлөөлсөн тус улсын олонх аймгуудад Хэнтий аймагт “Хүүхэн хутагтын хойд дүр" тодорч гэнэ гэдэг цуурхал дэлгэрч бүр сүүлийн үед тэр хүүхдийг ард олноос бишрэн нөлөөлөгдөх явдал үлэмж хэмжээтэй болж уг ажиллагааг зохистой аргаар даруй таслан зогсоох явдал шууд шаардагдаж ирсэн учраас уг хэргийн гол гол холбогдогчдыг тус ДЯЯ-наас татаж, хэрэгт нь шийтгүүлсэн ба эсэргүү этгээдийн нөлөөлөлд автагдан буруугаар хүмүүжих замд шилжиж байсан хүүхдийг орон нутгаас нь өөр газар, нууц газар шилжүүлэн, уг эсэргүү нөлөөллөөс нь богино хугацаанд салгаж, зөв хүмүүжилд шилжүүлэхийн тулд найдвар, чадварын хувьд тэнцэхийг бодож, энэхүү Самданд хариуцуулан өгч, өмнөх байдлаас нь богино хугацаанд хэрхэн гаргах ба энэ ажиллагааны нууц чухлыг нэгэнт ойлгуулан зааварлаж ажиллуулсан юм. Самдан ч уг үүргийг сайн гүйцэтгэж, манай зохиосон энэ нууц ажиллагааг олонд сэдэв мэдэгдэлгүйгээр гүйцэтгэж чадсан юм. 

	Гэтэл Самданыг өмнө дурдсан хэрэгт шийтгэгдэж хоригдсоноос хойш уг хүүхэд нь байнга хянан хүмүүжүүлэх эзэнгүй болж өөрийн хуучин байдлаа санаж ярих буюу би урьд ийм тийм явсан гэх зэргээр манай зохиосон ажлын нууц задарч тэр хүүхдийг анх бага байснаас эхлэн одоо хүртэл чухам хаана яасныг мэдэхийн тулд эрэх хянах ажлыг тасралтгүй явуулж байгаа эсэргүү лам нарын зэрэг бусад этгээдүүдэд мэдэгдэх аюулд хүрч болохуйц чөлөөтэй болсон бөгөөд уг хүүхэд нь үнэндээ тухайлан хянаж хүмүүжүүлэх хүнгүй урьдах зэрлэг байдалдаа дахин эргэж орох нөхцөлтэй болжээ... Энэ хэргийн Самдан нь ял эдлэн хоригдож байгаа хугацааны дотор ямар нэгэн дутагдал, үл бүтэх явдлуудыг гаргаагүй, сахилга баттай, идэвх зүтгэлтэй сайн хөдөлмөрлөж байгаагийн дээр урьд манай үүргийг Самдан нь үнэнч сайнаар биелүүлж байсан юм. 

	Энэ байдлыг харгалзан дээрх хүүхдийг хамгаалах, зөвөөр хүмүүжүүлэх бололцоо олгохын тулд Онгоон овогтой 42 настай Самданыг уг ялаас бүрмөсөн өршөөн хэлтрүүлэх буюу эсхүл үлдэх ялыг тэнсэн харгалзах журмаар суллан тавьж өгөхийг хүсэж илтгэе” 

	 

	гэжээ. 

	Ингэж Самдан 1951 оны 8 дугаар сарын 19-нд суллагдсан юм. Самдан суллагдан гарсны дараа үр хүүхдээ өөр дээр авч асран хүмүүжүүлж, сургуульд оруулах зэргээр анхаарал тавин ажиллаж байжээ. Самдан Чимиддоржийн техникт сонирхолтой байдлыг харгалзан, барилгын техникумд оруулан тракторч, улмаар жолоочийн мэргэжил эзэмшүүлжээ. 

	Ямар боловч мэргэн хүүгийн эцэг эхийг алж устгах шийдвэрийг маршал Х. Чойбалсанд танилцуулан гаргуулж, ДЯЯ-ны сайд байсан Д. Цэдэв төлөвлөгөөг батлан, орлогч сайд агсан Б. Дүйнхэржав, хэлтсийн дарга агсан Болд нар өөрсдийн гараар гүйцэтгэжээ. Г. Гомбо, Ч. Янжинлхам нарыг егүүтгэх тухай ямар ч шийд гараагүй, зөвхөн хээр аваачиж буудан устгасан хэмээх акт л үйлдсэн байдаг нь хүний амийг амьтнаас дор үзсэн хууль ёс, хүний эрхийг зөрчсөн аймшигт яргалал болсон байна” гэжээ. 

	Ардчилал сонинд бичихдээ: 

	 

	“Дотоод Яамны ногоон малгайтнууд мэргэн жаал Ламааданг буудаж алчхаад, олон жилийн дараа Ламаадан амьд хэмээн Дожоодоржоор хуурамч жүжиг тавиулж, ард түмний өмнө нүглээ нуух гэж оролдсоныг бид мэднэ. Ламааданг Өндөрхааны сургуульд сурч байхад нь дотоод яам Улаанбаатар луу авч явах болжээ. Захирал нь шавьдаа 10 төгрөг хэдэн ёотон өгөхөд нь Ламаадан баярлаад: Багш аа! Бид хоёр уулзахгүй ээ. Би холын хол явчихна гээд машин далд ортол төрөлх сургууль багш руугаа өндөлзөж тэмүүлсээр одсон юм гэнэ билээ. 

	Дожоодоржийн тавьсан хуурамч жүжигт хэн итгэх юм бэ? Хэнтий нутгийн ард түмний зүрхний тольтноо хайрлаж, амьд авч явдаг мэргэн хүүг буудаж хороочхоод, сүүлд нь бид алаагүй, нэрийг нь өөрчилж айлд өргүүлсэн гэж хуурамч бичиг бүрдүүлж байгаа нь жинхэнэ коммунистуудын төрөлх чанар, унаган ухаан гэлтэй. 

	Ийнхүү монгол хүн хийсэн гэхэд итгэхийн аргагүй аймшигт түүх олон олныг дурдаж болох биз ээ. Коммунист дэглэмийн гар хөл бологчид, монгол төрт ёсны 2200 жилийн түүхэнд тохиолдоогүй, тохиолдох ч үгүй их гай тарьчхаад, түүнийхээ гэмийг ард түмний өмнө хүлээж, нүглээ наманчилж уучлалт гуйх иргэний зориггүй ажээ." (Ардчилал. 1992. 6. 25 - 7. 1. №26) 

	 

	гэж хэлмэгдэгсдийн дурсгал мөнхжүүлэх сайн санааны буянт үйлс хөдөлгөөний санаачлагчдын зөвлөлийн гишүүн Ломбын Нямаа бичжээ. 

	“Ил товчоо” сонины 1998 оны 6 дугаарт “Мэргэн жаалын ясыг өндөлзүүлсээр..." гэдэг өгүүлэлдээ С. Эрдэнэ бичихдээ: ... 1944 оны зун наашаа ачигдаад явж байхад нь Өндөрхаанд түүнийг харснаа одоо хүртэл маш тодхон санадаг миний бие мөнөөх “алдартай” хурандаа Болд, Ламааданг алсан гэдэгт огтхон ч эргэлздэггүйгээ дахин хэлж, хамгийн гол нь хаанаас яагаад хуурамч мэргэн жаал гарч ирсэн түүхийг дурдсан байна. Үүнд: 

	 

	“Би Дожоодоржийн шуугиант нэвтрүүлэг гарсны дараахан мөнөөх Чимиддорж болоод Ламааданы аав ээжийг буудах тогтоолд гарын үсэг зурсан генерал Цэдэв, мөн мэргэн жаалын эцэг эхийг мэддэг байсан нутгийн хөгшид зэрэг олон хүнтэй уулзаж ярилцсаны эцэст Чимиддорж бол бүр сүүлд гаргаж ирсэн гурав дахь мэргэн жаал юм байна. Жараад оны эхээр гаргаж ирсэн хоёр дахь хуурамч мэргэн жаал мөн үгүй болсон юм байна гэж бодоход хүрсэн юм. Учир юун гэвэл: 1962 онд хэлмэгдлийн асуудлыг шалгах анхны комиссын ажил эхэлмэгц хамгийн түрүүнд мэргэн жаалын асуудал гарч ирсэн юм билээ. Бодвол хүүхдийн амь бүрэлгэсэн гэдэг нь “хурц” асуудал болоод тэр биз. Тийн Цэдэв, Болд хоёрыг намын хянан шалгах хороонд аваачиж (дарга нь Тогоочийн Гэндэн гэдэг хүн байсан) шууд намаас хөөгөөд "мэргэн жаал хэрвээ амьд бол даруй олж ир, эс тэгвээс шүүхэд шилжүүлнэ" гэжээ. Генерал Цэдэв гуай үүнийг ярьсан хэрэг шүү. Хүүхдийг бид алаагүй, дотоод яамны аж ахуйн нэг айлд өгсөн юм сан. Одоо хаа явааг мэдэхгүй, олж ирье л гэж гэнэ. Хүүхдийг алах тухай ямар нэг шийдвэр тэр дөчин дөрвөн онд гараагүй юм биз дээ? гэхэд, Багаев гэдэг нэг сургагч байсан юм. Тэр л гэр бүлээр нь устгах тогтоол төлөвлөж ирээд Дотоод Яамны нууцыг задруулахгүйн тулд ийм хатуу шийдвэр гаргахаас өөр замгүй гэсэн. Тэгэхлээр нь уг тогтоолыг аваад маршал Чойбалсан дээр ортол “Өөрсдөө мэд. Улсын нууц задруулсан дотоод яамны генерал ч толгойгүй гэдгийг чи мэдэх л байлгүй” гэж загнаад гаргасан. Тэгэхээр нь би гарын үсэг зурахаас яах вэ. Болд, мэргэн жаалыг буудчихсан гэдэг яриа байдаг юм. Сүүлд түүнээс нэг асуухад “хуурамч мэргэн жаал харин гарч ирээд хотод нутгийн айлаар үзэгдээд, мэргэлж явах болсон гэдэг шүү” гэсэн. Оросын КГБ-ын сургуулийнхан заавал “запасной вариант" гэдэгтэй байдаг. Болд, Цэдэв нар 1962 онд шүүхэд шилжих болохоороо тийнхүү хуурамч мэргэн хүүг гарган ирсэн хэрэг. Ерээд оны эхээр түүнийгээ гэнэт дахин гаргаж ирсний учрыг ойлгож ядах юмгүй. Чимиддорж бол сүүлчийн золиосны “мэргэн жаал" байлаа. Харин одоо яагаад “Үнэний төлөө" гэх нэрийдлээр энэ асуудлыг дахин гаргаж ирсэн нь сонин байна" 

	 

	гэжээ. 

	10 жилийн сургуульд бидний сурч байхад өргөн яригдаж байсан мэргэн хүүгийн хувь заяа ингэж төгссөн юм байжээ. 

	Тэмдэглэхүй: ДЯЯ - НАХЯ-ны үйлдсэн нүгэл ч их. Тэр бүхнийгээ нуух гэсэн түмэн булхай ч их. Нэг завхрал нь нөгөөгөө нөхцөлдүүлж байсан гэдгийг түмэн олон мэдэхтэйгээ болсон. Хуурамчуудыг тухай бүрд нь тодруулж байсан нь ч үнэн байж таараа. Чимиддорж хаачсан бэ?

	 

	Жич: Ламаадангийн сэдвээр тодорхой нэгэн мэдээллийг Б. Нямбуу гуай “Иргэн сэтгэл” УБ. 2009 номдоо (23-26 дугаар тал) өгсөн байгаа — С. Б. 

	 

	 

	2. Эмгэнэлт хувь заяа

	“Хөдөлмөр" сонины 1989 оны 1 дүгээр сарын 7-ны өдрийн дугаарт “Эмгэнэлт хувь заяа” гэдэг тэмдэглэл гарсан байна. 

	М. Ядамсүрэнгийн хүү Зориг өгүүлсэн нь:

	— Аавыг чинь хэрхэн баривчилсан бэ? гэж асуухад нь: 

	— Аав гадаадад ажлаар явж байсан, маргааш ирнэ гээд л тэсэж ядан хүлээж байлаа. Тэгтэл маргааш өглөө нь ногоон малгайтай хүмүүс манайд ирээд, авдар сав, хамаг юмыг маань лацдаж, битүүмжлээд явчихсан юм даг. 

	— Энэ яаж байгаа юм бэ? гэхэд минь Ичинхорлоо эгч:

	— Аавыг чинь Алтанбулагт юм уу, хаана юм мэдэхгүй, замаас нь баривчилжээ гэсэн байна. 

	Түүнээс хойш сар хэртэй болсны дараа Улсын Төв театрт 14-ийн хэргийг тасалж, шүүхийн хурлыг радиогоор нэвтрүүлжээ... 14 хүнийг “Эх орноосоо урваж, гадаадын эзэрхэг түрэмгий улсын тагнуул, төлөөлөгч болж, улс оронд дайсагнасан хувьсгалын эсэргүү хэрэг хийсэн” хэмээн тулгаж, цаазаар авах ял оноожээ. Маргааш нь Ламжав, Шагдар хоёрын амийг өршөөгөөд, бусдыг нь цаазалсан юм. 

	— Бид орох оронгүй, гудамжинд хаягдсан. Эмээ ээж минь бидэнд гэр барьж, ор дэр, аяга шанага өгсөн. Удалгүй ээж маань ч баривчлагдаж, эгч Мааяа бид хоёрыг, эсэргүүгийн хүүхэд гээд сургуулиас хасчихсан. 

	Мөнгө төгрөг, идэх уух юм байхгүй, амьтан хүнийг царайчилж явлаа. Нэгдүгээр дунд сургуулийн хөгжмийн багш, хожим улсын гавьяат багш болсон Лянхуа гуай “Хүн амьтны хөл тасарсан хойно, үдэш манайд сэм очиж, хоол унд идэж ууж бай” гэж хүний сайхан сэтгэл гаргаж билээ. Бид хоёр тийм байдлаар амь зууж байлаа. Ээж минь гянданд хоёр жил суугаад, суллагдсаны дараа би овгоо хүртэл сольсон юм. Тэгээд ч тус болсонгүй. “Эсэргүү нарын хүүхэд нь хүртэл хоёр нүүр хэрэглэж байна” гэж офицерын сургуулийн элсэлтийн ажил эрхэлсэн даргад загнуулж, айгаад, гэртээ очиж чадалгүй, шинжлэх ухааны хүрээлэнгийн манаачийн шовгорт унтаж явлаа гэж Ядамсүрэнгийн хүү Зориг ярьсан билээ. 

	Үүнийг ярихдаа хоолой нь зангирч байв. Тэр үед эсэргүү гэгчдийн үр хүүхэд ингэж л зовж, хүний нүүр эгцлэн харж чадахгүй, шаналж явсан юм. Харин 40-өөд оноос арай гайгүй болсон. Хойд эцэг Раднаабазарын чармайлт, орлогч жанжин Ж. Лхагвасүрэнгийн ивээлээр Зориг офицерын сургуулийн бүрээчин болжээ. Ингэж түүнд хөдөлмөрлөх, сурах зам нээгдсэн байна. Түүнээс хойш 40 гаруй жил өнгөрлөө. Зориг сурах, ажил хийхийн зэрэгцээ уулын спортын гавьяат мастер бөгөөд одоо улсын багшийн дээд сургуульд багшилж байна. Түүний эгч С. Мааяа уянгын олон дуу, хөгжмөөрөө нэрд гарч, ээж Д. Дэнсмаа нь хүн ардын эрүүл энхийн үйлсэд мэдлэг, сэтгэлээ зориулж хүний гавьяат эмч цол хүртэн, одоо 82 настай гавьяаныхаа амралтад амарч байна. 

	БНМАУ-ын АИХ-ын Тэргүүлэгчдийн дэргэд байгуулагдсан цагаатгах комисс 1937 оны “14-ийн хэрэг " гэгчийг хянан үзээд зохиомол хилс байсныг нотлон Мөрдэндэвийн Ядамсүрэнг 1962 оны 2 дугаар сарын 13-ны өдрийн тогтоолоор цагаатгасан юм гэж утга зохиол шүүмжлэгч Г. Жамсранжав тэмдэглэсэн байна. 

	Зориг, түүний эхнэр хоёул миний шавь. 

	Д. Дэнсмаа гуай хожим Жанчивлин сувиллын дарга байсан юм. Тэр намайг их эрдэмтэн Ц. Дамдинсүрэн гуайтай нэг өрөөнд оруулж билээ. Ц. Дамдинсүрэн гуай бид хоёр олон хоног илэн далангүй олон юмны тухай хөөрөлдөж билээ. 

	 

	* * *

	 

	(Редакцын өгүүллийн төгсгөл)

	 

	Д. Төмөр-Очирын ажил явууллага нь намын байгууллага, хөдөлмөрчдийг аж ахуйн байгуулалтын гол чухал зорилтыг шийдвэрлэх явдлаас хөндийрүүлж, үзэл суртлын ажлыг улс орны улс төр, аж ахуйн амьдралаас салган намын үйл хэрэгт сүрхий хохирол учрууллаа. 

	Нэг хүнийг тахиж шүтэх явдлын хор уршгийг тэмцэн арилгах нэрийдлээр Д. Төмөр-Очир намын удирдлагыг дайрч давшилж байсан нь ардчилсан төвлөн удирдах ёс, хөдөлмөрийн сахилга батыг бэхжүүлэхийг эсэргүүцдэг жижиг хөрөнгөтний салан задгай үзэл баримтлагч этгээдүүдийг нэлээд газар идэвхжүүлэхэд тус дөхөм болж, бусдын гараар амьдрагч этгээд, залхуу, хойрго хүмүүсийг өөгшүүлэн хөхиүлэхэд хүргэж байжээ. 

	Д. Төмөр-Очир нь БНМАУ-ын хөдөлмөрчдийн хувьсгалт ололтыг үл тоомсорлон чамлаж намын роль болон ардын засгийн үед, монголын ард түмний олсон ялалт амжилтыг бууруулж байсныг намын Төв Хорооны 3 дугаар бүгд хурал хурцаар шүүмжилсэн юм. 

	Д. Төмөр-Очирын марксист бус, үгүйсгэх үзэл нь манай орны хөгжлийн онцгой байдлыг харгалзахгүйгээр манай ажлын зөвхөн сул тал, алдаа дутагдлыг санаатайгаар сүр бадруулан дөвийлгөж монголын ард түмний туулж өнгөрүүлсэн түүхт замыг сүүдэрлэн харлуулж, нам ба БНМАУ-ын ажилчин ангийг гүтгэж байсан нь удаа дараагийн илтгэл, ярианд нь тусгалаа олж байжээ. 

	Монгол Ардын Хувьсгалт намын түүхийн институтийн захирал байхдаа намын түүхийн сурах бичиг боловсруулах ажилд марксизмын эсрэг үзлийн үүднээс хандаж байв. Намын түүх боловсруулж байхдаа Д. Төмөр-Очир болоод түүнийг дэмжиж байсан уг институтийн хэсэг этгээд нь намын түүхийн үндсэн асуудал юуны өмнө МАХН үүсэж хөгжихдөө октябрийн хувьсгалын аугаа их чөлөөлөгч үзэл санаа, марксизм - ленинизмийн үзэл санааг хүлээн авсныг эргэлзэн, хянан үзэхийг оролдож байлаа. Д. Төмөр-Очир намын хүний даруу төлөв зан чанарыг нэгмөсөн алдаж өөрийгөө л намын удирдах ажилд орсон цагаас эхэлж, Монгол Ардын Хувьсгалт нам сая марксист - ленинист шинж чанартай болсон мэт ойлголт тараахыг оролдож байлаа.

	Д. Төмөр-Очир болоод түүнийг дэмжигч цөөн тооны этгээд нь нам, төрийг үндэслэн байгуулагч Д. Сүхбаатарын ролийг бууруулж, түүний шадар зүтгэлтэн Х. Чойбалсангийн бүх үйл ажиллагааг баллан түүхээс арилгахыг эрмэлзэхийн хамтад намын жанжин шугамыг эсэргүүцэж агсан үндсэрхэх үзэлтэн, оппортунистуудыг улс төрийн гарамгай зүтгэлтнүүд мэт шагшин магтаж байлаа.

	Д. Төмөр-Очир, үндсэрхэх үзлийн илрэлтэй тэмцээгүйгээр ул барам, харин ч үндсэрхэх үзэлтэй этгээдүүдийг идэвхтэй дэмжин өөгшүүлэх замд халтиран орж, үнэн хэрэг дээрээ тэдний туг нь болсныг 3 дугаар бүгд хурал тодорхой баримтаар илчлэн нотлов. 

	Үндсэрхэх үзлийг буруушааж, хөдөлмөрчдийн интернационалист хүмүүжлийг хүчтэй болгох талаар үүний урьд намын Төв Хорооноос гаргасан хэд хэдэн шийдвэрийг Д. Төмөр-Очир дахин хянаж үзэх буюу хүчингүй болгох гэж илэрхий махран хөөцөлдөж байлаа. 

	Монголын түүхэнд Чингис хааны ролийг хэт дөвийлгөн мандуулж харгис ролийг нь бууруулан бүрхэгдүүлэх гэсэн үндсэрхэх үзлийн эрмэлзлийг Д. Төмөр-Очир дэмжин тэтгэж, Чингис хааны төрсний 800 жилийн ойг маш өргөн сүрлэг тэмдэглэх гэж чармайж байв. 

	Монголын тулгар төр байгуулах эхэн үед Чингис хаан тархай бутархай монгол аймгуудыг нэгтгэн дэвшилттэй үүрэг гүйцэтгэсэн нь мэдээж юм. Гэтэл цаашдын бүх үйл ажиллагаа нь харь орныг булаан эзлэх, боолчлогдсон улс орны ард түмнийг үй олноор нь бүрэлгэн хядах, тэдгээр ард түмний бүтээсэн эд материал, соёлын үнэт зүйлсийг эвдлэн бусниулахад чиглэсэн нэн харгис байсан билээ. 

	Чингис хааны дээрмийн аян дайн нь монголын үйлдвэрлэх хүчнийг гүнзгий уналтад оруулж, монголын ард түмэнд цаглашгүй их гаслан зовлон учруулсан юм. Иймд Чингис хааны үйл ажиллагааны харгис чанарыг үгүйсгэх буюу бууруулах явдал бол уг чанартаа намын зарчимч бодлогоос гажиж, үндсэрхэх үзлийг өөгшүүлэх гэсэн хэрэг даруй мөн. 

	Хөрөнгөтний үндсэрхэх үзлийн үзүүр нь ямагт улс түмний интернационалист нөхөрлөлийн эсрэг, коммунист ба ажилчны намуудын нэгдэл нягтралын эсрэг чиглэсээр ирсэн, чиглэсээр ч байгаа юм. Учир иймд Д. Төмөр-Очир үндсэрхэх үзэл гаргаж манай хувьсгалын ялалт ололтыг үл тоомсорлон үгүйсгэж байгаа явдал нь монгол зөвлөлтийн ард түмний ах дүүгийн найрамдал болон аугаа их Зөвлөлт Холбоот улсаас манай оронд байнга үзүүлсээр ирсэн, үзүүлсээр ч байгаа бүх талын сэтгэл харамгүй тусламжийн жинхэнэ интернационалист шинж чанарт эргэлзэхэд бас нэгэн адил чиглэсэн нь илт байна. Намын эсрэг чиглэсэн Д. Төмөр-Очирын үзэл үйл ажиллагааны уг сурвалж нь марксизм - ленинизм, пролетарийн интернационализмд харш бөгөөд империализмын дайсагнагч гаднын үзэл суртлаар тэжээгдсэн хөрөнгөтний үндсэрхэх үзэл юм аа. 

	Д. Төмөр-Очир намын эсрэг явуулгадаа дэмжих этгээд, сэхээтэн олны дундаас олдоно гэж горилж байсан нь сүрхий эндүүрэл болжээ. Пролетарийн интернационализмын үзэл санаанд чин үнэнч бөгөөд оюун билиг, хүч чадлаа социализмын ялалтын үйл хэрэгт зориулсан манай ардын өргөн олон сэхээтэн нь энхрий хайрт намдаа цаг ямагт үнэнч байж, намынхаа бодлогыг дэмжсээр ирсэн, дэмжсээр ч байгаа, хойшид ч хэлбэрэлтгүй дэмжих болно. Харин аман дээрээ хий донгосож, хоосон цэцэрхэвч жинхэнэ хэрэг дээрээ ард түмний өмнө хүлээсэн үүргээ умартаж, амьдралаас арчаагүй тасарсан бөгөөд улс төрийн талаар тогтворгүй зарим нэг этгээд л марксизмд харш Д. Төмөр-Очирын үзэл санааг хуваалцаж, намын эсрэг түүний ажил явуулгыг дэмжиж байлаа. 

	Эдгээр цөөхөн зожиг этгээдийн тоонд намын түүхийн институтийн ажилтан агсан Ш. Бат-Очир, Д. Доржсүрэн, Ж. Төмөрбаатар, С. Авирмэд, улсын их сургуулийн багш агсан Д. Юмжав нарын зэрэг бусад хүмүүс орж байна. Намын эсрэг Д. Төмөр-Очирын ажил явуулга нь түүний биеэ тоож нэр алдар хөөцөлдөх, хэрцгий догшин зан араншинтай шууд холбоотойг намын Төв Хорооны 3 дугаар бүгд хурал тэмдэглэсэн билээ. 

	Д. Төмөр-Очир бол хамт ажиллаж байгаа нөхдөө хардаж сэрддэг, тэдний дунд яс хаяж, хутган үймүүлдэг, өшөө хонзон бодож явдаг, хэнийг ч гэсэн гүтгэж муулахаас буцдаггүй, өөрийнхөө гэм бурууг бусдад нялзааж, хэлсэн ярьснаа эргэж буцдаг хоёр нүүртэй хүн гэдгийг нь МАХН-ын Төв Хорооны 3 дугаар бүгд хурал дээр үг хэлсэн Төв Хорооны гишүүд хурцаар илрүүлсэн юм. 

	Д. Төмөр-Очир бол өөрийг нь өчүүхэн төдий ч болов шүүмжилсэн хүн бүрийг хонзогнон хавчдаг, хүйтэн цэвдэг, хар санаатай хүн юм. 

	Намын Төв Хорооны зарим гишүүд, улс төрийн товчооны гишүүд, ялангуяа нөхөр Ю. Цэдэнбал сүүлийн үе хүртэл Д. Төмөр-Очирын тэсвэрлэшгүй дутагдал, ноцтой алдаа, эрүүл биш үзлийг тухай бүр нь тэвчээртэй заан хэлж, гаргасан алдаагаа засахыг удаа дараа шаардан, зохих ёсоор туслах гэж зүйл бүрээр оролдсоор ирсэн юм. 

	Гаргасан алдаагаа засаж, намынхаа итгэл найдварыг биелүүлэхийн төлөө бүх хүч чадлаа зориулна гэж Д. Төмөр-Очир 1962 оны 1 дүгээр сард хуралдсан намын Төв Хорооны 2 дугаар бүгд хурал дээр ам өчгөө өгсөн билээ. Гэтэл тэр, Төв Хорооны

	2 дугаар бүгд хурлаас хойших хугацаанд дутагдлаа засаагүйгээр үл барам, харин ч улам гүнзгийрүүлж намын нэгдэл нягтралыг задлан эвдэхэд чиглэсэн ажил явуулга үйлджээ. Нам, улсын удирдлагыг булаан эзлэх зорилго бүхий Д. Төмөр-Очирын жигшүүрт явуулга нь пролетарийн интернационализмд үнэнч бөгөөд дотоод, гадаадын дайсантай тэмцсэн олон жилийн тэмцэлд хатуужсан нам, улсын удирдах боловсон хүчнүүдийг одоогийнх нь тушаалаас толгой дараалан зайлуулан Намын Төв Хорооны интернациоиалист үзэлтэй удирдлагыг үндсэрхэх үзэлтэй удирдлагаар солиход чиглэж байсныг намын Төв Хорооны 3 дугаар бүгд хурал харуулж өглөө. 

	МАХН-ын Төв Хорооны 3 дугаар бүгд хурал намын эсрэг Д. Төмөр-Очирын ажил явуулгыг үндсээр уудлан илрүүлж намын нэгдэлд хортой зүйл гэж эрс буруушаагаад Д. Төмөр-Очирыг МАХН-ын Төв Хорооны УТТ-ны болон бүгд хурлын бүрэлдэхүүнээс гарган, намын Төв Хорооны нарийн бичгийн даргын үүрэгт ажлаас халсан юм.

	 

	* * *

	 

	Мөн сонины мэдээллээс:

	"Нэг хүнийг тахиж шүтэж байсан хор уршигтай тэмцэх тэмцлийг өрнүүлэх нэрийдлээр Д. Төмөр-Очир намын дотор марксизмын эсрэг үндсэрхэх үзлийг аль болохоор сэхээж сэрвийлгэх гэж оролдож байлаа. Намын эсрэг Д. Төмөр-Очирын ажил явуулгыг намын Төв Хорооны бүгд хурлаар илрүүлэн тас цохисон явдал намын гишүүдийн дотор хөрөнгөтний үндсэрхэх үзэл дэлгэрэх аюултай хандлагыг бут цохисон манай намын үзэл суртлын ялалт, пролетарийн интернационализмын зарчимд МАХН үнэнч байдгийн яруу тод илрэл болов. 

	Империалистууд, үндсэрхэх үзлийг социалист орнуудын найрамдлыг эвдэх гэсэн үзэл суртлынхаа зэвсэг болгож байгаа одоо үес үндсэрхэх үзлийн илрэлтэй эвлэршгүй тэмцэн хөдөлмөрчдийг пролетарийн интернационализмын үзэл санаагаар хүмүүжүүлэх явдал онцгой их ач холбогдолтой юм. Коммунист ажилчны намуудын 1957 оны тунхаглал, 1960 оны мэдэгдэлд үнэнч МАХН нь монгол - зөвлөлтийн ард түмний уламжлалт эвдэршгүй найрамдлыг цаашид бүх талаар зузаатгаж, олон улсын коммунист хөдөлгөөний нийтээр хүлээсэн манлай отряд ЗХУ-ын алдарт коммунист намтай холбоогоо цуцалтгүй бэхжүүлж ах дүү социалист орнуудын ард түмэн, түүний манлай марксист - ленинист коммунист ажилчны намуудтай интернационалист найрамдлаа улам бататгахыг интернационалист үүргээ гэж үздэг. 

	Намын гишүүн бүр социалист эх оронч үзлийг пролетарийн интернационализмын эсрэг тавихын эсрэг, үндэсний онцлогийг хөөргөн үзүүлэхийн эсрэг, үндсэрхэх үзэл хийгээд дээрэнгүй үзлийн аливаа илрэлтэй хайр найргүй тэмцэхийг нам уриалж байна. 

	Нам төрийн болоод олон нийтийн бүх байгууллага намын гишүүн бүр “Улс түмний интернационалист найрамдлыг бүхий л аргаар бэхжүүлэх явдлыг туйлын чухалд үзэж хаа байгаа газраа, өдөр тутмын үйл ажиллагаагаараа хөдөлмөрчдийн найрамдал, эв санааны барилдлага ... социалист лагерийн орнуудын ард түмний нэгдэл нягтралыг бэхжүүлэхэд тус нэмэр үзүүлэх, энэ ариун найрамдал, нэгдэлд хор хохирол учруулж болох элдэв үзэгдэлтэй шийдвэртэй тэмцэх" гэсэн БНМАУ-ын иргэн бүрийн үүргийн тухай манай үндсэн хуулийн заалтыг цуцалтгүй биелүүлэх үүрэгтэй. 

	Намын байгууллагууд өөрийн зохион байгуулах, хүмүүжүүлэх ажлыг улам дээшлүүлж манай боловсон хүчинд улс төрийн хатуужил олгох, ажил хэргийн чанарыг нь сайжруулахад өдөр тутмын анхаарал тавьж байхыг 3 дугаар бүгд хурал шаардсан билээ. 

	Намын Төв Хорооны 3 дугаар бүгд хурлын дүнгийн тухай хэлэлцэж байгаа намын байгууллагуудын хурал болон тус бүгд хурлын шийдвэрийг хөдөлмөрчдийн дунд тайлбарлан таниулж буй байдлаас үзвэл, МАХН-ын гишүүд, орлогч гишүүд, манай орны хөдөлмөрчид намын эсрэг Д. Төмөр-Очирын үйл ажиллагааг нэгэн дуугаар буруушааж бүгд хурлын шийдвэрийг бүрэн дэмжин халуунаар сайшааж, намаа улам нягт хүрээлэн түүний бодлогыг хэрэгжүүлэхийн төлөө идэвхтэй тэмцэж байна. 

	Улс орны бүхий л амьдралд намын удирдан чиглүүлэх ролийг ямагт дээшлүүлж хөдөлмөрчдийн интернационалист хүмүүжлийг хүчтэй болгоход чиглэсэн МАХН-ын Төв Хорооны 3 дугаар бүгд хурлын дайчин шийдвэр нь манай оронд социализмыг төгс байгуулахын төлөө хөдөлмөрийн шинэ шинэ зүтгэл гаргахад намын бүх гишүүд, манай ажилчин анги, хөдөө аж ахуйн нэгдлийн гишүүд, ардын сэхээтний зоригийг бадруулж байна" гэсэн байдаг. 

	 

	 

	Жич: Энэхүү “МАХН-ын Төв Хорооны 3 дугаар бүгд хурлын дайчин шийдвэр бол пролетарийн интернационализмын зарчмын биелэл мөн” гэдэг өгүүллийн тухай дор дурдсан тайлбар хийх нь зүйтэй болов уу. Ю. Цэдэнбал, түүнтэй шадарлагчид “Д. Төмөр-Очироос намын эсрэг үйлдсэн ажил явуулга" гэгч хэргийг зохиож түүнийгээ НТХ-ны бүгд хурлаар хэлэлцүүлэн баталгаажуулаад намын бүх байгууллагад зориулж, НТХ-ны нууц захидлыг бичиж тараасан билээ. Энэхүү захидал бол худал хуурмаг зүйлээр дүүрэн том захидал байлаа. Д. Төмөр-Очир түүний хамсаатан нарын тухай НТХ-ны нууц захидлын агуулгыг олон түмэнд сурталчлахад зориулсан материалыг боловсруулах шаардлагатай байжээ. Иймээс нам, засгийн төв хэвлэл “Үнэн” сонин редакцынхаа дээрх өгүүллийг боловсруулж 1962 оны 10 дугаар сарын 18-нд сониндоо нийтэлсэн юм. 

	Цэдэнбалтан нар “Д. Төмөр-Очироос намын эсрэг үйлдсэн ажил явуулга” гэдэг зохиомол хэргээ бусад оронд сурталчилж тэдгээрийн коммунистууд хөдөлмөрчдийг хууран мэхлэхийн тулд “Үнэн" сониныхоо редакцын өгүүллийг орос хэлнээ орчуулан дэлхий даяар тархдаг “Правда” сонины газар явуулсныг тус сонин 1962 оны 11 дүгээр сарынхаа нэгэн дугаарт “За торжество марксизм - ленинизм, за пролетарский интернационализм” гэдэг нэртэйгээр хэвлэж, зөвхөн зөвлөлтийн төдийгүй дэлхийн үй олон коммунистууд, хөдөлмөрчдийг хууран мэхэлж байлаа. 

	Нэгэнт “Д. Төмөр-Очироос намын эсрэг үйлдсэн ажил явуулга" гэдэг зохиомол хэрэгтэй холбогдуулан НТХ-оос бичсэн нууц захидлын гол гол үндэслэлийг тусган бичсэн редакцын өгүүлэл учраас нэмж хасалгүй бүрэн эхээр нь хэвлэж, хойч үедээ үлдээх нь зүйтэй гэж үзлээ. 

	“Социализмын цаасан дурсгал” гэж юуг хэлж байв?

	Д. Чимэгсайхан “Үг” сонинд 1994 оны 1 сарын 31-нд нийтлүүлсэн “Социализмын цаасан дурсгал” гэдэг өгүүлэлдээ: “МАХН-аас социализм байгуулах гэсэн муйхар тэнэг зорилгодоо ард түмнийг туршилт болгон ашиглахдаа, соёлын өвийг устгаж, эх оронч тэргүүний сэхээтнийг цааш харуулчхаад оюун санааг хазаарлан барьж эзэмдэх гэхдээ өөрийг нь магтан дуулж, буруу үйл ажиллагааг нь далдалдаг намын түүхийн эрдэмтдийг бэлтгэж эхэлсэн юм. Тэд ард түмнийхээ түүхийг “төрөлх” намынхаа даалгавраар зориуд мушгин гуйвуулж, өнгөрсөн 70 жилд МАХН-ын түүх судлал гэгчийг биеэ даасан шинжлэх ухаан гэж өргөмжилж, ... бүтээн байгуулах, хөдөлмөрөөс нь хөндийрүүлж, уг түүх гэгчийг нь судлахыг хүсээгүй иргэдийг зарим тохиолдолд хүний данснаас хасаж, ухаантнуудын авьяас билиг чадварыг хэрхэн хий дэмий үрснийг юугаар ч нөхөшгүй бөгөөд харамсавч баршгүй юм. 

	МАХН-ын түүх судлал гэгчээр эрдмийн зэрэг цол хүртсэн хүмүүс одоо ч гэсэн хуучнаа давтаж хэнд ч хэрэггүй цаасан бүтээлээ туурвисаар байгаа нь үнэхээр гайхаш төрүүлж байна. Үүнийг баримтаар нотлоход хялбар юм” гээд Б. Лхамсүрэн, Б. Лигдэн, Л. Бат-Очир, Б. Дашзэвэг, Д. Дагвадорж, Ц. Намсрай, Д. Норовсамбуу, Н. Дангаасүрэн, Д. Загасбалдан, П. Лувсандорж нарын зэрэг 10 хүнийг докторын зэрэг хамгаалсан сэдвийн хамт жагсаагаад Ч. Түмэндэлгэр, Д. Дашжамц, Д. Лхамжав, Т. Лхагвасүрэн, Л. Мундагбаатар, З. Өлзийсайхан, А. Цанжид, Ш. Чунаг, Г. Чагнаадорж, Н. Мишигдорж, Ц. Мөнхжаргал, Г. Очирбат, Д. Мягмар, М. Зулькафиль, Я. Лосолсүрэн, Ц. Мөнх, Х. Магсаржав, Ц. Баасанжав, Н. Багабанди, Д. Батбаяр, Д. Цахилгаан, Ц. Балдорж, В. Мянганбаяр, Б. Даш-Ёндон, Г. Загд, Б. Пүрэвдаш, Д. Ариунболд, Б. Балдоо, Ц. Балхаажав, Ж. Роозон, Ж. Чунагсүрэн, Ч. Ядамсүрэн, С. Ичинноров, Т. Батмөнх, Ю. Эрдэнэтуяа, З. Энхтөр, Д. Түмэнжаргал, Д. Цэрэндорж, О. Цэвэгдорж, С. Шааман, Т. Баасансүрэн, Л. Бадамханд, С. Дашдаваа нарын зэрэг 43 хүний нэрийг дэд эрдэмтний зэрэг хамгаалсан сэдвийн хамт жагсаагаад “Эдгээр диссертациуд нь цөм ном болж, зарим нь орос хэл дээр хэвлэгдсэн юм. Товчоор хэлбэл В. И. Лениний эшлэлд л монголын ард түмний үйл ажиллагааг зориуд тохируулан битүүмжлэн багтааж байсан нь илт байна. Ер нь орос багшийнхаа гэр бүлийнхнийг нь нэхий, савхин дээлээр хувцаслаж, албаны шугамаар монголд айлчлуулж байгаад л эрдмийн зэрэг хүртчихдэг гэж олон түмэн ярьдгийг энд дурдууштай. Аливаа эрдэм шинжилгээний ажил нь ялангуяа нийгмийн ухаанаар хийсэн судалгааны ажил нь нийгмийн өмнө тулгарсан хурц асуудалд хариу өгч, түүнийг даван туулах арга зам, хэтийн төлөвийг зааж, нийгмийн оюун санааг хөгжүүлдэг байх ёстой. Гэтэл өнөөдрийн өндөрлөгөөс харахад дээрх эрдмийн ажлууд нь коммунист бурангуй үеийн цаасан дурсгал болон үлдэж байгаа нь даанч харамсалтай". Эдгээр эрдэмтэд БНМАУ-ын сайд нарын зөвлөлийн 1955 оны 298 дугаар тогтоолын дагуу дэд эрдэмтэн үндсэн цалингийн 10 хувь, доктор 20 хувийн нэмэгдэл авсаар байгаа юм. Эрдэмтдэд өгч байгаа нэмэлт чинь татвар төлөгч хөдөлмөрчдийн мөнгө шүү дээ. “Даанч харамсмаар" гэжээ. Д. Чимэгсайхан энэ өгүүлэлдээ: МАХН л ийм цаасан дурсгал хийхэд хүргэсэн гэжээ. 

	Тэрээр МАХН, марксизм - ленинизмийн сургаалаар удирдлага болгож байсныг хэлсэнгүй. Бид их дээд сургуульд сурч байхдаа марксизм - ленинизмийн хичээл заалгаж байсан ба эрдмийн зэрэг хамгаалахын тулд марксист философийн шалгалт өгч байсан. Диссертаци хамгаалахад маань зөвлөлтийн эрдэмтэд уул ажил марксист - ленинист арга зүйн шаардлагыг хэр зэрэг хангаж байгааг дүгнэж байсан. Үүнд жишээлбэл: “МАХН-ын 10 дугаар их хурал, түүний түүхт ач холбогдол” гэдэг сэдвээр түүхийн ухааны дэд эрдэмтний зэрэг хамгаалахад минь миний албан ёсны шүүмжлэгч эдийн засгийн ухааны доктор, Н. Вайнцвайг миний бичсэн диссертацийн тухай саналаа хэлэхдээ: “написанная на богатом и малодоступном материале... проанализированная на основе марксисико - лениниской методологий дающая в основном правильную оценку рассматриваемому периоду развития МНР работа товарища Юмжав вполне отвечает высоким требованиям, предявляемым к кандидатской диссертаций” гэж байв. 

	Хүний бичсэн диссертацийг үнэлэхдээ, түүнийг бичсэн цаг үеийн нөхцөлд авч үзэх хэрэгтэй. Д. Төмөр-Очирын диссертацийн албан ёсны шүүмжлэгчээр нь ажилласан философийн ухааны доктор А. И. Соболев хэлэхдээ: “Төмөр-Очирын диссертаци бол нийгмийн ухааны академийн диалектик түүхийн материализмын тэнхимд хамгаалагдсан онцгой сайн диссертациудын нэг гэж үзэж байна. Түүний диссертаци бол энэ сэдэвт зориулагдсан диссертацийн дотор төдийгүй бусад нийгмийн ухааны олон диссертациас ч бие дааж судалгаа хийх, бие дааж задлан шинжлэх, нэгтгэн дүгнэх чадвараараа ихээхэн ялгарч байна гэжээ. Д. Төмөр-Очир 1953 онд философийн ухааны дэд эрдэмтний зэрэг хамгаалсан бөгөөд мөн онд манай докторын зэрэгтэй хүн байгаагүй. Дэд эрдэмтний зэрэгтэй хүн 16 байжээ. Д. Төмөр-Очир философийн ухааны салбарт дэд эрдэмтний зэрэг хамгаалсан анхны хүн байлаа. 

	НТХ-ны 1962 оны 2 дугаар бүгд хурал дээр өөрийн диссертацийн тухай Д. Төмөр-Очир хэлэхдээ: “Одоо болтол түүнийгээ хэвлүүлээгүй, хэвлүүлэхээсээ ичиж зовдог юм. Уг нь хамгаалж байхад зөвлөлтийн багш нар намайг хэвлүүл гэсэн” гэж байв. Яагаад Д. Төмөр-Очир диссертацаа хэвлүүлэхээсээ ичиж зовж байв?

	1953 онд Д. Төмөр-Очирын диссертацийн албан ёсны шүүмжлэгч А. И. Соболевын өгсөн үнэлэлт бол тэр үеийн нөхцөлд өгсөн үнэлэлт байлаа. Гэтэл 1962 онд байдал өөр болсон байлаа. 1953 онд диссертацийн дотор бичиж байсан зарим зүйл дүгнэлт хуучирч, 1962 онд диссертацид тавьж байсан шаардлагыг хангаж чадахгүй болсон хийгээд нэг хүнийг тахин шүтэж байсан уур амьсгалаар бичсэн зүйлүүд нь Д. Төмөр-Очирыг диссертациа хэвлүүлэхээс татгалзахад хүргэсэн юм. Ийм зүйлийг хэвлүүлэхээс ичиж зоволгүй яах вэ? Энэ нь юуг харуулж байна вэ гэвэл, диссертацийг үнэлэхдээ зөвхөн тухайн үеийн шаардлагыг хэр хангаж байгаагаар нь дүгнэх хэрэгтэй гэж үзэж байснаас юм. 

	Социализмын үед манай сэхээтнүүд "цаасан дурсгал”-аас өөр юу ч хийгээгүй гэж үзэж болох уу? Огтхон ч болохгүй билээ. 2007 онд хэвлэгдсэн “Монгол улсын их сургууль. Түүхийн салбар: нэгэн зууны түмэн үйлс” гэдэг номыг үзвэл энэ асуултад хангалттай хариу авч болох юм. Энэ номын 14 дэх талд түүхийн салбарын эрдэм шинжилгээний ажлын ахиц, дэвшил” гэдэг гарчиг байна. Түүнд бичихдээ: “түүхийн тэнхимийн багш нар 1950-иад оны 2-р хагасаас ЗХУ болон БНХАУ-ын аспирантурт суралцаж, эрдмийн зэрэг хамгаалж эхэлсэн байна. Б. Түдэв “БНМАУ-ын ажилчин ангийн түүх” (1958), С. Пүрэвжав “Буддын шашны Гандан хийд” (1959), Д. Юмжав “МАХН-ын 10 дугаар их хурал, түүний ач холбогдол" (1958), Ц. Готов “Монгол оронд үндэсний сэхээтэн бүрэлдэн буй болсон нь” (1959), Э. Чимэдцэрэн "Харь улс орныг сурвалжилсан тэмдэглэл” (1962), сэдвээр түүхийн ухааны дэд эрдэмтний зэрэг хамгаалж ирээд МУИС-ийн түүхийн салбарт үндсэн багшаар ажиллах болсон байна. (Номын 15 дахь тал) гэсэн байна. Зохиолч эдгээр диссертацийг социализмын цаасан дурсгал гэсэнгүй, харин эрдэм шинжилгээний ажлын ахиц, дэвшил гэж үзсэн байна. ЗХУ-д хамгаалах диссертацийг оросоор бичих хэрэгтэй байлаа. Диссертациа монголоор бичих чадалтай боловч түүнийгээ оросоор орчуулж чадахгүй хүмүүс диссертацийг өөр хүнээр орчуулуулахаас өөр аргагүй байсан. Хүнээр юм хийлгэж орхиод зүгээр суух гэж яах вэ дээ. Тус хүргэсэн тэр хүнээ улсын хөрөнгөнөөс нэг ч мөнгө гаргалгүйгээр урамшуулж гарыг нь цайлгаж байсан байх. Үүнийг буруушаахад бэрх. Диссертацийг орчуулах байтугай түүнийгээ монголоор ч бичиж чадахгүй хүн ар өврийн хаалгаар буюу хүнийг судлах явдал муу байснаас болж дэд эрдэмтний зэргийг хамгаалах явдал гарч л байсан. Үүнд: Генерал Ц. Самдангэлэг “Монгол ардын армийн түүх” гэдэг сэдвээр 1960 онд дэд эрдэмтний зэрэг хамгаалсан юм. Тэр их сургуульд тэнхимийн эрхлэгчээр ажиллаж байсан хүн. Бид хоёр намын нэг үүрийн гишүүн байв. Намын үүрийн бүх гишүүдийн хурлын материалыг бэлтгэх даалгавар авч байлаа. Самдангэлэг генерал бичгийн чадварын хувьд туйлын дорой гэдэг нь харагдаж байв. Генералын тэнхимд Ишдорж гэдэг багш байх. Тэр хоёрын хоорондын харьцаа муу. Ишдорж хэлэхдээ: “Отрезак (бөс даавуу) байгаа юм чинь Самдангэлэг эрдмийн зэрэг хамгаалалгүй яах вэ” гэж байдаг сан. Эрдмийн зэрэг хамгаалахаар өндөр тушаалын алба хашиж байсан хүмүүс аспирантурт суралцах болсон. Тэд мэргэжлийн ажил хийж байгаагүй учраас мэргэжлийн хувьд, мэргэжлийн ажил хийж байсан хүмүүсийг гүйцэхгүй. Тэд дэд эрдэмтний зэрэг хамгаалан эх орондоо буцаж ирээд багш, бусад эрдэм шинжилгээний ажил хийдэггүй, гол төлөв өндөр тушаалын албанд томилогдон ажиллаж байсан. Эрдмийн зэрэг горилогч бид аспирантын цалингаар амьдарч байсан бөгөөд ар гэрийн хүмүүсийн амьдрал хэцүүхэн байдалтай харагдаж байсан. Эрдмийн зэрэг хамгаалсан хүн л эрдэмтэн болчихгүй. Эрдэм номын мөр хөөнө гэдэг чармайлт шаардана. Тэгээд бас авьяас билиг гэдэг том зүйл байна. Үүнийг сургууль аспирантураар олж авахгүй. Эрдмийн ямар ч зэрэг цолгүй мөртөө жинхэнэ эрдэмтэн хүн байдаг. Үүнд би О. Намнандорж багшийг үнэхээр тийм хүн гэж үздэг. Улаанбаатарын 1 дүгээр арван жилийн дунд сургуульд биднийг сурч байхад маань багшилж байсан. Мөн ч их юм мэддэг эрдэмтэн хүн дээ Түүний бүтээлийг 8 ботиор хэвлэж гаргасан нь туйлын сайшаалтай. Диссертацийг оросоор бичих ёстой байсан нөхцөлд эрдмийн зэрэг горилогч зарим хүн диссертациа оросоор бичиж чадахгүй учраас түүнийгээ бусдаар орчуулуулан тус хийсний нь төлөө хувиасаа цөөн төгрөгийн юм авч өгч байсан, мөн албаны шугамаар хариу тус хүргэж байсан, өөрийн бичсэн зүйлийг марксизм - ленинизмийн үндэслэгчдийн хэлсэн үгийг эш татан батлахыг оролдож байсан зэргийг үндэслэн эрдмийн зэрэг хамгаалан эх орондоо эрдэм шинжилгээний ажлыг хөгжүүлэхэд хувь нэмрээ оруулахыг чин сэтгэлээсээ эрмэлзэн хүч чадлаа шавхан бичсэн олон арван хүний бүтээлийг социализмын цаасан дурсгал гэж үзэшгүй муухайгаар нэрлэн доромжилсон энэхүү өгүүллийг бид зүй ёсоор буруушаах ёстой бөгөөд дээр дурдсан эрдэмтдийн нэр төрийг сэргээж, тэдний бүтээлүүдийг хэлмэгдүүлснийг хүчингүй болгох хэрэгтэй байна.

	 


VI. ХАМСААТНУУДЫН ӨӨР ӨӨР БАЙР СУУРЬ БА Ш. БАТ-ОЧИР

	С. Баатар, Р. Бариадий нарын бичсэн “Эсэргүү төрөх шалтгаан” гэдэг номд сэхээтний төөрөгдөлтэй холбоотой материалуудыг тодорхой гаргасан байх бөгөөд түүний дотор МАХН-ын Төв Хорооны нэгдүгээр нарийн бичгийн дарга Д. Дамба 1956 оны 11 сарын 10-ны өдөр МАХН-ын ТХ-ны дэргэдэх намын түүхийн институтийн ажилтнуудыг хүлээн авч уулзсан ярианы тэмдэглэлээс хэвлэжээ. Үүнд: Ш. Бат-Очирын ярьсан зүйл тодорхой байгаа. 

	“Хүний эрх” сонины 1991 оны 2 дугаарт. Ш. Бат-Очир “Сэхээтний эсрэг шатаасан түймэр” гэдэг өгүүлэл бичжээ.. “Үнэн” сонины 1989 оны 9 дүгээр сарын 17 дугаарт намын төв архивын эрхлэгч Ч. Мижээхүү "Сэхээтний төөрөгдөл гэгчийн тухайд” гэдэг өгүүлэл, ”Үнэн” сонины 1990 оны 1 дүгээр сарын 4-ний дугаарт “Сэхээтний төөрөгдөл гэгчийн тухайд дахин өгүүлэх нь” гэдэг өгүүлэл хэвлэгдсэн байна. “Манай намын бодлогод харш үзэл санаа, үг, өгүүлэл гарч байгаа тухай” НТХ-ны УТТ-ны тогтоолд заахдаа: 

	 

	"Эдийн засгийн ухааны дэд эрдэмтэн, Ш. Бат-Очирын зэрэг зарим нөхөд мал аж ахуйг хөгжүүлэх зарим асуудлыг тайлбарлахыг оролдохдоо бэлтгэлийн шинэ системийг эсэргүүцэн, ардын аж ахуйн чадал чинээг харгалзан тогтоосон албан журмын оногдол үүрэг бол мал аж ахуйг хөгжүүлэхэд саад болж байна гэж байна. Гэтэл үнэн байдал нь огт өөр бөгөөд чухамдаа албан журмын бэлтгэлийн шинэ систем тогтоосноос хойших сүүлийн 2 жилд манай мал жилээс жилд өссөн юм. Зөвхөн 1956 онд 1, 3 саяар нэмэгдэв” 

	 

	гэжээ. 

	“Сэхээтний эсрэг шатаасан түймэр” гэдэг өгүүлэлдээ Ш. Бат-Очир “Манай намын бодлогод харш үзэл санаа, үг өгүүлэл гарч байгаа тухай” энэ тогтоол хэрхэн гарсан тухай бичээд, тэр тогтоолыг намын байгууллагуудаар “хэт зохион байгуулан хэлэлцүүлж”, үүрэг даалгавартай нөхдөөр дайрч давшуулан, нэр заагдсан Ш. Бат-Очир, Н. Дангаасүрэн, Д. Лхамжав, Ж. Төмөрбаатар, З. Содномцэрэн нарыг элдвээр гүтгүүлэн шүүхэд шилжүүлэх саналууд гаргуулж байсан”. 

	“Намын түүхийн хүрээлэн дээр тэр тогтоолыг хэлэлцүүлэхээр Д. Дамба, Д. Самдан, Ч. Сүрэнжав нар ирж шууд ял тулгаж эхэлцгээхэд Д. Төмөр-Очир эсэргүүцэн “Монголын сэхээтнүүд биеэ дааж, эх орон, ард түмэндээ туслах гэж ядаж байна, дэмжихийн оронд ингэж дарангуйлдаг нь буруу” гэж маргалдсан. 

	“Сэхээтний төөрөгдөл” гэдэг түймэр ингэж эхэлсэн. 

	Тогтоолд нэр орсон хүмүүсийг онцгойлон байн байн байцааж, элдэв ял тулгадаг болсон. Намайг Д. Дамба, Д. Самдан нар “Хэний даалгавраар, ямар санаатай чи ийм асуудал босгосон бэ? Үнэнээ хэлбэл нэг удаа уучилна” гэхчлэн байцаадаг байсан. "Баривчлагдах хүмүүсийн нэрсийг Б. Ширэндэв гаргаад Ю. Цэдэнбалд танилцуулах гэж байна гэнэ” гэсэн яриа дэлгэрч би ар гэрийнхэндээ захиагаа захиж шоронд өмсөх хувцсаа хүртэл зэхсэн. Энэ бүгдийг мэдэх олон хүн эдүгээ эсэн мэнд бий. Жишээ нь: Д. Адилбиш, Ж. Пүрэв, С. Сосорбарам нар гэжээ. 

	1990 оны цагаан морин жилийн ардчилсан хувьсгал, манай залуучуудад зориг, шийдмэг, ухаалаг ажиллаж Ю. Цэдэнбалын тоталитар дэглэмийг нураан улс төр, эдийн засгийн сиситемд эрс өөрчлөлт хийж, эрүүл уур амьсгал бий болгосон билээ. Гэтэл ардчилсан хувьсгалаар эхэлсэн шинэ үед Ш. Бат-Очирын үйл ажиллагаа, үзэл баримтлал биднийхээс өөр байв. 1991 оны 9 дүгээр сарын 9-нд манай хэлмэгдэгсдийн холбооны хурал болсон. Тэр хурал дээр ардчилсан холбооны гишүүдтэй уулзалт зохион байгуулах тухай ярихад Ш. Бат-Очир маш их дургүйцсэн байдалтай байгаа нь харагдсан. Ингээд тэр "МАХН-тай хувийн өшөө хонзонгийн тооцоо хийхгүй” гэдэг материал бичиж, тэр нь 9 дүгээр сарын 11-нд “Үнэн” сонинд нийтлүүлсэн. Тэр материалыг бүрэн эхээр нь сийрүүлбэл:

	 

	 

	МАХН-тай хувийн өшөө хонзонгийн тооцоо хийхгүй

	1991 оны 9 дүгээр сарын 9-нд Монголын хэлмэгдэгсдийн холбооны ээлжит цуглаан болов. Ийм нэртэй холбоо 1990 оны дундуур 1950-1960-аад оны үед улс төрийн хэрэгт холбогдон эсэргүү гэж зэмлэж, яллагдсан хүмүүсийг цагаатгасны дараа байгуулагдсан юм. Холбооны үндсэн зорилго нь хэлмэгдэгчдийг жинхэнэ ёсоор цагаатгах, тэдний материалын хохирлыг бүрэн нөхүүлэх, ийм шившигт бузар улс төрийн хэлмэгдэл Монгол нутагт дахин давтагдахгүй байхын төлөө тэмцэх явдал юм. Гэтэл зарим цуглаанаараа монгол орны нийгэм эдийн засгийн асуудлыг тодорхой судалгаа мэдлэггүйгээр шүүрэн авч ярилцах, элдэв нам, холбооны цаг үеэ олоогүй шаардлагыг хийсвэрээр дэмжих, нам, төрийн дээд байгууллагаас тусгай хангамж шаардах зэрэг болчимгүй сэтгэлийн хөдөлгөөн оволзож байх нь харамсалтай байдаг. 

	Есний өдрийн цуглаан дээр: Бид нарыг бүх ард түмэн хүлээн харж байна, одоо улс төрийн идэвхтэй тэмцлийг хийх цаг болов. МАХН-ын дотор гаднаас задалж тараан, намын доторх жигүүрийн түшиг бааз болъё. МАХН зөвлөлтийн хунтийнхантай хуйвалдаж, манайд бас эргэлт хийх гэж байсан нь лав. МАХН-аас бүгдээрээ нэг зэрэг гарч нэр хүндээ мандуулъя гэх зэргээр олон хүмүүс ярьж шүүмжилж бусдаа уриалж байв. Ялангуяа МАХН-ыг элдвийн хууль бус үг хэлээр дайрч доромжилж байгаа нь бидний угийн төрх байдалд нийцмээргүй бүдүүлэг хийрхэл мэт харагдаж байв. 

	МАХН, түүний олон арван мянган шударга бүтээлч, үнэнч эх оронч гишүүдийг олон арван жил нам, төрийн толгой дээр сандайлан сууж, эзэрхийлж байсан Чойбалсанчид, Цэдэнбалтан нараас ялгаж ойлгохгүй байна гэж үү?

	МАХН-аас гарахгүй гэсэн хүнийг холбооны зарим мэдэлтэн нар сүрдүүлж байсан нь сэжиглэлтэй, хэлмэгдүүлэх гээ юм болов уу? Ер нь энэ холбооны бүрэлдэхүүнд урьд нь учраа олохгүй хий дэмий тэмтэрч яваад Лоохуузынхны талд орчихсон, одоо “орчин үеийн баатар” болчихмоор санагдсан хүмүүс бас байх шиг байна. Мөн энэ холбооны үйл явдал нийт өргөн олон түмний эрх ашигт тэр болгон бүрэн нийцмээргүй болох явдал заримдаа харагдах болж байгаа учраас би уг холбооноос гарч бусад олон үнэнч тэмцэгчдээсээ уучлалт гуйж байна. 

	Цуглааны дараа бүгдээрээ намаас нэг зэрэг гарч ёслол хийцгээж байв. 

	1956, 1962 онд хэлмэгдсэн Ш. Бат-Очир 

	 

	гэсэн байна. 

	Энэ материалын хариу болгож хэлмэгдэгсдийн холбооны хэсэг нөхөд “Бид өс хонзонгийн тооцоо хийгээгүй” гэдэг материалыг “Үнэн” сонины 1991 оны 9 дүгээр сарын 19-ний дугаарт нийтлүүлснийг бүрэн эхээр нь сийрүүлбэл:

	 

	 

	“Бид өс хонзонгийн тооцоо хийгээгүй”

	“Үнэн” сонины 1991 оны есдүгээр сарын 11-ний дугаарт Ш. Бат-Очирын “Би МАХН-тай хувийн өс хонзонгийн тооцоо хийхгүй” гэсэн захидал нийтлэгджээ. 

	Хэн өш хонзонгийн тооцоо хийх гээд байгаа юм бол? Ийм үг яриа бидний дотор гараагүй юм сан. 

	Бид намаа шинэчлэх төгс мөрөөдөлтэй, шинэчлэгдэж чадахгүй байгаад үнэхээр сэтгэл зовж, элдвийг бодож, хэлдэг хүмүүс. Түүнийгээ ч намын одоогийн удирдлагуудад удаа дараа илэрхийлсэн, үүндээ доромжлолын агуулгатай хууль бус юмыг ч, хэн маань ч ил далд хэлээгүй сэн. Ер нь улс төрийн хэлмэгдэгсдийн холбоог анх байгуулахад зарим хүн хувийн зорилгоо биелүүлэхийн тулд андуурч нэгдсэн бололтой. Мэдээж аль ч холбоо, эвлэл зөвхөн өөрсдийнхөө төлөө, явцууран үйлчлэх ганц зорилго агуулж таарахгүй. Монгол улсын иргэд учраас эх орныхоо төлөө өнөөгийн эгзэгтэй ороо бусгаа цагт элдвийг эрэлхийлж, нэмэр хандив оруулахад олон ургалч үзэл бодлоо илэрхийлэхийг эрмэлзэлгүй яах вэ. Энэ маань холбооны шинж чанарт халгаатай биш, харин ч өгөөжтэй зүйл ээ. 

	Ш. Бат-Очир, Г. Жамъянтай сөргөлдсөндөө уур омог нь хүрч бачимдахдаа хань нөхдөө санаж бодоогүй зүйлээр гүтгэсэн нь харамсалтай. Гэвч бид үнэнээрээ явах болохоор сэтгэл зовох юм алга. Харин Ш. Бат-Очир хохирлынхоо тооцоог хийж ярих болохоор бүгдийг заавал МАХН-аар л төлүүлэх юм шүү, авах юмаа хагасалж ч болохгүй та минь гэж тэнхээ мэдэн уриалдаг атлаа, яасан ч амархан 360 (180 байлгүй дээ С. Б.) градус эргэдэг билээ. Одоо болохоор намаас хэрэгтэй юм байхгүй, намаа л хамгаалъя гэж учир начиргүй хоосон бачимддаг хүмүүсийн эгнээнд арай орохгүй баймаар сан. 1950-иад оны сэхээтний өөдрөг үзэлтний гол хүн юм л даа. Тэгээд ч хэлмэгдэлд өртсөн хүн. 

	Ер нь хүн, нэг л гол шугамтай, монголчуудын хэлдгээр хугарахгүй ноён нуруутай баймаар юм. 

	Хэлмэгдсэн бид анх цөлөгдөхдөө хөдөө нутагт гэрт амьдрахад тохируулж хотод байшинд хэрэглэж байсан мебель, хөргөгч зэрэг зүйлээ худалдаж 20-30 жил орон нутагт амьдарлаа. Цагаадаж буцаж ирэхийн цагт нөгөө юм маань үгүйлэгдэж, хотын хүний жишээгээр, цөллөгийн биш нөхцөлд мебель, ор, шүүгээ, хөргөгч, зурагт амьдралын шаардлагаар хэрэгтэй болж түүнийгээ энгийн аргаар олж чадахгүй болохоор, анх хүнд дарамт учруулж зовоосон дээд газартаа хандаж туслахыг хүссэн хүсэлтийг минь, болж бүтэхээргүй өндөр хангамж шаардлаа гэж нэрлэх нь ядарсан манийхаа эсрэг, хэнийг зулгуйдаж хэлсэн үг болж таарах бол. Шорон цөллөгт олон жил байж эрүүл мэндээр хохирсон хүмүүс энэ биеэ хөгширсөн гэж голохгүй эрүүлжүүлэх талаар дээд газраас халамж туслалцаа эрэлхийлснийг дарга нарын хангамжтай зүйрлэдгийн учир юу билээ. Энэ бүхэн үнэн байдалд нийцэхгүй, хүний мөсгүй турхиралт гэж үзэхээс өөр аргагүй мэт. 

	Хэлмэгдэгчдийн холбооны ээлжит хурал, санал бодлоо уламжлалт ёсоор чөлөөтэй солилцож “Үнэн” сонинд бичсэнээр “найр ёсолгоо” бололгүй зохих шийдвэрээ санал нэгтэй зөвлөлдөж гаргаснаас биш МАХН-ын эсрэг хуйвалдаан болоогүй юм шүү. 

	Хуралд оролцогсдоос: Д. Баасанжав, Р. Тогтох, Р. Бариадий, А. Дашнамжил, Дэжид, А. Цагаанхүү, Б. Сурмаажав, Т. Галсан, Д. Самбуу, А. Жамц, Ц. Лоохууз, Б. Нямбуу” 

	 

	гэсэн байна. 

	1991 оны 9 дүгээр сарын 9-ний Хэлмэгдэгчдийн холбооны хуралд би сууж, бүх явдлыг сонсож байсан хүн. Ш. Бат-Очир хань нөхдөө санаж бодоогүй зүйлээр гүтгэсэн нь үнэн юм. Хэлмэгдэгчдийн холбооны хуралд оролцсон хэсэг нөхдийн өгсөн хариу нь зөв зүйтэй хариу болсон гэж би үзэж байсан. Ш. Бат-Очир та хоёр хоёул Д. Төмөр-Очирын бүлгийн хүн учраас таны нэрийг оруулаагүй гэж надад хэлж байсан. МАХН-аас гарна гэсэн хүмүүс нэрсээ бичүүлж гарын үсэг зурсан. Үүнд: би ч нэрээ өгч гарын үсгээ зурсан, бүгдээрээ гарсан гэдэг нь худлаа. Энэ үед Төмөр-Очирын хамсаатан гэж нэр заагдсан хүмүүсээс амьд үлдсэн 4 хүнээс би ганцаар МАХН-аас гарсан билээ. Би намаас гарч ардчиллыг дэмжиж байсан явдал нь зарим хамсаатны дургүйцлийг төрүүлсэн явдал ч бий. Ш. Бат-Очир тус улсад өрнөсөн ардчилсан хөдөлгөөний жагсаал, цуглаанд оролцдоггүй байсан. Тэр манай гэрээр зөндөө орж гардаг байсан бөгөөд тэмцэгч залуучуудыг “шалдан банди нар” гэж үзнэ. Тэгэхэд нь миний гэргий өмдтэй нь чамд ямар тус хийсэн юм бэ? гэж асуулт тавихад нь тэр юу ч хэлж чадахгүй байсан юм. 

	Ш. Бат-Очир “Үнэн” сонины 1991 оны 9 дүгээр сарын 12-ны дугаарт “Алдаа дутагдлаас ангижрах нь”, мөн сонины 1992 оны 1 дүгээр сарын 7-ны дугаарт “МАХН дахиад л хэлмэгдэх гэж үү?”, 1992 оны 3 дугаар сарын 15-ны дугаарт "Монопол үнийн дарангуйлах аюул", “Бодлын солбицол” сонины 1993 оны 1 дүгээр сарын 15-25-ны дугаарт “Монголын үйлдвэрлэлийн харьцаанд улс төрийн хэлмэгдэл холбогдох нь", “Үнэн” сонины 1994 оны 3 дугаар сарын 25-ны дугаарт “Улс төрийн хэлмэгдэл юунд хүргэв?” гэдэг материалууд хэвлүүлж байв. Ш. Бат-Очир “Алдаа дутагдлаас ангижрах нь" гэдэг нийтлэлдээ 

	 

	“намын түүхэнд гарч байсан алдаа завхралыг намын олон түмэн хэзээ ч хийж байгаагүй. Тэр нь дандаа намын удирдах хэсгээс гаргаж байсныг түүх баталж байна. Түүхийн энэ бодит үйл явдлаас үндэслэн манай намын түүхэнд биелүүлсэн үйл явдлыг үнэлэхдээ, намын хамт олон, мөн түүний удирдах хэсэг хоёрын байрыг ялган салгаж, ойлгодоггүйгээс одоо манайд намын удирдах хэсгийн бүх нүгэл хилэнцийг намын бүтээлч олон мянган шударга гишүүдэд хүлээлгэж, дайран довтолж байгаа нь шударга бус зэмлэл юм... одоо манай намын эгнээнд үзэл суртал ахуй байдлаар бэртэгчин болсон хүмүүс үлэмж байна. Энэ нь зөвхөн хар амиа бөөцийлөх, ашиг хонжоо, алдар цолын төлөө үхтлээ улайран хөөцөлдөх, бялдуучлан долигонох, хоёр нүүр гаргах, хуурч мэхлэх, гүтгэн гүжирдэх, улаан хувьсгалч байсан гэж жүжиглэн мөн намуудын хооронд хов зөөж, гуйвж дайвах, намын хүнд үед түүнийг муучлан гарах, намыг элдэв аргаар хавчих зэрэг явдлуудаар илэрч байна. Эдгээрээс цэвэршихгүйгээр нам шинэчлэгдэж чадахгүй нь мэдээж хэрэг” 

	 

	гэж бичжээ. 

	“Монголын үйлдвэрлэлийн харилцаанд улс төрийн хэлмэгдэл холбогдох нь” гэдэг өгүүлэлдээ: 

	 

	“Жинхэнэ хэлмэгдэгсдийн дотроос зарим нэг хэсэг нь цагаатгагдсаныхаа дараа илүү эрх тушаал, гадаад, дотоодын өндөр шагнал, их дээгүүр хангамж зэргийг улсаас нэхэх болж шунахайрсан шаардлага тавих болсон зэрэг үйл явдал 1960-аад оны хэлмэгдлийг цагаатгах ажилд ямар нэг нөлөө үзүүлж саармагжуулж байна. Оюун ухааны хохирлыг хэзээ ч нөхөж чадахгүй болохоор материалын хохирлыг нь бүрэн нөхөхгүйгээр цагаатгах нь жинхэнэ бодитой болж чадахгүй юм аа. Хэлмэгдэгсдийн материалын хохирлыг буруутнаас бүрэн нөхөж гаргуулах... Олон жил үргэлжилж нийгэмд нөхөгдөшгүй гарз учруулсан улс төрийн хэлмэгдлийн бурууг тодорхой биегүй нам төр лүү ерөнхийлөн чихэж, эзэнгүйдүүлэн орхих бус, гэмтэн буруутныг түүхийн өмнө илчлэх юм бол хэлмэгдэл дахин гарахгүйн сургамж болох юм. 

	Улс орноо эдийн засаг нийгмийн хөгжлийн хувьд арчаагүй ядуу дорой болгочихсон, бас дээр нь ардчилал, зах зээлийн харьцааг тогтоож байна гээд ядуурал, гуйланчлал, хулгай дээрэм, танхайрал, дамын панзны талбай болгочихсон тэр үйлийн эзэдтэй тэмцэхийн оронд харин тойрон хүрээлэгчид хууль бус хэрэг үйлдээгүй, алт дилерийн болон Отгонбаярын асуудал ч хууль зөрчөөгүй, гэмт хэрэг биш, Төмөр-Очирын амь нас алдсан нь хуульд хамаагүй гэхчлэн улс төрийн хэлмэгдлийн гол асуудал илэрхий байсаар байтал тэдгээрийг бүгдийг нууцлан далдлах оролдлого хийсээр байгаа нь юуны урьдчилсан бэлтгэл байж таарах вэ? Сүүлийн үед шинэ хэлмэгдлийн дуу чимээ ойрхон сонсогдох болж байна биш үү? 1950-иад онд хүнийг чи коммунист болоогүй байна гэж хэлмэгдүүлдэг байсан бол одоо урьд коммунист байсан, чи нийгмийн өмч, улсын аж үйлдвэр, ХАА-н нэгдэл байгуулахад оролцож явсан байна, чи МАХН-ын ажилтан явсан аав, ээжээ өмөөрч байгаа хуучинсаг үзэлтэн гэж дайран давшлах, ахмад үеийн хүмүүсийг цаашдаа хагас дутуу амьдрах нөхцөлтэйгөөр нийгмийн хөдөлмөрөөс хавтгайруулан зайлуулах хандлага гарч байгаа зэрэг нь мөн л улс төрийн хэлмэгдлийн эхүүн амьсгал үлээж байгаа хэрэг гэж хэлэхэд хэцүү биш юм. Улс төрийн хэлмэгдэл бүү үзэгдэг” 

	 

	гэжээ. 

	“Улс төрийн хэлмэгдэл юунд хүргэв?” гэдэг өгүүлэлдээ: 

	 

	“Монгол орон шинэ ба шинэхэн үеийн түүхийнхээ турш улс төрийн хэлмэгдлийн орон байжээ. Энэ дүгнэлт монголд бодитой гарч байсан удаа дараагийн улс төрийн хэлмэгдлийн баримтаар батлагдаж байна гээд олон баримтыг дурджээ. 1950-иад оны үед манай социализмын тар нь танигдаж Дорнод, Европ, Азийн зарим нутагт эрүүл саруул ухаан давамгайлж улс төрийн хэлмэгдлийг цагаатгах буян үйлдэж эхэлсэн юм. Монголд ч мөн түүнийг дуурайж цагаатгаж эхлэв. Гэсэн ч олон үеийн монголын улс төрийн хэлмэгдлийг цагаатгах ажил бас л ор нэр болж хагас зуун жил үр дүнгүй шахам үргэлжилсээр байна. 1930-аад онд төрөл төрөгсдөө хэлмэгдүүлэн өнчрөн хагацаж, хөрөнгөө булаалган хохирч ядарсан үр хүүхэд бусад үлдэгсэд нь нэрээ бүрэн цэвэршүүлэн, хохирлоо нөхүүлж амжилгүй насны эрхээр өөд болж гүйцэж байна.

	1960-аад оны хэлмэгдэгсэд одоо бараг бүгдээр амьд сэрүүн атлаа жинхэнэ ёсоор цагаатгагдаж хохирлоо нөхүүлэн тэнхээрч чадаагүй, дутуу ядуу тарчиг амьдарч л явна. 1990 онд 1960-аад оны хэлмэгдлийг цагаатгаж байна гэж ёс үзүүлж байхдаа АИХ-ын тэргүүлэгчдийн дарга П. Очирбат болон МАХН-ын удирдлага цагаатгалыг нам төрийн бодлого болгож хэлмэгдэгсдийг харж үзэн асран дэмжихэд бүх анхаарлаа хандуулна гэж өндөр дуугаар амлаж байж билээ. Гэтэл одоо цагаатгалыг төрийн бодлого болгох ч байтугай цагаатгалаас төвөгшөөж, ойшоохгүй ор нэр болгон ёс төдий оромдохоос хэтрэхгүй болоод байна. 

	Монголд нөгөө ардчилсан хүнлэг ёсыг мандуулах, хэлмэгдлийг дахин давтахгүй, баталгаатай болгох гэсэн лоозон нь ийнхүү хуурамч болон замхарч байгаа гэж үү? Нам төрийн хүчний зарим зүтгэлтэн нар далаад жилийн турш ямар ч гэсэн бүтээн босгох ажилд зүтгэж ирсэн хүмүүсийг хуучинсаг үзэлтэн гэж ангилаад элгээр нь газар мөргүүлж дуусган эцээх буюу бүр сүүлдээ тэднийг үхэр малд тооцож байгаа нь улс төрийн шинэ аюулт хэлмэгдлийн алхаа гишгээ тун ойрхон сонсогдож байгаа юм биш биз дээ гэж монгол түмний санаа сэтгэлийг зовоох болов. Улс төрийн шинэ хэлмэгдэл гарахаас сэрэмжилж хуучин хэлмэгдлийн мөн чанарыг бүрнээ танин мэдэж, хүний эрхийг баталгаажуулах нь төр засгийн онцгой эрх баймаар юм” 

	 

	гэж бичсэн байна. 

	1993 оны 3 дугаар сарын 31-ний оройн 10 цагийн орчим Ш. Бат-Очир манайх руу утасдав. "Д. Төмөр-Очирын бүлгээс хэдүүлхнээ үлдэв. Ингэж байж болж байна уу? Бие биедээ ч орохгүй..." гэсэн утгатай юм хэлэв. Тэгэхлээр нь чи хардаж сэрдлээ гэсэн шүү дээ гэж би хэлэв. Тэгэхэд минь чамд итгэж, дотоод яамны орлогч сайд Цийрэгзэнтэй хөдөө явсан тухайгаа ярьсан Тэгэхэд минь чи намайг хардаж, сэжиглэсэн гэсэн утгатай зүйл хэлсэн гэв. 

	Энэ Цийрэгзэн гэдэг генерал нь ямар хүн байв аа? Сэтгүүлч Г. Аким бичихдээ: 

	 

	“НАХЯ-ны нэгэн генералаас би танай архивд сууж, Төмөр-Очир гуайн аллагын материалтай танилцъя” гэж хүссэн юм. Гэтэл тэр бээр “бид мэдэхгүй, тэр материал манайд байдаггүй, цагдан сэргийлэх мөрдөж байсан учир тэнд л байгаа” гэсэн. Гэтэл мэдэхгүй гээд байдаг, НАХЯ-ны өөр нэг генерал Цийрэгзэн нар Зевс хэмээх нууц нэртэй өөрийн мэдээлэгч Дашбалбараар, Төмөр-Очирыг Жамбал гэгч эрүүгийн хэрэгтэн алсан гэж “Утга зохиол” сонинд бичүүлсэн гэдэг. Үнэхээр Жамбал алсан бол НАХЯ-ны даалгавраар л алсан байх учиртай. Тэгээд ч түүнийг удалгүй цаазаар авсан шиг санагдана. Халагдсан генерал Цийрэгзэн “Төмөр-Очирын аллага улс төрийн агуулгагүй” гээд радио, телевиз, сониноор ярилцлага өгөөд байсан. Тэгэхлээр аллагын учрыг тэр л хамгийн сайн мэдэж байгаа нь мэдээж юм. Ардчилал хөгжсөн оронд бол Цийрэгзэнг л суулгаад байцаачих ёстой юм. Гэтэл энэ хүн одоо ТЕГ-ын даргын зөвлөгч болчихсон цохиж явна! Моломжамцыг ч суулгаад асуувал нэг л юм дуугарах л байх!" 

	 

	гэжээ. (Хатгин Готовын Аким. “Егүүтгэгдсэн заяа”. УБ. 2002. 177-178 дахь тал)

	Д. Төмөр-Очирыг ингэж үзэж байсан генерал Цийрэгзэнтэй цуг хөдөө явсныг, Бат-Очироос дуулсан надад ямар сэтгэгдэл төрөх вэ? Яах гэж ийм хүнтэй хөдөө явсан бол? Тэгээд бас МАХН-ын их хуралд суухдаа намайг тойрон хол сууж байсан гэв. Энэ бол 1991 оны 2 дугаар сард хуралдсан МАХН-ын 20 дугаар их хурал бөгөөд тус хуралд Д. Төмөр-Очирын хэрэгт холбогдсон хүмүүсээс Ш. Бат-Очир, Д. Юмжав, Д. Төмөр-Очирын гэргий С. Нинжбадгар нарын зэрэг хүмүүсийг урилгаар суулгасан юм. 

	Бат-Очир хэлэхдээ: Чи Д. Төмөр-Очирын хэрэгт орохдоо биднээс өөр шалтгаанаар орсон шүү дээ. Чи Цэдэнбалын бичсэн зүйлийг бичлэгийн хувьд муу гэсэн, мөн НТХ-ны тогтоолыг цуст тогтоол гэсэн. Ингээд хэрэгт орсон шүү дээ гэв. Тэгэхэд нь би цуст тогтоол гээгүй чи юмыг мартаж байна. Чи Агваандондов, Найдансүрэн хоёрыг нас барсан гэж байсан шүү дээ гэхэд минь тэгээгүй гэж зүтгэв. Мөн миний номыг Доржсүрэнгийнд тавина гэсэн яасан бэ? гэхэд минь чамайг яах бол гэж янзыг чинь үзэх гэсэн юм гэв. Би номоо авна гэхэд минь, чиний ном биш Жүгдэрийн ном гэв. Жүгдэр гэгч нь номыг бичсэн хүний нэр билээ. Тэр номын эзэн нь би байсан юм. Би номын эзэн нь шүү дээ, эзэн нь авах ёстой шүү дээ гэхэд минь, чамд ямар хэрэгтэй юм гэв. Би номоо уншина гэхэд минь, чи номоо уншсан шүү дээ, унших хэрэг байхгүй. Энэ ном чамд ч хэрэг байхгүй, надад ч хэрэг байхгүй, номыг чинь өөр газар тавьж орхино гэх зэргээр харьцаж байлаа. 

	Ш. Бат-Очир 1990 оны 10 дугаар сарын 6-нд зурагт радиогийн “Түүхийн өмнө хүлээх хариуцлага” гэдэг нэвтрүүлэг, мөн 1991 оны 7 дугаар сарын 6-нд ардын хувьсгалын 70 жилийн ойд зориулсан нэвтрүүлэгт оролцсон юм. 1990 оны 10 дугаар сарын 6-нд “Түүхийн өмнө хүлээх хариуцлага” гэдэг нэвтрүүлэгт Д. Моломжамц, Т. Рагчаа, Ш. Бат-Очир, Д. Юмжав бид дөрөв оролцсон юм. Б. Ширэндэв, Б. Лхамсүрэн нар оролцох ёстой байсан ч биднийг хэлмэгдүүлэхэд оролцож байсан учир бидэнтэй нүүр учран ярилцахаас айсан учир ирээгүй. Нэвтрүүлгийг нөхөр Дожоодорж хөтөлсөн юм. “Түүхийн өмнө хүлээх хариуцлага” гэдэг энэ нэвтрүүлгийг зурагтаар дамжуулахдаа зөвхөн бид дөрвийн ярилцлагыг нэвтрүүлээгүй үүн дээр нэмж Д. Төмөр-Очирын гэргий Нинжбадгар, түүний хүүхэд Галбадрах, Галмандах, Д. Төмөр-Очирын сүүлийн туслагч Алтангэрэл, мөрдөн байцаагч нарын ярилцсаныг оруулсан юм. Ялангуяа Төмөр-Очирын туслагч байсан Алтангэрэл маш сонирхолтой зүйл ярьсан. 

	Ингэхлээр энэ нэвтрүүлэг маань маш их хэмжээний нэвтрүүлэг болсон юм. Би тэр нэвтрүүлгийг дамжуулахад дуу хураагч тавьж бичиж авсан. Түүнийгээ цаасан дээр буулгах гэж ядарсан. Эхнэртэйгээ хамт арай чарай гэж бичиж авсан, хүмүүсийн ярьсан зүйл тэр бүр ойлгогдохгүй байсан билээ. Нэвтрүүлэгт оролцсон Ш. Бат-Очир хэлэхдээ: Миний ойлгож байгаагаар бол 1921 оны ардын хувьсгал эхэлснээс хойш Монгол орон өөрийнхөө эх орны төлөө зүтгэж байсан халуун сэтгэлтэй феодал, ноёд, лам нар, сэхээтэн улсуудыг цөмийг харгислан алж хядаж байсан, ийм түүхтэй. Энэ түүх бол бичээстэй байгаа. Ийм учраас манай ардын хувьсгал шиг өөрийн шударга олон хүмүүсийг алж хядсан тийм хувьсгал, тийм өөрчлөлт түүхэнд байхгүй. Д. Төмөр-Очирын намын эсрэг хэргийг зохиосон улсуудад ний нуугүй хэлэхэд Моломжамц гуай ч оролцсон юм. Тэгээд жинхэнэ гардан зохиосон улсууд бол Цэдэнбал даргын даалгавраар Бадамын Лхамсүрэн, Лувсанцэрэнгийн Цэнд, Цэдэнжав. Энэ улсууд жинхэнэ зохион байгуулсан. Би сайн мэдэж байна. Харин тэгэхдээ: Рагчаа гуай яагаад энд орчхов гэхлээр Рагчаа гуай шүүмжилсэн байна л даа. Рагчаа гуай хүний үгээр шүүмжилжээ. Тэрнээс биш, Рагчаа гуайг бид энд оруулахгүй. ... Намайг бол НТХ-ны сүүлчийн бүгд хурал дээр Жагварал болбол, Төмөр-Очирын баруун гар гэж, тэгж нэрлэсэн. Төмөр-Очир над мэтийн шалдар бандиар баруун гар хийхгүй, одоо ухаантай, бүхэл бүтэн гартай хүн байсан шүү... Цагаадсан (бидний - Д. Ю.) явдал болбол би болбол ганц хүний гавьяа, нөхөр Михайл Сергеевич Горбачевын гавьяа. Оросын коммунист намын зөв эрүүл ухаантай улсын гавьяа. Тэнд би нэгдүгээр зэргийн хүндэтгэл өгдөг. Хоёрдугаарт тэр цаг үеийн байдлаар хүлээн авсан манай Намын Төв Хороо, засгийн газрыг зохих хэмжээгээр хүндэтгэх хэрэгтэй. Би сайхан цаг үзэж байна, ний нуугүй ярихад би Моломжамц гуайтай ширээний дэргэд ингээд эн зэрэгцээд өөрийгөө хэлмэгдүүлсэн хүн сууж байна гэж ердөө бодоогүй... 

	Төмөр-Очирын ааш зангийн тухай ярьж байна. Нэлээд том ярилаа. Тэгэхэд ааш зангийн тухай улс төрийн хэрэгт ордоггүй юм аа... Рагчаа бол албаны ажилд учиргүй ширүүн, их аашилж загнана. Их ширүүн зантай. Рагчаа гуай том том хэлнэ. Маргааш нь бол юу ч үгүй. Их хүн сайтай... Рагчаа даргыг би их сайн мэднэ. Тэгээд дараа нь өөртөө хүн халамжлах нь Рагчаа дарга дээд зэргийн хүн байсан... 

	Би бол яах вэ дээ, ингэсэн юм байгаа юм... Хэргийг хүлээхгүй. Юмжав, Төмөр-Очир гуай, Доржсүрэн эд нар цөм заасан газар луугаа яваад өгсөн. Би 11, 12 сар хүртэл маргасан... Үлдсэн. Үнэнээ олъё гэж. Тэгээд би хэд хэдэн удаа орсон, Жагварал дарга дээр. Намайг сайн мэднэ. Хамт ажиллаж байсан. Жагварал дарга оруулахгүй байсан. Гомбодоогоор хэлүүлсэн чинь чамайг хүлээн авах албагүй, тэр цагт комисс шийдсэн. Тэгсэн нэг өдөр зориуд хүлээн авч өрөөнд нь орсон. Учраа хэлсэн, Жагварал дарга аа! Би яагаад эсэргүү болж, та яагаад баруун гар гэсэн. Та намайг сайн мэднэ шүү дээ, ямар материалаар тэгсэн бэ? Чи ийм асуудлаа олон удаа тавивал чи өөрөөр яригдана шүү, нөхөр минь гэж хэлээд пельникээ6 өмсөөд шууд гараад явсан. Тэгээд л өнгөрсөн. Өөрөөр хэлнэ гэдэг чинь нөгөө л хэрэг л дээ. 37, 38 оны хэргээр намайг оруулна гэсэн үг байна л. Тэрнээс хойш би Жагваралтай юм ярихаа байсан. Тэгээд одоо гарахгүй бол чамайг чинь Ерөөгийн сангийн аж ахуйд явахгүй бол чинь чамайг Бэрхийн сангийн аж ахуй, Бэрхийн уурхайд хар ажилчнаар нормчноор өгнө гэж ингэж Гэндэн дарга тулгасан. Би нуух юм алга үнэхээр айсан. Тэр үед сэхээтэн, эрдэм шинжилгээний ажилтан байсан хүн чинь уурхайд би яаж амьдрах вэ? Үнэхээр хүн чинь тийм муу хулчгар байна л даа. Тэгэхэд аргагүй л зөвшөөрсөн” гэж ярьсан байна. 

	Тус нэвтрүүлэгт оролцсон Т. Рагчаа хэлэхдээ: “Би үзэл суртлын ажлын хүн биш, би тэгэхэд улсын төлөвлөгөөний комиссын дарга, нөгөө талаар Төв Хорооны бүрэлдэхүүнд ороод нэг жил гаруй болж байсан. Тэгээд би Төмөр-Очирыг шүүмжилсэн. Шүүмжлэхдээ би юу баримталж шүүмжлэв ээ? Нэгэнт Төмөр-Очиртой хамт ажиллаагүй, өөрийг нь сайн танихгүй байж яагаад шүүмжилдэг билээ гэдэг санаа гарч ирнэ ээ дээ. Цэдэнбал дарга эхлээд бүгд хурал нээгээд одоо Төмөр-Очирын алдаа гажуудлын талаар нэлээд дэлгэрэнгүй ярьсан. Би энийг бүгд хурлын гишүүдэд өгч байгаа чиглэл гэж ойлгосон. Энэ бүр хатуу ойлгосон. Нэгдүгээрт, хоёрдугаарт: УТТ-ны жинхэнэ, орлогч гишүүд, аймгийн намын хороо, гүйцэтгэх захиргаануудын дарга нар, Төв Хорооны бусад гишүүд, сайд дарга нар байсан. Тэд одоо намайг бодвол ажилд ороод нэлээн удаан байдалтай, ер зэгсэн гэх үү танилцсан, хүнийг нь чи мэднэ гэдэг ойлголтын үүднээс... 

	Тэр цагт хятад ямар янзтай болсон байв аа гэвэл... соёлын хувьсгал, тэгээд элдэв будилаан хөдөлгөөн бужигнасан, Зөвлөлтийг чинь улаан империализм, тэгээд ревизионизм, тэр Монгол гэдэг чинь Зөвлөлтийн бараг уяаны нохой, тэр нохойн толгойг хага цохих юм гэж хятадын радиогоор ярьж байсан хэрэг шүү. Тийм үе... Ийм жигтэйхэн болсон үед тэнд очоод их олон сар ингээд байгаад хүн амьтантай нууцалж уулзаад байна гэдэг, энэ чинь ерөөсөө биш шүү... 

	 

	Жич: Уг нь Төмөр-Очир хятадад 1950-1960-аад оны зааг үед буюу хятадууд манайд ноосон нэхмэлийн үйлдвэрийг ажилчдынх нь сууцны хамтаар барьж ажилчдыг нь аваачин сургаж халамжийн гараа сунгаж байсан үед хятадад эмчлүүлж байсан юм. Нууцаар хийсэн үйлдсэн зүйл түүнд байгаагүй ээ. Т. Рагчаагийн хэлээд байгаа соёлын хувьсгал мэт нь 10 гаруй жилийн хойно болсон явдлууд. Тэгэхээр энэ хүн зүгээр л хувьдаа оноо цуглуулсан хүн байж таарлаа. -С. Б. 

	 

	Эндээс энэ хүн эвдрэлээ олов уу даа. Уг нь зөвлөлтөд сургууль төгссөн, зөвлөлтөд эрдмийн зэрэг хамгаалсан, зөвлөлтийн мэргэжилтэн хүмүүсийн туслалцаатайгаар их олон жил ажилласан, сурсан, тийм хүн. Зөвлөлтөөс бараг гараагүй байх гэж би дотроо тааж, тэгээд нөхдийнхөө хэлж байгаа юмыг итгээд, энд батлаад, энэ учраас Төмөр-Очир ерөөсөө их буруутай хүн, ямар ч гэсэн Төмөр-Очирыг эрүүл хүн гэж үзэх арга алга” гэх зэргээр Т. Рагчаа ярьсан байна. 

	Д. Төмөр-Очирыг хэлмэгдүүлсэн хүн гэж үзэж Т. Рагчааг тус нэвтрүүлэгт оруулсан тухай дээр хэлсэн үгэндээ Ш. Бат-Очир тайлбарлахдаа: "Рагчаа гуай яагаад энд орчхов гэхлээр, Рагчаа гуай шүүмжилсэн байна л даа. Рагчаа хүний үгээр шүүмжилжээ. Түүнээс биш, Рагчаа гуайг би энд оруулахгүй" гэж байв. 

	Ц. Навагчамбын бэлтгэж 2008 онд хэвлэгдсэн “Хэлмэгдүүлэгчид гэж хэн байв?” гэдэг номд 1962 оны 3 дугаар бүгд хурал дээр Т. Рагчаагийн хэлсэн үгийг нийтэлжээ. Үүнийг уншаад дээр хэлсэн Т. Рагчаагийн тайлбар болон Ш. Бат-Очирын хэлсэн өмгөөллийн үг хэр зэрэг үндэстэй гэдгийг хялбархан ойлгож болмоор байна. Т. Рагчаа хэлэхдээ: За нөхөр Төмөр-Очирын хувьд гэвэл би өнгөрсөн жилээс л тоймлодог болсон. За ямар ч гэсэн хүний чанарын хувьд хун шиг цагаан биш, хэрээ шиг хар биш, дунд зэрэг л хүн байх гэж бодож явсан, миний бодож явсан буруу байжээ. Би тэгж бодож явсан учраас хавар Төв Хорооны улс төрийн Товчооны бүрэлдэхүүнд ороход нь өөрийнхөө саналыг өгсөн. Гэтэл одоогийн байдлаар нам, ард түмэндээ муухай хар санаатай, намын хүнд байж болохгүй хэд хэдэн зохисгүй, намд эсрэг алдаа гаргасан байна. Юуны урьд намын нэгдэл нягтралыг бутаргах ажлыг төлөвлөгөөтэйгөөр зохион байгуулсан байна. Миний ойлгож байгаагаар ажлаа хоёр үе болгожээ. Нэгдүгээр үе нь нөхөр Цэндээр толгойлуулж, Самбуу, Моломжамц мэт хүмүүсийг намын эсрэг бүлгэм байна гэж нэг даруулж аваад, дараа нь нөхөр Цэдэнбалтай үзэлцээд Цэдэнбалыг унагаж авах, энэ асуудлынхаа бэлтгэлийг 2 дугаар бүгд хурал дээр хийсэн юм байжээ. Цэдэнбалыг маш муухайгаар доромжилж хэлсэн. Чухам согтуу хүн хэлж билээ гэж байна. За нэр муутайгаар нь согтуу хүнийг зааж, өөрөө согтуу болж хэлсэн юм шиг байна. Цэдэнбалыг далд оруулах арга уг егөөгөө ингэж гаргаж иржээ. 

	Маршал Чойбалсанг жинлүүрийн дарах тавиур дээр тавиад, харгис ажиллагаагаараа, шулаачаараа түүхэнд алдаршсан Чингисийг жинлүүрийн өргөн тавцан дээр тавьж байна. Үүгээр зөвлөлт монголын ард түмний хоорондын бат найрамдлыг үгүйсгэж, үүгээр эш татаж, үүгээр хонзогнох ийм асуудал хийжээ. Манай нийгэмд байгаа хамгийн шаар хэсгийг түшиглэдэг болсон. Үүгээрээ хөл авах аль өөдгүй, муу санаатай хүмүүсийг цуглуулж авч байгаад, түүгээрээ цэнэг аваад, нам, улсдаа эсрэг ажил явуулжээ. 

	Марксизмыг марксизм биш болгоод марксизмаар 40 хэдэн жил хөгжөөд, ажиллаад ирж байгаа манай намыг одоо хүртэл марксизмын үнэр шингэж чадаагүй, энэ сургаалын эгнээнд хүрсэн нам гэж хүлээдэггүй. Үүгээр яг ялзарсан, үүгээрээ яг хоцорсноо илэрхийлж байна. Төмөр-Очирын ийм зохисгүй ажиллагаа, ялангуяа Чингис хааныг магтан дэвшүүлж байгаа энэ зүтгэл нь манай хамгийн сүүлчийн утга зохиолд нэвтэрсэн байна. Лодойдамбын бичсэн "Тунгалаг тамир”-т анхны 3-4 хуудсыг сөхөхөд дан Чингисийн нэр байгаа ба ийм маягаар манай урлагийг хөгжүүлж болохгүй. Төмөр-Очир чухам өнөөдөр ганцаараа маягтай яригдах төлөвтэй, ээ дээ ганцаараа ингээд нам, олон түмний эсрэг босоод ирэх ч гэж байхгүй. Энэнд дэмжлэг болж байгаа, эдэнд хань хамсаатан болж буй хэсэг нэлээд байдаг байх. Энэнтэй нам хүчтэй тэмцэх хэрэгтэй. Чухам намын нэгдлийг бутаргасан дайсан шахам этгээдтэй нам яаж тэмц гэж Ленин заасан байна. Яг Лениний замаар тэмцэх хэрэгтэй... Төмөр-Очирын нөлөө халдчихсан, бараг командын дор байж байгаа, жагсаал хийхэд бэлхэн байж байгаа, ийм хүмүүсийг зохих ёсоор л үнэлж үзэх хэрэгтэй юм шүү. Үүнийг намын ёсоор үнэлж үзэх хэрэгтэй. Ийм хүнийг намд байлгаж болохгүй байх аа, болохгүй байх гэдгийг би бүр хатуу хэлэх гэж байна. Түрүүнд хавар Лоохууз өмгөөлж байсан. Лоохууз хөнгөн зальтай хүн. Төмөр-Очирыг дэвшүүл гээд хашхираад байсан. Ийм ийм зарим болчимгүй хүмүүсийн хашхиралтад, зарим ташуур орсон явдалд өмөг авч байгаад Төмөр-Очир биеэ тоон, Улс төрийн Товчоог дотроос нь будилуулж, ингэж муухай байдлаар гаргаж байна. Үүнийг, би саналаа хэлэхэд ерөөсөө намаас хөөх хэрэгтэй. Намаас хөөхтэй зэрэг бусад албан тушаалуудаас хамт зайлуулагдах юм" гэж шүүмжилсэн байна. (Т. Рагчаагийн хэлсэн үгийг би бага зэрэг товчлон авав. - Д. Ю.)

	Түүний ойлгож байгаагаар Д. Төмөр-Очир “эсэргүү” ажлаа хоёр үе болгожээ. 

	1 дүгээр үе нь: Самбуу, Моломжамц нарын намын эсрэг бүлгэм байна. гэж нөхөр Цэндээр толгойлуулж нэг даруулж авах болж байна. Самбуу, Моломжамц нарын намын эсрэг бүлгэм гэж байж болох уу? Тэр бүлгэм хэний эсрэг тэмцэх болж байна вэ? Ю. Цэдэнбалын эсрэг л тэмцэхгүй юм бол хэний эсрэг тэмцэх билээ дээ. Тэд Цэдэнбалын эсрэг яасан ч тэмцэхгүй гэдэг нь тов тодорхой. Иймээс Самбуу, Моломжамц нарын намын эсрэг бүлгэм гэж байж болохгүй. Д. Төмөр-Очир, Л. Цэнд нарын аль алин нь дээрх оролдлого хийх тэнэг хүмүүс биш байна. Самбуу, Моломжамц нарыг Цэндээр даруулж чадаагүй. Д. Төмөр-Очир Ю. Цэдэнбалтай үзэлцэж түүнийг унагаах хэрэгтэй болж байна. “Цэдэнбалыг далд оруулах арга уг егөөгөө ингэж гаргаж иржээ." гэсэн нь юу гэсэн үг вэ? “Цэдэнбалыг далд оруулах” гэдэг чинь Цэдэнбалыг устгана гэсэн үг биш үү? Д. Төмөр-Очир Цэдэнбалыг устгах санаатай байсан болж байна уу? Таамаглаж байна гэдэг чинь Ю. Цэдэнбалтай үзэлцээд түүнийг унагах бэлтгэлийг 2 дугаар бүгд хурал дээр хангачихсан гэдэг хэрэг биш билээ. Д. Төмөр-Очир хүнийг устгах ийм муухай зүйлийг хийх хүн биш ээ. Ийм зүйлийг цухуйлгаж ч байгаагүй билээ. Харин Ю. Цэдэнбал юу гэж хэлж байсныг аваад үзье. “Одоо Төмөр-Очир хотод ялаа цуглуулсан улайтай адил байгаад байна. “Үнэрээр нь ялаа бужигнаад байдаг тийм зүйлийг үгүй хийж, арилгах хэрэгтэй” гэсэн байдаг. Д. Төмөр-Очирыг маш муухайгаар доромжилж хэлсэн гэж үүнийг үзэж болох уу? Тэгж үзэж бүрэн болох юм. Үүнийг согтуу хүн биш, эрүүл Ю. Цэдэнбал хэлж байна. 

	“Төмөр-Очирыг ялаа цуглуулсан улай” адил гэж үзжээ.” Үнэрээр нь ялаа бужигнаад байдаг тийм зүйл гэж юуг хэлж байна вэ? гэвэл Д. Төмөр-Очирыг хэлж байнам бус уу? Тэгвэл тийм зүйл болох Д. Төмөр-Очирыг яана гэж байна вэ? Үгүй хийх хэрэгтэй гэж байна. 1985 онд Д. Төмөр-Очир үнэхээр алагдсан билээ. Ингэхлээр хүнийг үгүй хийх муухай зүйлийг Д. Төмөр-Очир биш, Ю. Цэдэнбал, түүнийг өмгөөлөн хамгаалагчид хийлгүүлсэн гэдэг нь харагдаж байна. 

	Дархан хотын өндөр настан, ахмад дайчин Шагдар овогтой Цэгмэд “Ардчилал” (90 оны 20 дугаарт) сонинд бичихдээ: 

	 

	“Д. Төмөр-Очироос МАХН-ын Төв Хороо, Намын хянан шалгах комисст өргөдөл хүсэлтээ удаа дараа өгч байсны дээр хамгийн сүүлд Д. Моломжамцад өргөдлөө өгч, нийслэл хотод шилжин суух хүсэлтээ гаргасныг Д. Моломжамц зөвшөөрсөн тэр үед л гэргий Нинжбадгар нь орон сууц, ажил төрлөө хөөцөлдөн, Улаанбаатар орсны ар хударгаар Д. Төмөр-Очирыг санаатайгаар алж хороолгосон явдал бол Д. Төмөр-Очирыг хотод ирвээс хуучин Ю. Цэдэнбалын үеийн бузар булай хэргүүдийг илчилнэ гэхээс маш айж урьдчилан авсан арга хэмжээ гэж үзэж байгаагаа шууд хэлье”

	 

	гэж бичжээ. 

	Сэтгүүлч Г. Аким бичихдээ: 

	 

	“Хов живийг аль хэдийн сонсчихсон явдаг урт чихтэй миний найз зохиолч Лха. Дарьсүрэн (үнэнийг хэлэхэд, би түүнийг До яамтай ямар нэг байдлаар холбоотой болов уу гэж боддог байсан, үгүй ч байж магадгүй, “чи намайг тагнадаг юм биш биз?" гэж би түүнийг хөхрүүлдэг байсан) надад хэлэхдээ: “Моломжамц алуулсан юм, Зөвлөлтөөс үдшийн вагоноор алуурчныг оруулж ирээд үүрийн вагоноор гаргачихсан юм” гэж бүүр барин тавин мэддэг хүн шиг шивнэж байсан нь энэ хүний бичсэнтэй зарим нь авцалдаж байгаа ч юм шиг. Хэрвээ сүхээр алсан бол тэр нь орос аллага мөн л дөө. Гэвч дотоодын алуурчид ч сүх барьдгийг сүүлийн үеийн нууц аллага, мөн алах оролдлогоос харагдаж байгааг дашрамд хэлсүү. Ямар ч л гэсэн уг аллагад До яам, цагдан сэргийлэх аль алин нь МАХН-ын удирдагчдын даалгавартайгаар оролцсон гэдэгт эргэлздэггүй” 

	 

	гэжээ. (Хатгин Го. Аким. “Егүүтгэгдсэн заяа” УБ. 2002 он. 176 дахь тал.)

	Т. Рагчаа хэлэхдээ: 

	 

	“Маршал Чойбалсанг жинлүүрийн дарах тавиур дээр тавиад, харгис ажиллагаагаараа, шулаачаараа түүхэнд алдаршсан Чингисийг жинлүүрийн өргөн тавцан дээр тавьж байна. Үүгээр Зөвлөлт - Монголын ард түмний хоорондын бат найрамдлыг үгүйсгэж, үүгээр эш татаж, үүгээр хонзогнох ийм асуудал хийжээ” 

	 

	гэсэн байна. Үүнээс юу харагдаж байна вэ? Чингисийг “харгисаараа, шулаачаараа алдаршсан хүн гэж үзжээ. Үүнээс хэдхэн сарын өмнө 1962 оны 2 дугаар сарын 8-нд МАХН-ын ТХ-ны УТТ-ны хуралдаанаар Чингисийн төрсний 800 жилийн ойг тэмдэглэх тухай тогтоол гарч Чингисийн төрсөн нутаг Дэлүүн болдогт дурсгалын гэрэлт хөшөө босгох болсон билээ. Гэтэл үүнээс хойш хэдхэн сарын дараа НТХ-ны 1962 оны 3 дугаар бүгд хурал дээр Т. Рагчаа Чингис хааныгаа ингэж үнэлж байна. Т. Рагчаа 

	 

	“Манай нийгэмд байгаа хамгийн шаар хэсгийг Төмөр-Очир түшиглэдэг болсон. Үүгээрээ хөл авах аль өөдгүй, муу санаатай хүмүүсийг цуглуулж авч байгаад, түүгээрээ цэнэг аваад нам, улсдаа эсрэг ажил явуулжээ”

	 

	гэдэг чинь хэнийг түшиглэж нам, улсдаа эсрэг ажил явуулсныг сайн мэдэж байсан байна шүү дээ. Тийм байтлаа энэнд дэмжлэг болж байгаа эдэнд хань хамсаатан болж буй хэсэг нэлээд байдаг байх” гэж таамаглаад байдгийн учир юу байна? Энд ямар логик байна вэ?

	“Гагцхүү аман дээрээ гоё үг ярьж ажил дээрээ нам, ард түмнийхээ ач тусыг хариулдаггүй, амьдралаас хол тасархай, улс төрийн талаар тогтворгүй зарим этгээд Д. Төмөр-Очироос намын эсрэг үйлдсэн ажил явуулгын түшиг тулгуур болж марксизм - ленинизмд харш үзэл санааг нь хуваалцаж байв. Цөөхөн тооны тийм өөдгүй этгээдийн тоонд намын түүхийн институтэд ажиллаж байсан Ш. Бат-Очир, Д. Доржсүрэн, Ж. Төмөрбаатар, С. Авирмэд, улсын их сургуулийн багш байсан Д. Юмжав нарын зэрэг хүмүүс орж байсан юм" гэж “МАХН-ын ТХ-ны нууц захидалд заасан байна. Т. Рагчаа үүнийг сайн мэдэж байсан хэрэг. Т. Рагчаа тэр яриад байгаа хэсэгтэйгээ “Түүхийн өмнө хүлээх хариуцлага" гэдэг нэвтрүүлэгт Ш. Бат-Очир бид хоёртой хамт оролцож байхдаа Д. Төмөр-Очирын хамсаатан гэгчидтэй, түүний дотор энэ хоёр хүнтэй нам хүчтэй тэмцэх хэрэгтэй. Чухам намын нэгдлийг бутаргасан дайсан шахам этгээдтэй нам яаж тэмц гэж Ленин заасан байна. Яг Лениний замаар тэмцэх хэрэгтэй гэж бүгд хурал дээр би хэлж байсан даа гэж бодож байсан болов уу? 

	НТХ-ны 1962 оны 3 дугаар бүгд хурал дээр Т. Рагчаагийн хэлсэн үг “Хэлмэгдүүлэгчид гэж хэн байв?” гэдэг номд нийтлэгдсэн нь санамсаргүй зүйл биш байлаа. Учир нь уг үг нь Д. Төмөр-Очирыг ноцтой гүтгэн хэлмэгдүүлсэн зүйл байсан учраас Т. Рагчааг хэлмэгдүүлэгчид тооцож оруулсан байна. “Д. Төмөр-Очир, түүний хэлмэгдэл” гэдэг том өгүүлэл бичсэн Д. Дашжамц энэ хэлсэн үгийг уншсан байж таараа. Д. Төмөр-Очирыг гүтгэсэн олон хүний нэр зааж шүүмжилсэн мөртөө Т. Рагчаагийн үгийг яагаад эш татаж шүүмжилсэнгүй юм бол. “Түүхийн өмнө хүлээх хариуцлага” гэдэг нэвтрүүлгийг хөтөлж явуулсан Дожоодорж энэ үгийг уншсан нь тов тодорхой. Д. Төмөр-Очирыг хэлмэгдүүлэхэд идэвхтэй оролцсон Д. Моломжамцыг нэвтрүүлэгт оруулсан. Тэгээд бас Т. Рагчааг оруулсан нь санамсаргүй хэрэг биш байлаа. Дожоодорж бүгд хурал дээр Т. Рагчаагийн хэлсэн үгийг уншаад, Т. Рагчаа бол Д. Төмөр-Очирыг үзэшгүй муухайгаар гүтгэж хэлмэгдүүлсэн хүн юм байна гэдгийг мэдээд нэвтрүүлэгт оруулсан нь дамжиггүй, Д. Төмөр-Очирыг хэлмэгдүүлсэн энэ хоёр хүн түүхийн өмнө хариуцлага хүлээх ёстой улс гэж үзсэн байх. Гэтэл нэвтрүүлэгт оролцсон Т. Рагчаа үнэн байдлаа энд огт хэлсэнгүй. Тэгж байхад нь Дожоодорж үнэн байдлыг нь хэлүүлэхийг оролдсон нэг ч асуулт түүнд тавьсангүй. Д. Моломжамцад маш олон асуулт тавьж, санал бодлыг нь хэлүүлсэн байтлаа Т. Рагчааг илчлэхийг огт оролдоогүйн учир нь юу вэ? Д. Төмөр-Очир агсны мэндэлсний 80 насны ойд зориулан түүний гэргий С. Нинжбадгарын бичсэн “Түүхэнд үнэн ганц буюу Дарамын Төмөр-Очир” гэдэг номд Д. Төмөр-Очирыг хэлмэгдүүлсэн олон баримтыг дурдсан боловч НТХ-ны 1962 оны 3 дугаар бүгд хурал дээр Т. Рагчаагийн хэлсэн үгийн тухай огт дурдаагүй өнгөрсөн байна. Үүний учир юу байдаг бол? Нинжбадгарын нөхөр Д. Төмөр-Очир бүгд хурал дээр Т. Рагчаагийн үг хэлэхийг сонсож байсан шүү дээ. Т. Рагчаагийн энэ хэлсэн үг нь Д. Төмөр-Очирыг үзэшгүй муухайгаар гүтгэж Т. Рагчааг СнЗ-ийн орлогч, нэгдүгээр орлогч даргаар 27 жил, 21 жилд нь УТТ-ны бүрэлдэхүүнд ажиллахаар бололцоог нээхэд нэн чухал түлхэц болсон үг байлаа. 

	Д. Төмөр-Очирыг хэлмэгдүүлэгч гэж Т. Рагчааг нэвтрүүлэгт оруулсныг Ш. Бат-Очир няцаахыг оролдов. Тэр хэлэхдээ: “Рагчаа гуай яагаад орчхов гэхлээр Рагчаа гуай шүүмжилсэн байна л даа. Рагчаа гуай хүний үгээр шүүмжилжээ. Тэрнээс биш, Рагчаа гуайг би энд оруулахгүй. Рагчаа бол албаны ажилд учиргүй ширүүн. Их аашилж загнана. Их ширүүн зантай. Рагчаа гуай том том хэлнэ. Маргааш нь юу ч үгүй. Их хүн сайтай... Рагчаа даргыг би сайн мэднэ. Тэгээд дараад нь өөртөө хүн халамжлах нь Рагчаа дарга дээд зэргийн хүн байсан” гэх зэргээр яагаад түүнийг хамгаалсан юм бэ?

	Ш. Бат-Очирын эхнэр Должинжав улсын төлөвлөгөөний комисст ажиллаж байсан. Цөлөгдөөд хөдөө ажиллаж байсан нөхөр Бат-Очир луу нь түүнийг цөлөхийг оролдоход нь улсын төлөвлөгөөний комиссын дарга байсан Т. Рагчаа түүнийг хамгаалан явуулаагүй их тус хүргэсэн гэж Ш. Бат-Очир магтан ярьдаг байсан. Ийм тус хийсэн нь үнэн байх. Энэ явдал ямар нэгэн хэмжээгээр Т. Рагчааг магтахад хүргэсэн байж болно. 

	Тус хийсэн тухай ярих юм бол Т. Рагчаа надад маш их тус хүргэсэн хүн. Миний бие Д. Төмөр-Очирын хэрэг гэгчид холбогдон, Дорнод аймгийн Дашбалбар сумын МААМ станцын даргаар ажиллахаар цөлөгдөн очиход минь тус станц машин техникээ засах засварын газар ч үгүй, засвар хийх станок машин7 ч үгүй, тээвэр хийх машин тэрэг ч үгүй хөөрхийлөлтэй байдагтай байхад нь улсын төлөвлөгөөний комиссын дарга Т. Рагчаа энэ бүгдийг тус станцад нийлүүлэх шийдвэр гаргаж их туслалцаа надад үзүүлсэн билээ. Энэ бүгдийг нь талархан түүнд хэлэхэд минь энэ бүгдийг танд өгөөгүй, станцад чинь өгсөн юм гэдэг байсан. Хэрэв “эсэргүү” Юмжавт тусалж ийм их юм өгсөн гэж матах юм бол Юмжавт нь өгөөгүй, станцад нь өгсөн юм гэж хариулах байсан биз. Телевизийн энэ нэвтрүүлэгт оролцохдоо бүгд хурал дээр Т. Рагчаагийн хэлсэн үгийн утга агуулгыг мэдэхгүй байсан миний бие энэ тусыг бодож Т. Рагчааг магтах явдал гаргаагүй дуугүй өнгөрсөн билээ. Чухам яагаад Т. Рагчаа “эсэргүү” нэр зүүж явсан надад ийм тус хүргэснийг би мэдэхгүй юм. Т. Рагчаа улсын их сургуульд сурч байхад нь би түүнд марксизм - ленинизмийн үндэс гэдэг хичээл зааж байсан багш нь юм. Энэ явдал ямар нэгэн хэмжээгээр нөлөөлсөн ч байж болох юм. Ш. Бат-Очир яагаад Т. Рагчааг магтаж, Д. Төмөр-Очирыг хэлмэгдүүлсэн хүн гэдгийг няцаахыг оролдсон юм бэ? Магадгүй бүгд хурал дээр Т. Рагчаагийн хэлсэн үгийн утга агуулгыг мэдээгүй учраас Т. Рагчаагийн тусыг нь бодсон магтах сэтгэгдэлдээ хөтлөгдөн санал бодлоо хэлсэн нь энэ юм болов уу даа. 

	1991 оны 7 сарын 6-нд Ардын Хувьсгалын 70 жилийн ойд зориулсан телевизийн нэвтрүүлэгт “Д. Төмөр-Очироос намын эсрэг үйлдсэн ажил явуулга” гэдэгт холбогдон хэлмэгдсэн Ш. Бат-Очир, Д. Доржсүрэн, Д. Юмжав мөн намын хянан шалгах хорооны дарга Т. Гэндэн нар оролцсон юм. Тус нэвтрүүлэгт оролцсон Ш. Бат-Очир ярихдаа:

	 

	“Түүхэнд нууц юм байдаггүй гэдэг тун үнэн юм байна. Би одоо 30-аад шахуу жилийн өмнө Төмөр-Очирын эсэргүү хэргийн тухай илэн далангүй ярьж байх цаг ирнэ гэж итгэдэггүй байсан. Энэ Төмөр-Очирын эсэргүү хэрэг гэдэг бол нэгдүгээрт зохиомол хэрэг, хоёрдугаарт ер нь хэрэг бол түүхийн нэлээд үндэстэй, уг язгууртай юм аа. Төмөр-Очироор толгойлуулсан намын эсрэг бүлэг гарч ирсэн. Энэ бүлгийн дотор хамгийн түрүүнд буруушаагдаж зэмлэгдсэн 6 хүн байсан. Нөхөр багш Доржсүрэн байсан. Багш Юмжав байна. Би байна. Багш Төмөрбаатар байсан. Төмөр-Очирын нарийн бичгийн дарга байсан Чогсом байсан. Авирмэд гэдэг хүн байсан. Намын түүх оролддог хүн байсан. Ийм улс бол зэмлэгдэж Төв Хорооны тогтоол гарсан. Тогтоолд айхавтар хатуу хэлэгдсэн. Тэнд миний мэдэж байгаагаар 18 төрлийн улс төрийн том хэрэгт холбосон. Үндсэрхэх үзэлтэн, үгүйсгэх үзэлтэн, хөрөнгөтний объективист үзэлтэн, социализмыг эсэргүүцсэн, тэгээд сүүлд нь нам төрийг болбол түлхэж унагаах гэсэн, нэг хүнийг тахин шүтэх асуудлаар далимдуулан төрийн эрхэнд орох гэсэн санаагаар биднийг ямар ч баримт материал байхгүй, ингээд бид яасан бэ? Бид бол үг хэлэх эрхгүй, юм бичих эрхгүй, багшлах эрхгүй, цөмөөр хөдөөгийн амьдрал танилцуулна гэдгээр цөм цөллөгт явсан. Цөм газар заагдаж явсан. Бидэнд провокац жинхэнэ өдөөн хатгагчийг дагуулж тавьсан, хоёрдугаарт дотоод яамны жинхэнэ бие тагнуул тавьсан, хөдөө явж байхад чинь тэр үед хятадтай манай нам засаг муу байсан. Хятадын тухай бичсэн хятадын хэвлэлийг миний карманд хийж орхино. Байрны үүдэнд аваачаад тавьчихна. Нэг өдөр би хот орж ирээд байж байтал чинь нийгмийг аюулаас хамгаалах яамны генерал Гүнсэн гэдэг хүн намайг дуудсан. Өглөө очсон, яах вэ. Урьдаар мэндлээд та бол ийм ийм арга хэмжээнд орсон хүн. Тантай зөвлөж ярих юм байна гэж генерал Гүнсэн тэгж байна. Та энийг сонс. 

	За л гэлээ. Та бол Төмөр-Очир, Төмөрбаатар хоёрын итгэлтэй найз, олон жил хамт явсан. Та тэр хоёртой ажиллана даа... 

	— “Ажиллах гэж юу болж байна. Би хөдөө, тэр хоёр чинь тус тусдаа. Хамт ажиллахыг хэлж байна уу? Юу ярьж байна? гэж асуув. 

	Тэр хоёр бол танд итгэж юм ярина. Тэр яриаг манайд мэдэгдэж бай. Таныг одоо хуучин ажилд чинь оруулж өгнө. Хотод оруулж өгнө. Ийм л юм байгаа юм. Энийг та бол эрхбиш манай яамны ажлын аргыг мэддэг хүн байна. Та зөвшөөрнө байх гэж бодож байна гэв. 

	Би тэгээд бие хачин болсон. Би бол биеэ худалдаж амьдарч чадахгүй юм даа гээд гараад явсан” гэсэн байна. Генерал Гүнсэн Бат-Очирыг манай яамны ажлын аргыг мэддэг хүн гэсэн байна. Нөхөр Бат-Очир нэгэн үе Дотоод Яаманд ажиллаж байсан хүн юм билээ. Тэр яаманд ажиллаж байхдаа нэг ч хүнийг хэлмэгдүүлж байгаагүй гэж ярьдаг байсан юм. 

	Монгол Ардын Хувьсгалт нам бол ажилчин анги, хоршоолсон ард, хөдөлмөрийн сэхээтний хамгийн тэргүүний, ухамсартай хэсгийг нэгтгэсэн марксист - ленинист дайчин манлай, нийт ард түмний улс төрийн удирдагч гэдэг шүү дээ. Нам бол удирдуулах ба удирдах хэсгээс бүрддэг, Ш. Бат-Очирын хэлж байгаагаар нам бол намын хамт олон, удирдах хэсгээс бүрддэг. Миний бодож байгаагаар биднийг нам хэлмэгдүүлсэн гэхлээр намыг бүрдүүлж байгаа хоёр хэсэг хоёулаа холбогдоно. Харин Ш. Бат-Очир “Намын түүхэнд гарч байсан алдаа завхралыг намын олон түмэн хэзээ ч хийж байгаагүй. Тэр нь дандаа намын удирдах хэсгээс гаргаж байсныг түүх баталж байна”, “намын хамт олон, мөн түүний удирдах хэсэг хоёрын байрыг ялган салгаж ойлгодоггүйгээс одоо манайд намын удирдах хэсгийн бүх нүгэл хилэнцийг намын бүтээлч олон мянган шударга гишүүдэд хүлээлгэж дайран довтолж байна. МАХН, түүний олон арван мянган шударга, бүтээлч, үнэнч эх оронч гишүүдийг олон арван жил нам, төрийн толгой дээр сандайлан сууж, эзэрхийлж байсан Чойбалсанчид, Цэдэнбалтан нараас ялгаж ойлгохгүй байна” 

	 

	гэж байна. 

	Ш. Бат-Очир хэлэхдээ: “Д. Төмөр-Очирын намын эсрэг хэрэг"-ийг зохиосон улсуудад ний нуугүй хэлэхэд Моломжамц гуай ч оролцсон юм. Тэгээд жинхэнэ гардан зохиосон улсууд бол Бадамын Лхамсүрэн, Лувсанцэрэнгийн Цэнд, Цэдэнжав. Энэ улсууд жинхэнэ зохион байгуулсан" гэжээ. Ингээд Ш. Бат-Очир намын удирдлагад байсан эдгээр хүмүүс биднийг хэлмэгдүүлсэн гэж байна. Бид ч гэсэн НТХ-ны З дугаар бүгд хурлаас өмнө Д. Төмөр-Очирын хэргийг зохиосон гэж үздэг. Ингээд энэ хэргийг зохиоход Ю. Цэдэнбалын удирдлагаар идэвхтэй оролцсон хүмүүсийн нэр зааж ярьдаг, бичдэг. Ингэхлээр Ш. Бат-Очир ч гэсэн, бид ч гэсэн Д. Төмөр-Очирын хэргийг МАХН-ын удирдлага зохиосон гэж байна. Гэвч биднийг зөвхөн намын удирдлагад байсан Цэдэнбалтан нар хэлмэгдүүлээгүй, Монгол Ардын Хувьсгалт Нам хэлмэгдүүлсэн гэж бид үздэг. Үүгээрээ бидний үзэл бодол Ш. Бат-Очирын үзэл бодлоос ялгаатай. Миний бодлоор МАХН-ын удирдлагад байсан Цэдэнбалтан нар бүгд хурлаас өмнө Д. Төмөр-Очирын хэрэг гэгчийг зохиосон боловч Д. Төмөр-Очирыг МАХН-ын Төв Хорооны УТТ-ны болон Төв Хорооны гишүүний бүрэлдэхүүнээс гаргаж НТХ-ны нарийн бичгийн даргын үүрэгт ажлаас халах зэргээр хэлмэгдүүлээгүй билээ. Ю. Цэдэнбалын удирдлагаар зохиосон Д. Төмөр-Очирын хэрэг бол бүгд хурлаас шийдвэр гаргах “зөвхөн түүхий эд” байсан юм гэж би боддог. 

	МАХН-ын дээд байгууллага бол намын их хурал, түүний чөлөө цагт намын бүгд хурал байна. Ю. Цэдэнбалын удирдлагаар зохиосон Д. Төмөр-Очирын хэргийг НТХ-ны бүгд хуралд оруулсан билээ. НТХ-ны бүгд хурал түүнийг хүлээн авахгүй ч байх эрхтэй. МАХН-ын Төв Хорооны 1962 оны 3 дугаар бүгд хурал энэхүү “түүхий эд”-ийг үндэслэн “Д. Төмөр-Очироос намын эсрэг үйлдсэн ажил явууллага” гэдэг шийдвэр гаргасан юм. Ийм шийдвэр гаргаснаараа Д. Төмөр-Очирыг МАХН-ын Төв Хорооны УТТ-ны болон Төв Хорооны гишүүний бүрэлдэхүүнээс гаргаж НТХ-ны нарийн бичгийн даргын үүрэгт ажлаас халж хэлмэгдүүлсэн юм. Ш. Бат-Очирын бодлоор намын бүрэлдэхүүнд орж байгаа намын хамт олон, намын удирдах хэсэг хоёрын зөвхөн намын удирдах хэсэг нь алдаа завхрал гаргадаг, нөгөө хамт олон алдаа завхрал гаргадаггүй учраас намын алдаа гэж байдаггүй болж байна. Марксизм - ленинизмийг үндэслэгчдийн нэг В. И. Ленин хэлэхдээ: “Улс төрийн нам өөрийн алдааг хэрхэн үзэх нь намын уламжлалт чанар, буурьтай суурьтайн, түүнээс хэрэг дээрээ өөрийн анги, хөдөлмөрчин олон түмний өмнө хүлээсэн үүргүүдээ хэрхэн биелүүлж буйн нэн чухал, хамгаас зөв шалгуурын нэг мөн”. (В. И. Лениний зохиолын бүрэн түүвэр орос хэл дээр 41 дүгээр боть, 40 дэх тал) гэжээ. "Улс төрийн нам өөрийн алдаануудыг хэрхэн үзэх нь” гэж байгаа нь “намын алдаа” гэсэн хэрэг билээ. Намын өнгөрсөн үеийн туршлагыг шүүмжлэх явдлын ач холбогдол, түүнийг одоо болон ирээдүйд сургамж болгон ашиглах тухай Энгельсийн сургамж нь одоо ч гэсэн гойд чухал байна. Тэрээр бичихдээ: “Мне кажется абсолютно необходимым чтобы партия... подвергла критике свою прошлую деятельность. Таким образом училась бы действовать лучше. (боть 38. 436 дахь тал) “Нам өөрийн өнгөрсөн үеийн үйл ажиллагаанд шүүмжлэлтэй хандаж байх нь зайлшгүй чухал. Энэ бол цаашид улам илүү үр дүнтэй ажиллахад суралцаж буй хэрэг гэж би боддог” гэсэн байдаг. Энгельсийн бодлоор ийм шүүмжлэлд хязгаарлалт байхгүй бөгөөд намын үйл ажиллагааны нэг ч салбарыг шүүмжлэхийг хориглож болохгүй гэж байв. “Зөвхөн найз нөхдийнхөө бус (Үүнийг эргэлзэж болохгүй) өөрийн алдаа болон хүсмээргүй хандлагыг цаг тухайд нь харж засахын тулд үзэл санааны талаар эсрэг этгээдийнхээ бодол санааг анхаарч сонсох нь ухаалаг хэрэг” гэж байв. “Нам нь өөрийн өнгөрсөн үеийн үйл ажиллагааг шүүмжилж” гэж байгаа болохоор нам алдаа дутагдал гаргадгийг хэлж байна. Ингэхлээр нам алдаа гаргадаггүй, зөвхөн түүний удирдах хэсэг нь алдаа гаргадаг гэж Ш. Бат-Очир хэлж байсан нь буруу байна. Ш. Бат-Очир хэлмэгдэгсдийн материалын хохирлыг буруутнаас бүрэн нөхөн гаргуулах хэрэгтэй гэж үзэж “Оюун санааны хохирлыг хэзээ ч нөхөж чадахгүй болохоор материалын хохирлыг нь бүрэн нөхөхгүйгээр цагаатгах нь жинхэнэ бодитой болж чадахгүй юм", “1960-аад оны хэлмэгдэгсэд одоо бараг бүгдээр амьд сэрүүн атлаа жинхэнэ ёсоор цагаатгагдаж хохирлоо нөхүүлэн тэнхээрч чадаагүй дутуу ядуу тарчиг амьдарч л явна" гэжээ. Нөхөн олговрыг намын удирдах хэсгээс гаргуулаагүй, шүүхийн шийдвэр ёсоор намаас гаргуулсныг Ш. Бат-Очир хэлсэнгүй. Энэ нь нам хэлмэгдүүлсэн гэж шүүх үзсэн хэрэг билээ. Ш. Бат-Очир бичсэн зүйл дотроо “Жинхэнэ хэлмэгдэгсдийн дотроос зарим нэг хэсэг нь цагаатгагдсаныхаа дараа илүү эрх тушаал, гадаад, дотоодын өндөр шагнал, их хангамж зэргийг улсаас нэхэх болж шунахайрсан шаардлага тавих болсон зэрэг үйл явдал 1960-аад оны хэлмэгдлийг цагаатгах ажилд ямар нэг сөрөг нөлөө үзүүлж саармагжуулж байна” гэсэн байна. 

	Хэлмэгдэгсдийн холбооноос зохиосон амралтад амруулах, хүлээн авалтад оролцуулах зэрэг арга хэмжээнд Ш. Бат-Очир дуртай оролцож байв. Хэдэн онд болохыг мартжээ. Биднийг цэргийн амралтад амруулсан. Сайд нь Дорлигжав байсан. Тэнд Бат-Очир очоод архи хэтэртлээ уугаад амарч чадахгүй болоод буцаж ирсэн. Тэнд зочид буудалд биднийг байрлуулж сайхан амраасан. Би, Цоож гэдэг ахмад дайчинтай нэг өрөөнд орсон. Мөн Хандгайтад дан байшинд Эрдэнээгийн амралт гэж бидний нэрлэж байсан нэгэн амралт байсан. Энэ амралтад нэгэн удаа хэлмэгдсэн нэлээд хүн очсон. Энд мөн Ш. Бат-Очир очиж амарсан юм. Тэгэхэд хэлмэгдсэн Жамбын хүү оператор Солонго очиж, бидний зургийг авах боллоо. Энэ үед манай хэлмэгдэгсдийн холбооны тэргүүн нь Дашнамжил байсан. Тэрээр маргааш зураг авна. Ш. Бат-Очир, Д. Юмжав гуай нар хэлмэгдсэн тухайгаа ярина. Сайн бэлтгэж байгаарай гэсэн. Гэтэл шөнө бие муудаад хонов хэмээн маргааш өглөө нь Ш. Бат-Очир яваад өгсөн. Энэ юунаас болов оо? гэвэл хэрэв юм ярих болбол ХУ намаа муулах хэрэг болно хэмээгээд зугтаасан явдал байлаа. 

	Ханддоржийн ордонд болсон хүлээн авалт болон улаан загалмай нийгэмлэгээс зохиосон хүлээн авалтад бид оролцож, Ш. Бат-Очир зургаа татуулсан баримт байна. Ш. Бат-Очир ХУ намаа шинэчлэгдэж байгаа гэж элдвээр магтаж байснаас биш муулж байсан удаа үгүй билээ. Би нэгэн удаа Ш. Бат-Очирыг НАХЯ хэрхэн тагнаж байсан тухай баримт гаргаж тавьсан. Одоо түүнийгээ дахин тавимаар санагдлаа. Харин одоо тавихдаа МАХН-ын ТХ-ны УТТ-ны тогтоолыг үндэслэн ингэж тагнаж байхад Ш. Бат-Очир яагаад ХУ намыг магтаад байдаг юм бэ? гэдгийн баримт болгож байна. 

	НАХЯ-ны 2 дугаар хэлтсийн маш нууц мэдээнд дурдахдаа: 

	 

	Бат-Очирыг үндсэрхэх, үгүйсгэх үзлийн өнгөөр тагнан боловсруулах хэрэгт авч идэвхтэй тагнах, Алтанбулагийн САА-д эдийн засагчаар ажиллаж буй Г-г элсүүлэн авч, Бат-Очир дээр маршрутаар ашиглах, 

	— нууц Мандал, Толь нарыг Сэлэнгэ аппаратын даргад өөрөө гардан барьж Бат-Очирын хэрэг дээр чиглэсэн тодорхой даалгавартай ажиллах

	— Бат-Очирын харилцааг байнга судалж байх, шаардлагатай бол гүйцэтгэх ажлын техник байранд нь тавих зэрэг зорилгоор Бат-Очиртой айл зэргэлдээ суудаг жолооч Д., шуудан салбарын эрхлэгчийг судлах

	— Ерөөгийн САА-н клубийн хөгжмийн багш Гонгор овогтой Цэвээндорж нь Д. Төмөр-Очирын намын эсрэг ажиллагааг дэмжих, хятадын коммунист намын удирдагч нарын бодлогыг зөв гэх зэргээр ярьдаг тул энэ этгээд нь Бат-Очиртой ямар харьцаатайг судалж тогтоох

	— Бат-Очирын хэргийг Сэлэнгэ аппаратын даргад өөрөө шууд гардан боловсруулах ба боловсруулалтын явцад төвийн удирдлага, туслалцааг байнга авч боловсруулалтын байдлыг АХТ-ын дарга, орлогч дарга нарт тогтмол илтгэн танилцуулж, заавар зөвлөгөө авч байх. Справка зохиосон (Д) ХД, АХД-ын орлогч дарга бөгөөд 2 дугаар хэлтсийн дарга Д/ХЧ" 

	 

	гэжээ. ( “Монгол заяа” сонин. 1992. №16.)

	Ш. Бат-Очир ийм байр сууриа хамгаалсаар нас нөгчсөн билээ. ХУ нам гадаад явж эмчлүүлэх зэрэгт минь тусалсан гэж ярьж байсан. Нас барсан тухайг хэлмэгдэгсдийн холбоо мэдээгүй, сүүлд дуулсан билээ. “Д. Төмөр-Очироос намын эсрэг үйлдсэн ажил явууллага" гэдэг зохиомол хэрэгт холбогдон, түүний хамсаатан гэж хэлмэгдсэн нэгэн хүн маань ийм л хүн байсан юм даа. 

	 

	Миний бодоход: Ш. Бат-Очирыг хэн, яаж "боловсруулж” байсан баримт нь илүү сонирхолтой ажгуу. - С. Б.

	 


VII. СУГА ДЭВШИГЧ ЦЭДЭНДАМБЫН ГОТОВ БА ТҮҮНИЙ ДАРГА НАР

	 

	Энэ хэсгийн тухайд би бээр зохиолчтой төдийлөн санал нийлэхгүй байгаа тул бүлгийн төгсгөлд тайлбар хийх болно. Бас гарчгийн төгсгөл буюу "Ба түүний дарга нар”-ыг нэмэв. -С. Б.

	 

	Эрхүүгийн улсын багшийн дээд сургуульд хамт суралцаж байсан Цэдэндамбын Готов найз маань “Д. Төмөр-Очироос намын эсрэг үйлдсэн ажил явуулга” гэдэг зохиомол хэрэгт холбогдон “эсэргүү” нэр зүүх болсон үед надад хэрхэн хандах болсныг өгүүлье. 1962 оны 10 дугаар сарын 12-нд МУИС-ийн байгалийн ухааны тэнхим, нийгмийн ухааны тэнхимийн багш нарын намын үүрийн хурал болсон. 10 дугаар сарын 16-нд “Үнэн” сонинд “Д. Төмөр-Очирын хорт явуулгыг эрс жигшив” гэдэг гарчигтайгаар дээрх хурлын тухай мэдээ гарсан юм. Энэ мэдээнд дурдахдаа: 

	 

	“ Үндсэрхэг үзлийг эрс буруушаан хөдөлмөрчин олныг интернационалист хүмүүжлээр хүмүүжүүлэх ажлыг улам хүчтэй болгоход чиглэсэн МАХН-ын ТХ-ны удаа дараагийн тогтоол шийдвэрийг хянан үзэж, хүчингүй болгох гэсэн Д. Төмөр-Очирын үл бүтэх оролдлогыг шууд дэмжигч тус сургуулийн нам, улсын түүхийн тэнхимийн эрхлэгч агсан Д. Юмжав, мөн цагаар багшилж байсан Д. Доржсүрэн нарын эрүүл биш үзэл бодлогыг багш Чимидцэрэн, Содном, Готов нарын зэрэг намын гишүүд тодорхой баримт гарган шүүмжлэв. 

	Д. Юмжав, Д. Доржсүрэн нар хувьсгалт нам төрийг үндэслэн байгуулагч Д. Сүхбаатар, түүний шадар зүтгэгч Чойбалсангийн ролийг бууруулан үгүйсгэж, намын жанжин шугамыг эсэргүүцэж байсан оппортунист үндсэрхэх үзэлтэн нарыг манай нам төрийн гарамгай зүтгэлтэн байсан мэтээр оюутнуудад ойлгуулахыг оролдож байсан эрүүл бус үзэл санаа нь улс төрийн талаар тогтворгүй зарим багш нарт хүртэл нөлөөлснийг намын гишүүд хурцаар илрүүлэн шүүмжлэв” гэжээ. Мөн цааш нь “намын эсрэг Д. Төмөр-Очир өөрийнхөө бузар ажил явуулга үйлдэхдээ юуны өмнө намын нэгдэл нягтралыг задлан удирдлагын нэр хүндийг бууруулж, эрх тушаал ахиж, төрийн эрхийг гартаа авах гэсэн алсын бодолтой хорон санаагаа биелүүлэхийг горилж явсан юм. Энэ хорт зорилгодоо манай сэхээтнүүдийг ашиглахыг аль болохоор оролдож байлаа. Гэвч сэхээтэн бид түүний мэхт урхинд урхилагдаагүй, гутамшигт байдалд ороогүй юм. 

	Зөвхөн Д. Юмжав, Д. Доржсүрэн мэтийн улс төрийн талаар тогтворгүй ганц зарим этгээд л Д. Төмөр-Очирыг аялдан дагалдаж намын эсрэг ажил явуулгад нь тусалж байлаа.” 

	 

	гэжээ. 

	 

	“Хүний мөсөөр муу, овжин зальхай, биеэ тоож, овойн сагсуурдаг, боловсон хүчнийг дайран доромжилдог, муу муухай зан чанарыг нь гишүүн Сандуйжав, Готов, Батсуурь нарын зэрэг олон нөхөд хурц тодорхой баримтаар илрүүлэн шүүмжлэв 

	 

	гэж бичсэнийг үзээд намын гишүүн Готовын нэр хоёр ч удаа гарч Д. Төмөр-Очир, түүний хамсаатан Д. Юмжав, Д. Доржсүрэн нарыг тодорхой баримт гарган илрүүлэн шүүмжиллээ гэж баярлан Ц. Готовыг итгэлтэй хүний дансанд оруулсан нь лавтай. 

	Тус сургуулийн ректор Н. Содном, декан Ц. Готов нар намайг их сургуулиас халж байгаа тухай танилцуулахад Ц. Готов хэлэхдээ “Юмжав бүтээлтэй юм хийгээгүй, хамт ажиллахад халгаатай хүн” гэх зэргээр хэлж байсан юм. Юмжав намайг муу ажиллаж байна гэсэн шүүмжлэл огт гарч байгаагүй, би эсэргүүцсээр байтал сайн ажиллаж байна гэж намын үүрийн бүх гишүүдийн хурлын тогтоолд тэмдэглэж байсан удаа бий. Миний удирдаж байсан тэнхим нь БНМАУ-ын түүхийн кабинет байгуулсан гэж сайшаагдаж байлаа. Мөн тэнхимийн ажлын тайлангуудыг хэлэлцэхэд намайг сайн ажиллаж байсан гэж дүгнэж байсны дээр Юмжав, Готов нарыг доцент болгох санал тавья гэж тэнхимийн хурал дээр санал гарч ирэхэд Ц. Готов Юмжавыг доцент болгох нь зүйтэй гэж байсан бөгөөд миний эрс татгалзсанаар бид хоёрын аль алиныг доцент болгох санал няцаагдсаныг тус тэнхимд ажиллаж байгаа багш нар мэднэ. Тус хурал дээр Д. Төмөр-Очирыг буруушааж, намайг шүүмжилсэн Ц. Готов намын нэгдлийг идэвхтэй хамгаалсан хүн болж зохих оноог авсан бөгөөд цаашид дэвшин өндөр албан тушаалд ажиллахад нь тус болсон биз. Ц. Готов, Д. Төмөр-Очирынд биеэр очиж аргагүйн эрхээр түүнийг бүгд хурал дээр шүүмжилсэн болохоо мэдэгдэн тал засахыг оролдож байсныг тэмдэглэх нь зүйтэй. 

	Ц. Готов бид хоёр эртний танил, Эрхүү хотын улсын багшийн дээд сургуульд хамт 3 жил суралцсан билээ. Тэр 1950 онд тус сургуульд орсон, манай доод курс, Балжирийн Лигүү бид хоёр нэг курсийнх. Бид гурав түүхийн ангид сурч байсан. Эрхүүгийн Перовская гудамжинд байдаг тус сургуулийн дотуур байранд нэг өрөөнд ч амьдарч байв. Иймээс би түүний оюуны чадавх, хувийн зан чанарыг сайн мэдэх билээ. 

	Готов маань ямар бүтээлтэй юм хийсэн хүн бэ? “Социализмын үед төрийн үүрэг бүдгэрсэн, эрх баригч нам хэт төржсөн нь бүхэнд илэрхий болов уу? гэж сурвалжлагчийн хэлэхэд Ц. Готов түүнийг үнэн гээд: “Одоо болоход их хурлын аппаратын орон тоо ч ор нэрийн төдий цөөхөн байж. Орон нутгийн хурлуудыг шалгах, зааварлах хүч хомсхон байсан. Тогтсон журам байсангүй. Төр тэртээ дээр, төр нь намд байраа тавиад өгчихсөн явжээ” гэсэн байна. Үүнээс үзэхэд АИХ-ын тэргүүлэгчдийн дарга, нарийн бичгийн дарга нар маань ор нэрийн төдий аппараттай, хэнийг хөдөлмөрийн баатар болгох, хэнд ямар одон медаль хүртээхийг Сайд нарын Зөвлөл, Намын Төв Хороо л мэддэг, УТТ-ны тогтоол гарсны дараа зарлиг гардаг, Сүхбаатарын одонгоос ойн медаль хүртэл бүгд адилхан. АИХ-ын тэргүүлэгчдийн дарга, нарийн бичгийн дарга нар зарлигт гарын үсэг зурна. АИХ-ын Тэргүүлэгчдийн дарга, хөдөлмөрийн баатар, гавьяатын тэмдэг, одон медалиудыг гардуулан өгдөг байжээ. Гадаадын элчин сайдаас итгэмжлэх жуух бичиг гардан авна. Ц. Готов төрийн тамга хадгалж байжээ. 

	Ц. Готов дарга нарынхаа хэлсэн зарим зүйлийг гүйцэтгэдэг байжээ. Үүнд: жишээ нь Ц. Готов хэлэхдээ: 

	 

	“Ж. Самбуу гуай байнга энэ тэр гээд үүрэг өгөөд байх биш. Самбуу дарга дээр ажлаар орсон хүмүүс Готовтой уулз гэнэ. Готовоос асуу гэлээ гээд ирэх удаа бишгүй. Тэгэхлээр болж бүтэж байгаа юм байх гэж санадаг байв. (Өнөөдөр, 1998. 04. 09) гэжээ. Ц. Готов өөрийн нь хэлж байгаагаар иймэрхүү үүрэг гүйцэтгэдэг байжээ. “Цэлгэр том өрөөнд Самбуу гуай, Цэдэнбал, Батмөнх дарга төрийн дээд шагнал одон медаль гардуулж, эсвэл аль нэг улсын элчин сайдын итгэмжлэх жуух гардан авч, хажууд нь та зогсож... “Ийм зураг”-ийг монголчууд андахгүй” гэж сонин сурвалжлагч бичжээ. Ж. Самбуу, Цэдэнбал, Батмөнх нарын дэргэд ажиллаж байсан үеийнхээ тухай та дурдвал ямар вэ? гэж сурвалжлагчийн асуухад “1964 онд намын түүхийн институтийн эрдэмтэн нарийн бичгийн даргаар ажиллаж байлаа. МАХН-ын Төв Хороо дуудсан. Надаас асуугаа ч үгүй. АИХ-ын тэргүүлэгчдийн нарийн бичгийн даргаар томилоод шууд л ТХ-ны бүгд хуралд суу гэсэн. Олны мэддэг тэр бүгд хурал болж байсан юм. Сурмаажав надтай монгол рабфак төгссөн сургуулийн нөхөр. Тэр маань намын “эсэргүү” болж би албан тушаал өгсөж таарсан юм даг” гэсэн бий. Ц. Готов цэдэнбалтан нарын итгэл найдварыг үнэхээр хүлээсэн учраас түүнээс юу ч асуусангүй. Ц. Готов ч гэсэн энэхүү өндөр албыг хашиж чадна гэж өөрийн хүчинд итгэж байсан учраас ямар нэгэн тайлбар хэлээгүй шууд НТХ-ны бүгд хуралд орсон бололтой. Энд Сурмаажавын тухай яах гэж хэлж байгаа юм бол? Готов тэр хоёр рабфакт сурч байсан нь үнэн. Ц. Готов рабфакт оччихоод ээждээ “Харахаас хар утаа, хангинахаас хар төмөр, хазахаас хар талхтай газар” байна 

	 

	гэж “Готовынхон” гэдэг өгүүлэлд дурсан ярьсан бий. (Өнөөдөр, 1998. 04. 09). 

	Ц. Готовын суга үсрэн дэвшсэн нь Б. Сурмаажавын намын “эсэргүү” болсонтой яагаад таарав гэвэл Б. Сурмаажав дарангуйлагч Ю. Цэдэнбалтай өрсөлдсөн учраас намын “эсэргүү” болж харин Ц. Готов Д. Төмөр-Очир, түүний хамсаатан нартай тэмцэхэд найдвартай түшиг болсон зэргээс Ю. Цэдэнбалын үзэл санаа, үйл ажиллагааг дэмжих найдвартай хүн гэж итгэсэн учраас шууд л дэвшсэн болов уу? Ю. Цэдэнбалын алдаа дутагдалтай эвлэрч түүнийг аялдан дагалдаж, тусгай хангамж бусад хишгийг нь хүртчихээд явж байсан явдал нь Ц. Готовын хувьд тэнгэрийн умдаг атгасантай адил хэрэг байсан биз. Ц. Готов бол түүхч хүн. Тэгэх тусмаа МАХН-ын түүхийг зааж байсан багш хүн. Дэлхийн ба монголын түүхэнд Чингис хааны гүйцэтгэсэн үүрэг, нэг хүнийг тахин шүтэх явдал, манай намын шинж чанар, хувьсгалт нууц бүлэг, байгууллагыг үүсгэн байгуулахад Д. Сүхбаатар, Х. Чойбалсан, Бодоо, Данзан нарын гүйцэтгэсэн үүрэг, намын ТХ-ны УТТ-ны ноцтой алдаа бүхий зарим тогтоолууд зэрэг нам, улсын түүхийн чухал асуудлууд бол олон талаас нь бүтээлчээр шүүн хэлэлцэж, нөхөрсөг маргааны аргыг өргөн хэрэглэн боловсруулбал зохих асуудлууд байсан гэдгийг ойлгох ёстой хүн байсан бөгөөд МАХН-ын түүхийн сурах бичгийн төслийг хэлэлцэхэд гарсан бодол санааг Д. Төмөр-Очир, түүний хамсаатан гэгч хүмүүсийг буруушаахад ашиглаж болох эсэхийг мэдэж байвал зохих эрдэмтэн хүн билээ. Тухайлбал: “БНМАУ-ын түүх ба утга зохиолыг сургуулиудад зааж байгаа байдлын тухай “Ардын унших бичгийн тухай” (1949), “Манай намын бодлогод харш үзэл санаа, үг өгүүлэл гарч байгаа тухай” (1956) намын ТХ-ны УТТ-ны тогтоолуудад ноцтой алдаанууд байсан гэдгийг МАХН-ын түүхийг зааж байсан багш нар мэдэж, тэдгээрийг хянан үзэх нь зүйтэй тогтоолууд гэж ярилцдаг байсан билээ. Үүнийг Ц. Готов ч мэдэж байсан байж таарна. Ц. Готов нь Д. Төмөр-Очир, Ш. Бат-Очир, Д. Доржсүрэн, Ж. Төмөрбаатар, Авирмэд, Д. Юмжав бид нарыг бүгдийг сайн танина. Адилхан багшийн ажил хийж байсан улс. Д. Төмөр-Очир академич, профессор цолтой, Ш. Бат-Очир, Төмөрбаатар бид гурав дэд эрдэмтний зэрэгтэй, С. Авирмэд эрдмийн зэргийг хамгаалах гэж байсан улс. Монгол улсын их сургуулийн багш нарын намын үүрийн хурлаар НТХ-ны захидлыг хэлэлцэх өдрөөс өмнө биднийг хөдөө цөлөх шийдвэр гарсныг Ц. Готов сайн мэдэж байв. Олон жил сургуульд сурч олонх нь эрдмийн зэрэг хамгаалсан сайн танил нөхдөө мэргэжлийн ажлаасаа халагдаж хөдөө цөлөгдөх болж байхад монгол сэхээтнийг төлөвшүүлэх тухай сэдвээр эрдмийн зэрэг хамгаалсан Ц. Готовт ямар бодол төрж байсан бол? Юу ч гэсэн Ю. Цэдэнбал, түүнтэй шадарлагчдын зохиосон “Д. Төмөр-Очироос намын эсрэг үйлдсэн ажил явуулга” гэдэг хуурамч хэргийг сайшаан дэмжихээр шийдэж дээрх хурал дээр биднийг шүүмжилсэн биз ээ. Ардын хөрөнгөөр олон жил сурч эрдэм ном эзэмшсэн сэхээтнээ намын эсрэг этгээд гэж нэр хоч зүүж гүтгэн хэлмэгдүүлснээр монгол сэхээтэн төлөвшихөд тус болно гэж бодож байсан юм болов уу? Зөвхөн Цэдэнбализмд үнэнч сэхээтнийг төлөвшүүлэхийг хүсэж байсан юм бол уу? Ардчиллын төлөө тэмцэж буй монгол сэхээтнээ зэвсгийн хүчээр нухчин дарах зорилготой “Нийслэлд нийгмийн хэв журам сахиулах онц арга хэмжээний тухай” зарлигийн төслийг 1990 оны 3 дугаар сарын 9-нд цугларсан олон дарга нарт АИХ-ын тэргүүлэгчдийн нарийн бичгийн дарга Ц. Готов уншиж сонсгосон билээ. Энэхүү зарлигийг уншиж байхдаа Ц. Готов юу бодож байсан бол. Хоолой нь зангирахгүй уншиж байсан биз. Ардчиллын алтан хором алдагдахын даваан дээр байсан энэ өдөр ардчилсан хүчнүүдийн тэмцлийг дэмжсэн хүмүүс засгийн газрын гаднах талбай дээр эрх баригчдыг огцрохыг шаардан жагсаж Сүхбаатарын талбай руу эгэл жирийн хүмүүсийн цуваа урсан ирж байлаа. Тэд засгийн ордныг тойрон хашхирч, улмаар засгийн газрын хойд гудамжаар зүүн тийшээ цувж, биеийн тамирын ордны гудамжаар урагш явж төв замаар баруун тийш эргэн банкны баруун талаар зүүн тийшээ эргэж Дотоод Яамны өмнө очиж, өөрсдийн шаардлагыг тавьж улмаар засгийн ордны дэргэд эргэн очсон энэ цуглаанд би анд нөхөр Хорлоо зэрэг хүмүүстэй хамт оролцож байсан юм. Ингэж Ардчиллын нэгэн алтан хараацайн хэлснээр “Монголын ард түмэнд олдож байгаа үүлэн чөлөөний нар шиг ардчиллын алтан хором алдагдахын даваан дээр гарч” ирсэн үед Эрхүүгийн улсын багшийн дээд сургууль төгсөгч хоёрын нэг нь болох Цэдэндамбын Готов ард түмнийхээ эсрэг цэрэг зэвсэг хэрэглэх зарлигийг уншиж, нөгөө нь болох Данзаны Юмжав миний бие ардчилсан хүчнийг дэмжсэн олон түмний хамт жагсаж явлаа. Ц. Готов намайг “бүтээлтэй юм хийгээгүй хүн” гэж шүүмжилсэн нь ойлгомжтой. Ю. Цэдэнбал 1962 оны 1 дүгээр сарын бүгд хурал дээр Д. Төмөр-Очирыг “Манай бэлтгэгдсэн боловсон хүчин”, “Бараг онолч” гэх шиг овойлгон магтаж зүтгэж байгаад НТХ-ны үзэл суртал хариуцсан нарийн бичгийн даргаар тавиулаад хэдхэн сарын дараа 1962 оны 9 дүгээр сард түүнийг буруушааж хэлмэгдүүлэхдээ “Д. Төмөр-Очир хувийн ашиг завшааныг улс төрийн эрх ашгаас дээгүүр тавьдаг бэртэгчин этгээд юм. Түүний бие НТХ-ны нарийн бичгийн дарга байх хугацаандаа бүтээж базаасан юмгүй“ (НТХ-ны нууц захидалд тэмдэглэснээр Д. Ю.) гэж үнэлж байсан. Ю. Цэдэнбал түүнтэй шадарлагчид Д. Төмөр-Очирын хамсаатан гэж биднийг хэлмэгдүүлэхдээ: “Гагцхүү аман дээрээ гоёч үг ярьж, ажил дээрээ нам, ард түмнийхээ ач тусыг хариулдаггүй, амьдралаас хол тасархай, улс төрийн талаар тогтворгүй зарим этгээд Д. Төмөр-Очироос намын эсрэг үйлдсэн ажил явуулгын түшиг тулгуур болж марксизмд харш үзэл санааг нь хуваалцах байв”. (НТХ-ны нууц захидал) гээд цөөн тооны тийм зожиг этгээдийн тоонд Ш. Бат-Очир, Д. Доржсүрэн, Ж. Төмөрбаатар, С. Авирмэд, Д. Юмжав нарыг оруулсан байна. Ю. Цэдэнбал, түүнтэй шадарлагчид биднийг ингэж үнэлж байхад намайг сайн ажиллаж байна гэж үзээд доцент болгох саналыг дэмжиж байсан Ц. Готов, “Д. Төмөр-Очироос намын эсрэг үйлдсэн ажил явуулга" гэдэг хуурамч хэрэгт холбогдохоор минь “бүтээлтэй юм хийгээгүй хүн” гэж шүүмжилж Ю. Цэдэнбал, түүнтэй шадарлагчдад өндрөөр үнэлэгдсэн билээ. Ц. Готов намайг “хамт ажиллахад халгаатай хүн” гэж шүүмжилсэн нь бас ойлгомжтой. Д. Төмөр-Очир шударга зарчимч шүүмжлэлийг дэмжин сайшааж, шударга биш, намд хортой шүүмжлэлийг эсэргүүцэж намыг олон жил бугласан “идээ б эр”-нээс нь цэвэрлэхийн тулд хурц шүүмжлэл тавьж байв. Ийм хүнийг Ю. Цэдэнбал, түүнтэй шадарлагчид хамт ажиллахад халгаатай хүн гэж үзэлгүй яахвэ. Чухам ийм учраас “хов хөөцөлдөн үймүүлэх, хавь ойрдоо ажиллаж байгаа хүмүүсийг ч хардаж сэрдэх, үл итгэх байдал гаргаж хамт ажиллахад маш халтай бөгөөд бусдыгаа улаан цайм гүтгэдэг, хэлсэн үгнээсээ буцах, буруугаа бусдад тохдог хүн гэдэг нь бүгд хурлын гишүүдийн шүүмжлэлээс бүр ч тодорхой боллоо" гэж НТХ-ны захидалд тэмдэглэсэн бий. Монгол Улсын Их сургуулийн удирдлагын дутагдлыг нам, засгийн удирдах хүмүүстэй хийсэн уулзалт болон бусад хурал зөвлөгөөн дээр баримт түшиглэн шүүмжилж байсан минь тус сургуулийн удирдлага, түүний дотор декан Ц. Готовт таалагдаагүй хамт ажиллахад халгаатай хүн болж байсан биз. “Эсэргүү" нэр зүүн явсан жилүүд бол эд материал, сэтгэл санааны талаар миний хувьд маш хүнд жилүүд байлаа. Үүнийг сайн мэдэх Дарамын Төмөр-Очир гуай чиний дотнын нөхөд Ц. Готов, Б. Лигүү нар чинь чамд яаж тусалж байна даа? гэж олон удаа асуудаг байв. Эрхүүгийн нэг дээд сургуульд хамт суралцаж байсан Цэдэндамбын Готов намын үүрийн хурал дээр намайг таны хамсаатан боллоо гэж харамсан буруушааж, бүтээлтэй юм хийгээгүй, хамт ажиллахад халгаатай хүн гэж дүгнэж, 10 жилийн дунд сургууль, Эрхүүгийн улсын багшийн дээд сургуульд нэг анги курст суралцаж байсан Балжирын Лигүү “намайг уриагүй байхад манайд битгий ирээрэй” гэж захиж байсан гэдгийг би хэлж байв. 

	1995 оны 2 дугаар сарын 7-нд гарсан “Би юугаа ярих юм, Самбуу гуайн тухай бич” гэдэг өгүүлэлд, “1964-1990 оны хооронд Ардын Их Хурлын Тэргүүлэгчдийн даргаар Ж. Самбуу, Ю. Цэдэнбал, Ж. Батмөнх, АИХ-ын нэгдүгээр орлогчоор С. Лувсан гуай ажиллаж байв. Хэний ч үед Ардын Их Хурлын тэргүүлэгчдийн нарийн бичгийн даргаар нэг л хүн, тухайлбал Цэдэндамбын Готов ажиллаж байсан. Курт Вальдхайм алба хэргэмийнхээ тухайд “Дэлхийн ганцхан алба" гэж нэгэнтээ бичсэнчлэн, Ц. Готовын хааж явсан алба монголдоо ганцхан, түүнд таарч тэнцэх хүн нь ч зөвхөн Готов гуай л байдаг мэт санагдмаар үе байсан юм" гэж бичжээ. 

	“Хулганад муураас хүчтэй амьтан байхгүй гэвэл би зөвшөөрнө. Монголд Вальдхаймтай зүйрлэх төрийн том зүтгэлтэн Цэдэндамбын Готовоос өөр байхгүй гэвэл би зөвшөөрөхгүй”.

	Ц. Готов АИХ-ын дарга агсан Ж. Самбуутай 7, Ю. Цэдэнбалтай 10, Ж. Батмөнхтэй 6 жил, С. Лувсантай 2 жил хамт ажиллажээ. АИХ-ын тэргүүлэгчдийн дарга байсан Ж. Самбуу, Ж. Батмөнх, нэгдүгээр орлогч байсан С. Лувсан нарын аль алин нь намын нэгдлийг хамгаалах нэрийдлээр Ю. Цэдэнбалын дутагдалтай эвлэрч, түүнийг аялдан дагалдаж байсан улс билээ. Нарийн бичгийн даргаар нь 7 жил ажилласан хүн бол АИХ-ын тэргүүлэгчдийн дарга Жамсрангийн Самбуу билээ. Самбуу гуайг энх тунх байхад академич болгох санал хүртэл гарч байлаа. Өөрөө л ихэд дургүйцсэн гэдэг гэж сурвалжлагчийн хэлэхэд Ц. Готов: “Тэгэх үндэс бүрэн бий. Ямар ч атугай цолгүй том эрдэмтэн" гэсэн нь бий. Мөн Ц. Готов ярилцлагад хэлэхдээ: 

	 

	“Самбуу гуай бол хосгүй хүн. Бараг л бичиг муутай хүн гэцгээдэг. Монголоор алдаагүй, цэвэрхэн, ямар сайхан бичнэ гэж бодно. Монгол амьдралын мэдлэгээр Самбуу гуайг бараадах хүн тэр үедээ байгаагүй, одоо бүр ч үгүй биз” 

	 

	гэсэн байна. 

	Гэндэн, Дэмидийн хувьсгалын эсэргүү хэрэг бол монголын амьдралд гарсан томоохон үйл явдал билээ. Гэндэн, Дэмид нараар толгойлуулсан хувьсгалын эсэргүү бүлэг гэгчид холбогдож, эхний хэсэгт дайчлан баригдсан 14 хүнийг салгаж мөрдөн байцаалтыг түргэвчлэн дуусгаад бүх цэргийн жанжны орлогч Лхамхүүгийн Дарьзав, Ерөнхий сайдын хоёрдугаар орлогч Гончигийн Самбуу, Цэргийн Яамны жанжин штабын дарга Жигдэний Малж, Улсын Прокурор ба төв театрын дарга Мөрдэндэвийн Ядамсүрэн, Ардын Гэгээрлийн яамны сайд Цэндийн Баттөмөр, Засгийн газрын нарийн бичгийн дарга Чоймболын Өлзий-Очир, Хуягт бригадын дарга Даржаагийн Жамъянжав, бүх цэргийн эмнэлгийн дарга Лувсандашийн Дэндэв, Намын Төв Хорооны тэргүүлэгч гишүүн, Тээхийн дарга Дамдины Яндаг, Хоршоодын холбооны орлогч дарга Ёндоны Жигмэд, Жанжин штабын 3 дугаар газрын дарга байсан Банзрагчийн Очирбат, Баргын хэмээх Цэрэнгийн Өлзий, Дорнод аймгийн Яамны дарга байсан Оргийн Шагдар, Бага хурлын тэргүүлэгч байсан Долгоржавын Ламжав нарт Дотоод Яамны тусгай хэлтсийн дарга Насантогтох ял төлөвлөж, Чойбалсан баталжээ. Самбуу нарын 14 хүний хэргийг Улсын Дээд Шүүхийн өргөтгөсөн ба хаалттай хурлаар 1937 оны 10 дугаар сарын 18-21-ний өдөр таслан шийтгэжээ. 

	 

	“Шүүхийн процесс яаж явсан тухай тодорхой материал олдсонгүй. Шүүхийн архивд байхгүй, бараг гардан явуулсан Дотоод Яам тэмдэглэл хөтөлсөнгүй, мөрдөн байцаалтад бүрдүүлсэн материалаараа болгосон бололтой” 

	 

	гэж “Гурван түмэн хүний амь” гэдэг номдоо Тогоочийн Гэндэн бичсэн байна. (Номын 133 дахь тал). Дээр дурдсан хүмүүсийн хувь заяа юугаар төгсөв? “Улаан од” сонины 1988 оны 10 дугаар сарын 15-ны өдрийн дугаарт эдгээр хүмүүсийг таслан шийтгэсэн тогтоолыг бүрэн эхээр нь нийтэлсэн байна. Үүнд: Оргийн Шагдараас бусад хүмүүст буудан алах ял оногдуулсан байна. Улсын бага хурлын тэргүүлэгчдийн 60 дугаар хурлын тогтоолоор “... зальт Ламжавын амийг хэлтрүүлэхээс гадна эдний бусад нэр бүхий ялтан нарын... амь гуйсныг хэрэгсэх үгүй болгох бээр тогтов” гэсэн байна. 2005 онд гарсан “Хэлмэгдсэн заяа-10” номд Д. Доржсүрэн бичихдээ: “Бас нөхрийнхөө зөвлөсөн ёсоор 1937 оны 10 дугаар сард хамгийн анх таслан шийтгэгдсэн “Арван дөрвийн хэрэг” гэгчийн өмгөөлөгч байсан Ж. Самбуу гуайтай 2 удаа уулзаж тэднийг хэрхэн мөрдөж байцаасан хийгээд эрүү шүүлт тулган тамлан зовоосон эсэх, ер нь үзэж харсан зүйлээ, болсон явдлыг тодорхой дурсан ярьж өгөхийг хүссэн боловч “Би өмгөөлөгч байгаагүй” гэхээс өөр олигтой юм хэлж өгөөгүй. Намайг ийм хүүхдээрээ шахам амьтан тэр хувьсгалын эсэргүү гэж чухам юу байсныг яаж мэдэх вэ гэсэн маягтай л хандаад байсан даа. Үүнийг би бас зохиогч нөхдөдөө ярьж байсан (Уг номын 130 дахь тал) гэжээ. 

	“Утга зохиол” сонины 1992 оны 9 дүгээр сарын 28-ны дугаарт зохиолч Гүнсэнгийн Донид, Нанжаагийн Лхагва нарын бичсэн “Үнэнийг хэлэхэд үйлийн лайтай учирсан нь” гэдэг өгүүлэл гарсан. Д. Доржсүрэн сэтгүүлчийн асуултад хариулахдаа: “Би түүх бичихдээ: Гэндэн, Дэмид нарын эсэргүү бүлэг байхгүй гэдгийг архивын баримт бичигт тулгуурлан баталсан юм. Тэгсэн энэнээс болоод байцаах нь тэр. “14-ийн хэрэг" гэгчийн өмгөөлөгчөөр Ж. Самбуу байсан юм санж. Ж. Самбуу нэг юм шивнэхлээр Моломжамц надаас асуух, би хариулах жишээтэй. Ганц асуултад л хоёр цаг хариулж билээ. Энэ хурлын явцыг тусгай тасгийн эрхлэгч Санжаажамц юу ч үлдээлгүй бичиж явсан. Ингэж л би хар дансанд орсон” гэжээ. “14-ийн хэрэг" гэгчийн өмгөөлөгч байгаагүй гэж Ж. Самбуугийн хэлсэн нь үнэн юм уу? “хосгүй хүн" гэж Ц. Готовын магтаад байгаа Ж. Самбуу худлаа хэлмээргүй юм. 

	Гэтэл “14-ийн хэргийг таслан шийтгэсэн тухай дээрх тогтоолд” таслан шийтгэх хурлыг Улсын яллагч дор Довчин, Пунцагдорж, олон нийтийн яллагч Найдан, хэрэгтний өмгөөлөгч дор Самбуу, Дашдэндэв нарыг хэрэглэж, хувьсгалын эсэргүү тагнуулын байгууллагын хэргийг таслах нь” гэсэн байв. Ингэхлээр нөхөр Самбуу өмгөөлөгчөөр ажилласан нь гарцаагүй батлагдаж байна. Д. Доржсүрэн 14-ийн хэрэгт холбогдсон хүмүүсийг хэрхэн мөрдөн байцаасан хийгээд эрүү шүүлт тулган зовоосон эсэх, ер нь үзсэн харсан зүйлээ, болсон явдлыг ярьж өгөхийг хүссэн байна. Гэтэл Ж. Самбуу яагаад энэ тухай огт ярьж өгсөнгүй вэ? Өмгөөлөгчөөр оролцсон хүн энэ бүгдийг мэдээгүй байж болох уу? Мэдэж байсан нь тов тодорхой. Тэгвэл яагаад энэ тухай ярихгүй байна вэ? “14-ийн хэрэг" гэдэг бол манай түүхэнд гарсан том яргалал байсан билээ. Ийм нүгэлт явдалд оролцсоноо нуухын тулд энэ тухай яриагүй биз. Т. Гэндэн шүүн таслах ажлын завхралын тухай "Гурван түмэн хүний амь” гэдэг номдоо тодорхой бичсэн байна. Ж. Самбуу гэмгүй 12 хүнийг буудан хорооход хувь нэмрээ оруулсан хүний нэг мөн байна. Тэр хувьсгалын эсэргүү гэж шийтгүүлж буй хүмүүсийг өмгөөлөн хамгаалсан үг хэлээгүй, яллагчийг дэмжиж байсан нь лавтай. Монгол амьдралын мэдлэгээр Самбуу гуайг бараадах хүн тэр үедээ байгаагүй гэж Ц. Готов хэлж байна. Тэр монгол амьдралын мэдлэгт нь илэн далангүй бусдад хэлчхэж болохгүй, нууж дарж байхаас өөр аргагүй тийм зүйл байдгийг дээрх баримт харуулж байна. Ингэхлээр Ж. Самбуу бол улс төрийн том хэрэгт холбогдуулан бусдыг хэлмэгдүүлж байсан хүн юм байна. Х. Чойбалсангийн үеийнх шиг шууд алах нь багассан боловч нэр төрийг нь гутаан, бүх насаар нь мөшгөн хэлмэгдүүлж хавчин байсан Ю. Цэдэнбалын үед Лоохууз, Нямбуу, Сурмаажав нарын хэрэгт холбогдсон Дэжидбалын Баасанжавын өмгөөлөгч Бираадамба хэлэхдээ: “хэрэгт холбогдуулан гаднаас нэмэлт бичиг баримт олж аваагүй, авах ч шаардлагагүй байлаа. Харин хэргийн бүрдэл, хуулийн зүйл ангийн хувьд улсын яллагчаас хийсэн дүгнэлтийн талаар маргах зүйлгүй. Харин Баасанжав нь ЭХТА-гийн 54-н “а”-д заасан гэмт хэргийн субъект болж чадахгүй юм гэж бодож байна. Чухам яаж шийдэх нь шүүх хурлын эрх хэмжээний асуудал” гэж байсан юм. 

	Самбуу гуай “Малчдад санамж” номоо их ажлынхаа хажуугаар яаж бичсэн юм бол? гэж сурвалжлагчийн асуухад Ц. Готов хариулахдаа: “Зөвлөлтөд элчин сайд байхдаа бичсэн гэдэг. Түүнийг үзээд маршал Чойбалсан, Элчин Самбуу ийм юм бичиж байхад та нар юм бичдэггүй гэж сайд нарыг зэмлэж байсан удаатай” гэжээ. Энэ үнэн зүйл үү?

	“Улс төр”-ийн сонины 2007оны 9 дүгээр сарын 034(094) дугаарт гарсан “Хэлмэгдлийн түүхэн хариуцлагыг МАХН, зөвхөн МАХН хүлээх ёстой” гэдэг өгүүлэлд дурдахдаа: “МАХН-ын Төв Хорооны, 1937 оны дөрөвдүгээр хурлын тогтоолоор, “... зохиогч нь эсэргүү дайсан болсон авч тэдгээрийн туурвисан бүтээлүүд нь эрдэм шинжилгээний суурь бүтээл учраас” яаж ч өөлөөд шатаан устгах жагсаалтад хамруулж чадаагүй ном, зохиолын, "... зохиогчийн нэрийг арилгах буюу өөрчлөх” ёстой гэж шийдвэрлэжээ”. Дээрх сонины 2007 оны 11 дүгээр сарын 042 (102) дугаарт “монголчуудын үндэсний соёлын бүтэн үеийг МАХН таслан сүйтгэсэн түүх” гэдэг материал нийтлэгджээ. Энд бичихдээ: С. Шагжийн “Монгол үсгийн дүрмийн толь бичиг"-т гаргасан МАХН-ын ТХ-ны шийдвэр байна. Сүүлд Дорж мээрэн нарын хамтран туурвисан “Малчин ардын мал маллагааны арга туршлага, зөвлөгөө” номын нэрийг жаахан өөрчлөөд, 1945 онд Ж. Самбуу даргын нэрээр гаргаж байсан гашуун бөгөөд үнэн явдлыг Ардын багш Чимидийн шавь Тээврийн Яамны сайд асан Батсүхийн Энэбиш нар харамсан ярьдаг. Үүнийг хөдөөгийн Пэрлээ, Жүгдэрийн Данзан нар ч батлан ярьдаг байв” гэжээ. Эдгээрээс үзэхэд Жамсрангийн Самбуу нь Дорж мээрэн, гүүш Бат-Очир нарын эрдэмтдийн туурвисан "Малчин ардын мал ажиллагааны арга туршлага, зөвлөгөө” гэдэг номын нэрийг жаахан өөрчлөөд өөрийн нэрээр гаргасан байна. Энэ бол бусдын бүтээлийг хулгайлсан эрүүгийн гэмт хэрэг юм. Эрүүгийн хуулийг батлах тухай АИХ-ын тогтоолд нь Ж. Самбуу өөрөө гарын үсэг зурж 1961 оны 4 дүгээр сарын 1-нээс эхлэн мөрдсөн Эрүүгийн хуулийн 106 дугаар зүйлд заахдаа: Шинжлэх ухаан, уран зохиол, хөгжмийн зэрэг бусдын бүтээлүүдийг өөрийнхөө нэр дээр гаргах (хулгайлах), хууль бусаар хэвлэх, тараах, зохиолчийн хувийн ба эд хөрөнгийн эрхийг ноцтой зөрчих, түүнчлэн зохиолд хамтарсан зохиолчоор оролцоогүй атлаа тийм эрх эзэмших буюу хамтарсан зохиолчоор оролцуулахыг шаардвал нэг жил зургаан сар хүртэл хугацаагаар засан хүмүүжүүлэх ажил хийлгэх буюу хоёр мянган төгрөг хүртэл торгох, эсхүл олон нийтийн өмнө буруушаана” гэсэн байна. Цолгүй боловч том эрдэмтэн хүн маань бусдын бүтээлийг хулгайлсан байна. Энэ мэтчилэн бусад эрдэмтний бүтээлүүдээс ингэж хулгайлсан зүйл үүнээс өөр байхгүй гэх үндэс байна уу? НТХ-ны 1962 оны 2 дугаар бүгд хурал дээр “Ж. Самбууг цаашид ийм том ажил дээр байлгаад байх уу, үгүй юу гэдэг бол зарчмын чухал асуудал гэж би үзэж байна. Заавал, нэг зөнөг залгасан өвгөнийг Ардын Их Хурлын Тэргүүлэгчдийн даргаар байлгаад байхын шаардлагагүй болжээ. Үүнд төдий л их бодол болж, ном уншаад, амьтан хүнтэй зөвлөөд байхын хэрэг алга” гэж Д. Төмөр-Очир хэлжээ. (Үнэн. 1990. 09. 26) Мөн бүгд хурал дээр Т. Гэндэн шүүмжлэхдээ: “Нөхөр Самбуу нас нь дээр гарчээ. Өргөдөл гаргаж чөлөө гуйвал баяр хүргэлгүй яах вэ?” гэсэн байна. 

	С. Баатарын бичсэн “Эх орончид ба Цэдэнбал” (УБ. 2005) номд: “Намын Төв Хорооны, УТТ-ны гишүүдийн дотор эх орныхоо хөгжилтэй мөр зэрэгцэн, нам, улсын удирдлагын үүргийг биелүүлж чадах хөг нь өнгөрсөн зарим хүмүүс чухамдаа Цэдэнбал даргын ивээл тэтгэмжээр суусаар л байна. Ийм хүмүүсийн тоонд нөхөр Самбуу гуайг оруулж болно. Нөхөр Самбуу гуай настай хүний буурь намбаараа түрий барьж бас л дураараа аашлан удирдлагын хоцрогдмол, үхширмэл дутагдлыг өмгөөлөн хамгаалж суудаг болсон юм. Улсынхаа нэр төрийн үүднээс Самбуу гуайн төлөө нүүр улайх явдал олон хүнд тохиолддог байх аа” гэсэн шүүмжлэлийг эш татжээ. (Номын 132 дахь тал). 

	МАХН-ын ТХ-ны УТТ-ны 1970. 09. 24-ний хурлаар “Орос монгол толины хавсралт”-д Ц. Дамдинсүрэнгийн мянган жилийн харьцуулсан хүснэгтийн тухай хэлэлцэхэд Ж. Самбуу хэлэхдээ: “... их хэрэгтэй, сонирхолтой байдлыг ашиглаж тольд заавал байх шаардлагагүй зүйл оруулсан байна... өсөж яваа залуучуудад хэрэгтэй зүйлийг оруулахын оронд буруу зөрүү зүйлийг оруулж хийсэн нь тэднийг төөрөгдүүлэх аюултай юм” гэсэн байна. (С. Баатар. Эх орончид ба Цэдэнбал. 341 дэх тал). “Утга зохиол, урлаг” сонины 1988 оны 12 сарын 16-ны дугаарт ардын дайсан Баасанжавын (НТХ-ны дарга байсан) толгойлсон “Улаанбаатарын төв” хэмээх эсэргүү бүлгийн хэргийг 1941 оны 2 дугаар сарын 19-нд таслан шийтгэсэн тухай өвгөөдэй Дамдинсүрэн бичжээ. Энэхүү хэрэгт Лосол (Чойбалсангийн баруун гар байсан), Пунцагдорж (улсын прокурор), Цэрэндорж (Шүүх яамны сайд), Ширнэн ( Мал ба газар тариалангийн яамны сайд), Эрэнцэн (мөн яамны сайд ч байсан, Улаанбаатар хотын намын хорооны дарга), мал ба газар тариалангийн яамны дэд сайд өвгөөдэй Дамдинсүрэн, Сэнгэдорж (Эвлэлийн төв хорооны дарга), Цогтзанаа ( Завхан аймгийн намын хорооны дарга), Гомбо (Дотоод явдлын яамны ажилтан) нар холбогджээ. Таслан шийтгэх хурлын протокол үйлдэнэ гэж түр завсарлахад шоронгийн нэгэн өрөөнд хамт түгжигдсэн Цэрэндорж, Эрэнцэн бид гурав өөр зуур хэдэн үг солив. (өвгөөдэй Дамдинсүрэн бичиж байна Д. Ю.). Би ч амьд гарахгүй биз дээ гэж Эрэцэнгийн ярьсныг сонсоод надтай бараг ойролцоо юм үзэж дээ, хөөрхий гэж бодлоо. 

	— Би бол урвасан тэрсэлсэн энэ тэр хэрэг хийгээгүйн хувьд та нөхдийн адил аа. Гэхдээ хачин их нүгэлтэн юм шүү. Лувсаншарав бид хоёр тусгай комиссын даргын орлогч байлаа. Дарга Чойбалсангийн далайлт, тушаалаар гэм зэмгүй мянга мянган сайхан хүнд буудан алах, удаан хугацаагаар хорих ял зааж, хэлмэгдүүлсэн буруутай билээ. Бид гурав тэр булай хэргийнхээ төлөө амьд үхсэн ялгаагүй нам, ард түмний өмнө хүлээх ялтай этгээд мөн. Намайг өнөөдөр буудлаа ч гэсэн тэр хэрэгтээ цаазлагдлаа гэж санана гэж нөхөр Цэрэндорж (Шүүх яамны сайд)-ын хэлснийг сонсоод, “машид оносон шударга үг” гэж бодсоноо одоо ч тодхон санаж явдаг гэж өвгөөдэй Дамдинсүрэн бичжээ. Ингэж нөхөр Эрэнцэн нь Улаанбаатарын төв гэдэг эсэргүү бүлгийн гишүүн гэж баривчлагдан цаазлагдсан байна. Түүний гэргий яагаад Жамсрангийн Самбууг үзэж чаддаггүй байсныг тодруулахыг оролдов. Түүний охин энэ тухай мэдэхгүй байлаа. Тэр тухай мэдэж болох 90 настай нэг хөгшин бий. Түүнтэй таныг ярилцуулъя гэв. 

	2011. 08. 30-нд тэр хөгшинтэй би ярив. Эрэнцэн гуайн авгай яагаад Самбуу гуайг үздэггүй байсан юм бэ? гэж асуухад минь, Үзэхгүй байдаг нь аргагүй шүү дээ. Эрэнцэн гуайг Мал ба газар тариалангийн яамны сайд байхад Самбуу тус яамны хэлтсийн дарга байсныг би сайн мэдэж байна. Яамны орлогч сайд хийж байсан уу, үгүй юу? гэдгийг мэдэхгүй ээ. Тэгээд сүүлдээ яамны бичээч байсан Долгорсүрэн дотоод яаманд шилжин бичээч хийсэн, мөн яамны зарлага байсан Лувсанпэрэнлэй ДЯ-нд шилжин дежур болсон. Орчуулагч Гомбо нь баригдсан. Яамны орос сургагч нутаг буцсан. Гэтэл Ж. Самбуу баригдаагүй Элчин сайд болсон учраас Ж. Самбуу түүний нөхрийг баригдахад оролцсон хүн гэж Эрэнцэн сайдын авгай бодоод Ж. Самбууг үздэггүй байсан биз гэж 90 нас хүрсэн Ж. Арьяахүү надад ярьсан билээ. 

	Цэдэндамбын Готов нарийн бичгийн даргаар нь ажиллаж байсан Жамбын Батмөнх ямар хүн байсныг авч үзье. МАХН-ын ТХ-ны гуравдугаар (1990) бүгд хурал дээр тавьсан Ю. Цэдэнбалын тойрон хүрээлэгчдийн үйл ажиллагаанд өгөх улс төрийн дүгнэлтийн тухай илтгэлд Ж. Батмөнхийн тухай хэлэхдээ: “Ж. Батмөнх 1990 онд хуралдсан МАХН-ын ТХ-ны 8 дугаар бүгд хурлаар улс төрийн товчоо бүрэлдэхүүнээрээ огцрох хүртэл 16 жил нам, төрийн дээд байгууллагад, сүүлийн 6 жил нь НТХ-ны Ерөнхий нарийн бичгийн дарга, БНМАУ-ын АИХ-ын тэргүүлэгчдийн даргаар ажилласан байна. Ж. Батмөнх СнЗ-ийн дарга байхдаа Ю. Цэдэнбалыг аялдан дагалдаж, түүний ажил, зан байдал, улс төр, ёс суртахууны дутагдалд санаа амарлингуй хандаж байжээ. 

	Ж. Батмөнх МАХН-ын ТХ-ны 8 дугаар бүгд хурлаас НТХ-ны Ерөнхий нарийн бичгийн даргаар сонгогдсоныхоо дараа, НТХ, түүний улс төрийн товчоог мэдлэг чадвартай, шинэ сэтгэлгээтэй, залуу боловсон хүчнээр зоригтой сэлбэн шинэчлэх замаар Ю. Цэдэнбалын үеийн үзэл баримтлал арга барилаас шийдвэртэй салж чадаагүй юм. ЗХУ, социалист бусад оронд социализмын Сталинч загварыг таягдан хаях, өөрчлөн байгуулалтын үйл явц эрчимтэй өрнөж байхад түүнээс дүгнэлт хийж, тус орны оюуны бүхий л шилдэг хүчийг дайчлан нийгэм, эдийн засаг, улс төр, оюун санааны амьдралд гүнзгий шинэчлэл хийх, чиг баримтлалыг боловсруулан хэрэгжүүлж бас чадсангүй. Тэр шинэ нөхцөлд хуучин аргаар идэвхгүй ажиллаж байсны улмаас нийгмийн тогтворгүй байдал, улс төрийн хямралын шинж улам газар авч, эцсийн эцэст НТХ-ны Улс төрийн Товчоог бүрэлдэхүүнээрээ огцроход хүргэсэн билээ. Энэ бүхэн бол намын өмнө Ж. Батмөнхийн хариуцах ёстой гол алдаа мөн гэж үзэж байна (Үнэн 1990. 06. 30) гэжээ. 

	Б. Нямбуу МАХН-ын ТХ-ны ерөнхий нарийн бичгийн дарга, БНМАУ-ын АИХ-ын тэргүүлэгчдийн дарга Ж. Батмөнхөд үүнээс бүүр өмнө 1987 оны 8 дугаар сарын 28-нд бичсэн захидалдаа: 

	 

	“Ж. Батмөнх Намын бодлогын залгамж чанар гэдэг нэр томьёог хэрэглэж, Ю. Цэдэнбалын үйл ажиллагааг үргэлжлүүлнэ гэдэг нэг ёсны андгай тангараг тавьсандаа туйлын үнэнч, тууштай бат зогссоор ирлээ... Өнгөрсөн бага хугацаанд улс орныхоо олон жилийн хоцрогдмол, царцанги, хөшүүн, эрүүл биш байдал, ажлын алдаа дутагдлыг арилгах, засаж залруулах алхам хийгээгүйгээр барахгүй, нэгэнт үеэ өнгөрөөж, түмний шившиг болсон Ю. Цэдэнбалын дэглэмийг илэрхий хамгаалан үргэлжлүүлэх замд эргэлт буцалтгүй орсон нь тодорхой боллоо”... 

	“Ю. Цэдэнбалын хэтэрхий шударга биш бузар хэрэг явдлуудыг мэдэхийн сайнаар мэдэж байгаа атлаа ард түмнээсээ нуун далдалж, өмгөөлөн хамгаалсаар байгаагаас нь үзэхэд өөрөө бас үнэнч биш байдал гаргаж байна” 

	 

	гэж байсан нь амьдралд батлагдлаа. Лоохууз, Нямбуу, Сурмаажав нарын бүлгийн хэрэгт холбогдсон, ЭЗДС-д тэнхимийн эрхлэгчээр ажиллаж байсан Д. Баасанжавын тухай Ж. Батмөнх НАХЯ-нд гаргасан тодорхойлолтдоо: 

	 

	“... мэргэжлийн хувьд муу биш багшид тооцогдож байсан. Гэвч зан байдал хийсвэр, биеэ тоосон, хариуцлага, сахилга батын талаар хөнгөн, зарчимч биш, шүүмжлэлд дургүй, дутагдал гаргасан хүнийг хаацайлах явдал нэг биш удаа гаргасан, оюутны хүмүүжлийн ажилд оролцдоггүй, нөхдөдөө халамжгүй, мөнгөнд шунахай, өнгөрсөн хичээлийн жилд илүү цагийн мөнгөний тооцооны талаар Баасанжавын гаргасан өргөдөл гомдол дуусаагүй, энэ бүхэн даварсаар нам, улсын эрх ашигт харш, гэмт хэрэг үйлдэхэд хүргэсэн байна” (Ил товчоо. 08. 20-31) 

	 

	гэж буруушаажээ. 2000 онд хэвлэгдсэн “Хэлмэгдсэн заяа-17”-д Лоохууз нарын хэрэгт холбогдон Тэнхимийн эрхлэгчээсээ чөлөөлөгдсөн ЭЗДС-даа жирийн багшаар үлдсэн Г. Ойдовжамцыг тус сургуулийн ректор байсан Ж. Батмөнх дахин хэлмэгдүүлж ажлаас халсан тухай гарсан байна. Үүнд: Г. Ойдовжамц бичихдээ: анх НХШХ-ны хурлаар орж, арга хэмжээ авхуулснаас хойш төлөвлөлтийн тэнхимийг (анхных нь эрхлэгч би байсан) татан буулгаж, статистикийн тэнхимтэй нийлүүлж, би жирийн багшаараа 8 жил ажиллаад, 1973 оны 6 сарын сүүлчээр юм даг, хаврын шалгалт дуусаж, багш нарын түрүүч амарч байсан үе. Нэг өглөө өрөөндөө ажлаа хийж байтал, сургуулийн эрдмийн зөвлөлийн хуралд намайг дуудлаа, би ихэд гайхаж, тэр зөвлөлийн гишүүн биш намайг яагаад тэнд дууддаг билээ хэмээн очсон чинь эрдмийн зөвлөлийн гишүүд бүгд цугларчихсан, захирал Ж. Батмөнх намайг ормогц хурлыг нээгээд 

	 

	“Өнөөдрийн хурлаар Ойдовжамцын тухай хэлэлцэнэ. Улс төрийн хэргээр намаас арга хэмжээ авагдсан хүн оюутнуудтай ажиллаж болохгүй, иймд Ойдовжамцыг багшаас халж, өөр ажилд шилжүүлэх саналтай байна. Эрдмийн зөвлөлийн гишүүд юу гэж үзэж байна? Асуудал байвал асуу, санал бодлоо хэл” 

	 

	гэдэг юм байна. Би ч дуудсан учрыг ойлголоо. Эрдмийн зөвлөлийн гишүүд бие бие рүүгээ харж, намайг гайхан ширтэцгээж байсан даа, тэгээд нэг ч хүн асуулт тавиагүй, нэг ч хүн санал бодлоо хэлээгүй юм. Ж. Батмөнх надад хандаж, чамд хэлэх үг байна уу? гэсэн шиг санана. Би ийм шийдвэрийг хэн гаргаж байгаа юм бэ? гэж асуусан. Тэгэхэд Ж. Батмөнх сургууль шийдвэрлэж байгаа юм хэмээсэн. Би ийм ёс байхгүй гэж хэлээд, шууд хурлаас гараад явснаа тод санаж байна. Маргааш өглөө Ж. Батмөнх дуудаад ихэд учирлан, чи одоо амраад, намар хүрээд ир, тэр үед чиний цалинг бууруулахгүй, мэргэжлийн ажилд шилжүүлнэ гэж билээ. Би ч зөвшөөрч амралтаа аваад явсан хэрэг. Дээрх эрдмийн зөвлөлийн 10 гаруй багш нарыг (физикийн Цэрэн, философийн Нямдорж, эдийн засгийн Занабазар, орос хэлний Бадамсүрэн, Алтанзагас, математикийн Чимидцэрэн мэтийн) ажлаас халсан, улс төрийн шалтгаантай нь ганц би байсан юм. Ийнхүү Ж. Батмөнх МУИС-ийн ректороор ганцхан сар ажиллахдаа хийсэн дорвитой ажил нь ийм л юм даа. 1973 оны намар би ажилдаа орлоо. Сонсвол нөгөө Ж. Батмөнх маань хэлтсийн эрхлэгчээр дэвшээд өгчээ. 8 дугаар сарын 27, 28-ны үед байх. ТХ дээр Ж. Батмөнх дуудаж байна гэв. Яваад очихоос яах вэ, очлоо, тэгсэн чинь урьдын учирлаж байсан Ж. Батмөнх биш болжээ. Ж. Батмөнхийн иймэрхүү зан ганц над дээр биш өөр хүн дээр харагдаж байсан нэг баримтыг дурдахад: Ц. Лоохууз гуай Хөвсгөлийн цөллөгөөс Улаанбаатарт ирээд, намайг УБ-т суулгаж өгөөч гэж Ж. Батмөнхөд өргөдөл бичиж өгөхөд, Батмөнх хариулахдаа, Ц. Лоохуузыг анх нутаг заасан газарт нь (Өвөрхангайн Сантад) 14 хоногийн дотор явуул гэж хариу өглөө гэж Лоохууз гуай надтай тааралдаад ярьж байсан юм. Намайг ТЭХҮГЯ-нд, харьяа институтдээ эрдэм шинжилгээний ажилтнаар томилолт өгч билээ. Энэ хүрээлэнд би тэтгэвэрт гартлаа ажилласан. Миний мэргэжлийн биш байгууллага учир надад хэцүү л байсан. Гэхдээ тэнд олон жил чадахаасаа чадахгүйг нь хүртэл зүтгэсэн... би гагцхүү Ж. Батмөнхөд үнэн голоосоо гомдож явдаг, намайг хазайсан дээр нь түлхэж, булсан дээр нь нэмж хүрз шороо хаясан хүн дээ. Ер нь хүнийг албан тушаалаас авч хаяхад хуйвалдаан зохиож байгуулж байсан монголын туршлага багадаагүй, бас хүнийг албан тушаал дэвшүүлэхэд бас хуйвалдаан болсон гэж боддог, ямар ч гэсэн Ю. Цэдэнбалын шууд татлага явагдсан нь гарцаагүй. Ж. Батмөнхийг нам төрийн албанд хүрэхэд: “аргагүй ийм ажилд очих чадвартай, хүнлэг чанартай хүн” гэж хэлэх хүн түүнтэй хамт ажиллаж байсан хүмүүс дунд нэг ч хүн байхгүй гэдгийг би баттай хэлж чадна (Номын 151, 152 дахь тал). 

	Юмжав би 1990 оны 3 дугаар сарын 7-нд МАХН-ын ТХ-ны ерөнхий нарийн бичгийн дарга, АИХ-ын тэргүүлэгчдийн дарга Ж. Батмөнх, МАХН-ын ТХ-ны улс төрийн товчооны гишүүн, БНМАУ-ын СнЗ-ийн дарга Д. Содном нарт дэлгэрэнгүй өргөдөл бичиж, түүндээ НТХ-ны Улс төрийн Товчоо, 1990.01.18-ний тогтоолдоо “БНМАУ-ын түүх ба утга зохиолыг сургуулиудад зааж байгаа байдлын тухай”, “Ардын унших бичгийн тухай, манай намын бодлогод харш үзэл санаа, үг өгүүлбэр гарч байгаа тухай”, НТХ-ны Улстөрийн Товчооны тогтоолуудад шүүмжлэлтэй хандаж, хянан үзсэнийг үндэслэн, үндсэрхэх үзлийг эрс буруушааж, хөдөлмөрчин олныг интернационалист хүмүүжлээр хүмүүжүүлэх ажлыг улам хүчтэй болгоход чиглэсэн тогтоолыг хянан үзэхийг оролдсон гэж намайг буруушаасан зэмлэлийг хүчингүй болгож, намайг цагаатгахыг хүссэн билээ. 

	МАХН-ын ТХ-ны тэргүүлэгчдийн 1990 оны 5 дугаар сарын 18-ны тогтоолоор Төмөр-Очирын хамсаатан гэж хэлмэгдсэн хүмүүс, түүний дотор намайг цагаатгасан билээ. Ингэхлээр цагаатгагдахаасаа 2 сар 11 хоногийн өмнө Ж. Батмөнх, Д. Содном нарт өргөдөл өгсөн байна. Намайг цагаатгахтай холбогдуулан намын хянан шалгахын ажилтан Лхагвасүрэн надтай уулзахдаа таны өргөдлийг хүлээн аваад, СнЗ-ийн дарга Д. Содном, Юмжавын асуудлыг авч хэлэлцэх нь зүйтэй гэсэн утгатай зүйл цохсоныг надад үзүүлж байсан. Харин Ж. Батмөнхийн хариу алга гэж байлаа. 

	Би, миний өргөдөл яасан тухай НТХ-ны ажилтан нараас сураглаад олоогүй. Ж. Батмөнх ардчиллын талын хүмүүст дургүй учраас миний өргөдлийг устгасан болов уу гэж боддог. 

	Ж. Батмөнх бид хоёр эртний танил, адилхан багш учраас уулзаж учирч, ярилцаж байдаг байсан. Түүний нэг хүү нь миний хөгшний даасан ангид суралцаж байсан. 

	Ж. Батмөнхийн өндөр албан тушаал хашиж байсан сүүлийн өдрүүдэд монголын ардчилсан холбооны 10 гишүүн, ардчилал, эрх чөлөөний төлөө өлсгөлөн зарласан юм. Үүнтэй холбогдуулан “Нийслэлд нийгмийн хэв журам сахиулах онц арга хэмжээний тухай” гэсэн нэртэй зарлигийг боловсруулсан байна. 

	Энэ зарлигийн төслийг 3 дугаар сарын 9-ний үдээс хойш Улс төрийн Товчооны гишүүд, орлогчид, АИХ-ын тэргүүлэгчид, СнЗ-ийн гишүүд, хуулийн төв байгууллагын дарга нар цугларч хэлэлцжээ. Зарлигийн гол санаа улс төрийн өлсгөлөн зарласан хүмүүсийг хүчээр хөөн тараах, 1990 оны 7 дугаар сарын 1 хүртэл Улаанбаатар хотод хөл хорих явдал байсан байна. Уг зарлигийг яаралтай батлан гаргая гэсэн хүмүүс ч байсан байна. Уг зарлигийг батлан гаргахыг татгалзсан хүмүүс ч олон байжээ. 

	“Үндэсний дэвшил” сонины 6 дугаар сарын 19-ний дугаарт гарсан, “Ардчилсан хувьсгалын түгшүүрт өдрүүд” гэсэн өгүүлэлд дурдсанаар энэ хурал дээр НАХЯ-ны сайд байсан А. Жамсранжав: 

	 

	“Амь насаараа дэнчин тавьсан эдгээр хүмүүс, тэднийг дэмжсэн хүмүүстэй хүчээр харьцах нь буруу юм. Энэ нөхцөл байдлыг улс төрийн замаар зохицуулахаас өөр арга байхгүй. Хэрэв энэ зарлиг батлагдах юм бол энгийн номхон ард иргэд, цэрэг цагдаагийн хооронд мөргөлдөөн гарна. Ард түмнийхээ эсрэг цэрэг зэвсэг хэрэглэх тушаал би өгч чадахгүй!"

	 

	гэсэн санаатай үг хэлжээ. “Өнөөдөр сонин”-ны 1993 оны 3 дугаар сарын 10-ны дугаарт гарсан “Улс төрийн Товчоо огцорч болно” гэсэн өгүүлэлд энэ зарлигийг батлан гаргахыг татгалзсан хүмүүс олон байсны заримыг дурдахдаа: 

	 

	“НАХЯ-ны сайд Жамсранжав: “Монголын ард түмний хэсэг үрс хүүхэд өлсгөлөн зарлаад заримынх нь бие муудаж эхэлж байх ийм мөчид би буу барьсан цагдааг тэдний эсрэг хөдөлгөх зүрх хүрэхгүй байна. Харин намайг энэ албан тушаалаас чөлөөлж өгөхийг хүсье” гэж үнэн сэтгэлээсээ хэлэх шиг болсон. Гадаад Яамны сайд Ц. Гомбосүрэн: би бодохдоо, өөрчлөлт шинэчлэлтийг улс төрийн аргаар зохицуулан шийдвэрлэх юм байна гэж үзэж байсан. Гэтэл ийм зарлиг гаргавал зэвсгийн хүчээр магадгүй цус урсгаж байж шийдвэрлэхэд хүрэх нь ээ! Ийм байдлыг гадаадын олон улс зөвшөөрөхгүй нь мэдээж гэж хэлсэн. 

	Мөн СнЗ-ийн дарга Ш. Гунгаадорж, орлогч дарга Ч. Сүрэн нар ер нь ийм зарлиг гаргах ямар шаардлага байна вэ?! гээд Улс төрийн Товчооны гишүүд яагаад өөрчлөгдөж солигдож болдоггүй юм бэ?!, наад зах нь НТХ-ны хэвлэл “Үнэн сонин"-нд нэр зааж шүүмжлэгдсэн дарга нарыг сольж болохгүй юу?!, тэр ч байтугай Улс төрийн Товчоо бүрэн бүрэлдэхүүнээрээ огцорч болохгүй юу?! Ардчилсан хүчнийхний тавьж байгаа нэг шаардлага нь тэр шүү дээ! Тэрчлэн намын онц их хурал хуралдуулах, үндсэн хуульд өөрчлөлт оруулах талаар тавьж байгаа саналыг хүлээн авахад юу нь болохгүй байх вэ? гэхчлэн ярьцгаасан. 

	Энэ маягаар олон хүн тодорхой санал шүүмжлэл хэлсний дараа Ж. Батмөнх дарга Улс төрийн Товчоо бүрэлдэхүүнээрээ огцорч болно, үндсэн хуульд өөрчлөлт оруулах асуудлыг ч хүлээн авч болохгүй яах вэ, энэ зарлигийг батлан гаргах эсэх талаар ч тодорхой саналуудыг харж үзье" хэмээн хэлсэн юм. 

	Яг тэр үед нь БХЯ-ны сайд Д. Моломжамц босон, та тэгвэл энэ үгээ өнөөдөр орой багтааж бүх ард түмэндээ радио телевизээр мэдэгдэж хэлэх нь зүйтэй гэж санал тавьсныг бас олон хүн дэмжиж ярьсан. Ийнхүү онц байдал тогтоох тухай зарлиг төслөөрөө үлдэж, Улс төрийн Товчоо огцрохоо мэдэгдэж тэр оройдоо Ж. Батмөнх дарга бүх ард түмэндээ хандаж үгээ хэлж, өлсгөлөн зогсож, өнөөдрийн төрийн шинэ тогтолцоо үүсэх нөхцөл бүрдсэн хэмээн хэлж болно 

	 

	гэж сонинд бичжээ. 

	Ж. Батмөнхийн толгойлж байсан МАХН-ын ТХ, дээрх зарлиг боловсруулах группийг түүний толгойлж байсан АИХ-ын тэргүүлэгчдийн хэлтсийн дарга Б. Чимидээр ахлуулан байгуулсан байна. Ингэхлээр энэ зарлигийг Ж. Батмөнхийн шууд удирдлагаар боловсруулж, хэлэлцүүлсэн байна. Энэ бол Цэдэнбалын дэглэмийг илэрхий хамгаалан үргэлжлүүлэхийг хүсэж байсан хүний хийх хэрэг билээ. Ж. Батмөнх чухам ийм хүн байлаа. Энгийн номхон иргэд ардчиллын төлөө тэмцэж байсан хүчнүүд, цэрэг цагдаагийн хооронд мөргөлдөөн гаргаагүй явдлыг Ж. Батмөнхийн гавьяа мэтээр үзэж, түүнийг ардчилалд их тус хүргэсэн хүн гэж үзэх нь үндэсгүй юм. Цэдэнбалын дэглэмийг илэрхий хамгаалан үргэлжлүүлж, ардчилсан хүчний эсрэг цэрэг зэвсэг хэрэглэн дарахыг завдаж байсан Ж. Батмөнхийг ардчиллын төлөө цогтой тэмцэгч гэж өргөмжилж түүний хөшөөг хүртэл босгосон нэгэн цагийн том эндүүрэл байсан бөгөөд энэ эндүүрэл хэзээ нэгэн цагт засагдах нь дамжиггүй. 

	 

	Жич: Хоёр баримтыг жишээ татъя. 

	1. Ж. Батмөнх ЭЗДС-ийн захирлаар ажиллаж байхдаа олон эрдэмтэн багш нарыг ийнхүү илчлэн хэлмэгдүүлж байсан төдийгүй эрдэм чадвар бүхий олон эдийн засагчдыг нэгэн дор төвлөрүүлж болохгүй юм гэдэг үндэслэлээр ЭЗДС-ийг татан буулгах асуудлыг санаачлан сэдсэн байх магадлалтай байдаг. Үүгээрээ ч нэр нүүр олж, дээшээ дэвших оноо авсан байж болох. 

	2. Ю. Цэдэнбалыг огцруулснаас хойш “сэхээтний төөрөгдөл”, “намын эсрэг бүлэг” гэгч нэрийн дор хэлмэгдүүлсэн хүмүүст шүд зуун хандаж, Ц. Лоохуузыг бүх ялын хугацаагаа дуусгаад байхад заавал “дахин цөлөх”-ийг удаа дараа шаардаж, гүйцэтгүүлж байсныг хэрхэн үзэх болж байна? Ерөөс Ж. Батмөнхийн үед улс төрийн хэлмэгдэгч нэг ч хүнийг цагаатгаагүйгээр барахгүй Зөвлөлт гүрэнд перестройка өрнөөд өөрчлөлт шинэчлэлт хийхийг шаардаад байхад ч Батмөнхийн толгойлсон Монголын нам төр дарангуйллын хатуу дэглэмтэйгээ тас зууралдаад, тэднийхээ ч бухимдлыг төрүүлээд байсныг юу гэх хэрэг вэ? гэсэн олон асуудлууд байдгийг дурдахгүй байх аргагүй. - С. Б. 

	 

	 

	Анх ардчилал гарч байхад өвгөн минь “нэг ч монгол хүний хамраас цус гаргаж болохгүй гэж” хэн нэгэн хүнтэй утсаар ярьчхаад гарч яваад ажлаа өгөхөөр болоод ирж байсан юм. (“Ардчилал” сонины 2009 оны 4 дүгээр сар) гэж Ж. Батмөнхийн гэргий хэлсэн байдаг. Ж. Батмөнх нэг ч монгол хүний хамраас цус гаргаж болохгүй гэж үзэж байсан гэж үү? Хэрэв тийм юм бол яах гэж “Нийслэлд нийгмийн хэв журам сахиулах онц арга хэмжээний тухай” буюу ардчилсан хөдөлгөөнийг хүчээр дарах агуулга бүхий зарлигийн төсөл боловсруулж хэлэлцүүлсэн юм бэ? Аргагүйн эрхэнд Улс төрийн Товчоо огцорч цус гаргалгүй өнгөрсөн бус уу? Ямартай ч өмнө нь олон монгол хүнийг хэлмэгдүүлж байсныг түүх гэрчилнэ. “Алаг хорвоо" сонины (1998 оны 15-16 (74) дугаарт), "ардчиллын эцэг Ж. Батмөнх ихэр төрсөн гэнэ ээ" гэдэг Ж. Батмөнхтэй хийсэн ярилцлагыг нийтэлжээ. Ж. Батмөнх ардчилсан хөдөлгөөнийг устгах, нухчин дарах санаа надад байгаагүй гэсэн байна. 

	Хэн ч үл мэдэх жирийн багшийг нутгархаж Цэдэнбал дээш нь татаж гаргасан гэсэн яриа байдаг гэж сурвалжлагчийн хэлэхэд, Ж. Батмөнх хариулахдаа: - Өвгөн даргатай би танил байгаагүй ээ! Уулзаж ч байгаагүй ээ. Би УБДС, ЭЗДС, НДС, МУИС 1951-1972 онд багш, орлогч захирал, ректороор ажилласан. Гэнэт л дуулаад НТХ-ны ШУ, Боловсролын хэлтсийн даргаар тавьсан юм. ТХ-нд очоод 10 сар болсны дараа СнЗ-ийн орлогч даргаар томилоход би татгалзсан. “Миний хүчрэх алба биш, чадахгүй” гэсэн боловч, УТТ-ор оруулж, “бүгд хамтраад зүтгэнэ” гэж өвгөн дарга хэлээд шууд томилсоон... нутгархаж Цэдэнбал дээш нь татаж гаргасан гэсэн яриа байна гээд энэ талаар бодол санааг асуусан нь тодорхой байна. Ж. Батмөнхийн хариултаас үзвэл Цэдэнбал нутгархаж намайг дээш нь татаж гаргаагүй гэх атлаа түүнийгээ баталсан зүйл огт байхгүй байна. Таныг СнЗ-ийн орлогч даргаар томилоход хүмүүс Цэдэнбал дарга залгамжлагчаа олжээ гэсэн яриа гарсан гэлцдэг гэхэд, өвгөн дарга юу гэж бодож байсныг би мэдэхгүй, ажлаас өөр сэдвээр ярилцаж үзээгүй, тэр үед би өөрийгөө ийм албанд очно гэж зүүдлээ ч үгүй хүн гэсэн байна.

	Ж. Батмөнх дарга малчдаас юм асуухдаа амьдрал мэдэхгүйн харгайгаар нүүр улаймаар хачин үг хэлснийг Дэжид хажуугаас нь залруулж өгсөн хэмээн Баянхонгорын Бор, ТХ-ны 8 дугаар бүгд хурал дээр ярьж байсан. (Ц. Лоохууз. Ойр гишгэж хол харж явъя. 163 дахь тал) гэж байлаа. Улсын багшийн дээд сургуульд сурч байсан нэгэн нөхөр багш Батмөнх лекц уншиж буй танхимаа хэрхэн эзэмдэж байсан тухай надад ярихдаа, багш ярьж л байдаг, бид сонссон юм бараг байхгүй, өөр хоорондоо ярих буюу өөр зүйл хийдэг ч байсан гэж байв. Г. Ойдовжамц, Д. Баасанжав, Ц. Лоохууз, Д. Юмжав нарт Ж. Батмөнх хэрхэн хандаж байснаас нь үзэхэд тэр ардынхаа сэхээтнийг хэлмэгдүүлэх бодлогыг тууштай баримталж байсан юм. 

	Дарга нартайгаа хэр зэрэг гар нийлж байв даа гэж сурвалжлагчийн асуухад, Ц. Готов хариулахдаа: "Самбуу гуай байнга энэ тэр гэж үглээд байх биш, Самбуу дарга дээр ажлаар орсон хүмүүс, Готовтой уулз гэлээ, Готовоос асуу гэлээ гээд ирэх удаа бишгүй байсан, тэгэхлээр болж бүтэж байгаа юм байх гэж санадаг байв. Самбуу гуайтай 1964-1972 онд ажиллаж байлаа. 

	— Бусад дарга нарын тань хувьд... 

	— Цэдэнбал даргатай 10 жил ажилласан. Мөн л тэг ингэ гэхгүй. Хоёр том ажилтай, хэцүү завгүй харагддаг байлаа. Намайг нэг ч удаа зэмлэж байсангүй. Лувсан гуай ч адил. Цэдэнбал гуай 1980 онд миний 60 насны ойгоор Сүхбаатарын одон гардуулахдаа "Манай Готов доод ажилчидтайгаа, хүмүүстэй их ойр дотно ажилладаг, дээд улстайгаа тэгтлээ саймшраад байя гэж боддоггүй хүн" гэж байсан нь хальсанд бичээстэй байгаа. Даргаас миний тухайд 10 жилийн хугацаанд хэлсэн сайн муу үг нь тэр л байх. 

	— Батмөнх гуай та хоёрыг их дотно найз нөхөд гэдэг юм шиг бил ээ?

	— Батмөнх хэзээний зарчимч, хүний нуруугаар зүгээр. Батмөнхийг дарга болохоос аль эрт ТХ-ны нарийн бичгийн дарга Б. Лхамсүрэн надаас чи багш нарыг танина, Гэгээрлийн Яамны сайдаар тавьчих хүн хэн байна? гэхэд, би Батмөнх бол Яам аваад явчхаж чадах л хүн гэж байсан юм даг. Сүүлд миний дарга боллоо. Дуугарахгүй. Сайн муу гэж байгаа нь мэдэгдэхгүй, П. Очирбат АИХ-ын тэргүүлэгчдийн дарга болсон. Ажлаа өгөх үеэрээ дээд хүн санаа бодлыг минь асууж, сонирхож байгаасай, ажлыг минь ийм байна, тийм байна гээд хэлээд өгч байгаасай гэж боддог юм билээ" гэжээ. Ж. Самбуу, Ю. Цэдэнбал, Ж. Батмөнх нар миний талаар муу юм хэлж байгаагүй, гар нийлж байсан гэж Ц. Готов хэлсэн байна. Ц. Готов нарийн бичгийн даргаар нь ажиллаж байсан Ж. Самбуу, Ж. Батмөнх нарийн зарим ноцтой дутагдлуудын талаар дурдахад ийм байна. Ю. Цэдэнбалын дутагдлын талаар бид мэднэ. Ийм ноцтой дутагдал бүхий хүмүүсийн нарийн бичгийн дарга хийгээд тэдэнд зэмлэгдэхгүй, гар нийлээд байна гэдэг чинь юу гэсэн үг вэ? Тэдний дутагдалтай эвлэрээд байна гэсэн үг биш үү?, тэд бүгд ардчиллын эсрэг байхад, тэднийг дэмжин магтаж, дутагдлыг нь нуун дарагдуулж байлаа. Тэдэнд ийм л нарийн бичгийн дарга хэрэгтэй байсан юм. Чухам ийм учраас тэд Готовын талаар муу юм хэлээгүй нь тодорхой.

	 

	Тайлбар: Зохиогчтой санал нийлэхгүй учир гэвэл:

	1. Өгүүлэгдэн буй цаг үед доод хүмүүсийн "гавьяа" дээд даргад дансалдаг байсан нь үнэн. Харин өдгөө цагт дээдсийнх нь алдааг доод тушаалтанд нь тохон үүрүүлэх нь шударга бусын учир юм. 

	2. Бүх хүн "эсэргүү" байх боломжгүй. Тухайн цагийн араншинтай нийцэн зохицож чадсан гэж зэмлэх нь бас шударга бус. 

	3. Сонины нийтлэлд нэрийг нь дурдана гэдэг бусдаас илүү онцгой идэвх гарган шүүмжилсний нотолгоо бус. 

	 

	
VIII. ДУРСАМЖ ТЭМДЭГЛЭЛҮҮД

	Бурхан эмч

	1968 оны эцсээр болов уу, миний хөл чинэрч өвдөх болсон юм. Энэ бол тромбофлебит гэдэг өвчин гээд эмчилгээ хийсэн юм ч үгүй байв. Энэ үед дэд эрдэмтэд 2 дугаар нэгдсэн эмнэлгээр эмчлүүлж байв. Ингээд хөл чинэрэх явдал нэмэгдсээр явж чадахаа болив. Цөөн хоногийн акт өгч байснаа сүүлдээ өгөхөө болив. Гуйж барьж энд тэндээс цөөн хоногийн акт олж авч байв. Энэ үед анагаах ухааны дээд сургууль бие даасан дээд сургууль байгаагүй, их сургуулийн нэгэн факультет болон бүрэлдэхүүнд нь орж байсан учраас би анагаахын багш нартай сайн танил байсан билээ. Доктор Ичинхорлоо гуай бид хоёр дотно харьцаатай байсан. Тэр намайг Шастины нэрэмжит 3 дугаар эмнэлэгт 1969 оны 4 дүгээр сарын 15-нд хэвтүүлэв. Энэ өдөр мэс заслын тасагт сул ор байгаагүй учраас коридорт ор тавьж хэвтүүлсэн юм. Миний хэвтсэн тэр орой тус эмнэлэгт ажиллаж байсан миний шавь - эмч Хайруулла коридорт хэвтэж байсан надтай тааралдаад, би одоо танд юм хийж өгнө гэж яваад миний хөлд чиг тавьж уяад тосоор хөлийг минь тойруулан (вишневскийн тос) түрхэж боож орхиод өдөр бүр тосыг сольж байгаарай гэдэг юм байна. Эмч нар бүдүүрсэн судсанд чинь операц хийнэ гэдэг байлаа. 

	Ичинхорлоо гуай болон бусад эмч нар үзэж ямар эмчилгээ хийнэ гэж тогтоохоос өмнө Хайруулла ийм зүйл хийснийг юу гэдэг бол гэж зовж байлаа. Маргааш нь бил үү, эмч нарын хамтарсан үзлэг болж Ичинхорлоо эмч Хайрууллагийн хийсэн зүйлийг зөвшөөрөв. Би таяг тулж яваад Хайрууллагийн хэлсэн эмчилгээг хийлгэн цөөхөн хоногийн дараа хөлийн чинэрэх нь намдсаар 5 дугаар сарын 5-нд “Варикозноө расширение левой голени” гэдэг оноштой эмнэлгээс гарсан билээ. Хэрэв Хайруулла тааралдаж эмчлүүлээгүй бол юу болох байсныг мэдэхгүй. Энэ үед намайг үзэж байсан эмч нар өвчнийг эмчлээд эдгээж чадахгүй би маш их зовж байлаа шүү дээ. Гэтэл Хайруулла үүнийг амархан эмчилж чадсан чадалтай эмч гэдгээ харуулсан юм. Үүнээс гадна тэр эмчийн тангарагтаа хэчнээн үнэнч болохыг харуулсан юм. Энэ үед би “Д. Төмөр-Очироос намын эсрэг үйлдсэн ажил явуулга” гэдэг хуурамч хэрэгт холбогдон “эсэргүү" нэр хоч зүүж явлаа. Эмч нар тэр бүр надад шударгаар хандахгүй байсан юм. 

	Өвчтэй зовлонтой ядарч явахад хүмүүсийн чанар танигддаг юм. Хүмүүс, сахалт гэж нэрлэдэг Шагдарсүрэн эмч, энэ үед анагаах ухааны хүрээлэнгийн захирал нь байлаа. Тэр нь Их сургуулийн анагаах ухааны факультетад багшилж байхдаа надтай их л найрсгаар харьцаж байсан юм. Гэтэл одоо “эсэргүү” нэр зүүсэн надтай харьцах харьцаагаа эрс өөрчилсөн байна. Тэр эмнэлгийн коридорт надтай тааралдахдаа зүгээр л нэг мэндтэй зөрж байв. Яав ийв гэж огтхон ч асуухгүй байв. 

	Гэтэл энэ үед тус эмнэлэгт мэс засалч Сүхбаатар гэдэг эмч ажиллаж байсан юм. Тэр миний хэвтэж буй тасагт орж ирээд миний орон дээр суугаад надтай ярьж гарна шүү дээ. 

	Хайрууллагийн ачаар өвчнөө намжаасаар албан ажлаа гүйцэтгэх болсон юм. Хоёр суга таягтай ажиллаж байв. Хайруулла их сургуульд сурч байхдаа онц суралцаж байсан юм. Хайруулла офицерын сургуульд суралцахдаа гурван чухал чанарыг олж авсан гэж бахархан бичсэн байдаг. Үүнд: эх оронч үзлийг шингээж өгсөн, тэсвэр хатуужилд сургасан, ямар нэгэн зүйл зорьж гүйцэтгэе гэж бодвол заавал гүйцэтгэх хүмүүжил олгосон гээд энэ бүхний ачаар 50 гаруй жил хөдөлмөрлөж, тавьсан зорилгодоо хүрэх гэж зүтгэсээр байгаад өнөөдрийг хүрсэн гэжээ. Офицерын сургуулийнхан монголын нийгмийн олон салбарт хөдөлмөрийн шалгарсан боловсон хүчнүүд болохоо харуулж чадсан. Одоо харамсалтай нь хүнийг ингэж хүмүүжүүлж сургадаг тийм сайхан сургууль алга даа гэжээ. Монгол улсын их сургуульд сурахдаа би офицерын сургуулиас олж авсан тэвчээр хатуужлаа амьдралд хэрэгжүүлсэн гэж боддог. Яагаад гэвэл их сургуулийн дугуй зааланд шөнөжингөө хичээлээ хийж суугаад өглөө болоход нүүрээ дутуу хагас угаагаад шинэ өдрийнхөө хичээлд ордог байлаа. Одоо харж байхад шөнөжин хичээл хийгээд маргаашийнхаа хичээлд ордог оюутан ховор байх шиг. 

	—Тэр үед гол бэрхшээл нь юу байв даа? гэж асуухад:

	— Их сургуулийн багш нарын ихэнх нь орос багш нар, бүх хичээл орос хэлээр ордог байлаа. Жишээ нь: Лениний “Зүүний нялхсын өвчин” гэдэг зохиолыг уншиж ойлгосноо семинарын хичээл дээр ярихын тулд би тэр зохиолыг бүтнээр нь цээжилж байв. Утгыг нь ойлгохгүй мөртөө цээжилснээ пулемёт шиг ярьж байтал дунд нь зогсоогоод, Юмжав багш маань юм асуусан чинь, мэдээгүй. Энэ бол тэр том зохиолыг цээжлэх гэж яаж хатуужилтайгаар хөдөлмөрлөж байсны илэрхийлэл юм л даа гэжээ. Миний эрхэмлэж явдаг зүйл бол аливаа зүйлийг хийж бүтээхдээ хатуужил тэвчээртэйгээр цаана нь гарах, дуустал нь хийж, эх орноо юу юунаас илүү хайрлах явдал юм гэжээ. Хайрууллагийн бүтээлч хөдөлмөрийг өндрөөр үнэлж хөдөлмөрийн баатар болгосонд би чин сэтгэлээсээ баярлаж явдаг.

	 

	 

	Бас нэгэн буянтай буурал эмчийн тухай өгүүлье

	Хайруулла эмч шавар эмчилгээ хийлгэж болох юм гэж байлаа. Гэтэл нэгдсэн 2 дугаар эмнэлгийн эмч нар өвчний хурц энэ үед шавар эмчилгээ хийлгэхийг эрс хориглож, Жанчивлан сувилалд явуулахыг зөвшөөрөхгүй байлаа. Нэлээд хугацаа өнгөрсний дараа Бямбаа гэдэг билүү мэс засалч Жанчивлан сувилалд явж эмчлүүлэхийг зөвшөөрөв. Уг сувилалд очвол миний шавь өвгөн Яндагийн Дугарсүрэн тэнд ажиллаж байв. Миний аз болоход тромбофлебит өвчтэй нэгэн даргыг эмчилж эдгээсэн гэж байлаа.

	Өвчний ийм үед халуун шавар тавьж болохгүй. Харин эхлээд хүйтэн шавар тавьж архагшуулаад, дараа нь халуун шавар тавина гэв. Ихээхэн ухаан зарж эмчилсээр намайг аажмаар нэг таягтай, улмаар таяггүй явах болгосон юм. Үүнд нь би Дугарсүрэн эмчид хязгааргүй баярлаж явдаг юм. Хэрэв Дугарсүрэн эмч тааралдаж намайг эмчлээгүй бол юу болох байсныг мэдэхгүй юм.Алтанбулаг хотын оёдлын үйлдвэрт ажиллаж байсан миний ээжийн нэг хуруу хавдаад эдгэж өгдөггүй Улаанбаатарт ирж эмнэлэгт үзүүлэн Хужирт явж эмчлүүлэх болж тэнд халуун шавар тавиулж эмчлүүлээд үүрдийн дутуу тахир хүн болсон билээ. Би эхнэрийн хамт Дугарсүрэнгийнд бэлэг сэлттэй очиж талархлаа илэрхийлж байсан юм. Тэр нэг үе сэтгэл мэдрэлийн больницын ойролцоо хашаанд амьдарч байв. Нэгэн удаа очиход намын үүрийн дарга болсон байлаа. Дараа нэг очиход намын үүрийн дарга маань лам болчихсон байв. “ХУ” намын гишүүдээс лам болсон хүн олон бий шүү дээ. 

	Тэр ч байтугай хамба лам болсон хүн бий шүү дээ. Дугарсүрэн 3 настайгаасаа төвөд ном заалгаж, Төв аймгийн Өнжүүл сумын нутгийн нэгэн хийдэд шавилан сууж байгаад 18 насандаа ардын цэрэгт мордож байсан зэрэг сонин түүхтэй хүн юм. 

	1995 оны 10 дугаар сарын 20-ны “Ардын эрх” сонины дугаарт сонирхолтой материал нийтлэгдсэн байгаа. Цэргийн алба хааж ЗХУ-д эмнэлгийн дунд сургууль төгсөөд чөлөөлөх дайнд оролцон хятадын Жэхэ хот хүрч байсан, Османы дээрэмчидтэй хийсэн тулалдаанд оролцож байсан, олзлогдсон япон цэргийн эмнэлгийн дарга, ерөнхий эмчийн албыг хашиж байсан байна. 

	Я. Дугарсүрэн сэтгүүлчийн асуултад хариулахдаа олзлогдсон япончуудыг нас барахад нь хэрхэн оршуулж байсан тухай сонирхолтой зүйл ярьсан байдаг. Үүнд: “Талийгаачийг тун нарийн нутаглуулсан. Комисс томилогдоно. Юуны өмнө нас барсан хүнийхээ баруун гарын эрхий хурууг тайрч аваад үснээс нь ороож өвчний түүхтэй нь Япон, Орос, Монгол гурван хэл дээр тодорхой бичээд оршуулсан нүхнийхээ дугаарыг хавсаргаж, тэр баримтаа Олзлогдогсдын хэрэг эрхлэх газрын архивд өгдөг байсан. Ерөнхий эмчийн хувьд би энэ бүгдийг баталж гарын үсэг зурдаг байлаа. Миний тогтоосон актаар орос, монгол, япон улс тооцоо хийхэд тухайн үед манай талаас нэг ч хүн нэхэгдээгүй. Хожим олзлогдсон цэргийг Оросын талд шилжүүлж өгөх шийдвэр гарах үед 5 машин өвчтөнийг Цагаан эрэг дээр хүргэж өгсөн дөө” гэжээ. 

	Дугарсүрэн надад тус хийе гэж үнэн сэтгэлээсээ бодож байсан юм. Ардчилалд талархдаг нэгэн байлаа. Чухам ийм учраас Лоохуузын хэрэгт холбогдож байсан биз. Энэ үед Жанчивлан рашаан сувиллын даргаар бас л миний шавь Пүрэв гэдэг хүн байлаа. Дугарсүрэн тэр хоёр нэг курсийнх бил үү, санахгүй байна. Нэгэн удаа эмчлүүлэхээр суга таягтай миний очиход аятайхан байранд оруулах зорилгоор, Юмжав багш ирлээ гэж Дугарсүрэн түүнд хэлэхэд нь, ор гэж хуваарилсан газарт нь оруул! гэсэн гэж Дугарсүрэн надад хэлж билээ. Тэгээд суга таягтай намайг эмнэлгийн төв байрнаас зайтай дан цагаан байшинд оруулсан шиг санагдана. Энэ бол “эсэргүү”-тэй тэмцэх тэдний халдвараас олон нийтийг хамгаалах наад захын хэлбэр билээ. Нэгэн удаа эмнэлгийн дарга Пүрэвтэй хамт эрүүлийг хамгаалах яамны сайд Дэмбэрэл явж байгаад надтай тааралдаад, намайг яасан ийсэн тухай танилцаад, Юмжав багшийг сайн эмчилж өгөөрэй гэж Пүрэвт үүрэг өгч байсан юм. Энэ бол миний шавь, төрийн сайд, бас мөс сайтай хүний надад хандаж буй хандлага байв. 

	 

	 

	Нөхрийн ивээлтэй Хандаа

	Цогтын адил мунхаг ухаантан дээд сургуульд орж байсан уу? Ороод зогсохгүй төгсөж байсан түүхтэй. Ийм нэгэн хүн бол анагаах ухааны факультетын декан, улмаар анагаах ухааны дээд сургуулийн захирал болсон Балдандоржийн гэргий Хандаа гэгч байлаа. Тэр нь ухааны хувьд Цогттой тун ч ойролцоо бөгөөд сурлагаар тэнцэхгүй байсан боловч зөвхөн нөхрийнхөө дэмжлэгээр сургуулиас хасагдахгүй явж байв. Үүнд:

	1958-1959 оны хичээлийн жилд их сургуулийн анагаах ухааны факультетын 2 дугаар курсийн оюутнаас улсын шалгалтаар үүрэггүй гарсан 30 орчим оюутныг нэгэн зэрэг сургуулиас хассан бөгөөд 1 дүгээр курст 150 оюутантай байсан энэ курс 80 орчим оюутантай төгссөн билээ. Гэтэл дараачийн 1959-1960 оны хичээлийн жилийн 1 дүгээр хагасын шалгалтаар шалгалт шүүлгийн зааврыг хэрхэн биелүүлж байгааг их сургуулийн намын хорооноос шалгаж үзэхэд анагаах ухааны факультетын 2 дугаар курсийн оюутан, түүний дотор декан Балдандоржийн гэргий Хандаа 3 хичээлд муу шалгагдсан боловч сургуулиас хасагдаагүй байв. Шалгалт шүүлгийн заавар ёсоор 3 шалгалтад үүрэггүй гарсан оюутан сургуулиас хасагдах ёстой байв. Бусад факультет шалгалт шүүлгийн тухай энэхүү зааврыг биелүүлсэн байлаа. Хэрэв шалгалт шүүлгийн зааврыг анагаах ухааны факультет биелүүлбэл декан Балдандоржийн авгай бас л сургуулиас хасагдах байсан юм. Түүгээр зогсоогүй мөн хичээлийн эцэст болсон улсын шалгалтаар олон тооны оюутан, түүний дотор Балдандоржийн гэргий үүрэггүй гарсан боловч тэднийг хасалгүй үлдээж байсан бөгөөд 1962 онд энэхүү курс нь 150 орчим оюутантай байлаа. Хэрэв урьдах жилийнх шиг 2 дугаар курсийн улсын шалгалтаар үүрэггүй суралцсан оюутныг хассан бол мөн л декан Балдандоржийн гэргий хасагдахад хүрсэн байв. Балдандоржийн авгай Хандаа МАХН-ын түүхийн хичээлээр шалгалт авахад 2 удаа муу дүн авч миний бие анагаах ухааны дээд сургуулийн орлогч декан Намсрайнайдан, манай нам, улсын түүхийн тэнхимийн багш Лу. Бат-Очир нарын хамт 1960 оны 11 сарын 16-нд 3 дахь удаагаа шалгалт авсан билээ. МАХН-ын 4 дүгээр их хурал, намын үзэл суртлын ажлыг сайжруулах арга хэмжээ (1946-1960), намын 12 дугаар их хурлаас намын дүрэмд оруулсан нэмэлт өөрчлөлт гэсэн 3 асуулт бүхий билетийг сугалсан байв. Эдгээр 3 асуултад хариулсан хариултыг 2 дахин багасган канондсон хувь надад хадгалагдаж байна. Үүнд: нэгэн асуултад хариулсан хариултын канондсон хувийг үзүүлбэл: 

	 

	... ... ...

	 

	Ингээд Хандаагийн асуултад хариулсан байдлыг үндэслэн бид гурав хангалтгүй гэж санал нэгтэй дүгнэсэн юм. Гурав дахь удаагаа шалгалтаа өгч чадаагүй учраас Хандаа сургуулиас хасагдсан бөгөөд сургуулийн мөрдөж байсан шалгалтын дүрмийг зөрчиж дахин шалгалт авч өгөхийг янз бүрийн аргаар надаас хүссэн боловч би дүрэм журмыг баримтлан шалгалтыг аваагүй билээ. Чухам ийм учраас надад хонзогнон 1962 оны 10 дугаар сард “Д. Төмөр-Очироос намын эсрэг үйлдсэн явуулга” гэдэг хуурамч хэрэгт холбогдоход минь Хандаагийн нөхөр, анагаах ухааны дээд сургуулийн захирал Балдандорж намайг гүтгэн шүүмжлэхдээ: "Д. Төмөр-Очирын аялдан дагалдагчдын нэг улсын их сургуулийн багш агсан Юмжав оюутнуудыг “Та нар юм сурахгүй хүмүүс” гэж дайран доромжилдгоор барахгүй, МАХН-ын түүхийг гуйвуулан, улмаар түүхийг би ганцаар мэддэг” гэхчлэн сагсуурч байв. (Үнэн. 1962,10,15) гэж хүн үнэмшихийн аргагүй, ор үндэсгүйгээр намайг гүтгэж, дараа нь эрх тушаалаа хортойгоор ашиглан дээд сургуулийн шаардлагыг огтхон ч хангаж чадахгүй эхнэрээ өөрийн удирдаж байсан анагаах ухааны дээд сургуульд дахин оруулж ямар ч мэдлэг чадваргүй нэгэн эмч болгон төгсгөсөн билээ. Чухам юу ч сурч чадахгүй хүн бол Балдандоржийн эхнэр Хандаа мөн гэдгийг түүнийг таних, ялангуяа хичээл зааж байсан багш нар сайн мэднэ. Хамгийн аюултай нь тэр “эмч” гэгч төгсөж гараад хаана, юу гэгчийг хийсэн юм бол доо. Харамсалтай ийм түүх ганц биш шүү дээ!

	 

	 

	Хүний авьяас чадварыг үнэлэх тухай

	“Үнэн” сонины 1962 оны 10 дугаар сарын 24-ний дугаарт 1952 онд дэд эрдэмтэн болсон хөдөө аж ахуйн дээд сургуулийн захирал Жамъянжавын шүүмжлэлийн тухай бичихдээ: “Д. Төмөр-Очир өөр шигээ зан чанартай, хэрцгий, биеэ тоосон зарим этгээдийг татан авчээ. Үүнд улсын их сургуульд ажиллаж байсан Юмжав орсон байна. Тэр бол хэдийнээ дутагдлаа хүлээдэггүй, шүүмжлэл эсэргүүцдэг, бусдыг хилс шүүмжилдэг, заасан хичээлийнхээ талаар оюутан нартай ажиллаж тусалдаггүй. Тийм байтлаа шалгалтад олон хүнийг унагадаг байсан. Наад захын нэг баримтыг хэлэхэд Юмжав Улсын их сургуульд хичээл зааж байхад Батаа гэдэг нэг оюутан байсан. Тэр бие өвчтэй, элдэв шалтгаантай боловч хичээлдээ зүгээр байлаа. Түүнийг дэмжиж сургахын оронд Юмжав өөрийн заадаг хичээлээр олон удаа унагаж, сүүлдээ шалгалтыг нь авахгүй сургуулиас хөөлгөж байсан. Бид дараа нь нөхөр Батааг эргүүлэн сургаснаар дээд боловсролтой болж, улмаар аймгийн хөдөө аж ахуйн удирдах газрын даргаар ажиллаж байна. Иймд намын дүрэм зөрчсөн, намынхаа эсрэг ажил явуулга үйлдсэн хүмүүсийг намд хэвээр үлдээсэн нь зөөлдсөн байна гэж нөхөр Жамъянжав хэлэв” гэж бичсэн байна. 

	Оюутан зарим хичээлд сайн, зарим хичээлд муу байж болно. Тэгэхлээр оюутан Батаа зарим хичээлд зүгээр, марксизм - ленинизмийн үндэс гэдэг хичээлд хангалтгүй сурч байсан байж болно. Бусад хичээлийн дүнгээр марксизм - ленинизмийн үндэс гэдэг хичээлд ямар сурч байсныг дүгнэх ёсгүй. Иймээс тэр хичээлд оюутан Батаа муу аваад хасагдсан байж бүрнээ болно биз дээ? Тэр үед хичээл хийдэггүй байгаад дараа нь сургуульдаа эргэж ороод дутагдлаа ухамсарлан хичээлээ сайн оролдож, сайн суралцсан ч байж болно. Юу ч гэсэн дахин сургуульд орж, төгсөөд хөдөө аж ахуйн удирдах газрын даргаар ажиллаж байгаа нь тэрээр марксизм - ленинизмийн үндэс гэдэг хичээлээр муу суралцаж сургуулиас хасагдсаныг зөвтгөх үндэс болж чадахгүй нь эрүүл ухаантай хүнд ойлгомжтой билээ.

	Хөдөө аж ахуйн дээд сургуулийн захирал байсан Жамъянжавын дээрх шүүмжлэлийг няцаахын тулд сурлага муутай гэгдэж байсан суут хүмүүсийн зарим нэгний тухай “Эрдэнийн эрих” сонины 2009 оны 20/30, 21/31 дугаарт хэвлэгдсэн материалаас эш татъя. Үүнд: XX зууны аугаа их эрдэмтэн Альберт Эйнштейн физикийн ухаанд хувьсгал гаргаж, 26-хан насандаа, “Харьцангуйн онол”-оо нийтлүүлж, 33 настайдаа Цюрихийн аж үйлдвэрийн их сургуулийн профессор, 35 насандаа Берлиний их сургуулийн профессор болсон байна. Тэр сурлагаар ангидаа хамгийн муу нь байв. Багш нар нь түүнийг “Бойтог амьтан” гэж басамжлан дууддаг байжээ. 

	Эйнштейны авьяас билгийг багш нарын хэн нь ч олж хараагүйгээр үл барам бусад сурагчдад сурлагаараа муу нөлөө үзүүлнэ гэж түүнийг сургуулиас хасаж байжээ. Түүний тооны авьяасыг олж мэдсэн хүн бол авга ах нь байлаа. 

	Томас Эдисон бол багадаа сурлагаар тааруу гэгдэж байгаад хожим нь авьяас билигтэн бологсдын нэг билээ. Аугаа их Эдисоний алдар нэр дэлхий дахинд аль эрт дуурьссан ч түүнийг бага сургуульд байхдаа сурлагаар муу хүүхдийн нэг байсныг тэр бүр мэдэхгүй юм. Ангийн багш түүнийг “Бие даах чадваргүй” гэж үнэлэн хичээлдээ муу авах бүрд нь “Чи ёстой усан тархитан” гэж хараадаг байв. Үнэнхүү тэнэг гэж итгэсэн багш нь түүнийг нэртэй эмчид аваачиж тархи толгойг нь үзүүлжээ. Хавчиг толгойтой Эдисонийг эмч үзээд “Тархины гэмтэлтэй” гэж оношилжээ. 

	Эдисоний ээж нь арга буюу хүүгээ сургуулиас гарган гэрээрээ ном заах болов. Бага сургуульд гуравхан сар суралцаад, сурлагаар тэнцээгүй хасагдаж гэрийн боловсрол олсон Эдисон Америкийн алдарт эрдэмтэн, зохион бүтээгч болсон бөгөөд түүний зохион бүтээсэн телеграф, телефон, чийдэн, патрон, унтраалга, пянз тоглуулагч, радио, телеграфын аппарат, цахилгаан төмөр зам, цахилгаан станц, цахилгаан генератор, барилгын бетон цутгах, цемент хийх арга зэрэг 13 000 зүйл байна. 

	Аж үйлдвэрийн хувьсгалын хөдөлгөгч хүч болсон уурын машин зохион бүтээгчийн хувьд дэлхийд алдаршсан Жеймс Уайт сургуульд байхдаа “муу сурлагатан” гэж багш нартаа адлагдаж байсан нэгэн. Түүний оюуны чадварыг нэг ч багш олж харсангүй, олонх нь “суралцах дургүй” гэж үнэлэн, “муу сурлагатны тоонд оруулж байжээ. Уайт уурын машин зохион бүтээж, нэхмэлийн машин бий болгож, аж үйлдвэрийн хувьсгалын манлайлагч болсон юм. 

	Мөнхийн авьяас билигтэн гэж нэрлэгдсэн XX зууны аугаа их зураач Пабло Пикассо бол тоонд барагтайхан байжээ. Зургийн сургуульд элсэх шалгалтад тооны шалгалтаа өгч чадсангүй. Харин багш нь тоог нь бодож өгснөөр тэр зургийн сургуульд орсон гэнэ. 

	Францын алдарт зураач, олон нийтийн зүтгэлтэн, Испанид мэндэлж Парист суралцжээ. “Мандал бадралын цаг үе”, “Садар самуун цаг үе”, “Харгис бүдүүлэг цаг үе” зэрэг бүтээлээрээ уран зургийн ертөнцөд аугаа их өөрчлөлт хийжээ. Түүний гол бүтээл нь “Солонгосын хядлага”, “Дайн ба найрамдал” зэрэг бөгөөд тэрээр энх тайвны хөдөлгөөний гарамгай зүтгэлтэн байжээ. 

	Олон дахин шалгалтад унаж сургуулиас хасагдсан оюутныг эргүүлэн сургуульдаа авч сургаснаар аймгийн хөдөө аж ахуйн удирдах газрын дарга болсон гэж гайхуулж байсан Жамьянжав шиг хүмүүс муу сурлагатай “усан тархитан” гэгдэж сургуулиас хөөгдөж байсан хүмүүс ч зууны аугаа их эрдэмтэн, алдарт зохион бүтээгч, аж үйлдвэрийн хувьсгалын манлайлагч, ХХ зууны хамгийн алдарт улс төрийн зүтгэлтэн, зууны аугаа их зураач болсноос зохих дүгнэлт хийх биз ээ. 

	 

	
IX. “БААС ХАТАВЧ ӨМХИЙГӨӨ ТАВИХГҮЙ” БУЮУ ШИНЭ ЦАГИЙН ЭХЭН ДЭХ МАХ НАМЫН АРАНШИН

	 

	Есөн зуун бодоор торгуулсан ч хилсдэн хэтрэхгүй

	Бусдын нэр төрийг унагахын тулд хилс хэрэг зохион олон түмнийг мэхэлдэг аргыг Х. Чойбалсан, Ю. Цэдэнбал нараас хойш ч МАХН-ын удирдлага өвлөн авч үйл ажиллагаандаа хэрэглэж байсныг амьдрал харуулдаг юм. Үүнд: 1991 оны 8 дугаар сарын 25-нд ардчилсан хүчнүүдээс зохион байгуулсан цуглаан дээр засгийн газрын тэргүүн шадар сайд Д. Ганболд, АН-ын дарга Бат- Үүл, Улсын бага хурлын гишүүн Ц. Элбэгдорж нарын хэлсэн үгтэй холбогдуулж дэгдсэн гүтгэлэг үүнийг тодорхой харуулж байна. “Үнэн” сонинд бичсэнээр Д. Ганболд цуглаан дээр хэлэхдээ: 

	 

	“... Яг шөвгийн 4 бөх - Сүхбат, Балжинням, Бат-Эрдэнэ, Баянмөнх нар өрөөд зогсож байх мөчид МАХН-ын ТХ-ны Тэргүүлэгчид, ЗХУ-ын элчин сайдын яаман дээр оччихсон ээлжит зөвлөгөөнөө хийж, цаашид хэрхэн яаж ажиллах талаараа санал бодлоо солилцоод сууж байсан. Зөвлөлт Орос улсад нурж унаж байгаа өөрчлөлтийг саатуулах гэсэн хүчнийхэнтэй хүчээ хавсарч, ажиллагаагаа уялдуулах гэсэн төлөвлөгөөгөө боловсруулж байсан юм биш биз дээ гэж санаа зовж байсан...” 

	 

	гэж хэлсэн юм билээ. 

	Гэтэл түүнийг нь МАХН-ын ТХ-ны тэргүүлэгчид ор үндэсгүй гүтгэлэг гэж үзээд, засгийн газрын шадар сайдыг шүүхэд өгсөн байна. 

	 

	“Улсын баяр наадмын үеэр МАХН-ын ТХ-ны Тэргүүлэгчдээс хэн нь ч ЗХУ-ын Элчин сайдын Яаман дээр очоогүй, ямар ч зөвлөгөөн хийгээгүй” 

	 

	гэж мэлзжээ. МАХН-ын ТХ-ны дарга улсын баяр наадмын сүүлийн өдөр манайд суугаа ЗХУ-ын элчин сайдын яаман дээр очоогүйгээ ард түмэнд захидал болгон зарлаж албаны хүмүүст 

	 

	“Би тэр өдөр чинь гэрээсээ хаашаа ч гараагүй, цамцаа угаагаад гэртээ гав ганцаараа байсан” 

	 

	гэж хээвнэг ярьж байлаа. 

	МАХН-ын ТХ-ны дарга Б. Даш-Ёндоны мэдэгдэлд:

	 

	“Улс төрийн зарим нам, хүчний зохион байгуулсан цуглаан дээр МАХН-ын талаар хийсэн гүтгэлэгт зүйл бүр дээр нь няцаалт өгч намын гишүүд, хөдөлмөрчдөд манай нам мэдээлэх болно. Тухайлбал засгийн газрын тэргүүн шадар сайд Д. Ганболд, Ардчилсан намын дарга Э. Бат-Үүл, Улсын Бага Хурлын гишүүн Ц. Элбэгдорж нарын гүтгэлгийг энд хэлж байна. Ганц баримт дурдахад улсын баяр наадмын шөвгийн дөрвөн бөх барилдаж байх үеэр ч, ЗХУ-д тэрхүү гэмт оролдлого гарч байсан 8 дугаар сарын 19-23-ны үед ч манай намын ТХ-ны тэргүүлэгчдээс хэн нь ч ЗХУ-ын элчин сайдын яаман дээр очоогүй, элчин сайдтай уулзаагүйг хариуцлагатай мэдэгдэж байна" 

	(Үнэн. 1991. 08. 27) 

	 

	гэжээ. 

	Манай орны нийт хөдөлмөрчид, МАХН-ын гишүүдэд хандаж МАХН-ын ТХ-ны тэргүүлэгчдээс гаргасан захидалд: 

	 

	“... Үнэн хэрэг дээрээ улсын баяр наадмын үеэр ч, ЗСБНХУ-ын төрийн эргэлт хийх гэсэн оролдлого гарч байсан өдрүүдэд ч МАХН-ын ТХ-ны тэргүүлэгчдээс хэн нь ч ЗХУ-ын Элчин сайдын яаман дээр очоогүй, ямар ч зөвлөгөөн хийгээгүй юм” 

	(Үнэн. 1991. 08. 28) 

	 

	гэсэн байна. 

	“Үндэсний дэвшил” сонинд 

	 

	“Сүхбаатар дүүргийн ардын хурлын танхимд МАХН-ын үүрийн дарга, сонгуультны цуглаан болж, түүн дээр МАХН-ын ТХ-ны тэргүүлэгч, Улаанбаатар хотын намын хорооны дарга Ж. Ядамсүрэн мэдэгдэл хийхдээ: “Наадмын өндөрлөх үед манай намын ТХ-ны тэргүүлэгчдээс хэнд нь ч цэнгэлдэх хүрээлэнд орох урилга өгөөгүй юм. Тэгэхлээр бид яаж очих вэ? Харин Зөвлөлтийн Элчин сайдын Яаман дээр очсон гэдэг худлаа. Энэ өдөр Даш-Ёндон дарга эмнэлэгт хэвтэж байсан юм шүү! Энэ тухай зөв мэдэгдэл хийгээрэй. Засгийн газрын тэргүүн шадар сайдыг худал хэлж улаан цайм гүтгэсэн хэрэгт нь бид шүүхэд гомдлоо гаргасан” гэж мэдээлсэн байлаа. Цуглаан тарах алдад хамгийн урд талын суудлаас ахимаг насны хүн босч:

	— Хоёр намын даргын хооронд томоохон зөрчил дэгдлээ. Бие биеэ гүтгэн доромжилсон боллоо. Хуулийн өмнө дарга цэрэг гэхгүй адил тэгш эрх эдлэх цаг болсон биш үү? Иймд энэ гүтгэлгийг няцааж МАХН гомдлоо дээд шүүхэд гаргах нь зүйтэй. Хэн буруутайг нь ард түмэндээ илчилж, албан тушаалаас нь огцруулъя... Үнэн шударгаас айж эмээдэг, дутагдлаа олны өмнө хүлээхээс цааргалдаг дарга нарт дохио болог гэхэд танхим дүүрэн алга ташиж “зөв зөв" хэмээн их дэмжиж билээ. Ашгүй маргааш нь МАХН-ынхан дээд шүүхэд гомдол гаргасан мэдэгдэл “Үнэн” сонинд гарлаа. Бид ч хэн нь огцрох бол гэж чих тавьж байв. 

	(“Үндэсний дэвшил”, 1991. 01. 14) 

	 

	гэж бичсэн бий. 

	Ингэж Улсын баяр наадмын үеэр ч, ЗХУ-д төрийн эргэлт хийх гэсэн оролдлого гарч байсан өдрүүдэд ч МАХН-ын ТХ-ны тэргүүлэгчдээс хэн ч ЗХУ-ын элчин сайдын яаман дээр очоогүй гэж МАХН-ын ТХ-ны дарга Б. Даш-Ёндон, НТХ-ны тэргүүлэгчид гүрийж МАХН-ын талаар хийсэн гүтгэлэгт “няцаалт” өгч байна гэж шуугиан дэгдээсэн боловч энэхүү “няцаалт” үндэсгүй болох нь тун ч удалгүй тогтоогдсон билээ. 1992 оны 7 дугаар сард Улсын Их Хурлын хуралдаан дээр Н. Багабанди асуултад хариулахдаа: 

	 

	“1991 оны 7 дугаар сарын 12-ны өдрийн 18 цаг 15 минут дутуу байхад Б. Даш-Ёндон дарга бид хоёр ЗХУ-ын Элчин сайдын яамны гадна талын хашааны хаалгаар хамт орсон. Б. Даш-Ёндон дарга тэр үед манайд ирээд байсан Буриадын Дээд Зөвлөлийн дарга Потаповтой уулзахаар дотогш орсон. Би хашаан дотроос байшинг тойроод гарсан. Яг ийм юм болсон юм. Харамсалтай нь хэвлэлийнхнээс хэн ч надтай уулзаж энэ тухай асуугаагүй” 

	(“Ардын эрх” 1992. 07. 22) 

	 

	гэсэн байна. 

	Үүнээс үзэхэд МАХН-ын ТХ-ны дарга Б. Даш-Ёндон, МАХН-ын ТХ-ны тэргүүлэгчид монголын нийт хөдөлмөрчид, намын гишүүдээ хууран мэхэлж байсан нь тов тодорхой байна. Хэрэв Элчин сайдын Яамны байшинг тойроод гарах байсан юм бол яах гэж Н. Багабанди тэнд очсон юм бэ? Хэрэв тэр үед хэвлэлийнхэн түүнтэй уулзсан бол үнэн байдлыг хэлэх байсан болж байна уу? МАХН-ын ТХ-ны дарга Даш-Ёндон мэдэгдэл, тэргүүлэгчид нь нийт хөдөлмөрчин, намын гишүүдэд захидал гаргаж ЗХУ-ын элчин сайдын яаман дээр ТХ-ны тэргүүлэгчдээс хэн ч очоогүй гэж мэдэгдэж байхад НТХ-ны тэргүүлэгч Н. Багабанди юу хийж байсан болж байна вэ?

	Нөгөө “цамцаа угааж суусан”, “эмнэлэгт хэвтэж байсан” гэсэн мэдэгдлүүд, үнэнд хэр нийцэж байна вэ? “Үндэсний дэвшил” сонины 1991 оны 9 дүгээр сарын 17-ны дугаарт тус сонины сурвалжлагч “Даш-Ёндон даргыг 9 бодоор торго” гэдэг өгүүлэл, мөн сарын 30-ны дугаарт уул өгүүллийн үргэлжлэл гарсан бөгөөд тэнд дээрх асуудлын талаар тодорхой бичсэн байна. Энэхүү өгүүлэлд “Монголын эртний цааз бичигт ядуу хүн бусдыг хэл амаар доромжилж гүтгэсэн бол шаахайдуулж банздуулдаг, харин баян хүн тийм гэм үйлдвээс дээд тал нь 9 бодоор торгуулдаг байсан тухай дурдсан нь бий. Хэрвээ дээр үеийнхээ гэсгээл шийтгэлийг одоо хэрэглэсэн бол МАХН-ын ТХ-ны дарга Б. Даш-Ёндон, түүний хань хамсаатнууд 9 бодоор торгуулахаар гэм үйлдлээ” гэжээ. Мөн тэнд 

	 

	“Засгийн газрын авто баазын жолооч МАХН-ын гишүүн Эрдэнэ-Очир долоодугаар сарын 12-ны өдрийн 18 цагт ЗСБНХУ-ын Элчин сайдын Яаман дээр хүлээн авалттай байсан. Би засгийн газрын тэргүүн Шадар сайд Д. Ганболдыг төв цэнгэлдэх хүрээлэнгээс 17 цаг 40 минутын орчимд Монголын энх тайван найрамдлын байгууллагуудын холбооны гүйцэтгэх хороо (МЭТНБХГХ)-ны дарга Ч. Ганболдын хамт авч, бид арваад минутын дараа ЗСБНХУ-ын Элчин сайдын Яаман дээр очсон. Тэгэхэд Ч. Ганболд “МАХН-ын Төв Хорооныхон биднээс түрүүлээд ирчихсэн байна” гэж хэлж байсан санагдах юм. Тэнд МАХН-ын ТХ-ны дарга Б. Даш-Ёндон, МАХН-ын ТХ-ны тэргүүлэгч гишүүн Н. Багабанди, С. Дашдаваа нар байсан. Даш-Ёндон даргад үйлчилдэг УБН 01-54 дугаартай тэрэг Элчин сайдын Яамны гол хаалганы дэргэд зогсч байсан. Хэрвээ Даш-Ёндон дарга энэ өдөр ЗСБНХУ-ын Элчин сайдын Яаман дээр очсоноо хүлээхгүй бол би МАХН-ын гишүүний бат илэрхийлэхийг хураалгахад ч бэлэн байна гэж ярилаа” 

	 

	гэж “Үндэсний дэвшил, 1991. 09. 17"-д дурджээ. Мөн Ч. Ганболд ч 

	 

	“Тэр өдөр 18 цагаас ЗХУ-ын Элчин сайдын Яаман дээр болсон хүлээн авалтад Засгийн газрын тэргүүн шадар сайдын хамт очсон нь үнэн... Зөвлөлтийн Элчин сайдын яамны гадаа МАХН-ын ТХ-ны дарга Даш-Ёндон гуайтай тааралдсан" 

	 

	гэж гэрчлэн ярьжээ. 

	Тус “Үндэсний дэвшил" сонины сурвалжлагч “Цагдаагийн ерөнхий газрын дарга нарыг хүлээгээд ирэхгүй болохоор нь буцаад салааны дарга дэслэгч Г. Дагвадоржтой уулзвал тэр бээр илтгэх дэвтрийг нярав ахлагч Заяабаатараас авчихжээ. Дэвтрийн хуудсыг эргүүлэх тэрхэн агшинд үнэн, худлын дэнсэн дээр Б. Даш-Ёндон, Д. Ганболд хоёрыг жинлэн байгаа юм шиг сэтгэл догдоллоо. Үзлээ, байж байна аа, хөөрхий Б. Даш-Ёндон дарга хүний санаанд оромгүй худал хэлсэн нь энэ агшинд нотлогдлоо. Түүний өмнөөс ичих шиг боллоо. Г. Дагвадорж бид бүр дахин нягтлан үзлээ. Салааны дарга маань овоо шударгуу уриалагхан хүн байна. УБН 01-54 дугаартай машин 4 хүнтэй орж 2 хүнтэй буцсан. УБН 01-04 дугаартай машин 2 хүнтэй ирээд буцсан гэж дурайтал тэмдэглээстэй байлаа. УБН 01-54 дугаартай машин нь МАХН-ын ТХ-ны дарга Б. Даш-Ёндоны, УБН 01-04 дугаартай машин нь МАХН-ын ТХ-ны тэргүүлэгч Н. Багабандийн хэрэглэдэг машинууд билээ. Б. Даш-Ёндон, Н. Багабанди нар болон тэдний жолооч нар нь юу гэж ярьж байсныг түрүүчийн сурвалжилгадаа бичсэн билээ. Бүгд л тэнд очоогүй, тийшээ зүглээгүй гэцгээсэн. 

	Дахин давтан хэлье. Монголын улс төрийн томоохон намынхан олон жил ах дүү явсан Зөвлөлтийнхөө элчин сайдын яаман дээр баярын өдөр очихыг хэн ч хориогүй. Харин очсоноо илэрхий нууж сүйд болоод байгаагийн л учрыг олж, учрыг тайлах сан. Тэр өдрүүд Орост гарсан төрийн эргэлтийн өмнөх үе байсан. МАХН-ын ТХ-ныхон хойно болох үйл явдлын үнэрийг авчихсан байсан үе гэхэд ч болно. 6, 7 дугаар сард МАХН-ынхан нэг л сэжигтэй байсан. Ямар сайндаа тэр үед “Үндэсний дэвшил” сонинд “МАХН ардчиллын эсрэг аян дайнд мордлоо” хэмээн удаа дараа сануулж байх вэ?

	МАХН-ын ТХ-ны бүгд хурал онцын гойд шалтгаангүй үед 7 сарын сүүлчээр гэнэт хуралдаж их цаазын төсөлд оруулах санал, цаг үеийн зарим асуудал хэлэлцсэнийг санаж байна. Чухам юу ярьж, юуны тухай хэлэлцсэнийг хэн мэдлээ. Лав л “Өөрийн хүчийг дээд зэргээр дайчлах сэтгэлгээ” ч гэнэ үү шинэ хэллэгтэй нууц агуулгатай юм шиг зорилт дэвшүүллээ. МАХН-ын ТХ-ны 2 дугаар бүгд хурлаар хэлэлцэн сайшаасан “улс орноо хөгжүүлэхэд өөрийн хүчийг дээд зэргээр дайчлах үзэл баримтлал” гэгч буянтай ажил хэрэгч зорилтын цаана юу нуугдаж байв даа? гэх хардах бодол төрнө. “ХУ” намын зальхай явуулгад удаа дараа хууртсаар байгаад эхнэрээ харддаг залуу эр шиг хачин зуршилтай болчих оо юу бид?.. МАХН-ын ТХ-ны бүгд хурлын дараа өөрийн хүчийг дайчлах компаниа армийнхны дунд эхэлж явуулсан нь тун сэжигтэй. Яг одоо миний урд нэгэн албан бичиг байна... 

	 

	“Монгол Ардын Хувьсгалт Намын Төв Хороо, 

	1991 оны 8 дугаар сарын 13-ны өдөр. 

	№ 199. 

	Улаанбаатар хот. 

	 

	БНМАУ-ын Батлан хамгаалах яамны сайд Ш. Жадамбаа танаа. 

	 

	Үзэл суртлын баримтлалын тухай” гэсэн бичиг юм. Тэнд:

	 

	МАХН-ын ТХ-ны 2 дугаар бүгд хурлаас хэлэлцэж сайшаасан “Улс орноо хөгжүүлэхэд өөрийн хүчийг дээд зэргээр дайчлах үзэл баримтлал”-ийг өргөн барьж байна. Өөрийн хүчийг дайчлах арга зам, ажлын эхлэл, явцын талаар таны саналыг намын ТХ-ны тэргүүлэгчид 1991 оны 9 сараас сонсохоор төлөвлөж байна.

	Өөрийн хүчийг дайчлах асуудлыг салбарынхаа бодлогод тусган, түүнийг “Үнэн” сонин, бусад хэвлэлээр өргөн сурталчлах, зохион байгуулалтын тодорхой арга хэмжээ авч хэрэгжүүлэхийг танаас эрхэмлэн хүсье. 

	 

	Дарга Даш-Ёндон” 

	 

	гэсэн байна. 

	Б. Даш-Ёндон даргыг төлөөлж, МАХН-ын ТХ-ны нарийн бичгийн дарга нараас хэн нэгэн нь гарын үсэг зуржээ. Сайн ажиглавал Б. Багабандийн гарын үсэг бололтой. Ийм албан бичгийг Батлан хамгаалах Яаманд НТХ-ноос 1991 оны 8 сарын 16-ны өдөр буюу ЗХУ-д төрийн эргэлт гарахаас 3-хан хоногийн өмнө өгчээ. Батлан хамгаалахын сайдын өөрийн хүчийг дайчлах арга зам, ажлын чиглэл, явцын талаар МАХН-ын ТХ-ны тэргүүлэгчид сонсох гэж тэгтлээ яарсны цаана улс төрийн ноцтой том явуулга бэлтгэгдсэн байсан гэхэд дэгсэддэггүй. Улс орноо хөгжүүлэхэд хүн бүрийн өөрийн хүчийг дайчлах гээд байгаа юм бол батлан хамгаалахынхнаас илүү хөдөө аж ахуй, эрчим хүчний салбарынхан бүхний анхаарлын төвд баймаар. Ерөөсөө үзэл баримтлалыг цэргийн хүчээр хэрэгжүүлэх юу байж болох вэ? Ургац хураах, өвлийн бэлтгэл хангах гээд улс орны өмнө тун хойшлуулж болшгүй ойрын зорилт тулгараад байгаа үед МАХН-ын Төв Хорооныхон Д. Раднаарагчаа, Б. Жигжид нарыг биш Ш. Жадамбааг сонирхдогийн учир юу вэ? Сонсох сонсохдоо бүр 9 дүгээр сарын эхээр сонсох гэдэг нь юу вэ? Олон намын тогтолцоонд шилжээд байсан тэр үед аль нэг намын төв удирдлага төрийн сайдын сонсголыг хэлэлцэх ёс журам бий юу?

	Олон бодол толгойд эргэлдэнэ. Өнгөрснийг эргэн санахад юм бүхэн урьдаас бэлтгэгдсэн нэг л сэжигтэй өдрүүд буух ажээ. 

	 

	“Армийнхны өөрийн хүчийг хэний төлөө юунд дайчлах гээд байсан нь тодорхой биш үү? Тун аз тохиолдож ЗХУ-д өрнөсөн төрийн эргэлт зурвасхан хугацаанд хүчээ аван нам дарагдсан тэр эсрэг өрнөлтийн салхи манайд шуурах шахаад намдсан. Угаасаа монгол хүн хойргодуу, самбаа муутай тулдаа цаг алдаж, бидэнд аз болсон”. 

	 

	“Үндэсний дэвшил” сонин өгүүллийнхээ төгсгөлд: 

	 

	“Монголчууд шударга ёсонд нийцсэн хуультай байж, хуулиар монгол маягийн ял шийтгэл ноогдуулдаг сан бол МАХН, түүний удирдлага, тухайлахад Б. Даш-Ёндон даргад 9 байтугай 900 бодоор торгуулсан ч хилсдэн хэтрэхгүй гэмтэй хүмүүс болохыг дээрх баримт нотолж билээ” 

	 

	гэжээ. 

	 

	 

	Пхеньяны мэдэгдлийг дэмжсэн нь

	“Ардчилал" сонины 1992 оны 6 дугаар сарын 12-18-ны дугаарт Пхеньяны мэдэгдэл хэмээх МАХН-ын үнэн нүүр царайг илчилсэн баримтыг Бонноос олоод нөгөө сталинизм - ленинизмээс салж реформ хийж байгааг зарлаад байгаа МАХН чинь дэлхийн хамгийн том диктатор хойд Солонгосын их багш Ким Ир Сенийхээ 80 насны ойд нууцаар очиж, монголчуудыг олж сонсохгүй гэсэн ч үнэн царайгаа илтгэсэн улс төрийн мэдэгдэл их багштайгаа хамт гаргаж байгааг одоохон илчлэх хэрэгтэй гэж бодон нэгэн хүн хоёр хоног уг мэдэгдлийг орчуулаад” ирүүлснийг нийтэлсэн байна. 

	Пхеньян хотноо болсон ерөнхийлөгч Ким Ир Сений 80 насны ойн баяр ёслолын үйл ажиллагаанд оролцож буй дэлхийн коммунист ба ажилчны намууд, түүнчлэн бусад социализмын төлөө тэмүүлэгч улс төрийн намын дарга, төлөөлөгчид 1992 оны 4 дүгээр сарын 20-нд хамтарсан мэдэгдэл гаргаж түүнд 70 намын төлөөлөгчид, түүний дотор 48 намын дарга нар гарын үсэг зурсан байна. 

	Мэдэгдэл гаргахад оролцсон намын дотор МАХН-ын нэр байна. Манай намын төлөөлөгчдийг МАХН-ын дэд дарга Батхишиг тэргүүлж очсон байна. Тэр бээр хэлэхдээ: 

	 

	“Тунхаглалын хувьд гэвэл албан ёсоор гарын үсэг зураагүй. Энэ бол Ким Ир Сений арга хэмжээний л нэг хэсэг. Тунхаглалыг бидэнд үзүүлсэн. Та дэмжиж байгаа биз дээ л гэсэн. Зочдын хувьд бол дэмжсэн...” 

	 

	гэсэн бий. Би ч таныг телевизээр “бид социалист үзэл баримтлалыг дэмждэг учраас Пхеньяны тунхаглалд үсэглэсэн” гэж ярихыг чинь сонссон гэж “Монголын дуу хоолой” сонины сурвалжлагч хэлэхэд ингэж хариулжээ. 

	Мөн энэ хөөрөлдөөндөө Батхишиг 

	 

	“Тунхаглалд капитализм, имперализмийн эсрэг тэмцэнэ гэсэн юм байхгүй шүү дээ. Ашгүй тэр тунхаглалыг нийтэлчихлээ. Нийтэд тодорхой болсон учраас би одоо их тайван байгаа. (Монголын дуу хоолой. 1992 оны 7 сар. № 06) 

	 

	гэжээ. 

	Гэтэл энэхүү мэдэгдэлд дурдахдаа: 

	 

	“Зөвхөн социализм л элдэв ноёрхол, дарлал, мөлжлөг, нийгмийн тэгш бус байдлыг халж, ард түмэнд үнэхээр эрх чөлөө, тэгш эрх, жинхэнэ ардчилал, хүний эрхийг баталгаажуулж чадна. Империалистууд, харгис хүчнүүд олон улсын тавцан дээр социализм ард түмнийг дайран давшилж байгаа одоо үед социализмын төлөө зорьж буй бүхий л намууд социализмыг дэлхий даяар хамгаалах, харилцан туслах, нийгмийн шударга ёс, ардчилал, энх тайвны төлөө имперализмын түрэмгийлэл, дарлал мөлжлөг капитализм, неокоммунизмын эсрэг эв санааны нэгдэлтэй тэмцэх хэрэгтэй байна” 

	 

	гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


2011 оны хэвлэн нийтлэлийн мэдээлэл

	МОНГОЛЫН УЛС ТӨРИЙН ХЭЛМЭГДЭГСДИЙН ХОЛБОО

	 

	Конрад Аденауэрын Сан ивээн тэтгэж хэвлүүлэв

	 

	ДАНЗАНЫ ЮМЖАВ

	 

	СОЦИАЛИСТ ТУРШИЛТЫН АРАНШИН БА ХАЙРАН САЙХАН ЭХ ОРОНЧИД

	Улаанбаатар хот 2011 он

	 

	Зохиолч: Түүхийн ухааны дэд эрдэмтэн Данзаны Юмжав

	Хянан тохиолдуулсан: Жамичой Совдын Баатар

	Цахим бичвэрийг: Д. Баасанхүү

	Хэвлэлийн хуудас: 12

	Цаасны хэмжээ: 60*90 1/16

	Хэвлэсэн хувь: 300

	 

	Номыг бүтнээр буюу хэсэгчлэн хэвлэх, орчуулах, дахин хэвлэх, цахим системд оруулах болон бусад ямар нэг хэлбэрээр олшруулах нөхцөлд гагцхүү МУТХХ-ноос зөвшөөрөл авна. 

	 

	DDC

	323.4

	Ю-449

	 

	ISBN 978-99929-68-95-8

	 

	“Хөх судар принтинг” ХХК-ийн хэвлэх үйлдвэрт хэвлэв. 

